
        
            
                
            
        

    
	Кобаяши Такаширо 

	ЧИНГИС ХААН
 

	“Монгол бичгийн хэвлэлийн хороо” Улаанбаатар хотноо 2023 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“Чингис хаан” цувралын тухай

	1227 онд Чингис хаан таалал төгссөнөөс хойш 2027 онд 800 жил тохиох гэж байна. Энэ 800 жилийн туршид монголчууд бид төдийгүй дэлхийн соёлт хүн төрөлхтөн Чингис хааныг нэг ч хором мартаагүйгээр үл барам хэдэн мянгаар тоологдох ном бүтээл туурвижээ.

	1960 онд японы эрдэмтэн Кобаяши Такаширо “Чингис хаан” номоо хэвлүүлжээ. Энэ үе бол Японы хөгжлийн ид гарааны үе байсан бөгөөд олон бизнесменүүдийн “дэлхийд гарах” стратеги, маркетинг хийх гарын авлага болж байсан гэдэг. Дэлхийн хүчирхэг улсууд өөрийн улс төр, бизнес, утга зохиолд Чингис хаанаас хэрхэн суралцаж байсан тухай номуудыг бид цуврал болгон хүргэх болно.

	- Доктор Жулия Новойтник. “Герман хэлт утга зохиол дахь Чингис хааны дүр”. 2017 он. Хайделберг. ХБНГУ

	- Түүхч Цай Мэбяо. “Чингис хааны товч намтар”. 2015 он. БНХАУ Энэхүү хоёр номыг удахгүй мэргэн уншигч та бүхний мэргэн мэлмий саруул оюунд өргөн барих болно.

	Банзрагчийн Түвшин

	 

	
 

	I бүлэг : ТАЛ НУТАГ ХИЙГЭЭД ТЭНДХИЙН ОРШИН СУУГЧИД “ЮАНЬ УЛСЫН НУУЦ ТОВЧОО”

	 

	Азийн газрын зургийг дэлгэн үзэцгээе.

	Зүүн тийш Хянган даваагаар алсалж, Манжтай зах залгалдана. Баруун тийш Алтайн нуруугаар Төв Азитай зааглагдаж, хойш Байгаль нуурын хөвөөнөөс Сибирь хүртэл, өмнө тийш Мони уул, Түмэн газрын урт цагаан хэрмээр Хятадтай хаяа хатгана. Баруун өмнөө Тэнгэр уул, Таримын хотгортой хил хявцаа нийлсэн өргөн уудам газар нутаг бол Монголын өндөрлөг болно. Баруун өмнө говь хэмээх сүрлэг элсэн манхан байхаас гадна хөвөө хязгааргүй тал нутаг нь заримдаа даваа гүвээ, дов толгод, элст манхан бүхий газраар үргэлжилнэ. Энэ бол аль эртнээс усны тунгалаг өвсний соргогийг дагаж үхэр, адуу, хонь адгуулан, эсгий гэрээр сууц болгосон олон үндэстэн ястны оршин амьдарсаар ирсэн газар нутаг болно. МЭӨ нэлээд хэдэн зууны үеэс эхлэн Хүннү хэмээгдэн түүхийн тавцан дээр илэрсэн үндэстний угсаа язгуур нь монгол уу? түрэг үү? гэдгийг энд дурдахгүй.

	Монгол гэсэн нэрээр нэрлэгдсэн үндэстэн түүхэнд анх тэмдэглэгдсэн нь IX зууны үе болно. Энэ үед Шивэй аймгийн нэгэн салбар болох “Мэнгү”, “Мэнвэ” хэмээх угсаатан Манжийн баруун хойд хэсэг Хайлаар орчим амьдарч байжээ. Тэд ан гөрөө, загас барин аж төрж байснаа ойр хавийн түрэг угсааны аймгуудад дарагдаж, IX зууны сүүлчээс Х зуун болтол баруун тийш нүүж, Шилка мөрний дээд урсгал Байгаль нуурын өмнүүр Онон, Хэрлэн, Туул 3 голын эх Бурхан халдун уулын ойр хавиар нүүдэллэн амьдарч байжээ.

	Баруун зүгт нүүдэллэснээс эхлээд XI зууны үе болоход тэдний үйлдвэрлэл амьдралын хэлбэр нь аажмаар ан агнуураасаа нүүдлийн мал аж ахуй руу шилжжээ. XIII зууны дундаж үе болж ирээд, тэд сая Чингис хааны ургийн түүхийг үлдээжээ. Тэр бол даруй “Монголын нууц товчоо” (МНТ цаашид ингэж товчилно), Хятадаар “Юань улсын нууц товчоо” тухайлбал тал нутгийн Кожики (японы язгуур үүслийн тухай домог) тэмдэглэл болно.

	Энэхүү түүхийн тэмдэглэлд Чингис хааны уг язгуураас эхлэн түүний бүхий л амьдралыг амьд мөртөө энгийнээр зураглан тэмдэглэж буй. Бид одоо энэхүү MНТ-оор дамжиж 13-дугаар зууны үеийн Умард Азийн тал нутгийн оршин суугчид жич тэдний аж амьдралтай танилцацгаая.

	 

	 

	Нүүдэлчин малчдын нийгмийн аж ахуй

	Цэнхэр тэнгэр хөмийж

	Дөрвөн зүг нэлийнэ 

	Агаар тэнгэр хөхрөн 

	Атар тал цэлгэрч

	Аясын салхи үлээхүйеэ

	Адуу үхэр яралзнам... 

	 

	Тус шүлэг бол VI зууны үеийн тал нутгийн ахуй үзэмжийг дүрсэлсэн яруу найрагчийн бүтээл юм. Өнөө ч харагдах монгол амьдралын ахуй төрх болно.

	Нүүдэлчид эсгий гэрт сууна. Өнөөдөр энд буудаллаад, маргааш тэнд явж, ус бэлчээрийг даган нүүнэ. (Юань улсын үеийн аялагч Жан Дэ Хуй) Энэ тэмдэглэлд мөн л монголчуудын эртнээс эдүгээ хүртлээ үл хувирсан амьдралын хэлбэрийг бичжээ. Үүнийг бид нүүдэлчид гэдэг. Таван хошуу малынхаа өвсний соргог, усны тунгалгийг хөөж бэлчээрлэхийг дагаж нүүдэг үү? эсвэл хүн нь шинэ газар нутаг эзлэхийн төлөө нүүдэг үү? гэдгийг энд асуудал болгон ярихгүй ээ.

	Үнэндээ ус өвсийг даган нүүдэллэж байгаа. Гэсэн ч хөвөө хязгааргүй үргэлжилсэн тал нутагт эрх дураараа нүүдэллэж байгаа явдал огт биш юм. Нүүдэлчдэд газрыг өмчлөх ойлголт байхгүй гэж яригддаг боловч, овог төрөл хамтаараа ашиглах хамтын өмчлөлийн бичигдээгүй хууль байдаг гэдгийг ойлговол зохино. Өвс ургамал, ан гөрөөсөөр элбэг дэлбэг өнө шимлэг нутаг бэлчээрт эзэнтэй байж тэрхүү эзэн нь даруй овгийн ахлагч болно.

	Тэд нутагтаа харийн хүмүүсийг оруулдаггүй. Энэ нь даруй хориг мөн. Нутаг булаалдах нь ч мөн энэхүү аймаг овгуудын хоорондох дайн тулалдааны шалтгаан болж байв. Сүүлээр нь нүүдэлчдийн эзэнт гүрэн байгуулагдахад феодалын эзэн ба тэдний үр хүүхэд, мянгатын ноёд өөрийн харьяат иргэндээ газар нутаг хуваан тэднийг эзэмшилдээ суурьшихыг албаджээ.

	Тэгвэл тэрхүү нүүдэлчдийн амьдралын хэлбэр нь ямаршуухан байсан бол? Эртний овог аймгийн нийгэмд бол адил овог ястан бүгдээрээ хэдэн арваас хэдэн зуун айл хамтран хүрээ болж нүүдэллэдэг байжээ.

	Ахлагч нь хүрээний төвд суудаг.

	Энэ хүрээ нь дугариг хэлбэртэй, цэрэг дайны зориулалттай болохоор харийн дайснаас төвөө хамгаалахад ашигтай байдаг. Ийм хүрээ анхандаа маш олон айлаар бүрэлдэж байснаа аажмаар хувирчээ. Яагаад гэвэл сүрэг мал тууж, олон хүн хамт суух нь туйлын аюултай байснаас болсон юм.

	XI—XII зууны үе болоход Их хүрээ нь Бага хүрээ болон задарч, баячууд болон овог аймгийн ахлагч нар энэхүү бага хүрээгээр аюулгүй байдлаа хамгаалах болжээ. Ингэснээр хот айлаараа амьдран нүүх хэлбэрт шилжсэн юм. Айлаар нэгж болгон мал маллах хэлбэр нь XIII зууны монголчуудын амьдралд зонхилох байрыг эзэлж байв. Тэд голдуу адуу, үхэр, хонь малладаг байв. Эдгээрээс адууг илүү эрхэмд үздэг. Арабчуудад тэмээ туйлын эрхэм байдаг шиг. Тэмээтэй холбогдсон хэл яриа нь бидний төсөөлөн бодсоноос илүү арвин байдагтай адилхнаар монгол хүний адууны тухай үгсийн сан баялгийг ярихын ч шаардлагагүй юм.

	“Монгол хүн мориноосоо салбал юу хийж чадах вэ?” (Рашид Ад Дин) “Мориноосоо унасан хүн хэрхэн босож дайнд орох вэ? Бослоо ч гэсэн явган хүн яаж морьтой хүнийг гүйцэж чадах билээ” (Рашид Ад Дин) гэсэн үгсээс энгийн үед ч, дайны цагт ч гэсэн адуу нь монгол хүний амьдралд чухал байр суурь эзэлж байсныг өгүүлж байгаа хэрэг биш гэж үү?

	Нүүдэлчид адууг өртөө улаа, аян жин, цэрэг дайн ба ан гөрөөнд ашигладгаас гадна сүүгээр нь янз бүрийн идээ ундааг боловсруулдаг. Европчууд айргийг “кумыс” хэмээн нэрлэдэг. Гүүний сүүгээр эсгэсэн айраг болон адууны мах арьс зэрэг нь цөм монголчуудын өдөр тутмын амьдралын гол хэрэглээний зүйл болдог байв. Тэд бас үхрийг зүйл бүрийн хасаг тэргэнд хөллөдөг. Хонь бол өдөр тутмын идшинд зарах мал болно. Тэмээний тухай гэвэл тоо толгой цөөн байжээ. Онон, Хэрлэн, Туулын 3 голын сав газарт амьдардаг хүмүүс тэмээг төдийлөн ашигладаггүй байжээ. Ан гөрөө нь тэдний хувьд чухал нэгэн аж ахуй байснаар үл барам хүмүүст цэрэг дайны боловсрол олох дадлага, хээрийн сургууль, зэвсгээ бүрэн эзэмших зэрэг чухал үйлдэлтэй байв. Б. Я. Владимирцов МНТ болон “Судрын чуулган”-ыг задалж, “XI-XII зууны монголчуудыг аж амьдралын хэвшил болон үйлдвэрлэлийн арга барилд нь үндэслэж хоёр бүлэг болгон ангилж байна. Ойн иргэн болон талын иргэн болно. Ойн иргэн нь голдуу ан агнан амьдарч, хээрийн иргэн нь мал адгуулдаг байв”

	“Ойн иргэн” болон “Талын иргэн”

	Ойн иргэн бол Байгаль нуурын хөвөө, Енисей мөрний дээд урсгал, Эрчис мөрний хөвөөнд нутаглана.

	Талын иргэн нь Хөлөн, Буйр хоёр нуурын хөвөөнөөс Алтайн нурууны баруун салбар нуруу хүртэлх өргөн уудам хээр тал болон уул хангайгаар нүүдэллэн амьдарч байжээ. Нэг бүлэг нь говь элсний өмнүүр Цагаан хэрмийн араар нутаглаж байв.

	Ойн иргэн нь он цаг улирахыг дагалдан аажмаар талын иргэндээ уусав. XIII зууны монгол хүн нүүдлийн мал аж ахуйгаас гадна бас зохих хэмжээгээр загас агнадаг байв. Өнөөдрийн монголчууд шашны хориг цээрээс болж загас идэхийг цээрлэдэг боловч эртдээ тийм биш байсан юм. МНТ-нд:

	 

	“Өүлэн эх Ононы эрэгт сууж 

	Өлгүүр гох усанд хаяж

	Эрэмдэг загасыг шүүн барьж 

	Эх үжинийг тэжээх бөлгөө

	Зарчимтай төрсөн үжиний тэжээсэн хөвгүүд

	Засагт эрс болон өсөж

	Замагтай усыг шүүрдэн байж 

	Загас жараахай гохдон барьж

	Заяат эхээ тэжээх болов” 

	 

	хэмээн толгой холбох хэлбэрээр загас агнуурын тухай тэмдэглэж буй.

	Тэд бага хэмжээний ч гэсэн тариалан эрхэлж байсан эсэх тухай тодорхойгүй. XIII зууны сүүлчийн үеийн хятад хүн Жан Дэ Хуй Хархорум орчмын тухай дараах мэт тэмдэглэн үлдээжээ. “Суугаа хүмүүсийн олонх нь тариалдаг. Түүнийгээ бүр ус татаж усална. Завсарт нь бас ногооны хашаа ч байдаг” гэжээ.

	Бас тэр Хэрлэн мөрний эрэгт суурьшиж байгаа хүмүүсийн тухай ярихдаа “Мөрний эрэгт монгол, хятад холилдон суурьшиж байна. Тэд цөөвтөр байшин гэртэй зохих хэмжээгээр тариалдаг боловч, зөвхөн олс болон буудай ажгуу” хэмээжээ. Энэхүү бага хэмжээний тариаланг эрхэлж байсан хүмүүс бараг хятадууд байсан байх. Гэвч аль эрт Хүннүгийн үед ногоо тарьж байсан учраас энэ цаг үеийн монголчууд ногоо тарихыг мэдэхгүй гэж нотолж чадахгүй. Гэвч монголчуудын ихэнх нь өмнө хэсгийн хятад болон Енисей мөрний урсгал дагуу орны киргизүүдээс амуу будаа авдаг байжээ.

	Монголчууд ба Алтан улсын хооронд ч арилжаа худалдаа хийдэг байв. Алтан улс монголчуудаас адуу, арьс шир зэргийг оруулан, монголчууд Алтан улсаас амуу будаа, хувцас хунар, төмөр зэвсэг зэргийг голдуу оруулдаг байжээ. Эдгээр бүхэн нь боомтын солилцооны газар Фү жэү (Цагаан нуурын өмнөх Хэ Чин Хү) болон Жин жэү (Далан хар уулын хойно Цагаан Татарын нутаг) арилжаа худалдааны захыг дамжин явагдаж байжээ. Уйгур худалдаачдаар дамжсан өрнө дахинтай хийх арилжаа худалдааны тухай одоо түр ярихгүй.

	Дээрх бол XIII зууны үеийн монголчуудын аж ахуйн аж ахуй амьдралын тухай зураглал болно. Үүнээс гадна тонон дээрэмдэхийг бас дурдах ёстой. Тонон дээрэмдэхийг угтаа зөвхөн дан булаан дээрэмдэхээр үзэж ирсэн боловч, үнэндээ монголчуудад авч хэлбэл энэ үйл ажиллагаа нь тэдний үйлдвэрлэл амьдралынх нь чухал арга хэлбэр байсан юм. Өмнөдийн суурин соёл иргэншлийн улстай улс төрийн талаар энх тайван байсан үед бас тэгээд монголчуудын нийгэмд өлсгөлөн гачиг үүсээгүй үест арилжаа худалдаа хийх нь боломжтой байсан боловч, энэ хоёрын аль нэг нь тэнцвэрээ алдвал, тонон дээрэмддэг байжээ. Ерөнхийдөө монголчуудын нийгэмд үйлдвэрлэл хөгжөөгүйгээс болж, тэдний аж ахуй амьдрал нь бүдүүлэг нүүдэлчдийн хэв шинжээ хадгалсаар л байжээ.

	 

	Монголын нийгмийн байгуулал - гэр бүл

	Монголын нийгэм нь эцгийн эрхт овгийн байгуулалт болно. Овог гэдэг бол цусан удам нэгтэй хүмүүсийг зааж тэр нь эцгийн цусан удам болно. Өөрөөр хэлбэл овог төрлийнхөн адилхан нэг өвөг дээдсээс салбарлан гарч, тэр нь улмаар олширч салаалах үест хүн нэг овог дээдэстэй гэдгээ мэдэрч, эцгээс ясыг, эхээс махыг олдог гэх ойлголт үүсжээ.

	Яс адил хүмүүс өөрөөр хэлбэл адилхан овог төрлийн хүмүүс хоорондоо суудаггүй, харь овгоос гэргий авах ёс ингэж үүсжээ.

	Гэвч Монголд тотем шүтлэгийн ул мөр одоо болтол халагдаагүй байна. Тэдний овог ястны хамтын тахилга тайлгад зөвхөн адилхан овог ясны хүмүүс л оролцох эрхтэй. Хэдийгээр төрөл садан нь ч гэсэн харь удамтай л бол ийм тайлгад оролцуулдаггүй.

	Тэгвэл зөвхөн хүний нэрээс өөр овгийн дуудлага байхгүй. Нүүдэлчин ард хэрхэн өөрсдийн овог төрлөө ураг цадигийг цээжилдэг байсан бэ? Тэр бүх аймаг тус бүртээ ил тодорхой угийн бичигтэй. Учир нь монголчуудын заншил бол өвөг дээдсийнхээ уг удмыг хадгалан шинэ төрсөн хүүхэд бүрд зааж мэдүүлдэг болохоор дотор нь өөрийн аймаг уг гарлыг мэддэггүй нэг ч хүн байдаггүй (Рашид Ад Дин).

	МНТ болоод Рашид Ад Дины “Судрын чуулган”-д “Хэнээс хэрхэн яаж уламжилж ямар овогтон болов” гэх мэтээр овог аймгийн уг эхийг танилцуулсан олон арвин үлгэр түүхийг тэмдэглэсэн байна.

	Овог төрлийн уг язгуурыг эсгий гэр дэх тулганы хажуу буюу малдаа явах зуураа ахмад нь хүүхэд ач нартаа эртний үгийг эш татаж, өвгөдийн үгийг үндэс болгож сонсгон цээжлүүлдэг байна.

	Бид энгийн үед цусан удмын мэдрэмж бол зөвхөн суурьшил иргэншлийн нийгэмд л байж, “хүдэр чийргийг хүндэлж, хөгшин буурайг доор үздэг” нүүдэлчдийн дунд ийм мэдрэмж тааруухан хэмээн сэтгэдэг боловч, монгол хүн эцгээсээ дээш долоон үеэ цээжилдэг мөртөө эдгээр долоон үеэ нэрлэх тусгай дуудлагатай юм.

	Нэлээд хожуу үе болоод төрөл садны дуудлагаар баялаг үгийн сантай хятадын нөлөөг хүртсэн боловч, япон хэлний дуудлагатай адилтгавал үнэндээ туйлын арвин байгаа билээ.

	Тэд “эцгийн тал” болон “эхийн тал”-ын төрөл садныхаа дуудлагыг тодорхой ялгаж чадна. Нэгэн хэвлийгээс төрсөн уг нэгтэй төрөл гэсэнтэй эсрэгээр ураглахаар дамжсан барилдлагын ураг онцгой үед худ хэмээн дууддаг.

	Жаахан тодруулж яривал “яс” нэгтэй хүмүүсийг бас ураг хэмээж тэр нь “төрөл садан, цусан төрөл” зэргийн утгаар илэрч байсан. Эртний Монголд буй бүхий овог ястны ураг болон жад (Жадран г.м.) гэсэн хоёр зүйлд хувааж байжээ. Бид энд монголчуудын ураг хуримын хэлбэрийн тухай өгүүлэх шаардлагатай. Урьдаар анхаарах чухалтай үг бол худ болно. Цус хол нэг аймаг болон нөгөө аймгийнхан тус тусын хүүхдийнхээ үеийн үеэр ураг барилдуулахаар сүй тогтсон харьцааг худ гэдэг.

	Ийм заншил киданчуудын дундаж харагдаж байдаг мөртөө монголчуудын жишээгээр бол дараа ярих гэж байгаа Хонгирад аймаг болон Боржигон аймгийн хоорондох харьцаа болно.

	Монголчуудын нийгмийг ойлгоход мартаж болох үл болох бас нэгэн зүйлийн ураг хуримын хэлбэр болбоос хураан залгамжлах ургийн заншил болно. Өөрөөр хэлбэл “эцэг нь үхвэл хөвгүүн нь хойд эхийгээ, ах нь үхвэл дүү нь бэргэнийгээ гэргий болгох” ёс болно.

	Ийм заншил нь нэгэн эр олон эхнэр буулгах дүрэмд суурилсан нүүдэлчний нийгэмд ерийн хэрэг. Харин эш ёсны ухамсраар чанга хятад хүний хамгийн эгдүүцдэг зүйл байжээ. Юань улсын үе болж ирээд энэ нь яршиг төвөг ихтэй нийгмийн асуудал болж хувирчээ.

	Нүүдэлчдийн нийгэмд эмэгтэй хүний байр суурь туйлын чухал өндөр байсан юм.

	Эрэгтэйчүүд голдуу ан гөрөө, дайн байлдаанд явна. Эсрэгээр эмэгтэйчүүд гэрийн эзэгтэйн хувиар гэр бүлийн аар саар ажлыг хийх буюу мал сүрэг арчлах, эсгий хийх зэрэг үйлдвэрлэгчийн үүрэгтэй хүмүүс байв. Дайн дажны үед цэрэг даган цэргийн хоол хүнсийг хангах ба мал сүрэг арчлах ажлыг ч хийж байв. Эмэгтэйчүүд бас үр хүүхдэдээ туйлын их эрх сүртэй байв. Монголын эзэнт гүрэн байгуулагдсаны дараах хатдын төр барьсан түүхүүд үүнийг тодорхой гэрчилнэ.

	Монголчуудын нийгэмд отгон хөвгүүн нь эцгийнхээ гал голомтыг залгамжилдаг болохоор Отчигин хэмээн нэрлэдэг. “Отчигин нь голомт болон гэрийн эзэн болно. Хамгийн бага хөвгүүнийг отчигин (бас эзэн) хэмээн дууддаг.” (Рашид Ад Дин) Отгон хөвгүүн нь голомт сахидаг байв. Тэгвэл яагаад отгон хөвгүүд нь голомт сахих болсон бэ? Үүний тухай энд төр өгүүлэхгүй. Гэвч ингэж хийх нь ахмад хөвгүүдийг гадуурхаж байгаа явдал биш юм. Бэхи-ийн дүрэм (бөөгийн багшийг бэхи хэмээдэг. Онцгойлон мэргэд болон ойрад (ойн иргэн) толгойлогч болон ахмад бөөгийн цол)-д голдуу ахмад хөвгүүдийг бэхи өргөмжилдөг байв.

	Монголын нийгмийн байгуулал - зэрэг дэв

	Дундад зууны Монголын нийгмийн байгууллын хамгийн бага нэгж бол айл байжээ. Дараа нь яс овог болно. Энэхүү овог аймгийн хүмүүсийг иргэн гэдэг боловч тэр нь ямар нэгэн улс төрийн шинжийг хадгалдаггүй байв. Сүүлээр нь “төрийн иргэн, ард иргэн” гэсэн утгаар илрэх болжээ. Монгол хэлэнд бас нэгэн улс хэмээх нэр томьёо бий. Дундад зууны үеийн Монголын нийгмийн байгууллын тухай судалсан Владимирцовын үгнээс иш татвал: Овог, овгийн салбар, аймгийн холбоог улс (иргэн-харьяат газар), (иргэн-хувийн газар) хэмээн нэрлэж, улс нь улс төрийн шинжтэй бүлэглэл болон бүрэлджээ.

	XI, XII зууны тал нутгийн нийгэм нь XIII зуун хүртэл иргэнээсээ нэгдсэн Монгол улсын хэлбэр лүү хувирах цаг үе байв. Тиймийн тулд МНТ-нд бичигдэх үеийн тал нутагт нэгэнтээ зэрэг дэв байр суурийн хувиралт харагдах болжээ.

	Эдгээрийг их төлөв ноёрхогч ангит язгууртан, энгийн ард ба боол гэх мэтээр хувааж болно.

	Язгууртны дотор хаан дараа нь янз бүрийн цолтой ноёд болно.

	Баатар цэцэн мэргэн зэрэг монгол онцлогтой цолноос гадна тайж ван зэрэг цол ч байв.

	Ноён, зуутын ноён, мянгатын ноён, түмтийн ноён гэсэн үе залгамжлах цэргийн ахлагчийг заадаг мөртөө заримдаа “гол ноён”, “газрын эзэн”-ийг заадаг.

	Бараг XI зууны үес тэд баруун зүгт нүүж түрэг удмын хүмүүстэй ойртсоноос түрэг хэлний билиг болон уйгур хэлний тигин гэдэг цол, төвөд хэлний хамба гэдэг цолуудыг зээлэн хэрэглэх болжээ. Гэвч эдгээр цол монгол хүний өөрийнх нь биш болохоор энд түр орхиё.

	Хаан ба хан хэмээх цол нь овог аймгийн холбоос цогцсын ахлагч байснаасаа нүүдэлчний эзэнт гүрэн байгуулагдахад зөвхөн төрийн эзнийг заах болов.

	Баатар, ноён нь язгууртны хувиар ус өвс элбэг бэлчээр нутаг болон олон арвин гэрийн хүн ба боол хийгээд мал зэргийг өмчилж байв.

	Захирагдагч анги болох ард заримдаа бол түрэг хэлний харц бол ямар ч маргаангүй чөлөөт иргэн болно.

	Үүнд нэг дархан боолоос чөлөөлөгдсөн хүн буюу гааль цэргийн албанаас дархлагдсан хүнийг зааж тогтоосон мянгатын ноёнд харьяалагдаж байв. Тэд нэг ноёноос нөгөө ноёны харьяалалд дураараа шилжиж болдоггүй.

	Хар ястан дайлан дагуулагдсан аймаг бүлэг ба овог төрлийн онго боол хийгээд өөрийн ба харь овог зэрэг эл төрлийн овгоос гаралтай хүмүүс байв.

	Хамгийн доод дэсийн боол нь ч бидний ойлгодог боолтой адилгүй юм.

	Боолд хоёр төрөл байв. Онго боол гэдэг бол хувийн өмч хөрөнгөтэй хувь хүний зохих эрх чөлөөтэй хүмүүс байж эзэнтэйгээ хамт нүүдэллэн амьдардаг байв.

	Дараа нь өтөг боол болно. Өтгө боол болбоос бидний ойлгогдог шиг боол болно. Тэд эзэндээ харьяалагдаж хувийн өмч гэж үгүй. Олонх нь дайны олзлогдогсод байсан болохоор хоёр үе дамжаад харцаас дээгүүр байр суурьтай болдог байв.

	Онго боол болон эзний хоорондох харьцаа нь сүүлдээ феодалын эзэн ба гэрийн хүний харьцаа болж хувирав. Бас тэгээд энэхүү боол нь эзэнтэйгээ харьцаагаа тасалж болдоггүй. Гэвч боол ч “гэрийн хүн” ч тэр эрх чөлөөт иргэн болж чаддаг байжээ. Гэрийн хүний дотор энэ үндэстний нийгмийн онцлогийг харуулсан инж хуримлах үес шинэ бэрийг дагаж очдог эрэгтэй эмэгтэй хүмүүсийг хэлж байжээ.

	 

	Шүтлэг бишрэл

	Өдөр шөнө ялгалгүй нэгэн адил хөвөө хязгааргүй үргэлжилсэн тал хээрээс өөр юу ч үгүй байгаль болоод амьдралын хатуу ширүүн нөхцөлтэй орчинд үзэл онолтой, утга гүн шашин шүтлэг буй болж чадахгүй. Монгол хүний шүтлэг болбоос бөө мөргөл байв. Энэ шүтлэг нь тэнгэрт, газарт, ууланд, гол мөрөнд, өвс модонд бас тэгээд галд гэх мэтээр түмэн бодист сүнс оршдог хэмээн итгэж, бөөгийн онгод сахиус ба хүний хооронд улаачлах үүргийг гүйцэтгэн, сахиусны санааг уламжилж, өвчний үндсийг арилгах гэсэн туйлын бүдүүлэг шинжтэй шүтлэг болно.

	Бодитойгоор хэлбэл тэнгэрийг ч, сахиусыг ч адилхан тэнгэр хэмээн нэрлэж энэ нь хамгийн дээд шүтээн болно. “Мөнх тэнгэр” гэх ба “Мөнх тэнгэрийн хүчин дор” гэх мэтийн хэллэгийг албан бичигт ч, хувь хүн ч ялгалгүй хэлж байв. Үнэндээ энэ нь ямарваа хэрэг учир бүгд тэнгэрт эрхшээгдэх гэсэн ухагдахуун болох юм. Тэдний ноён язгууртнуудаас эхлээд харц ард хүртлээ тэнгэрийг шүтдэг. Газрын сахиусыг Этүгэн хэмээж эх болсон газар хэмээн дээдэлдэг.

	Тэнгэр тахих газрыг зөөли хэмээж, махыг модонд өлгөн тайлга хийдэг. Бас цагаан зүсмийн гүүний сүүг тэнгэр, газарт цацдаг. Үүнийгээ цацал өргөх гэдэг. Сахиусны дүрийг төсөөлөн дүрсэлж онгон гэгчийг хийдэг. Шарын шашин энэ үндэстний дотор нэвчиж орсны дараа бөө мөргөлтэй хутгалдан орших болов. Монголын бөө мөргөлийг өгүүлэхэд бэхи-ийн ёсыг өгүүлэхгүйгээр үл болох учир үүний тухай өөр хэсэгт нарийн өгүүлэхээр байна.

	Газар зүйн байршлаар Хятадтай ойрхон бас тэгээд Алтан улсын улсаас зугтан дүрвэгсэдтэй хэлхээ холбоотой байсан учир монголчууд Бурханы шашны тухай аль эртнээс мэдэж байсан билээ. Гэвч Бурханы шашин тухайн үеийн монгол хүний сэтгэлийг эзэмдэж чадаагүй юм. Хүн төвт гүн ухааны онцлог бүхий Бурханы сургаалыг ойлгох нь тэдэнд нэлээд хүчир төвөгтэй явдал байснаас болсон байж магадгүй.

	Христосын шашин (несториан мөргөлтөн) говийн умард хэсгээр Сайн мэдээгээ дэлгэрүүлсэн нь ч урьдаар түрэг угсаатны онгуд, найман зэргийн аймгуудын дунд л дэлгэрч, монгол мөргөлөнтэй болсон нь нэлээд хожуу үеийн учир болно.

	Исламын шашныг элсэн цөлийн шашин хэмээн тэд дөхөмхөн ойлгосноос дэмий ойшоосонгүй байсан байж магадгүй. Гэвч Монголын эл хаадын дотроос хамгийн эрт Исламын шашныг итгэж муслим болсон хүн бол Ил хаант улсын Хасан хаан болно.

	Тал нутгийн Монголчууд аливаа шашныг эрх тэгшээр үздэг байсан боловч ерөөсөө Аллахыг шүтээгүй билээ.

	Аймгийн тухай

	Өргөн уудам Монголын өндөрлөгт олон овог аймаг аж төрөн амьдарч байв. Миний бие энэ номдоо одоо болтол Монгол үндэстэн гэдэг нэр томьёог дэмий анхаараагүйгээр хэрэглэж ирсэн юм.

	Гэвч үүнд хэдэн арван овог аймаг хамааран харьяалагдаж өөр өөрийн гэсэн зан заншил уламжлал ба нутаг бэлчээртэй байжээ. Үүний тухай Рашид Ад Дин-ий “Судрын чуулган”-ы аймгийн тухай танилцуулгын хэсэгт тодорхой тэмдэглэж байна. Бас МНТ-нд ч эдгээр аймаг овог угсааны гарал үүсэл болон нэрийнх нь үүсэл гарлын тухай нарийн бичигдэж байгаа юм. Эдгээрээс энд зөвхөн Чингис хааны удам угсаатай гүнзгий харьцаа холбоотой хэдэн аймгийн тухай танилцуулъя.

	Монгол удмын аймаг овог угсаатны угсааны тухай

	Рашид Ад Дин-ы “Судрын чуулган”-д тэмдэглэснээр монголын эртний өвөг дээдсийн хүн ам нь олшроод, Эргүнэ хунд багтахаа больсноор, хүдэр хайлуулж, Эргүнэ хунгаас гарсан үед арван долоон аймаг байсан гэжээ.

	Бас Алунгоо гэрлээр жирэмсэлж төрүүлсэн 3 хөвгүүний удмыг Нирун монгол хэмээж, Нирун монголоо 16 ястан ба хиад ястан гэсэн 2 салаанд хуваадаг.

	Хиад нь бас хиад болон хиад боржигин овог хэмээн хуваагдаж, боржигин овгоос Чингис хаан төрсөн байна.

	Ерөнхийлөөд хэлбэл Монгол хэмээгч уулдаа нэг овог аймгийн нэр байснаа сүүлээр нь нэлээд хэдэн овог аймагт хуваагдаж, эдгээр олон аймаг нь өөр өөрийн гэсэн ястан болжээ. Тэдний оршин амьдарч байсан газар нутгийн тухай өмнө хэсэгт нэгэнтээ өгүүлсэн билээ. Даруй Байгаль нуурын өмнө хэсэгт байж, Чингис хааны угсаа удмынхан Бурхан Халдун уулын хавиар оршин амьдарч байв.

	Татар аймаг XII зууны хамгийн хүчирхэг аймаг болбоос Татар аймаг болно. Тэд Монголын өндөрлөгийн дорнод биеийн Буйр нуурын хавиар нүүдэллэн амьдарч байв. Хятадууд дада хэмээн нэрлэж тэднийг боловсон ба зэрлэг хэмээн хоёр төрөлд хуваажээ. (Хятадуудын өгсөн энэ нэрийдэл туйлын ээдрээтэй. Чингис хааныг зэрлэг татар гэж Онгуд мэтийн түрэг удмынхныг цагаан татар хэмээн нэрлэжээ)

	Татар болбоос туйлын хүчирхэг аймаг байсан учраас жижиг дорой аймаг овог ястнууд татар хэмээн өөрсдийгөө нэрлэдэг байсан нь сүүлдээ түрэг угсааны нэр болжээ. Монголчуудын Европт хийсэн аян дайн нь хүмүүсийг аюул зовлонгийн далай далайд живүүлснээс эрлэгийн орноос ирсэн элч хэмээгдэж, “...Татар хүнийг тэдний тамын орон руу нь хөөж явуулсугай”... хэмээх III Хенригээс II Придрих-т илгээсэн захидлын алдарт үгэнд үндэслэж, Азийн үндэстнүүдийг ч татар хэмээн нэрлэхэд хүргэсэн юм.

	Рашид Ад Дин энэ аймгийг зургаан овогт хуваасан байна. МНТ-нд долоон овогт хуваажээ.

	 

	Хэрэйд аймаг

	Хангай, Хэнтий уулын хоорондох нутаг, Орхон, Туул голын урсгал дагуу оронд энэ аймаг оршин амьдарч байжээ. Тус аймгийг өнөөхөн болтол түрэг удамтай хэмээн итгэж ирсэн боловч, монгол удамтай хэмээн үзэх нь зүйтэй. Таван овгоос бүрэлдэж байсан боловч, МНТ-нд зүрхэнд жирхэн (Жүрхэн), донгойд, түвхэн гэсэн гурван овог нь овгийн нэрийн нэрийг л тэмдэглэж буй за.

	 

	Найман аймаг

	Тус аймаг болбоос Хангай, Алтайн нурууны хооронд нутаглаж байв. Түрэг удамтай боловч, “тэдний зан заншил нь монголтой төстэй” хэмээн Рашид Ад Дин тэмдэглэгджээ. Найман аймгийн газар нутаг өргөн уудам. Зүүн тийш Хэрэйдийн нутагт хүрч, хойд зүгт Хиргисийн нутагтай залгалдан, өмнөш Алтай уул тулж байв. Тус аймаг нь яагаад Найман хэмээн нэрлэгдэх болсон тухай бас түрэг хэлээр хэрхэн нэрлэдэг байсан тухай тодорхой тэмдэглэл үгүй. Найман аймаг нь Монголын өндөрлөгийн овог аймгуудын дотор хамгийн хүчирхэг нь төдийгүй хамгийн алдартай байсан юм. Сүүлд Чингис хаантай өшөөрхсөн Даян хааны хүү Хүчлэг болбоос найман аймгийн хүн болно.

	 

	Онгуд аймаг 

	Мони уулын хавиар нутаглаж байсан түрэг угсааны аймаг. Хятадуудын хэлдгээр цагаан татар болно. Онгуд гэгч нь хэрэм гэсэн утгатай түрэг үг болно. Алтан улсын хилийг сахиж байсан учраас ийнхүү нэрийдэх болсон гэдэг. Рашид Ад Дин-ий “Судрын чуулган”-д дурдсанаар онгуд аймаг бол өндөр соёлтой байжээ.

	 

	Мэргэд аймаг 

	Байгаль нуураас өмнө Сэлэнгэ мөрөн, Орхон, Туул голын доод урсгалын дагуу газарт нутаглаж байв. Дотроо дөрвөн овогтой. Мэргэд аймаг болбоос Чингис хааны хамгийн өшөөт дайсан байсан юм.

	Үүнээс гадна олон овог аймгууд өөрсдийнхөө ахлагчаар удирдуулан, Монголын өндөрлөгт заримдаа эсэргүүцэн, заримдаа эвсэж, яван явсаар монгол аймгийн боржигин овгийн хиад ястан эцгээсээ өнчирч ядуу гачиг амьдралыг туулсан, тал нутгийн язгууртны хөвгүүн болох Тэмүжин гэгч нэгтгэснээс Их Монгол улсын цул бүрэлдэхүүн үндэстэн болж хувирсан юм.

	 

	
 

	II бүлэг : ӨСВӨР ИДЭР НАС, ЭЦЭГ ЭХИЙНХ НЬ ТУХАЙ

	 

	Чингис хааны төрсөн он жил тодорхойгүй. Харин нас барсан жилийн тухайд 1226 он эсвэл 1227 он гэсэн дээр бүгдээр санал нийлж буй. Хэдэн настайдаа нас барсан тухай ч 72, 66 нас гэх мэтээр нэлээд зөрөөтэй. Түрүүндээ Юань улсын судар-т хий настайгаа 66-тай нас барсан гэж бичдэг бол Рашид Ад Дин 72 настай байсан гэсэн хоёр тэмдэглэлээс нэг нь зөвшөөрөгдөж байв. Гэвч нэн залуухан жаран нас гэсэн түүхэн материалыг илрүүлсэн юм. XIV зууны дундаж үеийн Юанийн түүхэн хүн Ян Вэй Жингийн бичсэн “Эш удмын тайлбар”-т Чингис хааны мэндэлсэн жил болбоос Сүнгийн Тайзун хаан (Жоу Ен Кан)-тай адилхан улаагчин гахай жил гэжээ. Энэхүү материал нь санд дарагдаж байсан болохоор итгэж болно гэгдэж байв. Үүнийг анх Францын эрдэмтэн Пеллио дурдсан шиг байгаа боловч, нэлээд эрт Ке Шу Мэн гэдэг хүн дурдаж өнгөрсөн билээ. Энэ бол нэгэн шинэ үзэлт болно.

	XII зууны дундаж үеийн дараахан Ар Монголын нутгийн Онон мөрний хөвөөн дэх Дэлүүн болдог хэмээх газарт цасан шуурганд дарагдсан эсгий гэрийн дотор нэгэн хөвгүүн дуу тавин орилов. Саяхан төрсөн энэ хөвгүүн баруун гартаа нөж атгаж тухайн үеийн монголын үгээр бол “нүдэндээ галтай, нүүрэндээ цогтой” бэлгэ шинж бүрдсэн байв. Гэвч энэхүү нярай хөвгүүн сүүлээр нь Чингис хаан хэмээх нэр сүрээр дундад зууны дэлхийн их байлдан дагуулагч болох заяатай гэдгийг хүмүүс хэрхэн төсөөлж мэдэх билээ. Заримдаа бурхан сахиус бас дур зоргоороо байдаг. Умард Азийн эзгүй зэлүүд талд бөмбөрцгийг донсолгож түүхийг хувиргасан баатар хөвгүүнийг төрүүлсэн юм.

	Эцэг нь Есүхэй баатар талын язгууртны сурвалжлалт удмын боржигин овгийн хиад ясны ахлагч байжээ. Орчин үеийн үзэлтээр айл гэрийн удам угсааг дэмий хайхрахгүй болсон боловч эртний нийгэмд бол сурвалжит айлын удам нэгэн үе доройтсон ч тэрхүү сурвалжит удмын нэр сүрээрээ аль нэгэн өдөрт түүхийн тавцанд дахинтай гарах жишээ нэлээд олон буй. Чингис хаан ч адилхан билээ. Иймийн тулд Чингис хааны язгуур дээдсийг нь судлах чухалтай юм.

	Язгуур дээдсийн тухай хоёр зүйлийн уламжлал

	Нүүдэлчдэд тэнгэр, газар, хүн төрөлхтнийг яаж бүтээсэн тухай бурхан сахиусны байгалиас хэтийдсэн ажиллагааг хүүрнэх сахиусны домог гэж байдаггүй боловч монгол хүнд өөрсдийнх нь эх язгуураа уламжилсан хоёр зүйлийн уламжлал буй. Түүний нэг нь бол дээд тэнгэрээс заяат төрсөн Бөртэ Чоно, гэргий Гоо Маралын хамт тэнгис далайг гаталж, Онон мөрний Их Бурхан Халдун ууланд нутаглав гэжээ. Энэ бол Чингис хааны удмын дээдээс дээдсээс нэн эртний 12 үеийн өмнөх дээдэс болно. Энэ нь даруй чоно-буга урагласан домог болно.

	Бас нэг зүйл болбоос Чингис хааны дээдэс Бодончарын эх Алунгоо эр нөхөр Добу мэргэнийг үгүй болсны дараа шөнө бүр гэрийн өрхөөр орж ирэх цэгээн гэрлээр жирэмсэлж 3 хөвгүүн төрүүлжээ. Тэр 3 хөвгүүний отгон хөвгүүн болох Бодончироос Чингис хааны удмын боржигин овог үүссэн юм. Энэ нь гэрлээр жирэмсэлсэн домог болно.

	Нэгдүгээр домог бол Х зууны үед монгол үндэстний дорно зүгээс Онон Хэрлэнгийн дээд урсгал дагуу оронд нүүж ирээд энд харилцан түрэг удмын түрэгчүүд түрэг мэтийн үндэстэнд нөлөөлөгдөж зохиогдсон домог болно.

	Хоёр дахь домог бол Фү И Гуулин (Солонгос) зэрэг үндэстний гэрлээр жирэмслэх домогтой язгуур нэртэй. Энэ нь монгол хүмүүс Дорнодод амьдарч байх үеийн ой дурсамж.

	Монгол үндэстэн энэхүү хоёр зүйлийн уламжлал яриаг хутгасан хэмээн тайлбарлагдаж буй. Мөн ч монгол үндэстний зүүнээс баруунш нүүсэн түүхийн үнэнийг тусгаж байгаа жишээ мөн.

	Бас нэгэн зүйлийн уламжлал яриа байна. Тэр болбоос зөвхөн өрнөдийн исламын түүхэн материалд л харагддаг. Шуудхан хэлбэл дорно зүгийн монголын юм биш. Тэрхүү домог болбоос Чингис хааны мэндлэхээс 2000 жилийн өмнө монголчуудыг бусад аймаг нь дийлээд хоёр эрэгтэй, хоёр эмэгтэйгээс илүү хүн үлдээлгүй хяджээ. Энэ дөрвөн хүн Эргүнэ Хунд зугтан очиж далдлан амьдрах болов. Сүүлээр нь хүн ам нь өсөж үржээд нутаг нь хүрэлцэхгүй шахцалдах болж, эндээс гарах хэрэгтэй болов. Тэгээд тэд байнга төмөр хайлуулдаг төмрийн хүдэртэй газрыг олоод, түлээ түлшээ зэрэглээд ноцоож, 

	70 хөөргөөр тэр хэцийг хайлтал зэрэг хөөрөгдөн, давчуу газраасаа уудам талд гарч чадсан гэдэг. Энэ нь эртний Хөх Түрэгийн уламжлалтай холбоотой яриа гэдэг нь тодорхой байгаа ч Рашид Ад Дин-аас үүнийг үүгээр үндэс болгож энэ аймгийн их гарлыг танилцуулж буй.

	МНТ-нд ч Рашид Ад Дин-ий “Судрын чуулган” дахь энэ аймгийн танилцуулгад ч овгийн үүсэл гарлыг нэг нэгээр танилцуулж байгаа боловч, Рашид Ад Дин-аас хоёрдугаар уламжлал яриа болох Алунгоогийн гэрлээр жирэмслээд төрүүлсэн хөвгүүдээр дээдсээ болгосон Нирун үүнийг 16 овогтонтой Нирун болон хиад энэ нь цаашлаад хиад болон хиад боржигин гэсэн 2 их салаанд хувааж буй.

	Чингис болбоос энэхүү хиад боржигиноос гаралтай гэснийг өмнө нэгэнтээ өгүүлж өнгөрсөн юм.

	Добу мэргэн болон түүний гэргий Алунгоогоос төрсөн 2 хөвгүүн нь эцгийнхээ үхсэний сүүлээр эх нь бас 3 хөвгүүн төрүүлсний тухай сэжиглэж бидний эх ойр төрлийн эрэгтэй хүмүүн үгүй ба эр үгүй бөгөөтөл энэ 3 хүүхдийг төрүүлэв. Гэр дотор ганц Малига баягуд овгийн зарц хүн байна. Энэ 3 хөвгүүн түүний хүүхэд буй за хэмээн эхээс эчнээ хэлэлцэхийг эх Алунгоо мэдээд, хаврын нэгэн өдөр 5 хөвгүүнээ өмнөө зэрэгцүүлэн суулгаж хүн бүрд нэжгээд сумыг хугал хэмээн өгвөөс амархан хугачиж орхив. Бас 5 сумыг нийлүүлж баглаад хугал хэмээн өгсөнд тавуул дараалан оролдож хугалж чадсангүй. Үүнд Алунгоо эх нь эр үгүйгээр 3 хөвгүүн төрүүлсэн учрыг хөвгүүддээ сургаж сонсгов. Эдгээр хөвгүүд болбоос тэнгэрийн хөвгүүд буй за. Үүнийг та нар шиг хар тэргүүт хүмүүнтэй адилтгаж яахан болно. Хамгийн хаад болох цагт харц хүмүүн сая учрыг мэднэ хэмээн багласан 5 сум шиг ах дүү хоорондоо эв найртай нягтрах тухай сургасан. Иймэрхүү үлгэр нь сумны тоо нь адилгүйгээс бус умардын бусад үндэстний дундаж харагдаж байна.

	Их хожуу үед Чингис өөрийн барьсан загасаа булаагдаж, эцэг нэгтэй эх өөр ахтайгаа маргалдахад, түүний эх нь энэ үлгэрийг жишээ татаж өөрийнх нь овог ястан болбоос алтан урагтан байж, бусад овог ястантай адилгүй хэмээн сэнхүүлжээ. Иймэрхүү ихэс дээдсийн үлгэр нь хааны эрх сүр бүрдэх үйлсэд төр байгуулсан үлгэр болж хувиран өөрийн өөрийнхөө овог ястан нь бусад овог ястнаас дээгүүр шилдэг хэмээн тайлбарлагдах болдог.

	Хааны эрх сүрийг бурхан сахиуснаас ивээдэг гэсэн яриа ингэж буй болдог байна. Ингэснээс хаан болбоос тэнгэрийн заяагаар төрсөн Богд хэмээн хүндлэгдэх болдог. Өөрийнх нь эцэг нь үгүй болсны дараа хамгаас үгээгүй ядуу хүчир зовлонд унасан үед ч энэхүү итгэл үнэмшил нь Тэмүжинд сэтгэлийн хат суулгаж байлаа. Тэрээр цэцэн мэргэн эхийнхээ сургаалыг дагадаг байлаа. Түүний эцэг нь дөнгөж аравтын дарга байсан хэмээн тэмдэглэсэн итгэмж муутай хятадын түүхчийн тэмдэглэл бий. Гэвч тэр баатар цолтой нэлээд хэмжээний мал бэлчээр болон гэрийн хүн, боолтой тал нутгийн язгууртан байв. Эх нь Өүлэн гэдэг нэртэй Есүхэйн булааж авсан бүсгүй байжээ. Хэрхэн булаан авсан тухай МНТ-нд уран дүрслэлээр бичиж үлдээжээ.

	Тэр цагт Есүхэй баатар Онон мөрөнд шувуу агнаж байв. Тэгэхэд мэргэдийн Их Чилэдү хэмээх хүмүүн Олхонуд аймгаас эм аваад буцаж яваатай тааралдав. Шинэ бэрийн өнгө зүс гоо үзэсгэлэнтэй байснаас, өөрийнхөө гэргий болгоё хэмээн бодож гэртээ давхиж ирээд, ах Нигүн тайж болон дүү Даридай отчигоныг дагуулан мордож хөөв. Гүйцэж очвоос тэр айж хурдан ухаан морио ташуурдаж уулын бэлээр зугтаав. Гурвуулаа түүнийг хөөв. Их Чилэдү зүг буруулан эргэж, тэргэндээ хүрч ирсэн ч нэгэнт мултарч чадахгүйгээ мэдээд, Өүлэн өгүүлрүүн: “Тэр гурван хүний учрыг мэдэв чи. Тэдний царай сэжиглэмээр байна. Чиний аминд хор хүргэх болмуй. Амьд мэнд үлдвээс эхнэрийг олоход бэрхгүй. Мухлаг тутам охид бий. Тэрэг тутамд хатад бий. Хэрвээ намайг санах бөгөөс дахин авсан гэргийг миний нэрээр нэрлэгтүн. Одоо амиа арчлан миний үнэрийг үнэртэж яв” хэмээгээд өмссөн цамцаа тайлж өгөв. Есүхэй нарын гурван хүн уулын хошууг тойрч нэхэж ирэхэд, Их Чилэдү Онон мөрөн өөд зугтаав. Түүнийг гурвуулаа хойноос нь нэхэж, долоон даваа давтал хөөж орхиод, Өүлэн үжинг авч, Есүхэй баатар тэргийг нь жолоодон хөтөлж, ах Нэгүн тайж тэргүүлэн дүү Даридай отчигин хажууд нь дагаж явав. Үүнд Өүлэн үжин өгүүлрүүн: “Миний эр Чилэдү сэрүүн салхинд сэвлэг үсээ хийсгэж, хээр хөдөө гэдсээ өлсгөж яахан зовж яваа бол. Эдүгээ би хоёр сэвлэг үсээ хойш урагш унжуулж яахан одно” хэмээгээд Онон мөрнийг долгилтол ой шугуйг ганхтал их дуугаар уйлахад, Даридай отчигин хажуугаас нь өгүүлрүүн: “Тэврэх хайртай эр чинь тэртээ давааг давав. Уйлан санах эр чинь ус мөрөн гэтлэв. Хайлж уйлавч харж чамайг үзэхгүй. Хайж ирэвч хаалга зам нь олдохгүй. Дуугүй бай” гэж ятгав. Энэ бол МНТ-ы зохиогчийн хамгийн оргилуун бадрангуй дүрслэлтэйгээр бичсэн үйл явдал болно. Энэ үйл явдлын тухай мөн 1630 оны сүүлээр зохиогдсон “Хаадын үндсэн хураангуй Алтан товч” хэмээх сударт хачин сонин уламжлалаар бичиж үлджээ. Монголчуудын зан үйлийг ойлгоход энэ уламжлал хэрэгтэй болохоор энд дагалдуулал болгоё. Есүхэй баатар Даридай отчигин хоёр дүүтэйгээ ан гөрөө хийж явтал нэгэн чандага гэнэт огло харайн гүйжээ. Юу болов гэтэл тэнд нэгэн эхнэр шээсэн ажгуу. Тэдгээр тэрэгний мөрөөр хөөн шинжиж, Есүхэй дүүдээ: “Тэр эмээс сайн хөвгүүн төрөх болно” хэмээн хэлээд, тэрэгний мөрөөр нь нэхэж үзвэл, Чилэдү эхнэрээ аван харих аж. Үүнээс хойш хэсэг нь МНТ-той бараг адилхан юм. Энд анхаарууштай нь гэвэл эмийн шээсний мөрийг хараад, сайн хөвгүүн төрөх эсэхийг магадлан шинжсэн явдал болно. Иймэрхүү зан үйл якут үндэстэнд ч байдаг.

	Тэмүжин мэндэлсэн нь

	Өүлэн эх ийнхүү Есүхэйн эм болж дэмий удсангүйгээр дэлхийг байлдан дагуулагчийг төрүүлсэн юм. Есүхэй баатар Татар аймгийг довтолж Татарын Тэмүжин Үгэ-г барьж ирэх үед хөвгүүн төрснөөс дайсны баатар жанжны нэрээр Тэмүжин нэрийг өгөв. Тухайн үеийн заншлаар бол төрөх үест тохиолдсон үйл явдлыг дурсгал болгон хүүхдэдээ нэр өгдөг байжээ. Тэмүжин гэсэн үг нь монгол хэлний төмөр гэдэг үгнээс гаралтай төмөрчин гэдэг үгтэй авианы талаар адил болохоор Тэмүжин болбоос төмөржин байсан гэсэн эртний уламжлал буй.

	Гэвч МНТ-нд Есүхэйн татаарыг довтолсон он өөрөөр хэлбэл Тэмүжиний мэндэлсэн он жилийн тухай тэмдэглэсэнгүй. Рашид Ад Дин 1155 он хэмээж буй. Энэ нь хөхөгчин гахай жил болно. Тэр хоёрын дундаас ууган хүү Тэмүжин, Хасар, Хачиун, Тэмүгэ гэсэн 4 хүү, Тэмүүлэн гэсэн ганц охин төрсөн юм.

	Тэд хоорондоо хоёр насны зөрөөтэй байв.

	Ураг тогтсон нь

	Тэмүжинийг 9 настай (Рашид Ад Дин-ий өгүүлэхээр бол 13 настай) тэр жил эцэг нь түүнд бэр гуйхаар болж Боржигон овогтон лугаа худ ургийн харьцаатай олхонуд аймаг руу Тэмүжинийг авч мордов. Зам дунд Цэгцэр, Чихаргуу хэмээх уулын хооронд Хонгирад аймаг (олхонудын нэг салаа) аймгийн Дай сэцэнтэй уулзжээ. Дай сэцэн өөрийн охин Тэмүжинээс нэг нас эгч Бөртэг тэдэнд үзүүлэхээр болжээ. МНТ дахь энэ хэсэгт агуулга нь үнэнхүү утга зохиолын шинжтэй юм. Дай Сэцэн Есүхэйд: “Энэ хөвгүүн чинь нүдэндээ галтай, нүүрэндээ цогтой хөвгүүн байна. Би энэ шөнө нэгэн зүүд зүүдлэв. Цагаан шонхор шувуу наран саран хоёрыг атган нисэж ирээд, миний гар дээр буув. Ямар сайн тохиол учрах болов уу гэж би бусдад хэлсэн бөлгөө. Есүхэй худ чи хөвгүүн дагуулж ирсэн нь даруй миний зүүдний тайлбар болов уу” гэж хэлээд Хонгирад аймагт эртнээсээ хацар гоо охид арвин байж, тэднийгээ хасаг тэргэнд суулгаж, хар буур хөллөж, хааны хатан болгодог заншилтай гэснийг толгой холбон уянгалж, надад өчүүхэн охин бий хэмээн гэртээ урив.

	Охиныг үзвээс бас нүүрэндээ гэрэлтэй, нүдэндээ галтай гоо үзэсгэлэн охин байв. Тэмүжинээс нэгэн нас эгч байлаа. Дараа өглөө нь Есүхэй төв ёсоор охиныг нь гуйсанд, “олон удаа гуйлгаж, өгвөөс эрхэмлэгдэх, цөөн удаа гуйлгаж өгвөөс доромжлогдох гэдэг боловч охин хүний заяа нь төрсөн гэртээ өтлөхгүй тул охиноо өгье. Чи хөвгүүнээ хүргэн болгож, манай гэрт үлдээ” хэмээн хэлээд зөвшөөрөв.

	Урьд нь “нүдэндээ галтай, нүүрэндээ цогтой” хөвгүүн болохоор охиноо өгөх гэж байснаа, одоо болохоор шууд өгөхөд эргэлзэх болсон шигээр өгүүлэмж нь өмнө хойноо зөрчилдөж байна.

	Рашид Ад Дин-ий тэмдэглэлд үндэслэвэл ийм зүүдний тухай үлгэр байхгүй. Дай Сэцэн анхандаа охиноо өгөх дургүй байснаас их хөвгүүн Алчи ноёны ятгалгаар охиноо өгөхөөр зөвшөөрсөн гэж байна.

	МНТ-ы зохиогчийн хувьд Рашид Ад Диний бичсэн шиг үнэн явдал тод байсан ч түүнийгээ уран зохиолын хэлбэрээр найруулан бичсэн болов уу? Юу болсон ч сүй тогтоод, буцах болсон Есүхэй: “Миний хөвгүүн нохойноос цочимтгой бөлгөө. Миний хөвгүүнийг нохойноос бүү цочуул” хэмээн хэлсэн гэжээ. Гэвч энэхүү энгийн нэг өгүүлбэр нь хожуугийн баатартай харьцуулах үес нэлээд шог инээдэмтэй байдаг билээ.

	Хонгирад аймгийн тухай өрнө дахины түүхэн тэмдэглэлд: монголчуудын дээдэс Эргүнэ хунгаас гарах үед Хонгирад аймаг нь бусадтай зөвшөөрөлгүйгээр түрүүлэн гарахдаа бусдынхаа гал голомтыг гишгэлсний улмаас улмаар мэдээжийн хөлийн өвчтэй болсон хэмээгддэг. МНТ-оос үзвэл энэхүү аймаг нь хацар гоо охидоороо нэртэй. Хонгирад аймаг болбоос Цагаан хэрэм орчмын Онгуд аймаг болон Татар аймгийн хооронд байж. Тэр нь Х зууны үеийн Киданы нутагтай залгалдсан цагаан татаар соёлын талаар бол Монголын нутаг байжээ. Владимирцов “Тэмүжин Алтан улсад баригдаж арван хэдэн жил боол болсон гэсэн цуурхал (Жу Хун “Монгол татаарын тухай бүрэн тэмдэглэл”) бол түүний Хонгирад аймагт хүргэн сууж байсныг үндэслэл болгож байгаа болов уу? хэмээн төсөөлж буй.

	Есүхэй баатар өөрийн хөвгүүнээ Дай сэцний гэрт орхиод, буцаж явах замдаа татаарууд хуримлаж байхтай таарав. МНТ-нд зөвхөн “ам цангах тул хуримд буув” гэхээс өөр юм бичээгүй боловч, Монголын заншлаар зочныг хүндлэн гуйхгүй боловч, идээ ундаагаар дайлж, аятай тухтай хонуулах нь бичигдээгүй хууль байв.

	Арабын бедуин (Арабын элсэн цөлд тэмээ хариулдаг нүүдэлчид)-чууд ч заналтай өшөөтөн дайсан боловч майханд нь ирвэл, идээ ундаа аягалж, зочилдог аман хуультай гэдэг.

	Өөр бүлэгт өгүүлэх гэж байгаа Чингис хааны “Их засаг” хуулийн нэг заалт. “Хоол идэж байх үед дэргэдүүр морилон өнгөрөх бол мориноосоо бууж эзнээр эс зөвшөөрүүлэн, идээнд хүртэж болно. Эзэн нь харамлаж үл болно” хэмээн бичсэн байдаг. Иймээс Монголын өвөрмөц хэлц үгийн санд, түрэг үндэстэнд ч адилхан “баярлалаа” гэсэн баяр талархлыг илтгэсэн үг болоод “баяртай” гэсэн үг салж явахыг илтгэсэн үгээр дутмаг байдаг юм. Есүхэй баатар тухайн үеийн заншил ёсоор татаарын хуримд саатаж архийг нь уув. Гэвч Татаарууд энэ эр бол хиад овгийн Есүхэй гэдгийг таньж, өөрийн аймгийг нь довтолсон, хоёр ч жанжныг нь барьж аваачсан урьдын өшөөгөө санаж, архинд нь хор хийж уулгажээ. Есүхэй тэндээс мордож 3 хоног арайхийж яваад гэртээ хүрсэн боловч, бие нь муудаж муужрав. Үхлийн мөч ойртсоноо ойлгосон, тэр дэргэдээ байсан Хонхтон овгийн Чирхай өвгөний хөвгүүн Мэнлиг эцэгт татарт хорлогдсоноо ярьж, өнчин хоцорсон хөвгүүд ба дүү нараа бэлэвсэн бэргэнээ асарч явахыг захиж, Тэмүжинийг даруй явж авчрахыг зарлигдаад амьсгал хураажээ. Владимирцов тус үйл явдлыг 1165 онд болсон гэж байхад, Бартольд 1667 онд болсон хэмээж буй.

	“Энд нэг учрыг тодорхойлох чухалтай. Мэнлэгийг эцэг хэмээн дууддагийн учир бол Есүхэй үхсэний дараа түүний гэргий Өүлэнг Мэнлиг авснаас болсон хэмээн Доссоны түүхэнд тэмдэглэж байгаа боловч энэ нь бараг эцэг гэсэн үгнээс үүдсэн эндүү ойлголт болов уу? гэж бодогдоно. Бас Өүлэнийг дахин урагласныг умард Азийн хураан залгамжлах ургийн заншилтай холбогдуулан өгүүлж байгаа материал байна. Мэнлиг болон Есүхэйн хооронд эцэг, хүү, ах дүүгийн цусан харьцаа үгүй учир учраас холбогдуулж өгүүлэх нь нийцтэй биш юм. Эцэг гэдэг нь хүндэтгэлийн дуудлага. Монгол түрэг угсаатны дунд өргөнөөр хэрэглэгдэж байв. Татараас болж Есүхэй зуурдаар үхсэн учир үлдсэн хүмүүст нь авч хэлбэл тэр нь бэрхшээлт амьдралын эхлэлт байлаа.

	МНТ-нд Тэмүжиний нэг гэрийн ядуу зүдүү болон гай зовлон Өүлэн эхийн цэцэн ухаан болон Тэмүжиний нугарч буцашгүй зориг хүчийг уянгалан сайхнаар магтан шүлэглэж буй. Тэнд жаахан ч гэсэн хэтрүүлэл харагддаггүй. Үнэндээ тал нутгийн нүүдлийн амьдралын дунд орших хамгийн өршөөл энэрэлгүй амьдрал байсан юм. Түшиг болсон хүчирхэг Тайчууд аймгийнхан эдгээр эх хөвгүүдийг нутагт нь орхиод Онон мөрөн рүү нүүв.

	Чирхай өвгөн очоод нүүгсдийг ятгасанд овгийн ахлагч болох Таргутай Хирилтүг “Цээлийн ус ширгэв, цэгээн чулуу хагарав” хэмээгээд Чирхай өвгөний ятгахыг хайхралгүйгээр цааш нүүж, “-Чи ингээд ятга” хэмээн шударга өвгөний зоо нурууг нь жадлан хөөв.

	Өүлэн эм биеэрээ мориндоо мордож, туг атган, орхиж нүүсэн иргэдийг ятган хориглосноос, нүүсэн иргэдийн хагасыг нь буцааж чадав. Гэвч буцсан иргэд бас тогтсонгүй Тайчуудын хойноос нүүжээ.

	 

	Оюунтай төрсөн Өүлэн эх 

	Оёдолт дээлийг нь

	Огшуулан өмсөж

	Оготор хормойг шуун бүсэлж 

	Онон мөрнийг өгсөж уруудаж 

	Олирс мойлыг түүн явж

	Өлсгөлөн хоосныг аргацаан өнгөрөөв.

	 

	Царсан шороор сөдгөний үндэс, гогод, мангир хээрийн өвсний үндэс зэргийг малтан өл залгав. Энэрэнгүй эхийн зовол зүдүүр нь хүүхдүүддээ нөлөөлөхгүй байх бололцоо алга. Гогод мангир сөдгөний үндсээр тэжээсэн хөвгүүд нь том болоод хаан болж, урвасан иргэд бусад овог аймаг цаашлаад бүх монголыг эрхшээхээр сэтгэл зүрхэндээ тангараглав. Энэхүү тангараг талаар болсонгүй. Сүүлээр нь тэд эрс сайд болон өсөж, эрэмгий баатар болов. Монголчууд Ламын шашныг шүтсэнээс загас идэхээ больсон юм. Гэвч хүүхдүүдийн гохдож дийлэх загас нь жараахай төдий л байв. МНТ-ы энэ хэсэгт хуучин уламжлалыг зохиогч уран зохиолын хэлбэрээр дүрслэн бичсэн боловч, эдгээрээс тухайн үеийн Тэмүжиний нэгэн гэрийн амьдралын ядуу зүдүү болон өнчин өрөөсөн байдлыг төсөөлж болох юм.

	Тэмүжиний хэрцгий байдлыг харуулсан бас нэгэн жишээ бол эцэг нэг, эх өөр дүү Бэгтрээ харван алсан нь яг энэ үеийн хэрэг явдал. Тэмүжин дүү Хасартайгаа гоходсон загас, олсон ангийн хувиа булаагдсандаа хорсож, Бэгтэрийг харван алсанд, сэцэн мэргэн Өүлэн эх нь:

	 

	Сүүдрээсээ өөр нөхөргүй

	Сүүлнээсээ өөр ташуургүй 

	 

	өнчин өрөөсөн байтлаа, ингэж ах дүү хоорондоо эе эвгүй бол яаж өст дайсан Тайчуудыг довтлох вэ? гэжээ.

	Бас эртнээс овог аймгууд аймгийн дунд уламжлагдсан баатар Хотула хаан болон өвгөдийн үгийг эш татаж буруушаан зэмлэсэн бадгууд нь анчин гөрөөчин, малчин адуучны л аман зохиолд тохиолддог үр хүүхдүүдээ сургадаг сонгодог жишээ.

	Тайчууд аймгийн довтлолт

	Тэмүжин хэдэн настай байсан үеийн учрыг мэдэхгүй. Ангаахайн өд ургаж төлөгний бие төлжсөн шигээр Тэмүжин эрийн цээнд хүрэх дөхсөн үед Тайчууд аймгийн Таргутай Хирилтуг шадар нөхдөө дагуулан тэдний хот айлыг довтлов. Эх болон хүүхдүүд ах болон дүү нар нь ойд нуугдав. Эх өөр дүү Бэлгүдэй нь мод хугалж, шивээ барин, мэргэн харваач Хасар харван байлдсан боловч Тайчуудын зорилго нь ганцхан Тэмүжинийг барих байв.

	Тэмүжин мориор зүг буруулан довтолгож, Тэргүүн өндрийн шугуйд нуугдсанаас нэхэгсэд шугуйн эргэн тойронд бүслэн сахихаас өөр аргагүй болжээ. Гурван өдөр, гурван шөнийг өнгөрөөгөөд шугуйгаас гарах гэсэнд олом жирэм нь хэвийн байтал эмээл нь мултран унав. Энэ лав тэнгэр шугуйгаас бүү гар хэмээн ятгаж байгаа болов уу? хэмээн бас дахин гурван өдөр, гурван шөнийг өнгөрүүлэв. Тэгээд гарах гэсэнд шугуйгаас гарах замыг нь гэрийн чинээ цагаан чулууг бөглөн хэвтэж байв. Энэ бас лав тэнгэр ятгаж байх болов уу? хэмээн буцаад, шугуйдаа гурван хоног нуугдав.

	Гэвч өлсгөлөнг тэсэж ядсанаас “энэ мэт мэтээр бол өлбөрч үхэх нь гаръя” хэмээн санаа шулуудаж, шугуйгаас гармагцаа Тайчуудад баригдав.

	Энэ уламжлал ярианд гарч байгаа “эмээл мултран унасан” ба “цагаан чулуу замыг нь хаасан” гэсэн хоёр үлгэрийг Рашид Ад Дин хоёр газарт салган, адил бус хоёр учирт дагалдуулан өгүүлжээ. “Цагаан чулуу замыг хаасан” гэсэн нь Тайчууд аймагтай хамаа бүхий тэмдэглэлд тэмдэглэгдэж байгаа боловч, “эмээл нь мултарч унасан” явдлыг Тэмүжин мэргэдэд баригдсан хэсэгт өгүүлж байна.

	Бодвол энэхүү хоёр зүйлийн ярианы уламжлалд тодорхой бусаас болж, МНТ болон Судрын чуулганд адил бус хэлбэрээр тэмдэглэгдсэн болов уу? Агуулгаас нь үзвэл МНТ дахь тэмдэглэл нь тодорхой байгаа билээ. Шугуйн дотор есөн хоног өнгөрүүлсэн гэж байна. Ес хэмээх тоо нь монголчуудын дээдлэн эрхэмлэдэг тоо болохоор зохиогч үүгээр үндэс болгон дураараа бичсэн байх. Таргутай Хирилтуг Тэмүжинд дөнгө буулга зүүлгэн айлаар хэсүүлэн тойруулав.

	 

	Зуны тэргүүн сарын 16-ны улаан тэргэл өдөр Тайчууд аймгийнхан Ононы эрэг дээр хуримлав. Нар гудайн шугуйн цаагуур шингэх үест хүмүүс нэгэн хэл бага дорой хөвгүүнээр Тэмүжинийг сахиулаад гэр гэртээ харьцгаав. “Одоо л зугтаадаг цаг” гэж бодсон тэр дөнгөөрөө сахисан хөвгүүний толгойг дэлдээд гүйж, Ононы шугуйд орж нуугдав. Тэндээсээ дахин усны харгианд ороод зөвхөн толгойгоо гарган, биеэ усанд нуув. Сахиж байсан хөвгүүн “манасан хүнээ алдав” гэсэн чимээгээр аймгийн хүмүүс цугларан ирцгээв. Өдөр мэт саруул шөнө бүгд хайн нэгжиж эхлэв. Сүлдэс овгийн Сорхон шар Тэмүжин олж үзээд өгүүлрүүн: “Чи ийм аргатай бөгөөд нүдэндээ галтай нүүрэндээ цогтой хүн хүмүүн тул Тайчууд ийнхүү атаархах ажгуу. Чи ингээд хэвтэж бай. Би чамайг зааж өгөхгүй ээ” гэжээ. Тэгээд ирсэн хүмүүсийг ятган, маргааш өглөө нь эрэхээр болж тарцгаав. Сорхон шар энэ учрыг Тэмүжинд хэлж, “эх ба дүү нарынхаа байгаа зүгт хурдан яв” гээд салж одов. Гэвч дөнгөтэй хүн яахан зугтааж чадах билээ. “Саяын хэдэн өдөр айл хэсүүлэн хонуулах үед өөрийг нь өрөвдөн хайрлаж, намайг харсан ч зааж өгсөнгүй, өр зөөлөн Сорхан Шарын гэрт очиж аврал гуйя” хэмээн сэтгээд, Онон мөрөн рүү явав.

	Сорхон Шарынхан шөнөжин үүр цайтал сүү самарч, тосыг нь бүлдэг байлаа. Энэ тэмдгээр эрж очиход, тэднийхэн мөн байсан боловч нүүр өгөхгүй байв. Гэвч Сорхон шарын хөвгүүд Чинбаа, Чулуун өгүүлрүүн:

	 

	Болжмор шувуун харцаганаас зугтааж 

	Бутны ёроолд хоргодвоос

	Бут түүнийг хамгаалж аварна 

	 

	гээд эцгээ ятган, хүзүүн дэх дөнгийг нь галд түлээд, унгас ноос савласан тэргэнд нууж, “хүн амьтанд бүү хэл” хэмээн Хадаан нэртэй охин дүүгээрээ асруулав.

	Тэмүжинийг хайсаар Тайчууд гурав дахь өдрөө Сорхон шарын гэрт ирж нэгжлэг хийв. Тэд унгас ноос савласан тэргийг сэжиглэн, тэргэнд авиран унгасыг нь нэгжих үест Сорхон шар өгүүлрүүн: “Ийм халуун цагт унгасан дотор амьд хүн байж яахин тэсэх билээ” гэсэнд, Тайчууд тэргийг орхин одов. “Одоо даруйхан эх дүү нарынхаа зүгт яв” гээд ам цагаан ирмэг хулагч гүүг унуулж, хурганы мах чанаж, хүнс бэлтгэн нэгэн нум, хоёр сум өгч явуулав. Гэвч эмээл ба хэт өгсөнгүй хэмээн өгүүлж буй. Энд бидний нэг гайхмаар явдал гэвэл Тэмүжин яагаад Сорхон шарын охинтой хамт унгас савласан тэргэнд нуугдсан бэ? гэдэг учир болно. МНТ-нд үүнийг зөвхөн асарсан хэмээн товчхон тэмдэглэж байгаа боловч, Хаадын үндсэн хураангуй Алтан товч-д “Сорхон Шар нь Хадаан нэрт охиноо Тэмүжиний хамт унгастай тэргэнд нууж тавив” гэжээ. Үүнийг зочинтойгоо охиноо ураглуулах хуримын хэлбэрийн нэг жишээ хэмээн үзэж буй. Тус номыг орчуулж тайлбар хадсан буриад монголын эрдэмтэн Галсангомбо “энэхүү сонин заншил зочныг охинтойгоо хамт унтуулах явдал өнөөдөр болтол зарим газарт байсаар байна. Зочныг өөрийн охинтой хамт унтуулах явдал бол гэрийн эзнээс зочинд сайхан санаагаа илтгэсэн явдал байжээ. Зочин нь энэхүү нэр хүнд болон итгэлийг эвдэх учрыг яасан ч хийж болохгүй” хэмээн өгүүлж буй.

	Рачневский Ойрад цаазын 24-дүгээр заалтад бичигдэж байгаа “зочинтой ураглуулах ураг хуримын хэлбэрийн дүрэм”-ээс эш татаж, Монголд ийм сонин заншил оршиж байсан гэсэн баримтыг гаргаж байна.

	Боорчитой нөхөрлөсөн нь

	Сорхон шарын тусламжаар Тэмүжин эх ба дүү нарынхаа байх Онон мөрний эх Бурхан халдун уулын өвөрт байгаа нутагтаа буцаж тэдэнтэйгээ учрав. Бэрхшээлт амьдрал дахинтай эхэлж, тарвага зурам агнаж идэн амьдрав. Энэ үед хожмоо улс байгуулсан гавьяат дөрвөн хүлэг баатрын нэг Боорчтой танилцсан юм. Боорч бол Чингис хааныг хаан сэнтийд залрах үед Мухулайтай хамт зүүн баруун түмний ноёноор өргөмжлөгдөн, 

	Төрийг төвшитгөсөн нь арвин ариун нь та нарын гавьяа болой.

	Миний бие болон та нарын харьцаа болбоос тэрэгний арал, гарын царвуу шиг болно. Үүнийг та нар мэдэрч үл болно оо гэсэн Соёрхол зарлигийг олсон залуу Боорчитой танилцсан явдал болно.

	Нэгэн өдөр Тэмүжин гэрийн дэргэд байсан найман шарга агтаа хулгайд алджээ. Тэмүжин Бэлгүдэйн тарвага агнан агнахад унадаг оготор хонгор морийг унаж араас нь нэхэв. Зам дунд нэгэн цэцэн мэргэн хөвгүүнтэй уулзсанд, тэр хөвгүүн Тэмүжиний морьдын сургийг дуулгаж, ураг шунхула морио Тэмүжинд унуулан хоёулаа хамт нэхэв. Энэ хөвгүүн бол Арлуд аймгийн Наху баяны ганц хөвгүүн Боорч байв.

	 

	Тэд явсаар 6 өдрийн дараа үдэш нарны гэрэл уул ташиж байх цагт нэгэн хүрээлж буусан иргэдийн тэндээс дээрэмдүүлсэн морьдоо олжээ. Тэмүжин болон Боорчи 2-улаа хамт довтолж, ороод морьдоо хөөж гарав. Энэ явдал нь тэднийг нөхөрлүүлэх тавилан болов. Тэгээд тэд хоёулаа насан турш итгэлт анд нөхөд, морин цэргийн жанжид болсон юм. (Тэдний уулзсан газар Монгол улсын Хэнтий аймгийн Батноров сумын нутагт байгаа Хөхүүрийн тал бөгөөд “Тэнгэр андгай” хөшөө цогцолбор баригджээ) Эцэгтээ хэлэлгүйгээр гэрээсээ явсан учир “хөвгүүнээ алдав” хэмээн нус нулимс болж байсан Наху баян Тэмүжин Боорчи хоёулыг нь эсэн мэнд буцаж ирснийг мэдээд үлэмж их баярлажээ. Тэгээд тэр хоёуланд өгүүлрүүн: “Та 2-улаа бас залуу байсаар үүнээс хойш сайхан нөхөрлөл бие биеэ битгий орхи” гэжээ.

	Тэмүжин тэднийхээс 3 өдөр 3 шөнө аялаад Сэнгүр горхинд байгаа гэртээ харив. Тэмүжин ирсэнд эх болон дүү нарын зовнил тайлагдаж, сэтгэл баясав. 9 настай үед эцэг нь тогтоосон Хонгирадын Дай Сэцэний охин Бөртийг буулгасан явдал ч энэ үеийн учир болно. Гэвч тодорхой нас жилийг мэдэхгүй.

	Урагласан нь

	Тэмүжин дүү Бэлгүүдэйгээ дагуулан Хэрлэн мөрний доод урсгалд нутаглаж байсан Дай Сэцэний гэрт очив. Энэ үед Бөртэгийн эх Цотан Тэмүжин хүргэндээ бэлэг болгож, хар булган дах өгөв. Ядуу байсан учир тус бэлгийг эцгийнхээ анд болох Хэрэйдийн Ван хан Тоорилд бэлэг болгон барьсан билээ. Балчир багаасаа эцгээ алдаж ядуу зүдүү амьдарч байсан Тэмүжинийг тэнгэр тэтгэжээ. Хацар гоо охидоороо алдартай Хонгирад аймгаас бэр буулгаснаар бусад аймгийн хүндлэлийг олж, хамгийн чухал нь эрдэм чадал төгс зоригт баатрууд Тэмүжинийг түшихээр цугларч эхэлжээ. Түүний цээжинд эрэлхэглэн тэмцэх хүсэл тэмүүлэл буй болов.

	Тэр эн тэргүүнд эцгийнхээ анд Ван ханы дэмжлэгийг олохоор сэтгэв.

	 

	Анд бололцох гэдэг нь хоёр хүн хоорондоо дээдлэн эрхэмлэдэг зүйлээ солилцох заримдаа цус уун тангараг өргөж, ах дүү болохыг зааж буй. Хятаны хуучин заншилд үндэслэж анд-ыг хятан үг хэмээн үздэг эрдэмтэд байдаг боловч миний бие түүнийг түрэг хэлний андуу (тангараг өргөхийг андуу уух хэмээн хэлдэг)-а ас гаралтай үг хэмээн бодож байна. (Кобаяши Такаширо бол Дэлхийн 2-р дайны дараа Ойрх Дорнодод дипломатаар ажиллаж байхдаа түрэг, перс, араб хэл сурч, Монголын түүхийг судлахдаа араб, перс сурвалжуудыг их ашигласан байна)

	Ван ханыг түшсэн нь

	Орчимхон болтол хэрэйдийг түрэг гаралтай үндэстэн хэмээн үзэж ирсэн боловч монгол удамтай хэмээн үзэх нь зүйтэй. Ар Монголын Орхон гол болон Туул голын урсгал дагуу оронд нутаглаж, умар зүгт Мэргэд аймагтай, зүүн зүгт Татар аймагтай, баруун зүгт Найман аймагтай залгалдан, татартай эн чацуу хүчирхэг аймаг байв. Соёлын талаар монгол овог аймгууд дотроо хамгийн хамаг өндөр нь болно. Иргэдийнх нь дотор несторийн мөргөл нь нэлээд арвин байснаас, Ромын пап лам Иохансын домог яриатай хутгалдаж, Хэрэйдийн Ванг Иоханстай адилаар үзэх шалтгаан буй болжээ. Хэрэйд аймгийн ахлагч Тоорил хан бол зэрлэгүүдийг зэрлэгээр нь дарах гэсэн Хятадын уламжлалт бодлогын золиос байв. Монголын овог аймгуудын зөрчил доройтлыг далдуур дэмжигч Алтан улсаас ван цолыг хүртсэн юм. Тийм ч учраас Ван хан хэмээн дууддаг байлаа. Аймаг нь хүчирхэг байсан боловч хүн нь үхээнц дорой, харгис хэрцгий эр байжээ. Тэмүжиний эцэг Есүхэй баатар ч Ван ханыг нэгэнтээ аварч байв. Тэмүжин Тоорил ханы хүчийг ашиглахаар болов. Гэр бүл овог аймгийнхаа сэргэн мандалд ахлагчийн хувьд гаргасан шийдвэр бүр нь үхэх сэхэхийн торгон зааг дээр байсан учир хариуцлагатай сонголт хийх цаг иржээ. Бүхий л аргыг хэрэглэх. Тэмүжин Хасар болон Билгүдэйг дагуулан тухайн үед Туулын Хар түнэ хэмээх газарт нутаглаж байсан Ван ханы ордонд очиж, түүнийг эцгийн ёсоор хүндлэн, хадам эх нь бэлэглэсэн хар булган дахыг өргөн барив. Түүний цорын ганц үнэт зүйл нь байлаа. Бэлгийг авсан Ван хан Тэмүжинд туслахаар ам бардам тангараглав. Тэмүжин нар гэртээ буцаж, Хэрлэнгийн Бүрэг эрэгт нутаглан бүхүйд Бурхан Халдунаас Урианхайн Жарчидай өвгөн хөөргөө үүрч, Зэлмэ нэрт хөвгүүнээ дагуулж ирээд, Тэмүжинд өгөв. Энэ бол Владимирцов-ын бичсэн нөхөр гэдэг үгний хамгийн сайн жишээ. МНТ-нд:

	“Тэргүүн Ононы Дэлүүн болдог Тэмүжин чамайг төрөхөд булган өлгий өгсөн ба би энэ хөвгүүн Зэлмийг чамд өгсөн боловч, балчир учраас гэртээ авчирсан бөлгөө. Эдүгээ чи миний хөвгүүн Зэлмээр эмээлээ тохуул, үүдээ сөхүүл” хэмээн тэмдэглэжээ. Нөхөр гэдэг бол монгол үг байж. Уулдаа найз нөхдийг илтгэх үг байсан боловч XII, XIII зууны Монголын нийгэмд эзэн хаанд зүтгэдэг, эрх чөлөөтэй тухайлбал эзэн ноёны түшмэл ч бус, зарц ч бус дархан эрхтэй дайчин эрийг заадаг байв.

	 

	
 

	III бүлэг: ҮЙЛС БОСГОСОН ХҮЧИР БЭРХШЭЭЛ

	Мэргэдтэй хийсэн дайн

	Их үйлс амар жимрийн дунд бүтдэггүй гэдэг. Хэдийгээр ядуу буурай ч гэсэн тал нутгийн язгууртны удмын гэрт төрсөн Тэмүжиний цээжинд эмээл хазаартай морь ч тэр, эрх чөлөөтэй хүчирхэг болох бүхий л мөрөөдлүүд тооцооллууд багтаж ядаж байв. Хамгийн түрүүнд байнга заналхийлэх Тайчууд, мэргэдийг яах вэ? довтлохыг нь хүлээх үү? өрсөж цохих уу? Хожим нь тал нутгийн овог аймгийн хооронд үргэлжилсэн ширүүн тулалдаанууд нь Тэмүжиний бие цогцос болон оюун санааг мөнхөд түгшүүртэй байлгаснаараа түүний эзэн хаан болох замыг өргөтгөсөн билээ.

	Нэгэн өглөө эрт үүр цайж байх үед Мэргэдийн Дайр Үсүн, мэргэдийн Тогтоогийн дайчилсан цэргүүд газар хөдлөх мэт чимээ гарган гэнэт довтлон ирэв. Энэ довтолгоо бол урьд Есүхэй баатар мэргэдийн ахлагчийнх нь шинэ авсан эмийг булаасан өшөөг нэхэхээр ирсэн байжээ. Хууль дүрэмгүй, хил хязгааргүй тал нутагт байнга л болдог ээлжит нэгэн довтолгоо. Цочирдсон эх дүү охин дүү болон Боорчи, Зэлмэ нар тус бүр нэгэн морь унаж зугтсанаас, Бөртэд морь дутав. Ийнхүү Хуагчин эмгэний хичээсэн үйл ч тус болсонгүй. Бөртэ, Бэлгүдэйн эхтэй хамтаар Мэргэд аймагт олзлогдож зол бус заяанд учирчээ.

	Энэ хэсэг агуулгыг МНТ-нд уран сайхны аргаар ийнхүү бичсэн нь онцлогтой юм. Тэмүжин өвдөг шигдэм, шавар балчиг нэвтрэхэд бэрх шугуй шувтлан, Бурхан халдун ууланд гарч амь хоргодов. Урьдын дайсан Есүхэйн гэргий болон түүний ахмад хөвгүүний бүсгүй булаасан гурван мэргэдийн ахлагч нар тун удалгүй буцав. Мэргэдийг буцсаныг мэдсэн Тэмүжин уулнаасаа бууж, өвчүүгээ дэлдэн, тэнгэр өөд бараалан энэлж өгүүлрүүн:

	 

	“Бурхан ууланд бөөсний чинээ амиа аврагдав. Үнэн аймшигтай үйлэнд тулгарлаа. Үүнээс хойш Бурхан халдун уулыг өглөө бүр мялааж, өдөр бүр тахиж байя. Үрийн үрдээ үүрд тахиж, үе тутамд үргэлж шүтэхийг элэг зүрхэндээ хадангашуулан цээжлэхийг мартаж үл болно” 

	 

	гэж бүсээ хүзүүндээ өлгөж, наран өөд хандан, есөнтөө сөгдөж, их Этүгэнд цацал цацан даатгав.

	Эртний монголчуудын итгэл үнэмшилд малгай болон бүсэнд хувь хүний эрх чөлөө зориг санаа оршдог. Тиймээс бүсээ тайлж, малгайгаа авах үйлийг нөгөө этгээдээ бишрэн дагахыг харуулжээ.

	Хуралдай дээр дэмжиж байгаагаа биеийн хэлэмжээр илтгэх үест малгайгаа авдаг нь энэ заншлаас болсон юм.

	Бас өнөөдөр айлын эхнэрийг бүсгүй бүс - үгүй хэмээдэг нь ч өөрийнхөө эрх чөлөөг эрэгтэйдээ тушаасныг харуулж байгаа хэрэг.

	Гэргийгээ булаагдсан өшөөг Тэмүжин Ван ханы дэмжлэгээр авахаар шийдэв. Тэр Хасар болон Бэлгүдэйн хамт Туул голын Хар түнэ дэх Ван ханы ордонд дахинтаа чиглэв. Ван хан урьдын амлалтаа сахиж туслахыг зөвшөөрөв.

	“Би эндээс хоёр түмэн цэрэг авч баруун гар болон мордох болохоор Жамуха дүү хоёр түмэн цэрэг авч зүүн гар болон морил” хэмээн түүнд хэл өгөв хэмээн өгүүлжээ. Жамуха Тэмүжиний өөдлөн босох үед чухал үйлдэл үзүүлсэн юм. Жамуха бол Жадран овгийн хүн байжээ. Түүний дээдэс нь Тэмүжинтэй адилхан домогт Бодончар болно. Өөрөөр хэлбэл Тэмүжинтэй цусан удмын харьцаатай юм. Тэмүжин 11-тэй тэр жил өөрийн цутгамал шагайгаа Жамухын гурын шагайгаар солилцож, Ононы мөсөн дээр шагайн наадаж анд бололцсон билээ. Жамуха ч бас эрдэм ухаан хосолсон тал нутгийн язгууртан өөрийн харьяандаа олон арвин иргэдтэй байв. Тэмүжин эцгийнхээ анд болон өөрийн андыг өөртөө туслуулж, мэргэдээс өшөө авах дайныг эхлүүлсэн юм. Тэмүжин Ван хан жич түүний дүү Жахаа Хамбу хийгээд Жамухын удирдсан хэдэн түмэн их цэрэг Хялга мөрний хөвөөнд хүрч, сал уяж гэтлээд, Буур хээрийг довтлов. Тогтоо болон Дайр Үсэн хоёулаа нууц мэдээг сонсоод, биеэ авч зугтан, Сэлэнгэ мөрнийг уруудаж Баргуужин оронд одов. Тэмүжин өөрийнхөө гэргий Бөртэгийн нэрийг дуудахын зэргээр дайсныг нэхэж, тэрэгний дотор байсан гэргийгээ олж авав.

	МНТ-нд тэр хоёрын уулзалтыг энэ мэт өгүүлэх. “Бөртэ Тэмүжиний дууг сонсож, таниад тэрэгнээсээ бууж гүйж ирэв. Сартай тунгалаг шөнө байв. Хоёулаа тэврэлдэв. Тунгалаг сарны гэрэлд уран баримал шиг харагдах дайчин эр болон түүний гэргий хоёрын чанга тэврэлдэх дүрийг богинохон ганц өгүүлбэрээр дүрсэлж буй. Тэд маш их хэмжээний дайны олз олсон нь яриангүй. Бурхан Халдунд Тэмүжинийг довтолсон 300 мэргэдийг үрийн үр хүртэл үнсийг нь хийстэл хядаж, үлдсэн хүүхдийг нь үүдний зарц болгож, үзэсгэлэн сайтай заримыг нь үүрд дотнолж авав. Энэ дайн нь ийнхүү мэргэдийн харуусалт ялагдлаар дуусав. Гэвч хоёр гунигт явдлыг үлдээжээ.

	Нэг нь болбоос эцэг эх нэг өөр дүү болох Бэлгүдэйн эх нь өөрийн хөвгүүнтэйгээ уулзахаас ичгүүрч, ой руу гүйн ор ороод, хаа очсон нь мэдэгдэхгүй алга болжээ.

	Үүнээс ч илүү гунигт явдал гэвэл Бөртэ үжин олзлогдсон хугацаандаа жирэмсэлж, хайртай эрийнхээ дэргэд буцсаны дараа Зүчи гэдэг хэмээх хөвгүүнийг төрүүлсэн учир болно.

	Зүчи гэдэг нь ч монгол хэлний зочныг заасан утгатайгаас харийн хүн байж, эцгийн төрсөн хүүхэд биш гэснийг илтгэсэн нэр болов уу.

	Энэхүү аз бус хүүхэд нь эцгийнхээ өмгөөлөл доор байсан боловч төрсөн ах дүү дүүдээ ч, овог төрөлдөө ч гадуурхагдаж байсан билээ.

	Бөртэг эргүүлэн авчирсан тухай Рашид ад дин-ы тэмдэглэлд өөрөөр мөртөө үргэлжилсэн үгийн хэлбэрээр тэмдэглэжээ.

	“Мэргэд аймгийнхан Тэмүжинийг довтолж, гэргийг нь булаасан боловч, Мэргэд аймаг болон Ван хан найрамдалтай байсан учир Бөртэг Ван ханд хүргүүлжээ. Ван хан Тэмүжинтэй эцэг хөвгүүний харьцаатай байснаас, Бөртэг бэрээ болгон үзэж хүндлэн, дээдэлж жирэмсэлснийг нь мэдсэний дараа түүний үнэн цагааныг итгэж сэжиглэж үл болох тухай бэхи нартаа захижээ. Чингис Сартаг ноёны эцэг Сапа-г элч болгон гэргийгээ тосуулжээ. Буцах замд нь Зүч төрсөн байна. Замд тохиолдох аюул их байсны дээр ойр орчим айл өрх ч байсангүй болохоор өлгий хийж өгөх боломж ч байгаагүй. Тэгээд бага зэрэг гурил шингэвтэр зуурч, түүгээр хүүхдээ ороон, дөрвөн мөчийг нь өвтгөхгүйн тулд дээлийн хормойгоороо ороож, хичээн авч харьж ирэв. Урьсангүйгээр төрсөн хүүхэд болохоор Зүч нэрийг өгсөн” гэж буй.

	Рашид ад дин-ий I ботийн 42—43 дугаар нүүрт: өөр нэг хэсэгт: 

	 

	“Гэнэт олзлогдсон Бөртэг Мэргэдийн Ван ханд хүргэсэнд, Чингис хаан тэр доор нь мэдээд итгэлтэй хүн Сапак гүнийг хаанд илгээж, гэргийг нь буцаахыг гуйжээ. Ван хан Бөртэгийн үнэн цагааныг өгүүлээд буцаажээ. Буцах замд Зүч төрсөн” 

	 

	хэмээн тэмдэглэж байна.

	Рашид ад дин-ы I ботийн 72-дугаар нүүрт 

	 

	“энэ байлдааны бодитой он жилийг мэдэхгүй боловч 1177 оны урьд хожид болно” 

	 

	хэмээн төсөөлж буй.

	Дайсанд сөнөөлтийн чанартай цохилт өгч, оцгор гэрийг нь эвдлэн, олигтой юмсыг нь олзлон булаасан, холбоот цэрэг Орхон, Сэлэнгэ хоёр мөрний хоорондох Далхан Аралд буцаж, эндээс Ван хан Хар Түнэдээ буцав. Тэмүжин болон Жамуха хоёулаа Онон мөрний Хорхног Жибүрт нийлэн бууж, дахин нэг удаа андын тангараг хийж, саглагар модны доор сайхан хурим үйлдэж, сайтар бүжиглэн хуримлав.

	Тэр шөнө хоёулаа нэг хөнжилд орж хонов. Энэ үеэс эхлэн жил хагас Тэмүжин Жамуха хоёулаа эв найртай амьдарч байв.

	4 сарын 16-ны өдрийн улаан тэргэл өдөр нүүх болов. Хоёулаа мөрөө зэрэгцэн тэрэгний өмнө явж байснаа, Жамухаас:

	 

	Тэмүжин анд аа, 

	Ууланд шахан бууя.

	Адуучинд гэр болтугай.

	 Голд шахан бууя.

	Хоньчин хургачинд хоол болтугай 

	 

	гэж өгүүлэв.

	Гэвч Тэмүжин энэ үгний утгыг ухан ядаж, хариу эс хэлэв. Эх Өүлэнээс утгыг асуув. Гэвч эхийг нь ам нээхээс урьд, гэргий Бөртэ “Жамуха анд амархан уйддаг гэдэг бөлгөө. Эдүгээ биднээс уйдах цаг нь болсон буй за. Жамуха андын хэлсэн нь биднийг тэнсэх үг буюу. Бид бүү бууя. Энэ мэт хөдөлсөөр шулуухан Жамухаас хагацаж шөнө турш явъя” хэмээн өгүүлж бараад, амаа хамхив.

	Тэмүжин гэргийнхээ үгийг зөвшөөрч үл буун, шөнө турш яван, зам дундаа Тайчуудыг дайрав. Тайчуудынхан Тэмүжиний цэргийн гэнэтийн довтлолтод, цочин хэлмэгдэж, мөн шөнөдөө хөдөлж, Жамухын зүг одов.

	Бидэнд ч Жамухын хэлсэн ээдрээтэй үгсийн зөв утга ойлгогдошгүй. Владимирцов “Жамухын өгүүлсэн адуучинд гэдэг бол нүүдэлчдийн нийгэм өөрөөр хэлбэл тал нутгийн язгууртны дээд давхаргатан болох баячуудыг зааж, хоньчин хургачин гэдэг бол эгэл ардыг зааж байгаа хэрэг. Тэмүжин бол язгууртан, сурвалжтаны үзэлтэн байж, Жамуха бол ардчилсан үзэлтэн хувиар эгэл ардыг энэрч байгаа” гэсэн задлалт тайлбар хийжээ. Гэвч сүүлээр нь энэ үзэлт нь таягдсан байна.

	Гэвч Төв Азийн түүхийн их эрдэмтэн Бартольд зэрэг хүмүүс ийм үзэлтийг баримталсаар ирэв.

	МНТ-нд Жамуха бол амархан уйддаг эр гэж үгүй. Өгүүлсэн Бөртэгийн үгээр эв найртай байсан хоёр анд хагацаж байгаа боловч, зөвхөн Жамухын малын тухай арвин агуулсан өгүүллээс болж, амархан хоёр тийш салж нүүсэн гэдэг нь сэтгэгдэшгүй билээ. Үүнээс нэн гүнзгий учир шалтгаан нуугдаж байсан биш гэж үү?

	Зарим түүхчдээс нууц МНТ-ны энэ хэсэг агуулгад лав ямар нэгэн үйл явдлаас зайлсхийж бичсэн газар байж. Тэр хоёрын нэг жил зургаан сар хамт амьдарсан хугацаанд башир мэхтэй Тэмүжин овог аймгийн хүмүүсийг аргадан цуглуулж, тохиол бүрдэхийг хүлээн өөр ажиллагаа үйлдсэн байж магад төдийгүй овог аймагтай нь нэгэнтээ болзож тохирсноос сая тэдгээр овог аймгууд шууд Тэмүжиний араас дагаж хөдлөн түүний хүрээнд очсон гэсэн таамаглал буй.

	Ийм таамаглал нь үнэнд ойртож магадгүй. Учир нь олонх нь Тэмүжинтэй ижил овогтон учир Тэмүжинийг хаан өргөмжилье хэмээн зөвлөлдөж үүнийгээ биелүүлсэн бодит үйл хэрэг байгаа билээ.

	Бараг хорин нэгэн овог ястны ахлагч болон дөч гаруй ах дүү нар нь гэр хүрээ иргэдээ дагуулан цуглан ирцгээв. Газар нь Сэнгүр горхины Хар зүрхний орчим дахь Хөх нуурын хөвөө болно.

	Эдгээрийн дотор авга эцэг Даридай отчигин, авга Мангиатын хөвгүүн Өнхөр, авга Нэгүн тайшийн хөвгүүн Хучар бэхи, Монголын сурвалжит баатар Хотала хааны хөвгүүн Алтан отчиган зэрэг ижил ястнаас гадна овог аймгийн доторх нөлөөтэй хүний хувиар Барлус аймгийн Хубилай, Урианхай аймгийн Сүвэдэй, Тэмүжиний дүү хүргэн болох Игирис аймгийн Бут, Баарин аймгийн Хорчи Усан зэрэг хүмүүс байлцав.

	Овог аймгийн холбооны ахлагч болсон нь

	Хорчи усан өвгөн бол холын дээдэс Бодончироос гаралтай. Овог ясны дотроо ахмад, удмын хойчис болохоор бэхи өргөмжлөгдөж, зайран “Тэнгэрийн санааг мэдье” хэмээн наманчилжээ. Тэр бээр зайран Тэнгэрийн заасан зүйлсийг дараах мэт өгүүлэв.

	“Бид Бодончирын барьж авсан эмээс төрсөн тул Жамуха лугаа хэвлий нэгтэй хэлхээ бэхтэй хүмүүс бөлгөө. Иймийн тулд Жамухаас хагацаж болохгүй бөлгөө. Гэвч Зайран тэнгэр ирж, нүдэнд минь зааж үзүүлсэн нь хуагчин үнээ ирж, Жамухад: 

	 

	“Тэнгэр газар эелдэж

	Тэмүжинийг улсын эзэн болготугай гэж 

	Улсыг нь тээж айсуй” 

	 

	гэнэ.

	Энэ бол зайран нүдэнд минь үзүүлж надад заана.

	Тэмүжин чи улсын эзэн болбол намайг заасны тул хэрхэн жаргуулах вэ? чи.

	Зайран Тэнгэрийн санаа “Тэмүжинийг улсын эзэн тухайлбал овог аймгийн холбооны ахлагч болох ёстой гэж өгүүлсэн”-ийг баталгаажуулсан гавьяаг нь бодож, Тэмүжин овог аймгийн ахлагч болбол өөрт нь ямар шан хүртээх вэ? гэсэн шууд асуусан тухай энд түр орхиж, Тэмүжин хоёр дахь удаа хаан өргөмжлөгдөх үед (1206 он) ч энэ бөө чухал нөлөө үзүүлснийг нь анхаарууштай билээ.

	Алтан, Хучир болон бэхи нар Тэмүжинийг хаан өргөмжлөх гэсэнд яриангүй Владимирцовын таамаглал шиг бүх хүмүүс сэтгэлээсээ хаан өргөмжлөх хэмээн санасан бус харин өөрсдөөс нь гэрийн гарал доор Тэмүжинийг биедээ татан авч, ашиглах гэсэн шалтгаан ч байсан.

	Тэмүжин урьдаар энэ гурван хүн болон авга эцэг Даридай отчигоныг холбооны ахлагч болбол зүйтэй гэсэнд, тэд дөрвүүлээ хүлээж аваагүй билээ.

	Энэ үед овог аймгийн ахлагч нарын хандаа өргөсөн тангараг нь тал нутгийн онцлогийг хадгалжээ.

	 

	Чамайг хан болгоё. 

	Тэмүжин чамайг хан болгож бид

	Олон дайнд оройлон явж, 

	Онц гоо охидыг олзолж

	Ордон сайхан гэрийг авч

	Харийн иргэнийг халдан довтолж 

	Хацар гоо хатдыг олзолж

	Хатир сайн агтыг хөөж авчирч өгье 

	Ороо гөрөөсийг авлах цагт

	Отож ойртуулж өгье бид

	Хээрийн гөрөөсийг гөрөөсийг 

	Хэвлийг нь нийтэл шахаж өгье бид 

	Гууны гөрөөсийг

	Гуяыг нь нийтэл шахаж өгье бид

	 Хатгалдах дайн болох цагт

	Хан чиний хатуу зарлигийг 

	Хайхрах үгүй явбаас

	Хатан эмээсээ хагацуулан салгаж 

	Хамаг юмыг нь хамран авч

	Хар толгойг минь хаяж одогтун 

	Энх цагт эзэн чиний зарлигийг 

	Эс дагах болбоос

	Эзэлсэн ардыг минь авч

	Эм хөвгүүдийг минь булааж 

	Энэ биеийг минь

	Эзгүй газар хөөж орхи...

	 

	Тус тангарагт нүүдэлчин улс гүрний дайн дажинтай үе болон энх тайван үеийн эзэн ба албатын харьцааг энгийн бөгөөд шууд өгүүлж байна.

	Гоо үзэсгэлэнтэй боол-эм охид, хатир сайтай агт, хээрийн гөрөөс амьтад, халдан довтлох цэргийн байдлыг нүдэнд харагдам байж, төв чанга цэргийн сахилгыг шударгаар дагасан тал нутгийн албат нарын бачимдсан царай энэ тангаргаас ил харагдаж байна.

	Иймэрхүү чанга хатуу тангаргийг өргөж, овог аймгийн холбооноос Тэмүжинийг хан болгон Чингис хэмээн өргөмжлөв.

	Энэхүү чухал учрыг үүсгэсэн он цагийг МНТ-нд тэмдэглээгүй. Саган сэцэн-ий бичсэн “Эрдэнийн товч”-д шарагчин тахиа жил буюу 1189 онд Тэмүжин 28 настай байхад болсон үйл явдал” хэмээн тэмдэглэжээ.

	Чингис

	Энд бид жаахан төвөгтэй ч гэсэн Чингис гэсэн нэрийн тухай тайлбарлах хэрэгтэй байна. Урьдаар авиазүйн тухайд гэвэл уулаасаа ханз үсгээр Чингис хэмээн бичсэн нь жингис хэмээн уншигдаж байв.

	Гэвч уйгуржин монгол бичгээр бичсэн сурвалжид заавал Чингис хэмээн бичдэг. Зөвхөн Пагва ламын зохиосон дөрвөлжин үсгээр бичсэн монгол сударт жингис хэмээн бичигдэж байна. Ийм хоёр янзын адил бус авианы галиг хэрхэн үүссэн бэ? гэсэн асуудлыг энд ярихгүй. Монгол хүний авиалахыг дагавал Чингис гэх нь зөв болно. Гэвч бид энд хэрэглэж дадсанаараа Чингис хэмээн бичих болно.

	Тэгвэл Чингис гэдэг нь ямар утгатай үг вэ? Ихэнх ном сударт Чингис бол “аугаа их хүчтэн”-ийг зааж, Чин гэсэн язгуурт олон тооны үг бүтээх гис-ийг залгасан гэж тайлбарладаг.

	Гэвч монгол хэлний олон тооны үг бүтээх дагаварт гис гэж үгүй. Бас Зүүн Монголын хэлэнд аугаа их хүчтэн-ийг заах чин гэсэн үг байхгүй боловч, Буриад Монголын Хар Даваагийн хэлэхээр, Баруун Монголын халимагчуудын дунд Рашид Ад Дин-ий мэдээлсэнтэй адилхан үг бий. Ийм үг Зүүн Монголд мартагдсан шалтгаан бол Чингис нас барсны дараа нэрийг нь дуудахыг цээрлэснээс болсон болов уу? гэж таамаглаж байна гэжээ.

	Энэ нэрийг бас эртний түрэг хэлний далай-г заасан тэнгис гэх үгнээс сунжирч хувирсан хэмээх судалгаа ч бий. (францын эрдэмтэн Пеллио ингэж үздэг)

	Гэвч аль нь ч зөв биш. Дорж Банзаровын тайлбарласнаар Чингис гэдэг нэр бол бөө мөргөлийн гэрлийн сахиусны нэр болох Хажир Чингис тэнгэрийн нэрээс үүсэлтэй гэжээ. Энэ нь хамгийн шинэ мөртөө хамгийн үнэнтэй ойртсон нь зөв тайлбарлал хэмээгдэж буй.

	Тэмүжин анх удаа хаан болоход бөө Усан өвгөн холбогдож, 1206 онд хоёр дахь удаагаа хаан сэнтийд залрахад, Хөхчү бөө Тэнгэрийн зарлигийг уламжилж байхаас үзвэл, Тэмүжин хаан болох үедээ тэнд бөөгийн хүчийг ашиглаж байгаа нь: өөрийнх нь хаан болсон явдал болбоос “Тэнгэрийн санааг дагасан учир” гэдгийг олонд илэрхийлэх гэснээс болжээ.

	“Эрдэнийн товч” болон түүний салбарын түүхэн сурвалжид 1206 онд Тэмүжин хаан ширээнд залрах үед таван өнгөт болжмор нисэн ирж, Чингис Чингис хэмээн донгодсоноор, Чингис хэмээх цолыг өгсөн гэж буй.

	Миний бие энэ хэллэгийг “Эрдэнийн товч”-д анх тэмдэглэсэн болов уу? хэмээн бодож байсан боловч, сүүлээр нь XV, XVI зууны үеийн цагаадай хэлээр бичигдсэн “Чингис хааны намэ” хэмээх хуулмал дэвтэрт: “Нэгэн шувуу нисэж ирэв. Чингис Чингис хэмээн донгодоод...” гэж бичигдсэн байгааг үзээд, энэ нь “Эрдэнийн товч”-д анх бичигдсэн биш гэдгийг мэдсэн билээ.

	Дагалдуулал болгон яривал “Монгол татаарын тухай бүрэн тэмдэглэл” гэдэг Сүн улсын Жу Хугийн бичсэн аяны тэмдэглэлд: “Чингис гэдэг нь тэнгэрээс заяасан гэсэн утгатай” гэжээ.

	Ордны байгууламж

	Энэ үеийн хан болон Чингис хааны ургийг хамгийн дээдэд өргөмжилж, бүх монголын овог аймгийг харьяат болгосон феодалын хаан бус, харин овог аймгийн холбооны удирдагч хаан-ы эрхийг гүйцэтгэж байсан билээ.

	Гэвч энэ нь хожмоо 1206 онд Их Монгол улс байгуулж, төв-д төвлөрүүлэн захирах төрийн байгууламж руу шилжих нөхцөлийг бүрэлдүүлж байв. Түүний бодит илрэл нь ордны байгууламж өөрөөр хэлбэл их хуарангийн зохион байгуулалт болно.

	Орд гэдэг нь эсгийгээр хийсэн монгол гэр болно.

	Ордыг хэсэглэн салгах салгаж үхэр тэргэнд тээгээд нүүж болдог нүүж буух орд ба монгол хүн хот балгасанд орсны дараа хэрэглэж хэрэглэх болсон жишээлбэл: Янжин (одоогийн Бээжин) шиг том хотод харагдах суурьшил орд гэсэн 2 зүйл байв.

	Том нь хааны шар орд шиг “хэдэн зуун хүнийг багтааж чадах” орд байхад, “уужмаараа хэдэн мянган хүнийг багтаадаг” орд ч байжээ.

	“2000 хүнийг санаа амар багтааж чадах хэмжээний том” хэмээн европын жуулчдыг цочоосон орд ч байжээ. Тулгуур багана, босгыг нь алтаар өнгөлсөн хэмээн тэмдэглэсэн ч байдаг. Энд ярьж байгаа 2000 хүн гэдэг тоо нь нэлээд өсгөсөн тоо боловч том байсан нь гарцаагүй билээ. Хан болохоос өмнө бол хэдхэн хүн багтаах гэр ч хүрэлцэж байсан бол хан болсон үед орд байгуулах түүнийг хамааран сахих шаардлага үүсэв.

	Өөрөөр хэлбэл хишигтэн цэрэг-ийг байгуулах нь тулгамдсан ажил болов. Гэвч байгуулсан гэснээсээ дүрэмжүүлсэн, хуульчилсан гэсэн нь илүү оновчтой.

	Тэр байгууламж нь дараагийн мэт буй.

	
		Хоромсого агсаж, хааны ойр ажиллах 4 хүн. (хорчи, хорчин)

		Хааны өглөө оройн зоогийг бэлтгэн хангах 3 хүн. (буурч) энэ нь хааны амь настай холбогдох ажил учир үнэнч шударга, төв хичээнгүй хүмүүсийг томилов.

		Агт хариулж хамаарахаар 2 хүн. (агтчин)

		Идэшний хонь адгуулахаар нэг хүн. (хоньчин)

		Ордны доторх аар саар ажил жич хүнийг захирах 1 хүн. (чарби)

		Илд агсаж, сахин хамгаалан хулгайг барихаар 4 хүн. (илдэч) Тэмүжиний дүү Хасар даргалав.

		Адуу хариулах 2 хүн. (адуучин) Тэмүжиний дүү Бэлгүдэй тус ажлыг үүрэглэв.

		Тэрэг хамаарагч. (тэрэгчин)

		Холын холбогч, ойрын оторчин 4 хүн. (сум шиг хэзээ ч гэсэн хаа ч очиж, дайлан дагуулах, тойрон сахих тушаал болов уу)

		Тушаал нь тодорхойгүй буурч болон Зэлмийг хамгийг ахлах ахлагч болгож, цэрэг дайны зөвлөгч болгожээ. Яагаад энэ хоёулыг ийм байранд тавьсан бэ? гэдгийг “Монголын үнэн тэмдэглэл”-ээс харъя.



	“Та хоёр намайг сүүдрээс өөр нөхөргүй байхад сүүдэр болж, сэтгэлийг минь амруулав заа та. Сэтгэлд минь атугай. Сүүлнээс өөр цочоогүй байхад сүүл болж зүрхийг минь амруулав та нар. Цээжин дотор минь атугай. Та хоёр хамгийн урьд ирж нөхөрлөсөн тул эд бүгдийг ахалмуй.”

	Гэвч энэ үед тогтоосон байгууламж нь “бүдүүн баараг” шинжтэй байж жинхэнэ хишигтэн цэрэг буй болсон нь хожуу үед юм. Хэдийгээр тийм боловч энэхүү ажил үүргийн хуваарь нь дүрэмжиж, байнгын чанартай байгууламж нь дур тааваараа амьдралд дассан нүүдэлчин малчдыг цэргийн дүрэмтэй болгон өөрчлөхөд туйлын их нөлөө үзүүлсэн гэдгийг зөвшөөрөх хэрэгтэй билээ.

	Жамухатай эвдэрсэн нь - Арван гурван хүрээний байлдаан

	Чингис хаан доорх хоёр хүнээ илгээж Ван ханд хан болсноо хэлүүлэв.

	— Тэмүжин хөвгүүнийг минь хан болгох нь маш зөв. Монголчууд бид хан үгүй хэрхэн орших билээ. Энэ эв эе юүгээн бүү эвдэгтүн. Эе занги юугаа бүү тайлагтун. Заам (энгэр) юугаа бүү тамлагтун.

	Ван хан ингэж яриад өөрийн андын хөвгүүн хан болсон учирт баярласан боловч энэ нь дэмий удалгүйгээр их хүч болж, өөрийг нь мөхөөх болно гэдгийг зүүдэндээ ч санаагүй билээ.

	Тэмүжинтэй хагацаж овог аймгийн холбоонд оролцоогүй Жамухад ч хан өргөмжилсөн мэдээ ирсэн боловч тэдний харьцаа түр цаг тайван байдлаа хадгалж байв.

	Гэвч тэр хоёрын зөрчилдөөн эрт орой хэзээ нэгэн цагт, ямар нэгэн янзаар илрэх нь тодорхой байв.

	Өлгий булаг гэх газарт нутаглан суугаад Жамухын дүү Тайчир гэдэг хүн, Сайр хээр хэмээх газар нутаглаж байсан Чингисийн харьяат болох Зочи Дармалагийн адууг дээрэмдсэн учир нь тэдний зөрчилдөөний шалтгаан болов.

	Нүүдэлчид адуутай холбогдсон ялыг хүндээр шийтгэдэг билээ.

	Бэлчээр галдвал алах ялтай. Нэг морь хулгайлбал ес мориор төлөх хуультай байв. Хэрвээ “төлөх морь байхгүй бол хүүгээ өгнө. Хүү байхгүй бол өөрийг нь хонь лугаа адил алсугай” (Иван Батудагийн тэмдэглэж үлдээсэн “Яса”-д бий) Иймэрхүү чанга хууль бүхий засагтай байв. Дармала адууны хулгайчийг нэхэж, түүнийг харван алаад, адуугаа буцааж авсан явдал нь байлдах шалтгаан бүрэлдүүлжээ.

	Төрсөн дүүгээ алуулсан явдал нь Чингист угаасаа хорсол өвөрлөж байсан Жамуха ил цагаан дайн зарлав. Жамуха Тайчууд, Игрис, Уруд, Ноёхин, Барлус, Баарин, Горлос зэрэг аймгуудаас 30 000 цэрэг дайчилж, Чингисийг довтлов.

	Чингис дүү хүргэн Бутугийн эцгээс энэ бачим мэдээг сонсоод бас арван гурван хүрээ, 30 000 цэргийг дайчилж, Хүрлэх гэсэн газраас Далан Балжуудад хүрч, цэргээ засан угтан байлдахаар бэлдэв. Энэ бол түүхэнд алдартай арван гурван хүрээний байлдаан болно.

	Тус байлдаанд оролцсон хүрээний ахлагч нарын нэр, байр суурь, цэргийн байдал зэргийн тухай Рашид-Ад-Дин-ий тэмдэглэлд нарийн тэмдэглэж байгаа боловч энд дөхмийг бодож орхиё.

	МНТ-нд тэмдэглэснээр энэ байлдаанд Чингис ялагдаж, Онон мөрний Зээрэн хавцалд шургасан гэдэг.

	Гэвч албаны түүх болох “Юань улсын түүх” ба “Богд баатар биеэр дайлсан тэмдэглэл”, Ил хаант улсын Судрын чуулган зэрэгт Жамухыг ялагдсан хэмээн тэмдэглэж буй.

	Монгол түүхчдийн үзэхээр бол МНТ-ны агуулга нь үнэн гэж буй. Гэвч аль нь зөв болох тухай хажуугийн баримтгүй болохоор нотлоход бэрх юм. Яагаад гэвэл МНТ-нд энэ тулаанаас хойших тэмдэглэл нь туйлын ээдрээтэй байгаа юм. Өөрөөр хэлбэл Жамуха Чингисийг нэхсэнгүйгээр цэргээ буцаах үед чонос овгийн ахлагчийн хүүхэд залуус зэрэг 70 хүнийг тогоонд буцалгаж, нэхүс овгийн Цагаан гуа-ийн толгойг огтлон, морины сүүлэнд чирч одов. Бас оргоод уруд, мангууд, хонхтон зэрэг овгууд Жамухаас салж Чингисийг дагасан гэж буй. Ялсан Жамуха нэхүс овгийн ах дүү нарыг тогоонд буцалгасан гэж Рашид Ад Дин тэмдэглэлдээ дараагийн мэтээр бичиж буй.

	“Уруд буруд нарын тэргүүлсэн уруд буруд аймгийнхан тэдэнд дагаар орлоо. Тэр нутгийн голын захаар ихээхэн ой модтой ажгуу. Тэнд Чингис хаан буудаллаад 71 хүнийг түл хэмээн зарлиг буулгаж, өнгөрсөнд муу санаа санасан дайсан нугуудыг амьдаар нь хийж чанасан байна. Ингүүлэхээс айсан жүриед аймгийнхан тэр даруйхнаа эрхшээлд нь орж захирагджээ. Тэд гэр орноо Чингис хааны өргөөнд ойртуулан буулгасан байна.”

	МНТ-нд “Байлдаанд ялсан Жамухаас уруд, мангууд, хонхтон зэрэг овог ястан юуны учраас салж, Чингист дагаар орсон бэ? гэдгийг ойлгоход бэрх боловч, Рашид Ад Диний тэмдэглэлд бол түүний шалтгааны тухай “Чингис залгаагаар ялж, Чонос овгийн 71 хүнийг чанаж алсныг хараад сүрдсэнээс болжээ” хэмээн тайлбарлаж байв. Рашид Ад Дин ялагдсан гэсэн бодит явдлыг мэдэж байсан боловч, ялагдсан Чингист эдгээр овог ястан дагаар орсон шалтгааныг олоход хүчирдэж байсан буюу профессор Накагийн өгүүлсэн шиг төрийн түүх болохоор ялагдсан ичгүүрийг нь баллахын төлөө ийм янзаар өөрчлөн бичсэн болов уу? Тийм биш бол уулаасаа иймэрхүү уламжлал байсан болов уу?

	Арван гурван хүрээний байлдаанд аль тал нь ялсан гэсэн Чингист дагаар орсон овог ястан нэмэгдсэн явдал бол эргэлзээгүй билээ.

	Уруудын Зүрчидэй, мангуудын Хуйлдар, хонхтны Мэнлиг болон түүний долоон хөвгүүдийн тухай сүүлээр өгүүлнэ.

	Бид одоо түр завсарлаад бусад овог ястантай ямар харьцаанд байсан тухай сонирхоцгооё.

	Татарыг дайлсан нь

	XII зуунд Монголын өндөрлөгийн овог аймгуудын дунд хамгийн хүчирхэг нь Татар аймаг байжээ. Дорнодын Хөлөн, Буйр нуур орчим нутаглаж байсныг урьд нэгэнтээ өгүүлэв. Татар аймаг нь Чингисийн овог аймагтай үеийн үед өшөө хорсол зангидан дайсагналцаж байжээ. Энэ үед Татар аймгийн ахлагчийн нэг нь болох Мэгүжин сүүлт хэмээгч хүн Алтан улсаас урважээ. Алтан улс тэднийг дайлах тохиолыг хайж байснаа довтлох болов. Ван хан ч Хэрэйд аймгаа дайчлан энэ дайнд оролцох болов. Чингисийн хувьд бол татар бол түүний бага наснаасаа мартаж үл чадах, эцгийг нь хорлосон өшөөтөн болно.

	Сэцэн ухаан эр зоригтой Өүлэн эхийн өдөр шөнөгүй сургамжилж, сануулсан өшөө авах өдөр ийнхүү хүрч ирэв. Энэ өдрийг яасан ч зүгээр өнгөрөөж болохгүй.

	Чингис Хэрэйд аймагт элч илгээж хамт цэрэглэхийг хүсэв. Энэхүү хүсэлтийг Тоорил хаан тэр дор нь зөвшөөрч гурав дахь өдөр нь цэргээ хуралдуулжээ.

	Жүрхэн аймгийг ч хамт хөдөлсүгэй гэж ятгасанд, ахлагч нь Сэцэ бэхи болон Тайчу хоёулаа хариу өгсөнгүй. Тэднийг зургаан өдөр хүлээгээд ирсэнгүй болохоор, Чингис болон Тоорилын цэрэг Өнгөн чинсангийн дайчилсан Алтан улсын цэрэгтэй хамт урагшлан Татарын нутагт хүрэв.

	Хэрлэн голд Алтан улсын цэрэгт ялагдсан, татаарын цэрэг Улз голд зугтаан буруулсныг, Чингис болон Тоорилын цэрэг дайрч, Мэгүжин сүүлтийг алан, цэргийн зэр зэвсэг, мал сүргийг нь олзлов.

	Татар аймгийн хүчирхэг баян байсан билээ. Чингис тэднээс өмнө нь үзэж ч байгаагүй тана-ын чимэгтэй хөнжил болон мөнгөн өлгий олж гайхан цочсон байв.

	МНТ-ны зохиогч энэхүү явдлыг онцлон тэмдэглэжээ. Олзлогдогсдыг өөрийн овог аймгийн дотроо хуваалцав. Өшөөгөө авсан өдөр түүний сэтгэл ямар байсан бол?

	Алтан улсын хаанаас Тоорилд ван цолыг өгөв? Түүнээс хойш тэр Ван хан хэмээгдэх болжээ. Чингист чаудхури хэмээх цолыг өгөв. Гэвч энэ нь ямар тушаал болох тухай ямар ч тайлбар одоо болтол байхгүй. Энэ дайныг 1194 онд болсон хэмээн Рашид Ад Дин үзэж байгаа боловч үнэндээ үүнээс 2 жилийн дараах 1196 онд болсон гэвэл зөв. Чингис дайн дуусмагц дайнд оролцоогүй Жүрхэн овгийн Саца бэхи болон Тайчугаас хариуцлага нэхэмжлэхээр цэрэг хөдөлгөв. Тэр нь өөр бас шалтгаантай байв. Чингис Татарыг дайлах үед аймгийнхаа настан нялхсыг Харилду нуурт орхисныг, Жүрхэн аймгийнхан довтолж, 10 иргэнийг нь алаад, 50 иргэнийх нь хувцсыг нь булаасан муухай явдал үйлджээ. Энэ нь хариуцлага нэхэх шууд шалтгаан болов. Жүрхэнийг Хэрлэн мөрний аралд үнсийг нь хийстэл туульж, иргэдийг нь олзлон, нутгийг нь хураав.

	Саца бэхи болон Тайчу хоёулаа зугтаасан боловч удалгүй баригдаж, цаазаар авав. Энэ аймгийн Бүри бөх гэдэг хүн өнгөрсөнд архины согтуугаар зодолдож, Чингисийн дүү Бэлгүдэйн мөрийг нь цавчсан, хуучин ялыг нь нэхэж, Чингисийн зарлигаар Бэлгүдэй хороогдов. Жүрхэн аймгийн харьяаны Жалайр овог Чингисийг дагав.

	Энд нэг зүйлийг тодорхойлох чухалтай байна. Тухайн цаг үед дайн ба довтлолт дунд дайн болсон нутагт хаягдсан хүүхэд байдаг гэнэ. Тэдгээрийн олонх нь нялх хүүхэд болно. Тэдгээр хүүхдүүд өргөгдөж, тэжээгдсэн гэрийн хүмүүс болон тэрхүү овог ястны хайр хамгааллыг хүртэн, төрсөн хөвгүүнтэй адилхнаар бага ч гэсэн эд хөрөнгө хувьдаж олох эрхтэй байв. Иймэрхүү жишээ МНТ-нд 4 байна. Гайхамшигтай нь хожим бүгдээрээ Чингисийн шадар ноён болж хүчээ өргөж байгаа билээ.

	Энэ дайнд Жүрхэн аймгийн нутгаас Борхул (Үүшин овогт)-ыг олжээ.

	Мэргэд аймгаас Хүчү-г олжээ.

	Тайчууд аймгийн нутгаас Хөхчү (Басуд овогт)-г олжээ.

	Татарыг дайлах дайны дундаас Шихихутагийг олжээ. (тэр алтан ээмэг, түрийвч зүүсэн ба булганы арьсаар доторлосон таж магнаг торгон баривч өмссөн байв.)

	Энэ хүүхдийг Өүлэн эх өргөн авч, хүмүүжүүлээд, сүүлээр нь уйгур бичиг соёлд сурган хамгийн дээд заргач ноён болгожээ.

	Үүнээс өмнөхөн Ван ханы дүү Эрх хар, ах нь дүү нараа алж удалгүй өөрийг нь алахаас айгаад, Найманы Инанча хаанд дагаар оров.

	Инанча хаан түүнийг хамгаалж цэрэг томилсонд, Ван хан Тангад, Уйгур, Харлагууд зэрэг гурван улсаар тэнэж байгаад, Хар Хятаны гүр хаанд дагаар оржээ.

	Ван ханы дүү Жаха Хамбу Тэмүжинд бууж өгсөнд, Ван хан дагаар орсон Гүр хаанаас урваж (бас нэг үгээр бол тусламж олж чадаагүйгээс болсон гэж буй), зүүн тийш тэнүүчилжээ.

	Тангад, Уйгурын балгасаар тэнэн 5 эм ямаанаас өөр юмгүй болохоор сүүгээр нь өл дарж, тэмээний цус шимж, үзэхийн аргагүй ядарч турсан биетэй хуучин анд Есүхэйн хөвгүүний дэргэд хүрч ирэв.

	Энэ үед Тэмүжин олон овог ястнуудыг цуглуулан, хүчээ төгөлдөржүүлж байсан цаг байв. 1196 оны хавар (Рашид Ад Дин-ы бичсэнээр) Хөсэгүр нуурын орчим нутаглаж байсан, Тэмүжинд тэр мэдээ ирэв. Тэмүжин урьдаар хоёр элч томилон, Ван ханы өмнөөс угтуулж, өөрөө Хэрлэн мөрний эхэнд хүрч уулзжээ. Тэмүжин Ван ханыг өрөвдөж харьяат иргэдээс нь олон мал сүргийг гувчуулан авч, өөрийн хүрээндээ оруулж тэжээв. Тус жилийнх нь намар Туул голын Хар түнд Ван хан болон Тэмүжин хоёр ахин эцэг хүүгийн барилдлага хийсэн юм.

	Тэр өвөл нүүж, Хуба хаяад өвөлжив. 1197 оны хавар тэр хоёулаа Жүрхэн аймгийн Сача бэхи болон Тайчу хоёулыг барьж хороов.

	Чингис ба Жамуха - нөхөр ба дайсан

	Дундад зууны Монгол хэлэн дэх нөхөр гэдэг үг нь зарим үед “дайсан”-ыг заах утгаар хэрэглэгдсэн жишээ бий. Өчигдрийн нөхөр нь өнөөдрийн дайсан болох явдал самуун цагийн зуршил байсныг бодвол нөхөр гэдэг үг бол иймэрхүү харьцааг илтгэх хамгийн тохиромжтой үг болно.

	Чингис болон Жамуха хоёулаа нөхөр-ийн харилцаатай байв. Бага наснаасаа нөхөр-ийн хувиар амьдарч ирсэн бол сүүлээр нь дайсан болж зөрчилдөн, эцэс сүүлд нь нэг тал нь сөнөх болжээ.

	Бийрийн үзүүрээ дахин нэг удаа Жамуха тэр хоёрын зөрчил рүү чиглүүлье.

	МНТ-д он дарааллын хамгийн анх илрэх 1201 он болоход тал хээрийн ихэнх овог аймаг ястнууд илт хоёр талд хуваагдав.

	Нэг тал нь Тэмүжин болон Ван хан.

	Нөгөө тал нь Жамуха тэргүүлсэн 11 овог аймгийн холбоо болно.

	Хоёр талд хоёуланд нь нүүдэлчдийн ГҮРЭН байгуулах эрчимлэг, оргилуун тэмүүлэл байлаа. Хамгийн гол нь хэн ялсанд нь л энэ боломж ирнэ.

	Өнөөдрийн Амар мөрний дээд урсгал зүүн өмнөшөө урсах Орхон голын хөвөөн дэх Алхуй булагт цугларч, Жамухыг бүгдийн хаан Гүр хаан өргөхөөр хуралдаан болов.

	Энд 11 овог аймгийн ахлагч нар нэгдэж тангараг өргөв. Тангараг өргөхөд олон хэлбэр байх боловч энэ удаа тэд азарга гүү цавчин алж, аймгийн холбоо байгуулаад, 

	 

	“хэрвээ бид хэлсэн үгэндээ хүрэхгүй бол эргийн нуранхай цавчигдсан мод шиг болог” 

	 

	хэмээн хөлөөрөө эргийг өшиглөн, илдээрээ модыг цавчиж, тэнгэр газарт тангараглав.

	Ингэж Жамухыг Гүр хаан буюу бүгдийг нь хаан өргөмжлөөд, Чингис хаан болон Ван ханыг довтлохоор зөвшилцөв.

	Горлосын Хоридой гэдэг хүн Чингист энэ учрын тухай хэл хүргэсэнд, Чингис тэр дороо үүнийг Ван ханд мэдэгдэв. Үүний тухай “Богд баатар биеэр дайсан тэмдэглэл”-д нэн тодорхой мөртөө өөрөөр уламжилж байгаа боловч одоо ярихгүй.

	Энэ дайн бол түүхэнд алдартай Хүйтний байлдаан болно.

	Рашид Ад Дин энэ байлдааныг нохой жил буюу 1202 оны намар болсон гэж байхад, МНТ-нд тахиа жил буюу 1201 онд болсон гэж буй.

	Жамухын талд зогссон Найман аймгийн Буйруг хаан болон Ойрад аймгийн Хутаг бэхи нар “зад”-ын увдисыг хэрэглэж, бороо шуурга аянга цахилгаан гуйсанд, бороо шуурга нь тэд нарын өөрсдийнх нь толгой дээр бууж, цэрэг давшиж үл чадан, цэргүүд нь голын эргийн задгайд унан, “бид тэнгэрт үл таалагдав” хэмээлдэж бутран зугтав. Зад гэдэг бол умард азийн нүүдэлчин үндэстний дунд эртнээс уламжлагдаж ирсэн увдис байжээ. Хүрэн улаан үхрийн цөснөөс гарсан чулуужмалыг усан саванд хийгээд, бороо болоод цас орохыг гуйх арга болно. Тус байлдаанд тэнгэрт үл таалагдсан Жамуха Ван ханаар нэхүүлж, Орхон голын доод урсгал руу зугтав. Тайчууд аймаг нь Чингисийн довтлолтод учирч, шөнийн харанхуй далимдуулан, Онон мөрөн рүү зугтаав.

	Хатгалдаан ширүүн явагдав. Чингис хүзүүгээ харвуулж, шархдан цус их гарав. Нар шингэхэд хатгалдаан зогсжээ. Зэлэм шөнийн турш Чингисийн цусыг нь шимж асгав. Зэлэм эзнийхээ төлөө ундаа олохоор, ганц дотоожтойгоо дайсны хүрээнд орж, айраг эрсэн боловч олдохгүй болохоор нь хөхүүртэй таргийг нь олоод өргөж ирэв. Түүнээ усанд зуураад Чингист уулгав. Үүр хаяарах үест Чингис сэхээ орж, нүд гэгээрэв гэжээ. Зэлэм Чингисийн бүлэгнэсэн цусыг нь шөнийн туж шимж асгаснаас, тэдний ойр орчим нь намаг болжээ. Чингис Зэлмийн тус хүргэснийг үхэн үхтлээ мартсангүй хэмээн Монголын уламжлал яриа хүүрнэж байна.

	Олон жилийн урьд Тайчуудад баригдсан Чингисийн дөнгийг салган аварч, түүнтэй хамт хонины унгасанд нуугдсан, Сорхон шарын охин болох Хадааны эр нөхөр нь Тайчуудын дунд байснаас энэ дайнд үхжээ. Ийнхүү Хадаан Чингисийн дэргэд ирсэн билээ.

	Дараа өглөө нь Сорхон шар болон Зэв Чингисийн дэргэд ирэв. Чингисийн хүзүүний судсыг харвасан хүн бол үнэндээ Зэв байсан юм. Дараагийн үгс бол цөс зоригтой хээр талын баатар эрийн зан чанарыг харуулах зүйл болохоор онцгойлон эшилье. Тайчууд аймгийн Дөтөөгийн харьяат байсан Асуд овогт Зургаадай гэдэг хүн:

	 

	“Уулан дээрээс би харвалаа.

	Эдүгээ хэрэв хаанд ивээгдэж үхүүлбэл

	Алганы төдий газар өмхийрөн үхэж хоцорно.

	Хэрвээ соёрхвол хааны өмнөөс 

	Цээлийн усыг тасартал

	Цэгээн чулууг цууртал довтолж өгсүү 

	Хүр гэсэн газарт

	Хөх чулууг хэмхэртэл 

	Халд гэсэн газарт нь

	Хар хүрмийг хэмхэртэл довтолж өгсүү” 

	 

	хэмээн нуулгүй шулуухан өгүүлэв. Иймэрхүү эр зориг нь Чингис хаанд таалагдав. Чингис үнэнч шулуун зантай баатар зоригтой ийм хүнийг хүндэтгэж байсан юм.

	“Дайсан явсан хүн, хүн алснаа, дайсагнаснаа ерөөс нуун далдалж худал хэлж байдаг. Гэтэл чи дайсагнаж, хорлосноо нуухгүй шударга хэлж байна. Ийм хүнтэй нөхөрлөж болно.” Зургаадайг нөхөр болгон дэргэдээ үлдээж Зэв хэмээн нэрийг нь халав. Зэв сүүлээр нь Сүбээдэйтэй хамт Европыг дайлж, орос цэргийг Калка голын дайнд бут ниргэж, баатар нэрээ дуурьсгасан билээ.

	Зэвийн бууж өгсөн явдлыг МНТ-нд баатарлаг туульсын хэлбэрээр бичиж байхад, Рашид Ад Дины тэмдэглэлд үргэлжилсэн үгийн хэлбэрээр бичжээ.

	“Чингис хаан нэгэнтээ ав тавьж явжээ. Гэтэл ан үргээсэн хүмүүсийн дотроос, Зэв ноён орж иржээ. Чингис хаан түүнийг таньж, түүнтэй тулалдах гэлээ. Гэтэл Боорчи ноён өгүүлрүүн: Би түүн рүү довтолъё гээд, Чингисээс ам цагаан хул морийг нь гуйжээ. Тэр Боорчи энэхүү морийг унаж тулалдахаар давхин очиход, Зэвийг харвасан боловч оносонгүй. Харин Зэвийн хариулж харвасан сум нь Боорчи морийг онож, Зэв зугтаад, нэлээд хугацаа өнгөрсний дараа Зэв хүч тэнхээгээ барж, Чингис хаанд очиж захирагджээ. Тэр бээр зориг зүрхтэй хар хүн байсан болохоор аравтын ноён, зуутын ноён, мянгатын ноён болж дэвшив.” (Рашид Ад Дин. I ботийн 208-р нүүр)

	Татар аймгийг дахин дайлсан нь

	1202 он болоход Чингисийн цэргийн хүчин бузгайрч, сүр хүч нь нэмэгдэв.

	Энэ үе бол яг үүрдийн дайсан болох татар аймаг - алч татар, цагаан татар, дутагуд татар, алухай татаарыг үндсээр нь сөнөөх сайн тохиол болно.

	Зун нь Улхай Шилүгэжидээс мордож, цэргээ бага амраагаад, халууныг өнгөрүүлээд, намар нь хатгалдахын урьд цэргүүддээ чанга хатуу цэргийн засаг зарлав.

	 

	“Дайсныг дарвал олзонд бүү саатъя.

	Дайсныг дарж барвал тэр олз цөм биднийх болох буй за.

	Бид олзоо хуваалдахуйяа дайсанд дарагдвал 

	Анхны довтолсон газартаа эргэн буцъя.

	Түрүүний довтолгоонд эргэж ирсэнгүй хүнийг алъя” 

	 

	гэжээ.

	Дайн нь Далан Нөмрөгийн талд явагдав. Онцгойлон алчи татар болон цагаан татаарын цэргийн хүчинд ихэд цохилт өгч, тэдний арвин иргэнийг нь олзлов. Гэвч Алтан, Хучир, Даридай гурав урьдын тогтоосон цэргийн цаазыг зөрчиж, эд агуурсыг булааснаас, Чингис Зэв болон Хубилай хоёулыг томилон, тэдний булаасан адуу болон бусад эд эрдэнэсийг нь бүгдийг нь хураалгав. Цэргийн цаазыг яасан ч зөрчиж үл болно. Энэ гурав хэдийгээр Чингисийн авга нар буюу ах дүүгийн харьцаатай байсан боловч тэдний дайны олзыг хураан авч, чанга донгодов.

	Зүүдэндээ ч мартаж болохгүй эцэг өвгөдийн өшөөтөн болох татаарыг хэрхэн шийдвэрлэх тухай зөвлөлдөв. Зөвлөлдсөний дүнд, “тэрэгний тэнхлэгээр хэмжиж хядъя. Үлдсэнийг нь боол зарц болгон хуваая” хэмээв.

	Тэрэгний тэнхлэг хэмжиж гэсэн нь “биеийн өндөр нь тэрэгний тэнхлэгээс өндөр хүнийг бүгдийг нь хядах” гэсэн агуулгатай хэмээн тайлбарлаж буй.

	Ийнхүү энэ удаа Татар аймгийнханд хүйс тэмтрэгдэх хувь тавилан учирсан билээ. Чингис энэ аймгийн гоо үзэсгэлэнтэй охин Есүй болон Есүгэн эгч дүү хоёулыг татвараа болгов. Тэд авааль хатан Бөртэтэй хамт Чингисийн дөрвөн их ордны эзэн болжээ.

	Цасан дундах бэрхшээлтэй дайн

	Далан Нөмрөгийн дайн нь тийм ч амархан тулалдаан биш байлаа. Өдөр шөнө зогсолгүй бороо орсноос, Чингис нэлээд чилээрхсэн билээ. “Боорчи эхнээсээ адагт хүртэл унталгүй зогсож, өөрийн нөмрөгөө Чингист хучуулж сахисан” гэсэн МНТ-ны үлгэрийг Рашид Ад Дин-ий тэмдэглэлд өөрөө тэмдэглэж байна. Уламжлалыг үндэслэвэл Чингис хаан бага залуу насандаа Тайчуудтай байлдаж яваад, тэдний суманд оногдож, аман хүзүүгээрээ шархаджээ. Түүний хамт явсан Боорчи ноён, Борхул ноён хоёр түүнийг мориноос нь буулгаж авав. Цус их алдаж байлаа. Борхул ноён Чингисийн морийг нь барьж, чулуу улайсгаж дээр нь цас асган, уур цоргиулж байгаад, түүгээр Чингисийг амьсгалуулахад, түүний бүлэгнэсэн цус ам хоолойноос нь бөөн бөөнөөрөө гарч, хоолой нь онгойн, амьсгал авах нь дээрджээ. Цас их орж байсан тул Чингисийн бие дээр цас оруулахгүйн тулд, Боорчи ноён Чингисийн толгой дээр дахаа дэлгэж, хоёр гараараа барин зогсжээ. Ингэж шөнө туж зогссон тул өглөө болоход, орсон цас түүний бүсэлхийд хүрсэн байхад, тэр огт хөдлөө хөдлөөгүй байв. Өглөө Чингист морийг нь унуулаад, цааш явж буудалласан газартаа хүргэж ирэв. (Рашид Ад Дин. I ботийн 161-162-р хуудас)

	Хэрвээ МНТ дахь тэмдэглэлийг зөв гэж үзвэл, энэ тэмдэглэл бол буруу уламжлал мөн. МНТ-нд Татартай байлдах үеийн явдал байхад Рашид Ад Дин-ий тэмдэглэлд Тайчуудтай байлдах үед болсон хэмээн тэмдэглэж байна.

	Чингис дайсны суманд оногдон, аман хүзүүгээрээ шархадсаныг анагааж байгаа арга нь адилгүй боловч, Зэв-тэй хутгаж байна гэж бодогдоно.

	Нэн ялангуяа МНТ-ны бороо-г энд цас хэмээн тэмдэглэж, Чингисийг шөнө туж хамгаалсан нь Боорчи ганцаараа байхад Рашид Ад Дин-ий тэмдэглэлд: Боорчи болон Борхул хоёулаа гэж байна.

	Юань улсын судар дахь Боорчийн намтарт: бороо-ны тухай нэгэнтээ тэмдэглэж байгаа болохоор энд ярихгүй. Дорно дахины болоод өрнө дахины түүх бичлэг хэрхэн зөрж байгааг жишээ болгон энд дагалдуулан тэмдэглэж байгаа нь энэ билээ.

	Ван хан

	Татар аймгийг сөнөөгөөд Чингис улам их хүчирхэгжив. Гэвч түүний дээр дарамт болж байгаа нь эцгийнх нь анд Ван хан байв. Нөгөө талаар Ван хан ч энэхүү хүчирхэгжилтэд дотроосоо дургүйцэж байв. Энэхүү дургүйцэл аль нэгэн өдөр дэлбэрэх нь цаг хугацааны л асуудал байлаа. Ийм завшаан тохиолыг ухаан заль ихтэй Жамуха харсаар байгаад өнгөрөөнө гэж үү? үгүй юм. Тэр идэвхийлэн Ван ханд ойртож, Чингисийг эсэргүүцэх цуурхлыг тарьсан юм.

	Мөн жил буюу 1199 оны намар. Чингис болон Ван хан хоёулаа Найманы Буйруг хааныг дайлан, Алтай уулыг давж, Өрөнгө гол руу хөөж, Гизилбайши нуурт ялж, маш олон иргэд хийгээд арвин их мал сүргийг нь олзлов. Буйруг хаан хиргис рүү зугтааж, түүний баатар жанжин Хөгсэхү Сабраг гэдэг хүн цэргээ Байдрагийн бэлчирт засаж, байлдахаар бэлджээ. Нар шингэхэд хоёр талын цэрэг эсрэг харан зогсов. Энэ үед Жамухаас Ван ханд: Тэмүжинийг “нууцаар Найманд бууж өгье хэмээн элч илгээсэн” хэмээн хов зөөв. Хялбар Ван хан үүнийг итгэжээ. Тэр бууцандаа арвин гал түлүүлж, цэрэг жагсаж байгаа мэт болгоод, сэмхнээр Хар сүүл голын дээд урсгал руу цэргээ хөдөлгөжээ.

	Жамухын Ван ханыг өдөөсөн энэ үеийн үгс сонирхолтой байдаг.

	Жамуха 

	 

	“Хан чамайг хамт явах хайргана (харцага) би (Жамуха) биз ээ.

	Ас тусдаан салан одох бялдуур анд (Чингис) биз ээ.

	Хайргана болбоос хүйтэн халууныг хамаарахгүй хэзээд ар газарт байдаг боловч бялдуур болбоос хүйтэн болбол өмнөдийн дулаан оронд нисэж очно.”

	 

	Энэ үед дэргэд нь байсан Овчигдайн Хүрэн баатар Жамухад: “Чи юунд дэмий зусардаж, шударга ах дүүгээ ховлож, хочилж байна вэ?” хэмээн өгүүлсэн ч Ван хан түүний үгэнд авсангүй билээ.

	Үүр гэгээрэх үед Ван ханы бууц хоосон байв. Чингис үүнийг мэдээд цэргээ Сайр хээрт татав. Түүний дүү Хасар Найманы цэрэгтэй тулалцан зогсов.

	Савраг, Ван ханы араас нэхэж, өдөр Алтай ууланд хүрч, Ван ханы дүү Инанч Билгээ болон Жаха Хамбутай тулалдан, тэдний эм хүүхэд, иргэд, идээ будааг нь талж, Хэрэйдийн нутгийг довтолжээ.

	Тэр үед мэргэдийн ахлагч Тогтоогийн Худу Чулуун хоёр хөвгүүн Ван ханы тэнд байв. Тэд энэ дашрамд Ван ханаас хагацаж, Сэлэнгэ рүү хөдлөн эцэгтэйгээ нийлэв.

	Найманы ширүүн довтолгоонд автсан Инанч Билгэ болон Жаха Хамбу хоёулаа дөнгөж бие мултран гарч, энэхүү бачим чимээг Ван ханд хэл хүргүүлэв.

	Чимээг сонссон ах Ван хан нь тэр дороо өөрийн хөвгүүн Сэнгүмийг томилж, довтолгоог хашуулахын зэргээр Чингисээс туслах цэрэг томилохыг гуйв.

	Тэмүжин тэр дор нь дөрвөн хүлэг - Боорчи, Мухулай, Борхул, Чулуунаа томилов. Энэ дөрвөн хүлэг баатар байлдааны талбайд хүрч очин, Найманы цэргийг цохиж ухруулан, Сэнгүмийг авран, түүний эм хөвгүүд, ард иргэдийг нь эргүүлэн авчирч өгөв. Ван хан урьд Есүхэй баатарт аврагдан, энэ удаа хөвгүүнд нь аврагдсан учрыг санаж, өөрийнхөө ухаангүйдээ гэмшиж, “Энэ болбоос тэнгэр Чингисийг ивээж байна” хэмээн өгүүлээд, сэтгэл догдлон дараагийн мэт хэлжээ.

	 

	“Эдүгээ өтлөв би. Өтөлж өндөрт гарвал хуучрав би. Хуучирч хаданд гарвал хамаг улсыг хэн мэдэх? Дүү нар нь ёс зүй мэдэхгүй буй? Ганц хөвгүүн Сэнгүм байвч хөвгүүнгүй мэт буюу? - Харин Тэмүжин хөвгүүнийг Сэнгүмийн ах болгож хоёр хүүтэй болж сэтгэл амар болгосугай (үхсүгэй)?”

	 

	Ингээд Чингис болон Ван хан Туулын Хар Түнэ-д дахин эцэг хөвгүүн тангараг өргөв. Өндөрт гарвал гэдэг нь үхэх гэсэн утгатай үг мөн. Хэрэйд аймаг бол эртнээсээ христосын шашныг шүтэж байсны учир иймэрхүү хэллэг хэрэглэсэн хэмээн магадлах хүн ч байгаа боловч үүний тухай энд өгүүлэхгүй.

	Энэ үеийн эцэг хөвгүүний барилдлага нь өглөө нөхөрлөж байсан овог аймаг үдэш болоход харилцан дайсагнах болчихдог самуун цагийн тангараг байсан нь туйлын сонирхолтой билээ.

	Эн тэргүүнд:

	 

	Олон дайсныг дайлахад 

	Хамгийн нэгэнд агуулъя 

	Ороо гөрөөсийг авлахад

	Бас хамт нэг авлая гэж өгүүлэлдэж тохирон залгаад, 

	Бид хоёрыг атаархаж

	Шүдтэй могойд сөтөрвөл 

	Өдөөлөгт нь бүү оръё

	Шүд амаараа өгүүлэлдэж итгэлцье 

	Аргатай могойд атардвал

	Атархныг бүү авалцъя

	Ам хэлээрээ ололцож итгэлцье 

	 

	хэмээн үг барилдаж дахин тангараглав.

	Үнэн сэтгэлээ бодитойгоор илтгэхийн төлөө Чингис, Ван ханы охин Цагур бэхи-ийг ууган хөвгүүн Зүчдээн гуйж, өөрийн охин Хожиныг Ван ханы ач Тусах-д арилжин өгье гэжээ.

	Гэвч энэхүү санал нь өөрийгөө дээгүүр үзсэн Сэнгүмд үл таалагджээ.

	Хэдийгээр нас ахилаа гэсэн ч их Алтан улсаас “Ван” цол өргөмжлөгдөж, олон арвин иргэнийг захирсан тал нутгийн удирдагч гэсэн бардам сэтгэл буй.

	Нөгөө тал нь гэвэл чаудхури цолоос өөр хэргэмгүй өчүүхэн юм болно. Охиноо хэрхэн өгч болох вэ? хэмээн бодсон Сэнгүм бол алсын хараагүй өчүүхэн амьтан байлаа.

	Чингис өөрөө бодохоор одоо бол газарт нуугдсан луу болно. Ван хантай ураг төрлийн харьцаа тогтоохоор дамжин, өөрийн байр сууриа батжуулж, ирээдүйн их үйлсийнхээ суурийг тавина хэмээн бодож байсан магадгүй боловч, эргэн сэргэх байдалтай байсан Хэрэйдтэй харилцах харилцаа нь Сэнгүм-ээс болж тэр дороо муудах болов. Энэхүү ноцсон гал дээр тос нэмсэн хүн бол Жамуха байлаа.

	Ван хантай шийдвэрлэх дайн хийсэн нь

	Чингис болон Ван ханы хоорондох харьцааг Жамуха зүгээр орхисонгүй.

	Гахай жил (1203 он)-ийн хавар Чингисийн авга эцэг Алтан, бүл дүү Хуцар болон бусад овог ястны хүмүүс Чингисээс салж, Жамухын тэнд очин тэдэнтэй нийлж Сэнгүмийн нутагт ирэв.

	Жамухаас, “Тэмүжин Найманы Таян хаанаас хэлтэй, элчтэй буюу. Амандаа эцэг хөвгүүн гэж байгаа болов чиг авир нь өөр буюу. Одоо түүнийг довтлохгүй бол аюултай” гэж” Сэнгүмийг ятган, хэрвээ “Тэмүжинд цэрэг мордвол, би хөндлөнгөөс оролцсугай” гэжээ. Олны зөвшилцөөнөөр дамжиж, Чингисийг довтлохоор санал нэгдэв.

	Үүнийг Сэнгүм эцэг Ван хандаа хүн илгээж хэлүүлбэл, нас ахисан болов чиг туршлага сайтай тэр өгүүлрүүн: “Тэмүжин хөвгүүнд юунд ч ингэж муу санах юм бэ дээ? Та нар. Эдүгээ хүртэл бид бас түүний хүчээр тулгуур болгож байхад ингэж муу сэтгэхэд хүрвэл “бид тэнгэрт үл таалагдах болно”. Жамуха хов үг хэлдэг билээ. Түүнийг итгэж үл болно” гээд таалсангүй. Ван хан “хүний ачийг муугаар хариулбал тэнгэрт таалагдахгүй болно” гэдэгт итгэдэг боловч, эцэстээ хүүхдийнхээ бодлыг дагав.

	Сэнгүмийн төлөвлөгөө бол “Цагур бэхи-ийг бэр болгон өгөх багалзуур идэх-ээр ирэгтүн” хэмээн Чингисийг дуудаж, тэнд нь хороох гэсэн байжээ.

	Чингис үүнд итгэж арван хүн дагуулж явах замд, Хонхтны Мэнлигийн гэрт хүрэв. Сэнгүмийн сэдсэн башир аргыг мэдэж, тэднийд очихыг хориглов. Очоогүй шалтгаанаа “Хавар болохоор бидний адуу туранхай байна. Адуугаа амраая” гэжээ.

	Тэд төлөвлөгөө нь нурсныг мэдээд, маргааш нь эрт довтлохоор болсонд энэхүү учрыг бас Алтаны дүү Их Цэрэнгийн адуучин Хишлиг болон Бадай хоёулаа сонсож, шөнөөр Тэмүжинд хэл хүргэв.

	Дараа өдөр нь Ван хан цэргийнхээ өмнө илрэх үед, Чингис нэгэнтээ юм хумаа орхин, Муу өндөр-ийн ард очин, нар үд ташихад Хала халжид-д хүрч морио амраав.

	Чингис хүн илгээж дайсны байдлыг тагнуулсан байв. Энэ үед Муу өндөр-ийн ойрх Улаан бургасанд агт хариулж байсан хоёр адуучин Хэрэйдийн цэргийн дайран ирэхийг хараад, Чингист хэл хүргэв.

	Үүнийг мэдсэн Чингис тэр дороо агтсаа ачаалж байлдахаар бэлтгэв. Хүн цөөн байсан болохоор сайд жанжид нь ухрахыг ятгав. Гэвч Чингис ухрах-ыг тэвчиж, урагшлан байлдахыг зарлигдав.

	Хэрэйдийн Ван хан, дайсны байдлыг сайн мэдэх Жамухаас: “Чингисийн цэрэгт хатгалдах сайн эрс хэн хэн бэ?” хэмээн асуухад, Жамуха өгүүлрүүн:

	 

	Тэнд уруд мангууд гэх иргэд буй.

	 Тэд сайн хатгалдана.

	Тойрох тутам жагсаалаа алдахгүй. 

	Ээлжлэх тутам дарааллаа алдахгүй.

	Өчүүхнээсээ илт жаданд дадсан иргэд тэд Сэрэмжлүүштэй иргэд буюу... 

	 

	гэсэнд өгүүлсэн ёсоор нь мангуудын Хуйлдар биеэ эргүүлэн эрэлхэглэн байлдаж, тугаа дайсны арын дов дээр хатгав.

	Залгаад уруудын Зүрчидэй цэрэгтэйгээ хамт довтлов. Чингис ч бусад цэргүүдийг жолоодон байлдав. Энэ үед Хэрэйдийн дотор ч эрэлхгээрээ алдартай Жирхэнүүд урьдаар ухарч, залгаад Донхойдууд ч ухрав. Сэнгүм Зүрчидэйд энгэсэг хацраа харвуулжээ.

	Гэвч нар уулан дээр ташихын үед, Чингис дайны талбараас зайдуу ухрав. Шөнө өнгөрч, үүр гэгээрэх үед цэргээ бүртгэж үзвэл, Өгөдэй, Боорч, Борхул гурав үгүй ажээ. Төд удалгүй хүзүүгээ харвуулсан Өгөдэйн ээдсэн цусыг Борхул амаараа шимж, ганц моринд сундалсаар хүрч ирэв. Чингис сумыг галд улайсган, Өгөдэйн шархыг хайрч, унд уулгав. Галд улайсгасан сумаар шархыг хайрах явдал бол тухайн үед өргөн хэрэглэгдэж байсан шарх анагаах аргын нэг байжээ. Шарх олсон хүнийг үхэр, морины гүзээнд хийж шархыг нь долоолгох буюу чулуу улайтгаж шархадсан хэсгийг нь анагаадаг байжээ.

	Боорчи мориноосоо унасан болохоор дайсны морийг булааж, дөнгөж буцаж ирсэн байв.

	Чингисийн цэрэг ялсан боловч, үнэндээ үргэлжлүүлэн байлдахад хүчин мөхөс байв. Цэрэг нь 2600 орчим үлджээ. Үүний дотроос хагасыг нь дайчлан Далан Нөмрөгөөс салж, Халх голын баруун этгээд рүү нүүв.

	Нөгөө хагас цэргийг нь уруд мангууд авч, зүүн этгээд рүү нүүв. Нүүж явахдаа хүнсний төлөө их хэмжээгээр ан авлах хэрэгтэй болов. Хуйлдар сэцэн дайнд олсон шархаа эдгээлгүйгээр, Чингисийн ятгалыг үл аван, гөрөөсөнд довтолсноос шарх нь үгдэрч нас нөгчив. Түүний ясыг нь Халх голын ойрх Ор нугын хэлтгий ууланд тавьжээ.

	Ван ханаас тулган асуусан үгс

	Чингис, хэдэн үеэрээ худ ургийн харьцаатай байсан Хонгирадын бууж өгөхийг шаардаж, энэ учир биелэгдэхэд, Ван хан болон түүний хөвгүүн Сэнгүмийн бууцанд элч илгээн, тэдний бууж өгөхийг шаарджээ. Элчээр дамжуулсан үгс нь цээжлэхэд дөхөм бас тэгээд тухайн үеийн зан заншлыг даган, яруу найргаар хэлсэн зүйрлэл ба сургаал үг эшилсэн үгс байв. Ван ханд илгээсэн эдгээр тулган асуусан үгс нь Юань улсын түүх, МНТ, Богд баатар биеэр дайлсан тэмдэглэл болон Рашид Ад Дин-ы тэмдэглэл зэрэг тулгуур түүхэн сурвалжилж нэлээд адил бусаар тэмдэглэгдэж байна. Гэвч энд нэг нэгээр нь эш татахгүй.

	МНТ-нд Олхонууд болдогт хэлэлцсэн “шүдтэй могой”, “тэрэгний хялуу” (тэрэгний гуя)-ны дүрслэлийг эргэцүүлэн сануулж, залгаад тэрэгний хүрдний дүрслэлийг хэрэглэн, тэд хоёулын хооронд харьцааг сануулсан агуулгатай. Хэлэлцсэн тэдгээр үгс нь дараагийн мэт.

	 

	Бид хоёр юу гэсэн билээ.

	Зоргол гунын Олхнууд болдогт бид 

	Шүдтэй могойд сөдөртвэл

	Өдөөлөгт бүү оръё

	Шүд амаа амаараа өгүүлэлдэж итгэлцье гэж хэлэлцсэн бус уу?

	Эдүгээ хан эцэг минь шүд амаар эв эеэ ололцолгүй чи надаас хагацав.

	Аргатай могойд атардвал 

	Атархныг нь бүү авалцъя

	Ам хэлээрээ ололцож итгэлцье гэж хэлэлцсэн бус уу?

	Эдүгээ хан эцэг минь ам хэлээрээ эв эеэ ололцолгүй ангижрав чи.

	Хан эцэг минь. Би цөөхөн боловч олноос эрэхгүй билээ.

	Би муу боловч сайнаас эрэхгүй билээ.

	Хоёр хялуутай тэрэг нэг хялуугаа хугалбал 

	Үхэр түүнийг зүтгэн ядъя уу.

	Тэр мэтээр нөгөө хялуу чинь би биш үү? 

	Хоёр хүрдтэй тэрэг нэг хүрдээ хугалбал

	Нүүж ядах бус уу?

	Тэр мэтээр нөгөө хүрд чинь би бус уу?

	Алтан болон Хучир хоёрт өгүүлсэн үгс

	Алтан болон Хучир хоёрт илгээсэн үгс нь Чингисийг анх хан болох үед тэдний тангарагласан үгсийг нь сануулсан агуулгатай байна.

	 

	“Хэрвээ та нарыг хан болсон бол би даруй 

	Олон дайсантай хатгалдахад хошууч давхиулж

	Тэнгэрт ивээгдвэл дайсан хүнийг туульж (дийлж)

	Хацар гоо хатдыг, хатан эмийг, харгам сайн агтыг нь авчирч өгсүү би

	Ороо гөрөөсөнд отруулбал

	Хадны гөрөөсний хаа гуяыг нь нийлтэл шахаж өгсүү би.

	Гуна гөрөөсний гуяыг нь нийлтэл шахаж өгсүү би.

	Хээрийн гөрөөсний хэвлийг нь нийлтэл шахаж өгсүү би.

	 

	Энд гоц сайхан шүлгийн хэлбэрээр сануулж байгаа үгс бол тал нутгийн эзний хувьд биелүүлэх чухалтай зүй ёсны үүрэг болно.

	Дайн байлдаан ба ан гөрөөнд харгам сайн агт, хацар гоо охидыг өгөх явдал бол тал нутгийн эзэн түшмэлийг холбох сэжим байв.

	Сэнгүмд илгээсэн үгс

	Сэнгүмд дараагийн мэт үгс илгээв.

	 

	Дээлтэй төрсөн хөвгүүн би аж 

	Нүцгэн төрсөн хөвгүүн чи аж

	 

	Эдгээр үгс Рашид Ад Дин-ий тэмдэглэлд харагдахгүй.

	Дээлтэй төрсөн хөвгүүн болон Нүцгэн төрсөн хөвгүүн гэдэг бол төрсөн гэр өрхийнх нь ялгааг заасан үг болно. Сэнгүм элчийн үгийг сонсохтой зэрэг “Энэ яриангүй хатгалдааны өмнөх үгс буюу. Билгэ бэхи, төдхөн хоёр хатгалдахын далбаа босгогтун. Цэргийн агтсыг таргалуулагтун. Эргэлзэлгүй байгтун” хэмээн хашхирав.

	Эцэг Ван хан нь элчийн үгийг сонсоод, өөрийнх нь үгэнд орсонгүй хөвгүүнээ зэмлэсэнд, Сэнгүм, “Байдал ийм болсноос зогсож чадахгүй болсон. Зөвхөн хүчээ төвлөрүүлэн хатгалдах учир болно. Бидний цэрэг ялах уу? тэдний цэрэг ялах уу? гэдэг учир” хэмээн хариулжээ.

	Балжун нуурын тангараг

	Хатгалдаан Хала Халжид-д болов. Сэнгүмийн тал шилдэг байрыг эзэлж байв. Чингис шөнөөр Ван ханы довтлолтод учирч хэлмэгдэн бачимдаж зугтав. Хамт явсан нь дөнгөж 19 хүн байжээ. Хүнс дууссанаас хулан авлаж, махыг нь чанан, өл дарж, хатаж ширгэсэн Балжун нуурын шавартай усыг уув. Ийм хүчир зовлонтой үед ч гэсэн бие биеийгээ орхиогүй эзэн боолууд тэнгэр өөд хандан, үүрд үнэнч байхаар дахин тангараг өргөв. Энэ үед Чингис, “Хэрвээ би тэнгэрийн доорхыг жолоондоо хурааж, их үйлсийг бүтээвээс, та нартай жаргал зовлонгоо хамтатгамуй. Хэлснээсээ зөрчих болбоос энэ ус мэт болтугай” хэмээн өгүүлсэн гэж буй.

	Энэ шавартай усыг уусан хүмүүс Балжатынхан гэгдэх болов.

	Энэ бол нэртэй Балжун нуурын тангараг бас шавартай усны тангараг гэгддэг. Чингис хааны үйлс бүтээх хүчир зовлонтой цаг үеийн нэгэн жишээ болно.

	Гэвч ийм нэртэй тангараг үнэн болсон эсэх тухай сэжиглэх эрдэмтэн (Чингийн Сүй Шин) байх боловч үүний тухай энд өгүүлэхгүй.

	Сүүлээр нь Юань гүрний Шизу хаан тус нуурын хойд эрэгт тойрон явах үест их сэтгэл догдлон, гүн хүндэтгэл үзүүлсэн бодит явдлаас үзвэл дээдсийнх нь хүчир зовлонгийн ой дурсамж уламжлал болж үлдсэн нь харагдана.

	Энэ хэрэг явдал болсон цагийг 1203 оны зун гэж буй. МНТ-нд: Онгудын Алхуши Хори- ийн нутгаас Сартуул (Төв Азийн нэгэн улс)-ын Хасан гэх худалдаачин цагаан тэмээ унаж, мянган хонь тууж, Эргүнэ мөрний орчим нутаглах ардаас булга, хэрмийн арьс худалдан авч явах замдаа хонио услахаар энэ нуурт ирсэн гэж тэмдэглэж буй.

	Монголын тал нутагт овог аймгийн хоорондох дайн дажин үргэлжилж байсан үед ч өрнөдийн тэвчээр ихтэй худалдаачид ашиг хонжворын төлөө худалдаа наймаа хийж байсан бодитой баримтыг МНТ-ны зохиогч санаандгүйгээр тэмдэглэсэн тэмдэглэлийн хувиар миний бие энд дагалдуулал болгож байна.

	Хэрэйд аймгийн мөхөл

	Энэ үед Ван хан Хайду Хуладт-ын элсэнд нутаглаж байв. Тэр үед Даридай, Алтан, Хучир, Жамуха, Татарын Хүдү төмөр нар Ван ханыг хороохоор зөвлөлдөж байсныг байсныг Ван хан мэдээд, тэднийг дайран сүйтгэсэнд, Даридай болон Хэрэйдийн нэг бүлэг аймгийнхан Чингис хаанд дагаар оров.

	Алтан болон Хучир хийгээд Хүдү Төмөр нар Найман улсад очжээ.

	Тус жил буюу 1203 онд Чингис Балжун нуурын хөвөөнд зусаж, намар болж агт таргалахыг хүлээн, цэргээ Онон мөрний хөвөөнд цуглуулж, Ван ханыг довтлохоор бэлтгэжээ.

	Дүү Хасар нь Хала Халжидын байлдааны дараа эм хөвгүүнээ Ван ханы тэнд орхиж, ганц нөхрөө дагуулан Балжун нуурт байсан ахынхаа дэргэд хүрэв. Хоол хүнс нь дууссан болохоор, үхрийн арьс болон шөрмөсөөр өл залган үзэхийн аргагүй турж эцжээ. (Түүхийн номд: Хасар яагаад Ван ханы тэнд байсныг тодорхой тэмдэглээгүй.)

	Хасар доорх 2 хүнээ Ван ханы тэнд томилж, ийм мэт хэлүүлэв.

	 

	“Ахын бараа харж, хараа нь завхав. 

	Ахын мөрийг хайж, хуулга замыг олж ядав.

	Ахынхаа дууг хайлж, дууг нь эс сонсов.

	Оддыг харж, орвонг дэрлэж хэвтмүй би.

	Гэргий хүүхэд минь хан эцгийнд буй. 

	Итгэмж хүслийг хүртвэл, би хан эцэгт одъё” 

	 

	Ван хан элчийн үгийг итгэж, үхрийн эврийн саванд цусаа хийж, идүүрхнээр авхуулан андгайлуулсанд, Чингисийн талынхан түүнийг нь барьж алжээ.

	Хэрэйд амьд ялалтдаа омогшин өчүүхэн ч дайны бэлтгэлгүй хуримлаж байгааг элчийн амнаас мэдсэн Чингис шөнө тужаар цэргээ хөдөлгөж, Ван ханы Зажгар өндрийн Зар хавчихайн амсарт байхад нь хүрч очоод бүслэв. 3 шөнө 3 өдөр эсэргүүцэн байлдсан боловч, хүч хүрсэнгүйгээс Ван хан эцэг хөвгүүн хоёулаа зугтжээ.

	Өөрийн хөвгүүнийхээ төлөө буруу үйл хийж, өнөөдрийн гайг авчирчээ. Харамсавч аргагүй. Энэ бол хөгшин Ван ханы хамгийн сүүлчийн харууслын үг байсан юм. Тэр бээр Найман улсын говийн умардын Нэгүн усанд амны цангаагаа тайлах гэж байхдаа, тус аймгийн Хорисү Бачи гэдэг хүнд алагджээ.

	Алахыг зарлигдсан хүн бол Таян хаан буюу түүний эх Гүрвэсү хэмээн ч хэлж буй. Алагдсан Ван ханы толгойг нь огтолж авчруулан тахих гэсэн хачин сонин домог үлгэрийг дорно өрнийн түүх тэмдэглэж байгаа боловч одоо энд ярихгүй.

	Сэнгүм эцэг Ван ханыхаа алагдсаныг мэдээд, Тангад улсад очив. Гэвч тэнд ч хоргодох аргагүй болж, Зүүн Туркестанд очиж, дээрэм тонуулаар амиа аргацааж байснаа Кушан газрын нутгийн иргэнд алагджээ. Түүний үхсэн тухай нарийн ажиглавал гурван зүйлийн уламжлал байх боловч бидэнд тийм чухал биш юм.

	Ийнхүү Монголын овог аймгийн дотор хамгийн хүчирхэг гэгдсэн Хэрэйд аймаг мөхөв. Иргэдийг нь Чингис хураан авав.

	Бүх эрх Чингис хааны гарт шилжив.

	Наймантай байлдсан нь

	Найман гэдэг үг бол 8-ын тоог илтгэх монгол үг бөгөөд Түрэг удмын аймаг болно. Тэд өндөр соёлтой хүмүүс байсан ба Зүүн Туркестаны зүүн хойд биед суудаг уйгур хүний соёлын нөлөөг хүртэн, нэлээд эртнээс христосын шашныг мэдэж байв. Тус улс нь өрнөдийн исламын худалдаачдын өрнөдийн ховор гайхамшигтай эд бараа болон соёлыг монголын өндөрлөгт түгээх хүйс газар байв.

	Чингисийн хүч өдөр ирэхүйеэ нэмэгдэхийг дагалдан Найман аймгийн Таян хааны сэтгэл санаа тогтворгүй болов. Хөгсэхү Сабрагийн ятгалгыг ч үл хайхран, Дорбидаши нэртэй элчийг цагаан татар хэмээгдсэн Муна уул орчмын Цагаан хэрэм-ийн дэргэдэх Онгуд аймгийн ахлагч Алхуши Тигин Хори-д томилон явуулж, зүүн баруун хоёр талаас нь хавчиж, Чингистэй байлдахыг зөвшилцжээ.

	Өөр шүтлэгт тус элчийн нэрийг Ёкуна гэж, Алхуши Тигин Хори-оос Чингист томилсон элчийн нэр болох Ёкунан-ыг Дорбидаш гэж байгаа боловч энэ бол буруу болно.

	Элчийн хэлсэн үгс нь туйлын сонирхолтой байдаг.

	“Дорно зүгийн цөөн монгол омогтон байх болов. Эртний сурвалжит Ван ханыг элдвээр айлган зугтаалгаж энэ саяхан үхүүлэв. Чингээд тэд, бүгдийг эзлэн хаан болох санаатай юу? Тэнгэрийг улам гэгээн гэрэлтэй болгохын тулд нар сар хоёр байдаг. Гэтэл газар дээр хоёр хаан байж яахан болно. Одоо тэр хэдэн монголыг эзэлж авчиръя” гэжээ. Хятад үгээр бол “Тэнгэрт хоёр нар үл байна. Газарт хоёр ван байж үл болно” гэсэн л утга. Гэвч газар зүйн байршлаар ойр мөртөө Монголын дотоодын хэрэг учрыг нэлээд сайн мэддэг Онгуд аймгийнхан Чингистэй тулалдаж үл болох-ыг мэдэж байсан билээ. Алхуши тэдний саналыг тэвчиж, энэ тухай Чингист хэл хүргэсний хамт иргэдээ дайчилж дагаар оржээ.

	Үүнээс болж Онгуд аймаг болон Монгол аймгийн нөхөрсөг харьцаа эхэлсэн юм.

	1204 оны хавар Тэмээн хээр-т Найман аймгийг довтлох тухай хуралдай болов.

	Хуралдай

	Энд Монголын эзэнт улсын түүхэнд чухал утга ач холбогдолтой хуралдай-н тухай тайлбарлая.

	Хуралдай гэдэг бол нэг үгээр хэлбэл хурал цуглаан гэсэн үг болно.

	Тал хээр нутаг эрт үедээ энгийн борог ардчиллын шинжтэй зөвлөлдөөний цуглаан байснаа, Монголын цаг үе ирэхэд өргөн уудам тал нутаг дээр гол удирдагчийн уриалга-аар тогтсон газарт, бүх газар нутгаас овог аймгийн ахлагч хийгээд язгууртнууд цугларч, тэндээ тулгамдсан асуудлаа зөвшилцөх хуралдаан болжээ.

	Хуралдайг цаг хугацааны хувьд голдуу хавар буюу зун хийдэг байжээ.

	Намар хийх нь туйлын ховор байв. Яагаад хавар буюу зун-ы улиралд хийдэг вэ? гэвэл намар бол мал сүрэг тарга авах үе юм. Сүү сааль хурааж, арьс нэхий элдэх зэрэг урт удаан өвлийг давах бэлтгэл хийдэг цаг юм. Хавар буюу зун-даа булаан дээрэмдэх газар орон болон арга барил зэргээ зөвшилцөж, намар болж хөдөлбөл дөхөм байдаг. Хуралдайн төгсгөлд өв тэгш их найр хурим үүсгэдэг. Хуралдаан дээр зөвшилцөх асуудлууд гэвэл хааны залгамжлагч тогтоох ба өргөмжлөх, хууль батлах, зарлан тунхаглах, алсын аян дайн зэрэг төрийн чухал үйлүүд болно.

	Анхандаа ардчилсан шинжтэй зөвшилцөөний цуглаан байснаа, нүүдэлчдийн эзэнт гүрэн байгуулагдсаны дараа зөвшилцөөний хэлбэрээсээ хааны санааг зөвшөөрөх цуглаан болон хувирчээ.

	Хубилай, Юань улсыг байгуулж, Хятад оронд нийслэлээ байгуулсны дараа хятадын вант төр-ийн системтэй болж, эзэн хааны эрх мэдэл харьцуулшгүй болоход хуралдай ч явагдахаа больсон байна.

	Наймантай байлдах дайны тухай зөвшилцөх үед цэргийн дэглэмийг, байнгын ажиллагаатай төрийн бүрэн тогтолцоо руу шилжүүлэх шаардлага үүсэв.

	Аравт-ын систем буюу түрэг, монгол ч хэрэглэж ирсэн цэргийн аравт, зуут, мянгат, түмтээр хуваагдан тус тусад нь ахлах ноён сонгодог байжээ. Одоо бол хаан өөрийн сайн мэддэг, дайны туршлага сайтай баатрыг зуутын ноён, мянгатын ноён, түмтийн ноён-оор томилох болжээ.

	Хишигтэн цэрэг

	Хааны биеийн амар төвшнийг хамгаалахад шилдэг цэрэг бэлтгэх хэрэгтэй. Энэ цэрэгт итгэлтэй язгууртан хөвгүүд, дүү нар сонгогдон, сул ардын дотроос эрдэм чадалтай бие бялдар сайтайг нь сонгон оруулав.

	Ийм цэргийн байгууламжийг хишигтэн гэдэг. Хишиг гэдэг нь монгол хэлээр хайр ивээл гэсэн утга бүхий үг ажээ. Тэн гэдэг нь хишиг...тэй хүн буюу өөрөөр хэлбэл “тэнгэрийн хөвгүүний хайр ивээлийг хүртсэн хүн” гэсэн утгыг илтгэнэ.

	Тэд бол онцгой ивээл хайрыг хүртсэн хүмүүс гэдэг нь яриангүй.

	Хишигтний ахлах ноёноор Хасар-ыг томилж, түүний дотроос 80 хүнийг нь хэвтүүл, 70 хүнийг нь торгууд болгон, Өүлэн чэрби-аар ахлуулав.

	Бас 400 хорч томилов. Сүүлээр нь хишигтний тоо нэг түмэн хүн (10 000 хүн) болтол нэмэгдсэн билээ.

	Хишиг ч гэсэн, торгууд ч гэсэн, хорч ч гэсэн бүгдээрээ түрэг үг. Ийм дүрмийг эртний түрэгээс оруулсан эсэхийг энд дэлгэрэнгүй өгүүлэхгүй боловч Монгол- Түрэгийн соёлын харилцаа ямар байсан нь тодорхой харагдаж байна.

	Хишигтэн цэргээс мянган баатрыг шилж, “байлдах өдөр миний өмнө явж байлдтугай. Ерийн өдөр миний шадар хишигтэн болж явтугай” хэмээн зарлиг болов.

	Хорчин, торгууд, буурч, хаалгач, агтач нар өдөр бүр ээлжлэн нар шингэхийн урьд тус тусын үүрэг-ээ хэвтүүл хүмүүст тушааж, хэвтүүл-ээс сална. Агтач нар агтаа харж хононо. Хэвтүүл хүмүүс шөнө турш хааны орд-ыг хамгаалж, гурван өдөр жасаалаад, нэг ээлж солино. Урьдаар ордны хамгаалалтыг зохион байгуулж, хишигтний үүрэг ч өндөр болов.

	Тал нутгийн эзэнт гүрнийг байгуулах анхны алхам хишигтэн цэргээс эхэлсэн юм. Владимирцовын дүгнэснээр: язгууртны хувийн цэргийн ашиг сонирхол дуусгавар болж, харин хишигтэн цэрэг, мянгатаар дамжсан төмөр мэт хатуу цаазыг явуулах болсон байна.

	МНТ-н дахь нүдэнд үзэгдэм тулалдааны өгүүлэл

	Эмхэрч цэгцэрсэн Чингис хааны арми, хүчирхэг Найман аймгийг чиглэв.

	Гэвч цаг нь хавар байсан болохоор агт туранхай байв. Агт таргалах намар цагт дайтах нь нүүдэлчдийн бичигдээгүй хууль болно. Тийм боловч хилэгнэсэн цэргүүд хүлээж чадсангүй.

	Дүү Отчигин нь “Агт туранхай хэмээн шалтаглаж яахан болно. Миний морьд тарган байна. Ямааны мах халуун дээрээ дээр биш үү? Тэд дийлэх, бид дийлэх алин болохыг гагцхүү мөнх тэнгэр мэднэ. Бид довтлох ёстой” хэмээн өгүүлэхэд, Бэлгүдэй ноён “Амьд яваа атлаа, алтан хоромсогоо алдваас, амьд явсны хэрэг юун. Нум сумаа барьсаар, саадаг хоромсогоо дэрлэсээр, ясаа хээр орхихоос илүү эрхэм сайн үхэл эр хүнд байхгүй. Одоо ийм үгийг сонссоор байж, огт зүгээр өнгөрүүлж болохгүй. Олон даяар байлдахаар мордъё” гэжээ.

	Эдгээр үгсийг Чингис хаан ихэд таалж, “Ийм цэргийн хүчээр довтолбол бид ялагдана гэж байх уу?” хэмээн өгүүлж зөвшилцөөд, батлагдав.

	Урьдын ёсоор, “сарын арван зургаа дахь улаан тэргэл өдөр” тугаа тахиж, тугт оршдог хэмээн итгэдэг “сахиус” сүлдэндээ ивээгдэхийг даатгажээ.

	Хэрлэн голыг гэтлэн, Зэв Хубилай хоёрыг манлайд явуулж, Сайр хээр-д хүрэв. Таян хаан болон түүний хөвгүүн Хүчлэг Алтай уулыг давж, Хангай уулын Хачир усны хавьд цэргээ байрлуулжээ.

	Мэргэд аймгийн ахлагч Тогтоо, Хэрэйдийн Жаха Хамбу, Алан тайш, Ойрадын ахлагч Хутуга бэхи, Дөрвөн татар, Хатиган Салжуд зэрэг аймаг болон Жамуха нар Найманд байлцав.

	Дайнд улангассан монгол цэргийн өмнө Найманы арми харуусалтайгаар ялагдаж Таян хаан баригдан амиа алдаж, Хүчлэг цөөхөн хэдэн хүнээ дагуулан, Тамирын гол (баруунаас Орхон голд цутгах гол)-д түр байснаа дэмий удалгүй бас зугтав.

	Энэ дайны байдлыг МНТ-нд харьцангуй олон хуудсаар өгүүлж байгаа баатарлаг туулийн шинжээр хамгийн арвин хэсэг хэмээн хэлж болно.

	Цөөн цэргийг олон болгож үзүүлэхийн төлөө бууцандаа цэрэг бүр 5 гал түлж, дайсандаа “одноос олон гал ноцож байна” гэсэн эндүүрлийг буй болгох цэргийн аргыг хэрэглэжээ. Эцгээ доромжлон хараасан хөвгүүн болон эцэг хөвгүүн хоёулын дайны байдлыг магадлах зөрөөг нь ашиглаж, “харгана мэт жагсан явж, нуур мэт байрлан засаж, цүү шиг шувтлан байлдъя” хэмээн довтлов.

	Гол цэргийг Хасар захирч, бэлтгэл агтыг нь Отчиган захирав. (Монголын цэргийн номлолд гол цэрэг нь бэлтгэл агт-тай байдаг. Энэ нь дайнд ялагдсан үед зориулан бэлдсэн болно.)

	Монгол цэргийн жагсаалыг хараад, Таян хаан Жамухаас дараах мэт асууж байна. “Тэр сүрэг хонинд орж, хотонд нь хүртэл хөөж яваад чоно мэт довтлогч ямар хүмүүс вэ?”. Энэ асуултад өгсөн Жамухын хариулт бол сонгодог шигтгээ гэж хэлж болно. Хэнд ч үл дийлдэх баатруудыг уран яруу дүрсэлжээ. Жамуха:

	 

	“Тэмүжин анд минь.

	Дөрвөн нохсыг хүний махаар тэжээж, гинжилж уяж байх билээ.

	Бидний харуулыг үлдэж айсуй тэр дөрвөн нохос буй заа.

	Тэд дөрвөн нохос бол

	 Ширмэн манлайтан 

	Сүүж хошуутан

	Шөвх хэлтэн 

	Төмөр өртөн

	Илд мялаатан (ташуур) 

	Шүүдэр идэж

	Салхи унаж явагч тэд

	Алалдах өдөр хүний мах идэгч тэд

	Хүрэлцэх өдөр хүний мах хүнслэгч тэд

	Эдүгээ гинжнээсээ мулталдаж 

	Бухсаж байгсад биш бил үү?

	Баясаж тийн шилмэлзэн айсуй тэд” 

	 

	Таян хаан “тэд дөрвөн нохос чухам хэн хэн юм бэ?” хэмээн асуув. Жамуха:

	“Зэв, Хубилай хоёр, Зэлэм, Сүбээдэй хоёр тэд 4 буй” хэмээн хариулсанд баатрын нэрсийг нь сонсоод, Таян хаан цочисхийн “Тэдний доромжоос хол байя” хэмээн өгүүлж хойш ухран, уул өөд өгсөв.

	Өөрийнх нь цэргийн хойноос туйлж, тойрч ирэгсдийг үзсэн Таян хаан бас асуув.

	“Эрт тавьсан унага эхийнхээ сүүг хөхөж, эргэн тойрон тоглох мэт яахин тийн тойрон айсуй вэ? Тэд” гэсэнд Жамуха:

	 

	“Тэд бол, 

	Жадат эрийг хөөж

	Цуст тоног тоногчид 

	Илдэт эрийг унагаж 

	Өв тоног авагчид

	Уруд мангууд хэмээгдэх тэд

	Эдүгээ баясаж тийн туйлан айсуй тэд” 

	 

	гэжээ. Таян хаан улам гэлмэгдэн айж өгүүлрүүн:

	“Элээ, тийм бол тэдний доромжоос хол байя” гээд дахин ууланд авирч зогсов.

	Таян хаан бас Жамухаас асууруун: Тэдний хойноос өеөссөн шувуу мэт шалмалзаж хошуурч айсуй нь хэн бэ? гэжээ. Жамуха:

	 

	Энэ айсуй хүн бол миний анд Тэмүжин буюу.

	Хөвчийн бие нь ширмээр ширэгдсэн 

	Шөвөг хатгах чөлөөгүй

	Төмрөөр давтсан

	Тэвнэ хатгах чөлөөгүй

	Тэмүжин анд минь өеөссөн шувуу мэт ийм шалмалзан айсуй буюу

	Үзэв үү та

	Найманы нөхөд монгол хүнийг үзвэл 

	Ишигний годыг үл үлдээх гэх билээ 

	Одоо та нар үзэгтүн” 

	 

	гэв.

	Энэ үгэнд Таян хаан тэнчүүрэн дахин уул өөд авирав. Тэгээд бас асуув.

	“Бас тэр хойноос нь зузаанаа айсуй чухам хэн бэ” гэсэнд, Жамуха:

	Зүчи Хасарын хүнийг цочоом эрэлхэг баатарлаг зан чанарыг өсгөн төсгөн болгож ярихад, Таян хаан өгүүлрүүн: “Элээ, тийм бол уулын өндрийг тэмцье. Дээш авирагтун” гэжээ.

	Таян хаан бас Жамухаас: “Миний хойноос айсуй нь хэн бэ” хэмээн асуухад, Жамуха:

	Отчиганы баатар зоригийг давуулан магтаж гарав. Үүнийг сонссон Таян хаан “Тийм бол уулын оргил дээр гаръя” гэжээ.

	Энэ хэсэгт МНТ-ны зохиогч үе үеийн байдлыг амьд бодитой өгүүлэн тоочиж, Таян хааны удаа бүрийн айн гэлмэгдэх байдлыг дүрслэн уулын оргил өөд авирч гарсан явцыг уншигчдад мэдүүлж байгаа билээ.

	Дараа өдөр нь Таян хаан ширүүнээр нэхүүлж, эцэстээ баригджээ.

	Цэрэг нь шөнөөр бутран буруулан зугтаахдаа, Наху хун дээр дээрээс халтирч, дээр дээрээ даралцаж үхдэлийг нь тоолж баршгүй болсон гэж буй.

	Чингис Найманы иргэнийг Алтай уулын өвөрт хураав. Эдгээр иргэний дотор монгол хүнийг соёлын талаар гэгээрүүлсэн Тататунга гэдэг хүн байв.

	Жамухатай хамт байлцсан жадран, хатигин, салжуд, дөрвөн татар, Тайчууд, Хонгирад овгууд Чингист бууж өгөв. Гэвч, Найман аймгийн Хүчлэг бас үлдэж байх мөртөө, Жамуха бас баригдаагүй.

	Тал нутгийн цуст тэмцэлт зогсоогүй л байв.

	Мэргэдийг эзэлсэн нь

	Мөн хулгана жил (1204 он)-ийн намар. Агт таргалахыг хүлээж, Мэргэд аян дайнд мордов. Сайр хээр-т мэргэдийн иргэн болон бууцыг нь довтлов. Мэргэд аймаг бол “Эрэлхэг баатарлаг, харваж намнахад чадамгай. Бусад аймгууд бүр түүнээс сүрдмүй” гэсэн шиг хүчирхэг байв.

	Аймгийн ахлагч Тогтоо нь Худу, Чулуун хоёр хөвгүүн ба цөөн хүнийг авч зугтаажээ.

	Увас мэргэдийн ахлагч Дайр усун байлдахгүйгээр буун өгч, Хулан нэрт охиноо Чингист өгөв. Хулан машид гоо үзэсгэлэнтэй охин байсан ба сүүлээр нь Чингисийн 4 дэх ордын эзэн болжээ.

	Мэргэдийн зарим улс эсэргүүцэж, Тайхал-д очиж бэхлэлт байгуулсныг, Чингисийн цэрэг бут цохижээ. Ийнхүү мэргэдийн бүх овог ястан бүгдээрээ бууж өгөв. Тогтоогийн хөвгүүн Хутугийн хатан Тургэна-г Өгөдэй-д өгөв. Түргэна хатнаас Гүег хаан төрсөн билээ.

	Хүчлэг Хар Хятанд зугтааж очсон юм. Сүбээдэй жанжин Тогтоогийн амьд үлдсэн бусад хөвгүүдийг нь нэхэхээр томилогдсон нь яг энэ үе болно. (1217 он)

	“Төмөр тэрэгний зарлиг” хэмээгдсэн Чингисийн Сүбээдэйд өгүүлсэн үгсийг МНТ-ны зохиогч яруу найргийн хэлбэрээр зүйрлэлийн арга хэрэглэн гоц сайхан шүлэглэжээ.

	Тогтоогийн хоёрдугаар хөвгүүн Чу мэргэний хөвгүүнд сөнөөгдөж, гуравдугаар хөвгүүн Хулдухан баригдаж, Зүчийн өмнө авчрав. Тэр мэргэн харвадаг болохоор Зүч түүнийг амьд үлдээх-ийг Чингис хаанаас гуйсанд: “өст дайсны үрсийг өршөөж үл болох” хэмээн зарлиг буулгаж цаазлуулжээ.

	Ахмад хөвгүүн Худу нь зугтааж Кипчак”-т хүрэв.

	Чингисийн дараагийн хийх чухал ажил гэвэл Хүчлэг болон Тогтоо-г барьж сөнөөх явдал байв. Тэр бээр сүрлэг Алтайн уул нурууг давуулан, цэргээ баруунш хөдөлгөв.

	Тийнхүү Зүүн Туркестан ч түүний эзэмшилд орсон байна.

	Чингис ингэж Умард Монголын эзэн болж, бүх овог аймгууд түүний ноёрхлыг хүлээн зөвшөөрчээ.

	Хээр талын баатар

	Урьдын анд Жамуха таван нөхөдтэйгөө хамт тэнүүчилж, Алтай уулын зүүн хойнох Тагна ууланд гарч, аргаль угалз алж, шарж идэн, амь зуух болов.

	Тэгж байтал Жамухын энэ таван нөхөд нь урваж, түүнийг барин, Чингист хүргэсэн юм.

	Чингис, “Өөрийн хаандаа гар хүрсэн хүмүүнийг хэрхэн агуулах вэ? Тийм хүнтэй хэн нөхөрлөх вэ? Өөрийн хаандаа гар хүрсэн иргэнийг урагт нь хүртэл устгагтун” хэмээн хилэгнэж, Жамухын нүдний өмнө аваачин алж орхижээ.

	Чингис, ялагдсан баатар Жамухатай урьд нөхөрлөсөн дурсамж болон өөрт нь хийсэн гавьяа тусыг санаж сэтгэл нь ихэд хөдөлжээ.

	Хэрвээ болдог бол амийг нь хэлтрүүлмээр байв. Жамуха хэдийгээр ялагдсан боловч хээр талын баатар-ын журмыг мартсангүй.

	Анд болсны хувьд андгайгаа зөрчсөн, өөрийгөө зэмлэн буруушааж, “дэлхий дахин түвшин болсон үед над шиг урвагч андаар юу хийх вэ? Эргээд өстөн л болно” хэмээн сэтгэж. 

	 

	“Анд минь соёрхож, амийг минь үдэн тонилговоос

	Ариун зүрх чинь амарч, амгалан жаргах болно

	Анд соёрхож алуулбал цус үл гарган алуул 

	Үхэж хэвтвэл үлиг яс минь

	Өнө үүрд ургийн урагт чинь хүртэл ивээж өгсүү

	Одоо намайг тонилготугай” 

	 

	хэмээн өгүүлж цаазыг гүйцэтгүүлэв.

	Энэ хоёрын хоорондох зөрчил үүссэн цагаас Жамуха өөрт нь атаа хор санаж, амийг нь хорлох хүсэлгүй байсныг мэдсэн Чингис “энэ хүн бол ёстой баатар хүний үлгэр жишээ” хэмээн амьд явуулахыг санаж байв.

	Амийг нь өршөөхийн төлөө үзмэрч төлгөчнөөр ч мэргэлүүлэв. Тэгсэн ч “ал” хэмээснээс өөр төлөг буусангүй.

	“Шалтгаангүйгээр хүний аминд хор хийвэл үл зохино” хэмээн Чингис бодов. Эдүгээ нөхөцье гэвэл үл болъюу чи

	Амийг чинь хайрлавч, эс боловч чи

	Эдүгээ чиний үгээр цус үл гарган нөгчөөтүгэй” гэж өгүүлээд, уутанд хийж, битүү цаазалж, ясыг нь хүндээр оршуулав аа.

	“Цус үл гарган алах” гэдэг бол эртний Түрэг Монголын бөө мөргөлийн итгэл бишрэлээс гарчээ. Язгуур гарал өндөр хүнийг цаазлахад хэрэглэдэг ёс юм.

	Жамухын амьдралын сүүлчийн мөч нь тухайн үеийн хүмүүсийн сэтгэл зүрхэнд гүн хоногшсон болов уу? Рашид Ад Дин ч энэ тухай нарийн өгүүлж байна. Исламын түүхч Жүвэйни-ийн тэмдэглэлд: “Жамуха Чингисийн тэндээс зугтаасны дараа 1220 онд монгол цэрэг Бухаарыг эзлэх үед баригдаад цаазлагдсан гэж бичжээ.

	Ийм бол Монгол нутагт ялагдсан Жамуха Туркестанд цагаачилж очсон байх болно. Яриангүй энэ тэмдэглэл бодтой биш юм.

	Анхаарлаа бид ондоо хэсэгт шилжүүлж, Хүчлэг нь зугтааж очсон Хар Хятан гэдэг нь чухам ямаршуухан улс юм бол гэдгийг харъя.

	Хар Хятаны хураангуй түүх

	Өрнө зүгт анхаарлаа хандуулъя. Зүүн Туркестан, Кашгар, Яркенд, Хотон зэрэг өргөн уудам баян тансаг газар нутгийг Хар Хятан хэмээн нэрлэж байлаа. Хятад хүний хэлдгээр бол Баруун Ляо гэдэг улс. Үүсгэн байгуулагч нь Ляо улсын хаан угсааны Елүй Даши болно.

	Х зууны эхэнд Хянган даваанаас зүүн тийш нүүж, Шар мөрний урсгал дагуу суурьшин, монгол язгуурын Хятан үндэстэн умард Азийг нэгтгэж, Цагаан хэрмээс өмнө хойд Хятадыг төвшитгөн, Ляо гэдэг улсыг байгуулжээ.

	Хар Хятан вант улсыг үүсгэн байгуулагч болох Абухи-ийн наймдугаар үеийн ач хүү Елүй Даши гэгч тэр бээр харваж намнахдаа мэргэн, хятад соёлыг таашаагч байв.

	1115 он. Тянь Цүй хааны Тиян Чингийн тавдугаар онд орогсод (төрийн албаны шалгалт өгөгч) болж, Судрын утгач (Хан Лин) болжээ. Хятад хэлээр Судрын утгач Хан Лин-ийг Линяа гэдэг болохоор түүнийг бас Даши Линяа – “Судрын утгачлал Линяа” хэмээн нэрлэдэг билээ.

	Тэгвэл тэр яагаад баруун зүгт нүүж, алс холын Туркестаны газарт вант улс байгуулсан бэ? Тэрхүү шалтгааны тухай элдэв янзын таамаглал байдаг боловч эдгээрийг энд ярих шаардлагагүй юм.

	Үнэнийг хэлбэл Тиян Чи хаантай эе эвээ олоогүй, болон тусгаар тогтнох хүсэл өвөрлөж байснаас болсон болов уу?

	Елүй Даши 1122 оны 10-р сарын эхээр эм хөвгүүд болон 200 агтчиныг дагуулан баруун тийш нүүжээ.

	Түүний аяллын тухай “Ляо улсын түүх”-нд бараг бүрэн бүтнээр нь өгүүлжээ. Эдгээр хятан хүмүүс өөрийн улсаа орхиж нүүгээд, хамгийн анх оршин тогтносон газар бол Тарвагатай болно.

	Тийнхүү одоогийн Цүгүчүй газарт Амил хотыг байгуулжээ. Энэ үед иргэдийнх нь майхан 40 000-ыг давж байсан гэдэг. (Бартольд)

	Хятадын түүхэн сурвалжид өгүүлснээр, “Даши 1132 онд Херман (Самарканд болон Бухаарын хооронд байдаг газар)-д түшмэдийн хүрээллийг олж хаанд өргөмжлөгдөн, Гүр хаан хэмээгдэж, сүүлээр нь Хятадын ёсоор Тиянюу Хуанди хэмээгдээд оны цолоо Ян Чин хэмээсэн” гэж буй.

	Исламын түүхэн сурвалжид өгүүлснээр, “Даши-ийн хамгийн анх харьцсан исламын ноёрхогч бол Бадахшаны хан болно. Түүний төлөө Түрэгийн эзнийг нь довтолж ялан, сүүлдээ энэ газрыг нь эзэлж, хан-ы цолыг булаасан байна.

	Тэр үеэс эхлэн Чу мөрний урсгал дагуу орон нь Гүр хааны эзэмшил Хар Хятаны нутагт орсон” гэжээ.

	Энэ нь Хятадын түүхэнд өгүүлсэн шиг, 1134 онд Беласагун газрыг Хүсэл орд (хятан үгээр бол Бат бэх ордон) хэмээж, энэ хотоор нийслэл болгосон” гэсэнтэй тохирч байна.

	Гүр хаан, Чу мөрний урсгал дагуу орноос аажмаар газар нутгаа өргөтгөж, зүүн, баруун Туркестаны Хар хаан вант улс болтлоо тэлсэн байна. Энэ улсын улс төрийн байгуулалт нь бусад нүүдэлчний хаант улсаас их өөр байжээ. Хэдийгээр нүүдэлчдийн шинж бүхий заншлаа хадгалж байсан боловч, хятадын соёлд нэлээд уусан байна.

	Даши өөрөө бурхны шашинтай, байсан мөртөө Судрын утгач цаашлаад хятадын утга соёлд гүн нэвтэрсэн хүн байснаас хятад соёлыг дагасан нь яриангүй. Түүний нэг илэрхий онцлог бол гаалийн дүрэм болно. Тус улсад өрхөөр нэгж болгон, гааль хураах дүрэм явагдаж, өрх бүр нэг динар тушааж байв. Хамгийн анхны Гүр хаан нь эзэмшил нутгийг хуваалгүй ямарваа хүнд ч гэсэн зуугаас илүү хүнийг захирах эрхийг олгосонгүй. Бүрмөсөн төвд төвлөрүүлэн захирах байгууламжийг хэрэгжүүлж байжээ. Даши 1143 онд үхжээ.

	Түүний түүнээс хойш 4-р үеийнхэн нь Жүрүхү-ээс эхлэн оны цол-оо Тиянши хэмээн халжээ. (1178 он)

	Дээр өгүүлсэн бол 1208 онд ялагдсан, Хүчлэгийн дагаар орох хүртэл, Хар Хятан улсын хураангуй түүх болно.

	Яагаад Найманы вангийн хөвгүүн Хүчлэг энэхүү Түрэгийн ордонд хөл тогтож чадах болсон нь бэ? гэвэл яриангүй тэр хүний хэл уран, зусар бялдууч байсан гэдэг нь эргэлзээгүй.

	Жүрүхү энэ оргодлыг хүндэтгэлтэйгээр хүлээн авч, охиноо хүртэл өгсөн билээ. Ан авд шунасан, өнгө дарснаас өөрийг мэдэхээ больсон мунхаг эзэн нь дэмий удалгүй энэхүү тэжээсэн нохойдоо бариулах цаг иржээ. Хүчлэг тус газарт цагаачилж байсан Найманы үлдэгдэл цэргээ цуглуулж, хүчтэй болмогцоо Хорезмын Шах болон Персийн султан Мухамедтай нууцаар харилцаж, дайнд бэлтгэжээ.

	Намрын нэгэн өдөр Хүчиллэг, Жүрүхү-ийн анд явсныг далимдуулж, 8000 цэргийг авч, гэнэт довтлон түүнийг барьжээ.

	Бас нэгэн хувилбар бол Гүр хааны эд хогшил нь хоосорчээ. Түүний нэг жанжин нь элбэг дэлбэг хөрөнгөтэй байсан тул албадан тушаалгахаас эмээж, Хүчлэгийн Гүр хааны сангаас булаан авсан, эд эрдэнэсийг нь авсан цэргүүдэд буцаан тушаах зарлиг гаргажээ.

	Цэргийн ноёд нь тус зарлигт дургүйцэж бутарч салсан байна.

	Хүчлэг энэхүү самууныг далимдуулан, Гүр хааныг гэнэдүүлэн дайрч олзолсон гэжээ. Энэ нь 1211, 1212 оны хэрэг болно.

	Гэвч хааны цолыг хэвээр нь байлгаж, Ляо-гийн дүрмийг үлдээн, Жүрүхү-ийг хүндэтгэж, Тайшан хаан өргөмжлөн, хатныг нь Хуантайху өргөмжилж, өглөө үдэш ордонд нь очиж бараалхан, Жүрүхү-г үхэх хүртэл 2 жилийн туршид хүндэтгэн асарчээ. Жүрүхү- ийн үхлийг дагалдан Ляо ч мөхсөн байна.

	Найман аймаг бол христосын шашин буюу несторын шашны бүлгийг шүтдэг гэдгийг өмнө нэгэнтээ өгүүлж өнгөрөв. Христосын мөргөлтөн байсан Хүчлэг эхнэрийнхээ ятгалгаар бурхны шашин-ыг шүтэх болжээ.

	Тэр шүтлэг бишрэлийг өөрийн хувь хүний асуудал биш бүх исламуудад бурхны шашин шүтэхийг албадан шахжээ.

	Тэр өөрөө ислам болон бурхны шашин-ы нотолгоо тайлбарыг зарлаж, ислам-ыг зоригтойгоор хамгаалан өмгөөлсөн санваартныг баривчилж, эрүү там үзүүлэн, шашин-аа өөрчлөхийг албадаж, үгэнд нь үл орогсдыг Метерисигийн хаалганд тэлж хадав. Тийнхүү тэр бээр эзэмшил нутгийнхаа газар бүхэнд исламуудыг дарангуйлсан байна. Шашны хэрэгт оролцож үл болох явдал байлдан дагуулах бодлогын ерийн мэдлэг болно. Шашныг дарангуйлсан Их Александр хаан ч, Бактрия-д ялагдсан түүх байдаг.

	Монголын байлдан дагуулагчид энэ талаар гэгээн мэргэн байсан билээ. Гүр хаанд чиглэсэн, эсэргүүцлийн гал газар болгонд дүрэлзэж байв.

	Уйгур худалдаачдаар дамжуулан, өрнө дахины мэдээллийг Чингис хаан цуглуулж байв.

	1218 онд Чингис, Зэв жанжинд 20 000 цэрэг захируулж Хүчлэгийг сөнөөхөөр томилов.

	Зэв зүүн Туркестанд хүрээд, урьдаар тэндхийн иргэдэд “шашны эрх чөлөөг хангах ба хотын иргэдийг алахгүй” гэдгээ амлажээ.

	Цэргийн цааз чанга, ам тангаргаа биелүүлсэн тул “исламын чөлөөлөгч”-ийн хувиар угтагджээ.

	Хүчлэг Долоон гол хэмээх газарт монгол цэргийг хориглох гэсэн боловч чадаагүй. Бадахшаны уул хөндий (Абулгази-ийн өгүүлэхээр бол Сариг Хун буюу Кашгар)-д алагдсан байна.

	Тэр Хар Хятаны төрийн эрхийг булаагаад урьд хожид дөнгөж 18 жил болжээ. Нэгэн үеийн зальхай эр ингэж нэр нь ч үл мэдэгдэх цэргийн гарт алагдсан байна.

	Зэвийн ялсан чимээг Чингис сонсоод, тусгайлан илч илгээж, “ялсан гэж оморхон санаж үл болно. Өмнө хаан ч гэсэн Таян хаан ч гэсэн энэ Хүчлэг ч гэсэн бүгдээрээ сагсуу дээрэлхүү байснаасаа болж, сөнөсөн билээ” хэмээн сануулжээ.

	Ийнхүү Хар Хятан нь Чингисийн эзэмшилд оржээ. Кашгар, Ярканд, Хотон зэрэг Тарим-ийн хотгорын өмнө умрын баян бүрдэд цэцэглэн хөгжсөн, худалдааны хүйс болох суурин улсуудыг эзэмшиж байсан энэ улсыг монголчууд ноёрхох болсон билээ.

	Өрнө-д, Султан Мухамедийн улс (Хорезмын вант улс) буй.

	Тэр нь байлдан дагуулагчдын хувьд шүлсийг нь гоожуулж байв. Харуусал зовлонгийн хар манан энэ газарт шилжих болов.

	Зүүн Туркестаныг байлдан дагуулсан нь

	Умард зүг Тэнгэр ууланд тулж, баруун тийш Памирын өндөрлөгийг даван, Туркменистантай залгалдан, өмнөш Күнлүн ууланд уул нуруугаар зааглан, Энэтхэг, Төвөдтэй нь нүүрлэж, зүүн зүгт Монгол, Хөх нуур, Ганьсу-тай хөрш зэргэлдээ оршино. Газрын бараг 80% нь хөвөө хязгааргүй нэлийсэн Такламакланы элсэн цөл.

	Тэнгэрт нь нисэх жигүүртэн үгүй, газарт нь авлах гөрөөс үгүй тачир цөл - байгаа боловч, 

	Тэнгэр уулын өмнө хязгаар

	Күнлүн нурууны хойд хязгаарыг туулсан

	 

	Торгоны зам

	Торгоны зам дагуу тархаж байгаа баян бүрдийн улс нь өрнө, дорнын соёл болон худалдаа солилцооны хүйс учир эртнээсээ нүүдэлчин үндэстний булаан дээрэмддэг газар байв.

	Эндхийг эзэлмэгцээ Уйгур худалдаачдын Монгол газар дахь худалдаа чөлөөтэй болж, ядуу тарчиг говь амь орж эхэлнэ.

	Умардын зам дагуу дахь Хар Хожа-ийн Уйгурууд хамгийн түрүүнд дагаар оров.

	Уйгурын улсын ван Этүгүд нь энэ үе болтол Баруун Ляо буюу Хар Хятаны ноёрхолд байв.

	Чингис говийн баруун хэсгийг эзэлсэн 1209 онд, Уйгар улсын ван Баржиг Арти Тигэн, Хар Хятаны ахлах ноён Шукам-ын албан татварын дарамтад тэсгэл алдрахдаа, түүнийг Хар хожа-ийн газарт алсан байна.

	Чингистэй харилцах болсон нь ч тус хэрэг- ээс эхэлжээ.

	МНТ-нд: Уйгурууд Аухириг болон Тарбай хоёр элчийг Чингист илгээж, 

	 

	“Үүл арилж, их нарыг үзсэн мэт 

	Мөс арилж, мөрөн ус олсон мэт

	Чингис хааны нэр алдрыг сонсож маш их баясав

	Чингис хаан соёрхвол

	Алтан бүсний чинь гархинаас

	Ал улаан дээлийн чинь үртэснээс болбол

	Тавдугаар хөвгүүн чинь болж өөрийн хүчээ өгсүү” 

	 

	хэмээн хэл үг хүргүүлэв.

	Энэ үгэнд Чингис хаан: “Охиноо өгье. Миний Тавдугаар хөвгүүн болтугай. Алт, мөнгө, сувд, тана, нажид, дардас, торгыг авч, Улсын ван-г ирүүлтүгэй” хэмээн хариу илгээв.

	Энэ бол алба барих тогтолцоонд үндэслэсэн, ховор үнэтэй эд бараа-г хурааж, авч байгаа явдал болно.

	“Юань улсын судар”-т: Урьдаар Чингисийн талаас 2 элч илгээжээ. Уйгарын улсын ван үүний хариу болгож, “Сайд би хааны суу алдрыг сонсоод, Хятантай хуучин найрамдалт харьцаагаа орхиж, мөнөөхөн элч илгээж, биеэрээ даган, хүч барих үнэнч санаагаа нэвтрүүлэн илтгэе” хэмээж байтал, харин санамсаргүйгээр алс холоос тэнгэрийн элч доорд улсад морилж ирэв. Үүнээс хойш бүх улсаа дагуулан, боол би хөвгүүн болж, морь нохой мэт зүтгэе” хэмээн тангараглажээ. 

	“Богд баатар биеэр дайлсан тэмдэглэл”-д МНТ-ы үгийг хоёр хэсэг болгон бичжээ.

	1-р хэсэгт нь: Этүгүдээс хоёр элчийг илгээсэн үед хэлсэн үгийг тэмдэглэж

	2-р хэсэгт нь: 1211 онд Этүгүд Монголын хааны ордонд бараалхах үед хэлсэн үгийг тэмдэглэжээ. Аль нь ч бол Уйгур улс ийнхүү Чингисийн ноёрхолд орж, сүүлээр нь Уйгурт зугтаж очсон Тогтоогийн 4 хөвгүүнийг алж тангараг ёсоор морь, нохой мэт хүчээ өргөсөн учир, Чингис хаан тэднийг соёрхож, Ал Алтан нэрт гүнж-ээ гэргий болгон өгчээ.

	Сүүлээр нь Этүгүд, Зэв нартай хамт өөрийн түмэн цэргийг дайчилж, Өрнөд болон Тангадыг дайлах дайнд оролцон, 

	“Хатуу чанга цэргийн сахилгаараа

	Хандсан зүгтээ дайсангүй болсон” гэж буй.

	Харлаг аймаг дагаар орсон нь

	Харлаг аймаг бол Или голын урсгал дагуу оронд байсан түрэг овог ястан болно. Энэ аймгийн эзэн Арслан болон Алимэлик хотын тигин Ожор хоёулаа 1211 онд Чингис дагаар оров.

	Тэд Хар Хятаны харьяат улс байжээ. Тэд цэцэн мэргэн байснаас, Хар Хятанаас хагацаж, Чингист дагаар орохыг сэдсэн нь маргаангүй.

	Чингис Арслан-д өөрийн охиноо өгчээ. Ожор улсдаа буцаад Хүчлэгт баригдаж алагдав.

	Чингис, түүний хөвгүүн Сэгэнаг тигин-д эцгийнх нь орыг залгамжлуулж, Зүчи-ийн охиныг өгчээ.

	 

	
 

	IV бүлэг : НҮҮДЭЛЧДИЙН ХААНТ УЛС БАЙГУУЛСАН НЬ

	Чингис хаан хоёр дахь удаа хаан ширээнд суусан нь

	1206 он. Азийн түүхийн он дарааллын бичигт алтан үсгээр бичигдэх мартагдашгүй жил болно.

	Яагаад гэвэл, Чингис хаан тус жилд овог аймгийн холбооны ахлагчаасаа хамгийн анх Хамаг Монголын хаан болсон юм.

	Овог аймгуудын хооронд урт удаан үргэлжилсэн дайн тулаанууд эцэс болж, эсгий гэрээр сууц болгосон бүх нүүдэлчид нэгэн цул болжээ. Тэр бол юу ч тогтоон барьж үл болох оргилол бөгөөд бүгд цуглав.

	Чингис хаан тус удаагийн хуралдайг энэхүү 1206 онд Онон мөрний тэргүүнд хуралдуулж, 9 хөлт цагаан сүлд-ээ босгож, дахин хаан суув. Хаан суух суухдаа, хаан сэнтийд заларч, төв чанга ёслол үйлдүүлж, Чингис цолоо баталгаажуулсан байна.

	9 хөлт цагаан сүлдний агуулгын тухай товч ярья.

	Цагаан өнгө бол монголчуудын үзлээр өлзий билигт өнгө, хар өнгө бол муу ёрын өнгө хэмээн үздэг. 9-ийн тоо бол тэдний шүтдэг тоо юм.

	Тэд энэхүү сүлдэнд хамгаалалтын онгод буюу сүлд оршдог хэмээн итгэдэг. Энэхүү сүлд нь цэрэг армийг хамгаалж, ялалтын зүг хөтөлдөг билээ. Тиймээс дайнд авч явахдаа, заавал үүнийг тахидаг байв.

	Дайнд ялбал улаан идээ бэлтгэн тахидаг. Чингис хаан энэ удаа хаан ширээнд суухдаа, 1203 онд хэрэглэсэн шиг бөө-г ашиглажээ.

	Энэ үед ашигласан бөө бол Чингисийн балчир үед өөрийн ахмадын хувиар эцэг хэмээн дуудсан Хонхтон овгийн Мэнлигийн хөвгүүн Хөхчү байв.

	Тэр бээр мөс (сум)-өн дээр сууж, цагаан морь хөлөглөн, тэнгэрт гарч, Дээд тэнгэртэй шууд харьцдаг хэмээгдэж, ард олны итгэл бишрэлийг олж байв.

	Энэ хүн “Мөнх тэнгэр-ээс Чингис-т тэнгэрийн зарлиг соёрхож, хаан болгон, бүх овог аймгийг нэгтгэ хэмээн энэ ертөнцөд томилсон” гэсэн тэнгэрийн санааг дамжуулсан юм.

	Энэ нь эгэл жирийн мөртөө балар эртний итгэл бишрэлт, монголчуудын ноёд иргэдийн сэтгэлийг олохын төлөө Чингис, Хөхчүгийн амыг зээлж яриулсан уу? эсвэл энэ бөө Чингисийн санаанд тохируулан ярьсан уу? гэдэгт эргэлзэх шаардлагагүй.

	Чингис, энэхүү тэнгэрийн санаа ёсоор хамаг Монголын эзэн болсон явдал нь хүмүүст тэнгэрийн зарлиг хэмээн итгэгдсэн нь зайлшгүй юм.

	“Мөнх тэнгэр надыг зарлигдан

	Түмэн иргэдийг захируулахаар соёрхов” гэсэн үгийг тэр таалан хэрэглэж байв.

	“Мөнх тэнгэрийн хүчин дор” гэсэн хэллэгийг хятадаар бичигдэж, зарим төрлийн албан бичигт тогтсон хэлбэрээр хэрэглэгдэв. Сүүлдээ хаан бол “Тэнгэрийн заяагаар төрсөн тэнгэрийн хөвгүүн болно” хэмээн сэтгэгдэх болжээ.

	Чингис, тал нутгийн язгууртан, “алтан ураг”-ийн ахлагчийн хувиар, сайд иргэдийг хамарсан бүх монголын ахлагч болсон юм. Өөрөөр хэлбэл монголын бүх ард иргэд Чингис хаан болон түүний овог болох Боржигон овог-тны хувийн өмч болов.

	Тийм ч учраас “Эзэн” хэмээх нэр томьёо энэ цагаас эхлэн буй болж, “Эзэн Чингис” хэмээн нэрийдэх болжээ.

	Түүний тухай, зөвхөн хааны хязгаарлашгүй эрх мэдлийг нь магтан дуулж, найман настай балчраас наян настай буурал хүртлээ түүнийг “амьд бурхан” мэт хүндлэн тахих болжээ.

	Мартагдашгүй энэхүү барс жил (1206 он)- ийн хаан сууринд суусан хэрэг явдалд ч иргэдийн учрыг өчүүхэн ч дурдсангүй билээ.

	Профессор Бартольд ч үүнийг анхааралдаа авч, 

	Чингист эртний Түрэгийн ван Күлтегин- ий:

	 

	“Тэнгэрийн ивээлээр би жаргаж

	Цэргийн эрчээр буурай иргэдийг амаржуулан

	Нүцгэн иргэдэд бид хувцас өгч 

	Ядуу иргэдийг бид баяжуулан

	Цөөн иргэдийг бид олон болгов” 

	 

	гэж хэлсэн шиг хаан ноёны ард иргэддээ санаа тавих сэтгэл үгүй байсан гэж буй.

	Энэ нь эзэн хааны хязгаарлашгүй эрх эрхийн тогтолцоог байгуулсан явдал болно.

	Түүний хоёр дахь удаагийн хаан сууринд суусан явдал нь Чингис хааны овог ургийн хаант улстай харьцуулшгүй том орон зайг үүсгэв.

	“Хамт улс байгуулан явагсдыг мянган мянгалж, мянганы ноёныг түшиж, соёрхол үг өгүүлсүү” хэмээн Чингис зарлиг болж, урьдаар соёрхол шагнаад, хишигтний байгууламжийг уламхүү чангатган төгөлдөржүүлэв. Энд зөвхөн гол болох жишээг дурдвал:

	
		88 мянгатын ноён томилов.

		Хишигтнийг түмэн хүн болгон нэмэгдүүлжээ. Тэр нь мянган хэвтүүл, мянга хорчин, 8000 торгууд болно.

		Эдгээрийн ерөнхийлөн хамааруулах хүнээр Дөрвөн Өдгү хишигтнийг томилов.



	Хишигтний алба ажлын тухай Чингисийн зарлиг МНТ-нд нарийн тэмдэглэгджээ.

	 

	Хэвтүүлийн ээлжийн тухай

	Хэвтүүлийн тухай өмнө цухас дурдсан билээ. Тус нэр бол монгол хэлний хэвт гэсэн үгээр язгуур болгосон “унтах хэвтэх”-ийг заасан утгатай. Хоногоор манаж хамгаалах үүргээс үүсэлтэй нэр үг болно.

	Нар шингэсний хойно, ордон өргөөний хойгуур урдуур гэтэлзэн явах хүнийг ээлж хэвтүүл барьж хонож, маргааш өглөө нь байцаан асуутугай.

	Хэвтүүл хишиг ээлж солилцоход тэмдэг үнэмлэхээ шалгуулж орж иртүгэй. Солигдон гарах хэвтвэл бас шалгуулж гарч одтугай.

	Бас, шөнө хэвтүүл ордны орчим хэвтэж, үүдийг харж, орохыг завдах хүнийг толгойг нь дэлбэ, мөрийг нь мулт цавчиж орхигтун.

	Шөнө яаралтай хэлтэй хүмүүн ирвэл хэвтүүл-д хэлж, урьдаар гэрийн араас хэвтүүлтэй хамт зогсоод, “үгээ хэлтүгэй” хэмээн тогтоожээ.

	Эдгээрээс гадна хэвтүүл нь ордны чарби- ийн охид зарц, тэмээчин, үхэрчин зэргийг асарч, ордны гэр тэрэг, туг, хэнгэрэг, жад, аяга савыг арчилдаг байжээ.

	Хааны идээ ундааг хийх ба ордонд ажиллаж байгаа хүмүүст идээ түгээдэг байв. Орд гэр босгож, шувуугаар агнах, хүрээ ав хийх зэрэгт ч оролцож ангийн хувийн талыг үлдээх зэрэг аар саар ажлыг ч даалгаж байж байв.

	“Юань улсын судар”-ын Цэргийн цадиг-т:

	Хишигтний албын тухай өмнөх шиг аар саар ажил хийдэг хүмүүсийн албан цолыг маш арвин тэмдэглэжээ. Язгууртны төрөл садан, гавьяат сайдын үр хүүхдүүд “залуугаараа хэвтүүл болсон” гэдэг нь тиймэрхүү ажлыг хийж өнгөрсөн хүмүүс байжээ.

	“Ордонд орно” гэдэг нь хаанд өөрийн чадвараа мэдүүлэн, ирээдүйд босож зогсохын анхны алхам болох учраас туйлын аз завшаантай явдал юм.

	Хишигтэн нь дөрвөн анги хуваагдаж, гурван өдрөөр ээлжилдэг байв.

	Хэвтүүл-д дараагийн мэт онцгой эрх олгожээ.

	
		Хэвтүүлийн зөвшөөрөлгүйгээр ордонд орж болохгүй.

		Хэвтүүлийн тоог тагнан асууж болохгүй.

		Хэвтүүлийн дээгүүр явж болохгүй.



	Хишигтэн бол “тэнгэрийн хөвгүүний ивээлд багтсан хүмүүс”-ийг зааж байв. Үнэндээ адилхан мянгатын ноён, зуутын ноён, аравтын ноён хэн боловч хэвтүүл хишигтэн-ээс доогуур байр суурьтай байв.

	Ээлжийн хэвтүүл-д ч адилхан онцгой эрх олгожээ.

	Тухайлбал хишигтний ахлагч ч гэсэн “хааны зөвшөөрөлгүйгээр” хишигтнээ жанчиж, өшиглөн шийтгэж болохгүй байв.

	Иймэрхүү онцгой эрх-тэй байсан тул хишигтэн-д орох нөхцөл нь чухам юу байсан бол?

	Чингис, анх удаагаа хаан болох үедээ өгүүлсэн шиг, мянгатын ноён, зуутын ноён, аравтын ноён, сул чөлөөт ардын хөвгүүдийн дотроос эрдэм чадалтай, бие сайтайг нь сонгосон боловч, тэдний дагуулж орох хүмүүсийн тоо нь хязгаартай байжээ.

	
	- Мянгатын ноёны хөвгүүн 10 нөхөр, 1 дүүгээ дагуулах

	- Зуутын ноёны хөвгүүн 5 нөхөр, 1 дүүгээ дагуулах

	- Аравтын ноёны хөвгүүн болон сул чөлөөт ардын хөвгүүд 3 нөхөр, 1 дүүгээ дагуулах



	Чингис хааны зарлигт хишигтэн-ий онцгой эрхийг дараагийн үгээр илтгэжээ.

	“95 мянгатаас миний биеийн шадар өмч болгож илгээсэн, түмэн хишигтэн миний хойно их ширээг залгамжилсан хөвгүүд, ургийн урагт хүртэл миний гэрээс дурсгал мэт сэтгэж, аливаа гасланд хүргүүлэлгүй сайтар асрагтун.

	Эдгээр түмэн хишигтэн-ийг минь эрхэмсэг хишигтэн гэж өргөмжлөхгүй байж болох уу?”

	Дагууд нь бас цэргийн зохион байгуулалтыг төгөлдөржүүлжээ.

	Цэргээ эртнийхээ заншил ёсоор аравт, зуут, мянгат болгон хувааж, үүнийгээ нийлүүлэн хоёр, гурав, таван бүлгэм болгон, цаашлаад их цэргийн зохион байгуулалт болох Түмэт-ийг байгуулжээ.

	Түмэтийн ноён-оор Чингис өөрөө хамгийн сайн мэддэг мөртөө итгэл найдвартай хүнийг тавив.

	Эдгээр цэргийн зохион байгуулалтыг “баруун гар” буюу баруун жигүүр, “төв”, “зүүн гар” буюу зүүн жигүүрийн 3 түмэн хэмээж, Боорчи, Мухулай, Наяагаар ноёлуулав.

	Гавьяат сайд Боорчийг “баруун гарын түмний ноён”-оор томилох үед, 

	“Эдүгээ бүгдийг дээр зогсож, их сууринд суусан тул, чиний 9 алдал-д ял бүү тулгатугай. Чи баруун гарын Алтай түшсэн түмэн-ийг захиран мэдтүгэй” хэмээн өгүүлжээ.

	Мухлайд: “Би их сууринд суусан тул чамаас ургийн урагт хүртэл улсын иргэдийн Хүй ван болтугай гэж, Хүй ван (1206 онд, Чингис хаан сууринд суух үест Мухулай-д Хүй ван цолыг өгсөн гэж байгаа боловч өөр нэг сурвалжид Харгуун Жилдон-ы нутагт суусан үед Алтан улсын хятан хүн Хүй ван цолыг өгсөн гэж тэмдэглэжээ) нэр өгөв. Чи зүүн гарын Харуун жад-ыг түшсэн түмнийг захиртугай хэмээн өгүүлж, эзэмшил нутаг хуваажээ.

	Цэргийн байгууламжийн тухай нарийн учрыг сайтар судалж үзээгүй, будилаантай болохоор энд товчлохоос өөр аргагүй.

	Өөрийн ураг (хиад ястан)-таа дайсны эд хогшил иргэдийг хуваажээ.

	Хуваахдаа гэр бүлийн доторх дарааллаар баримжаа болгов.

	“Улс иргэдийг хураан явахад зовж явсан нь эх (ээж) буй заа. Хөвгүүдийн ах нь Зүч буй заа. Дүү нарын отгон нь Отчигин буй заа” гээд дараагийн мэт мэтээр хуваав.

	Эх, Отчигин хоёр-т нэг хувь. 10 000 албат 

	2 дугаар дүү Хасартаа 4000 албат

	3 дугаар дүү Алчитай (Хачигуны хөвгүүн)-д 2000 албат

	Эх өөр дүү Бэлгүдэй-д 1500 албат Ууган хөвгүүн Зүчи-д 9000 албат

	2 дугаар хөвгүүн Цагаадай-д 8000 албат 

	3 дугаар хүү Өгөдэй-д 5000 албат

	Отгон хүү Тулуй-д 5000 албат тус тус шагнажээ.

	Энэ бол албатын хуваарилалт болно.

	 

	
 

	Монголын феодалын байгууламж

	Өмнө өгүүлсэн зүйл бол нүүдэлчдийн феодалын төрийн хааны цэргийн зохион байгуулалт болно. Үүний гол бүрэлдэхүүн нь болох сайд, ноёд-ын тухай гэвэл Владимирцовын нарийн задлал, дүгнэлтээр тодорхой болж байна. (1950-иад оны үеийн байдлаар. Ред.)

	Хаанаас хуваасан тогтоосон эзэмшил нутаг (түшээ) болон иргэдийг ноёлсон сайд нар хаандаа үнэнч тангараг:

	 

	“Ангийн үед бусдаас урьтаж 

	Ангийн олзыг хаандаа өргөн 

	Дайны үед дайсныг алж

	Хацар гоо охид, харгам сайн агтыг нь хаандаа өргөж

	Энх өдөр эеийг чинь эвдвэл

	Эхнэр хүүхэд эд хөрөнгөнөөс салгаж 

	Эзэнгүй газар орхиж од” 

	 

	гэж өргөдөг.

	Үнэнч тангаргийн хариуд хаанаас сайддаа “хишиг” соёрхохыг баталжээ.

	МНТ-нд бичигдэж байгаа “өнчдийн авлига” бол үүний нэг зүйл нь болно.

	Чингис, Цагаан гуагийн хөвгүүн, Нарийн Тоорилд өгүүлрүүн:

	“Чиний эцэг Цагаан гуа миний өмнө хичээж хатгалдаж, Далан Балжуд-д Жамухатай хатгалдахад алагдав. Эдүгээ чиний эцэг Тоорилын ач тусад өнчдийн авлига автугай” гэснийг нэгэн жишээ болгоё.

	Эдгээр хишиг нь ургийн ургаар үл тасран соёрхогдож байжээ.

	Бас дархан (хятад үг… дарх авианы ондоошил) дархлахаар гавьяаг тэмдэглэж байв. МНТ-нд үзвэл дархан болсон хүн дайны олз, ангийн олзоо хувьдаа авах онцгой эрхтэй байжээ.

	Дархан гэдэг бол ахмад настан ба эрх чөлөөг олсон гэсэн утгатай. Гавьяа зүтгэлтэй хүнд бас олгоно. Гарал угсаа муу хүн бол дархан цолыг олж чадахгүй.

	“Чүй Гин Лү бичиг”-т: Тайзу (Чингис) хаан тэнгэрийн доорхыг хураасан тухайн үест, хааны ордон нь яг сайхан байгуулагдаж байжээ. Албаны тогтолцоо нь авсаар дөхөмхөн байсан учраас зөвхөн зүүн, баруун, дунд болон мянгатад л дархан-ы цолыг олгосон”. Тү Цүн И “Чүй Гин Лү бичиг” гэжээ.

	Тухайлбал дархан бол “гааль гувчуураас чөлөөлөгдөж, эрх чөлөөтэйгөөр хааны дэргэд бараалхаж, 9 удаа ял хийсэн ч яллахгүй. Энэхүү цолны онцгой эрх нь 9 үе болтол хүчинтэй уламжлагддаг” (Абулгази) гэснээс үзвэл энэ нь үнэндээ залгамжлалын шинжтэй байв.

	Эдгээр дархлагдагсдын дотроос ноёны зэрэгт дэвшсэн хүмүүс ч байв.

	Энд бид Монголын феодалын байгууламж дахь түшээгийн тухай ярих чухал. Чингис хаан барс жил хаан ширээнд суух үеийн нарийн явдал нь тодорхойгүй боловч, сүүлчийн байдлаас үзвэл хан хөвгүүд, хааны хүргэн, язгууртан, гавьяат сайдын түшээд албан татвар хураах эрхгүй байжээ.

	Түшээгийн эзэд нь түшээд доторх 5 өрхийн татвар (монголоор ахар дамар гэдэг)-ын үлдэгдэл болон жилийн хүртээлээр орлогоо болгож байжээ.

	5 өрхийн татвар гэдэг нь өрх бүр 22 лан 4 жин гаргадгаас, 2 өрх 2 жин, 12 лан 8 чин болно.

	Үүний доторх 2 жинг албанд тушааж, үлдсэн 12 лан 8 жин өрх бүр 6 лан, 4 жин, 5 өрх нийлээд 32 лан. Өөрөөр хэлбэл, 2 жин болно. Үүнийг тус түшээ нь авдаг.

	Үүнийг 5 өрхийн татвар гэнэ. 100 хувиар бодвол, албан тушаах нь 70 хувь, түшээд 30 хувийг нь авдаг системтэй байжээ. (Ван Юн. “Жун Тун Ши Жи бичиг”)

	Тэдэнд бас дээд зэргийн хуулийн эрхийг өгөөгүй өөрөөр хэлбэл феодалын байгууламжийн түшээ эрх хязгаарлагдмал буюу төвд төвлөрүүлэн захирах шинж чанартай байгууламж байсан гэдгийг цухас дурдаад орхиё.

	Өрнөд дэх Ил хаант улсын түшээ-г Инжү гэж дууддаг байжээ.

	Чингис хаан 1214 онд Зүүн Монголын нутгийг ойр төрөл, гавьяат сайд нартаа соёрхсон боловч тухайн үеийн түшээгийн зохион байгуулалт нь тодорхойгүй байна.

	Хишигтэн цэрэг нь цэрэг дайны байгууламжтай. Тал нутгийн язгууртны цэрэг дайнч улсын биелэл байсан ба үүнтэй зэргээр дотоод хэрэг, иргэнийг засах явдалд ч анхаарал чиглэгджээ.

	“Моринд мордоод улс гэрийгтөвшитгөх амархан, мориноос буугаад төрийг засах хэцүү” хэмээх хатуу үнэнтэй нүүр тулгарчээ. Эн тэргүүн бичиг үсэг, боловсрол хэрэгтэй болж ирэв.

	1204 онд Наймантай хийсэн байлдааны дунд олзолсон Тататунга-гаар дамжиж, уйгур үсэг-ийн тухай мэдэн, үүгээр улсын хэргийг тэмдэглэх ажлыг эхлүүлсэн нь Төрийн алба-ыг үүсгэжээ.

	Үнэндээ аль эртнээс их бага ч гэсэн уйгур үсийг мэдэж байсан билээ.

	Түүнээс 2 жилийн дараа хан хөвгүүд, язгууртнуудын хүүхэд дүү нар ч уйгуржин үсэг бичиг сурснаас, олон дүрс үсэгтэй, сурахад төвөгтэй хятад үсэг-ийг сурах шаардлагагүй болов.

	 

	Шүүх байгууламжийг байгуулсан нь

	Засаг төрийн тэргүүн үүрэг бол амар түвшин болно. Амар түвшин амьдрахын суурь нь шүүх байгууламжийн байгуулалт болно.

	Дайны талбараас олж, эхдээ өгч асруулсан өргөмөл дүү Шихихутагийг Дээд заргач-аар томилов.

	“Бүх улсын доторх хулгайг цээрлүүлж, худлыг мохоож, үхүүлэх ёстойг нь үхүүлж, яллах ёстойг нь яллаж бай” гэж бүх улсын Дээд заргач болгов.

	Бас “нийт улсын өмчийг хувааж, заргыг шийтгэж, түүнийгээ Хөх дэвтэр-т бичиж дэвтэрлэгтүн. Надтай зөвлөж, Шихихутагийн шийтгээд, цагаан цаасан дээр хөх бичгээр бичиж, дэвтэрлэснийг, ургийн урагт хүртэл үүрд хэн ч бүү өөрчилтүгэй. Өөрчилсөн ардыг ялтан болгож шийтгэтүгэй” хэмээн Шихихутагийг соёрхон томилжээ.

	Энэ тэмдэглэлээс үзвэл Шихихутаг хамгийн анхны заргачаар томилогдсон шиг санагдах боловч, үнэндээ 1202 онд эцэг нэг эх өөр дүү Бэлгүдэй-г Заргач болгосон ба залгаад, Цагаадай ч заргач болж байсан тэмдэглэл байх учраас энэ удаагийн томилгоог дүрэмжсэн гэж үзэх нь зүйтэй.

	Хэдийгээр дүрэмжсэн гэсэн ч бусад засаг захиргааны ажилтай онцгой ялгагдах зүйл байгаагүй. Яриангүй тухайлсан ажлын хуваарь шийдэх үйлийг хэрэгжүүлсэн нь бол лавтай юм.

	Албаны тогтолцоо хараахан төгөлдөржөөгүй улс байгуулагдсан эхний үед чухал болох төрийн үйл нь бүхнээрээ үүнд суурилж байсан янзтай.

	“Цэрэг төрийн аливаа үйлийг Заргач шийтгэх”, 

	“Төр улс тэнгэрийн заяагаар байгуулагдсан анхны үед иргэдийг хамаарах аливаа үйлийг Заргач хийх” гэсэн тэмдэглэлүүд ч үүнийг гэрчилж байна.

	Энэ нь Хятад орон болон өрнөдийн орнуудыг эзлэхийг дагалдан, тэдгээр газруудыг ч нөлөөлөв.

	(Тайзү-ийн үед Хятад оронд хулгай дээрэм арвижсанаас Юүлүтөмөр-ийг томилж, заргач болгожээ. Адилхан цаг үед Ши Тян Лин Чү, Цүн Ван баруун хязгаарыг дайлахуйд заргач-аар томилогдож байв.)

	Юань улс байгуулагдахад “Их заргачийн ордон” гэгч албан ордонд харьяалагдаж, мужуудад Заргач тохируулав.

	Шүүх дүрэм нь Монголын эртний зан заншилд тулгуурлаж байв.

	Тэр нь Чингис хаан болон Өгөдэйн үеийн хятад хүний тэмдэглэлд нэлээд арвин тэмдэглэгдэж байгаа төдийгүй хойно ярих гэж байгаа “Яса”-гийн агуулгаас ч мэдэж болно.

	Үүнд Шихихутагийн зарга таслалт нь дараа дараагийн үеийн шүүлтийн дүрэм болж, айж сүрдсэнээс болж өчиглөсөн зүйлсийг гэрч баримтаар үздэггүй байсан хэмээн бичигдэж үлджээ.

	Хөх дэвтэр бол хааны засаг захиргаа, эдийн засагтай хамаа бүхий бичиг байжээ. Сүүлээр нь өрнөдийн монгол хаадын улсуудаас, Монголын төрд өргөсөн зүйлсийг “өрх амын хөх дэвтэр” гэж нэрлэжээ.

	Дараа нь “яса” болон “билиг”-ийн тухай өгүүлье.

	 

	Яса

	Чингисийн хууль зарлигийн хувьд “Яса” (монгол хэлээр зөв авиалах юм бол засаг. түрэг яса хэмээх үгнээс сунжирсан).

	Яса бол Чингис хаан 1206 онд хаан ширээнд суух үеийн хуралдайд дээр сайд болон гэрийн ноёддоо зарласан хууль зарлиг гэгддэг.

	Уйгур үсгээр төмөр хавтсан дээр сийлж, мөнхийн хуулийн хувиар чанга хэрэгжүүлэхийг зарлигдсан гэж буй.

	Өнөөдрийн бидэнд Каирын худалдаачин Макарици-аас Яса-ийн агуулгыг хамгийн арвин уламжлан иржээ.

	Гэвч энэ нь бидний өнөөдрийн ярьдаг хууль-аас өөр юм.

	Тэдгээрийн ихэнх нь эрүү шийтгэлийн дүрэм, тэр мөртөө шүүн таслах дүрэм байжээ. Хуулийн зурвас ховорхон харагдах мөртөө цаазгүй дүрэм ч харагдана.

	Монголын хуулийг судалсан Рачневский: “Яса буюу Засаг нь нүүдлийн мал аж ахуйгаар голлосон Монгол нүүдэлчин овгуудын амьдралыг бүхэлд нь зохицуулсан хууль биш. Монгол улсыг бүрэлдүүлсэн овог аймгуудын хоорондох харьцааг зохицуулах, өөр өөрийн онцлогтой ёс заншлуудыг нийлүүлэн хуульчилж, хоорондох харьцааг нь батжуулах зорилготой байсан” гэж өгүүлжээ.

	Үүнийг төмөр хавтсан дээр сийлсэн нь үсэг бичгийн хэлбэрийн төдий гэж үзэх хүн ч бий.

	Гэвч төмөр хавтсан дээр сийлсэн эсэх нь энд чухал биш байж үсэг бичгээр тэмдэглэсэн гэдгийг зөвшөөрөхгүй байж үл болно.

	Энэ тухай Өгөдэй 1229 оны намрын 8 сард, Хэрлэнгийн Хөдөө арал-д хаан сууриныг залгамжлах үед, хааны ураг, төрлийн ноёдод энэхүү “Их засаг”-ийг түгээсэн гэсэн бодит түүхэн явдал болон бусад тэмдэглэлүүдээр нотлогдож байгаа болно.

	Гэвч 1206 онд охорхон хугацаанд тогтоосон гэж үзэх нь буруу. Чингисийн нэг үеийн хугацаанд хуримтлагдсан зүйл гэдгийг зөвшөөрөх хэрэгтэй.

	Тэр бээр “Яса”-г хэрхэн чухалчилж байсан гэдгийг дараагийн тэмдэглэлээс харцгаая.

	“Хожмын эзэнтнүүд, хаад, ноёд, баатар, сайд нар төр ёс-ыг бататгахдаа, Яса-г чанга нямбай журамлахгүй бол төр улс нь гуйван шилжиж, мөхөж сөнөх цаг ирэх болно. Тэр үед Чингис хааныг хүсэн эрмэлзэвч, нэгэнтээ оройтох болно” гэж сургамжлан, бас “Ирээдүйн таван зуу, мянга, түмэн жилд ч хаан төр барих удмынхан нь Чингис хааны ёс заншил, засаг хуулийг өөрчлөлгүйгээр сахивал, тэдний төрийг мөнх тэнгэр ивээж хэзээ ямагт баясгалантай зугаатай байх болно” гэсэн үгсийг Исламын түүхчид тэмдэглэж буй.

	“Их яса” нь хааны угсааны гэрийн ноёны хадгаламжид байж, хаан сууринд суух ёслол буюу төрийн их ёслол зэргийн хүнд чухал ёслолууд явагдах үест, төмөр хорго-ноос гаргаж уншин, хүмүүсийг сургамжлан сэнхрүүлдэг байжээ.

	“Яса”-гийн засаглал нь туйлын хатуу чанга байсан гэгдэж буй.

	“Их яса”-г Исламын түүхэн материалд олан яса гэжээ. Олан гэдэг нь их-ийг заасан түрэг үг.

	“Их яса” байгаа болохоор магадгүй “Бага яса” ч байсан байх хэмээн эртнээс яригдаж ирсэн боловч, зүйтэй бус их гэдэг нь бол зөвхөн чухал гэсэн агуулгаар л хэрэглэгдсэн байх.

	Яса нь Монголын овог төрлийн нийгмийн хуучин заншлыг үсэгчилсэн зүйл байжээ. Жишээлбэл: Гол мөрнийг бохирдуулах, гал руу нулимах зэргийг хориглосон гэх мэт байжээ.

	Онцгойлон бидний сонирхлыг татах зүйл гэвэл эрэгтэй эмэгтэйн хоорондох харьцааны тухай цааз байна.

	Бусдын эхнэртэй садарлагсад, эрс хоорондоо садарлагсад, худал хэлэгсэд, зад хийгсэд, нууц задруулагсад, зодолдох зэрэг үйл үйлдэгчдийг бараг бүгдийг нь цаазлах гэсэн чанга эрүүг тулгаж байгаа билээ.

	Иймэрхүү хээр талын амьдралаар суурилсан амьдралын заншлын дүрэм нь Юань улсын үед хүрч ирээд, суурьшлын боловсон нийгмийг засах үед, тэрхүү үйлдлээ баталж чадсан болов уу?

	Бартольд үүний тухай өгүүлэхдээ: “Яса нь Цагаадай хаант улс болон Төв Азийн лалын шашинтны хоорондох зөрчлийн шалтгаан болсон гэж дүгнэжээ.

	Европын түүхчид Хятадын түүхэн материалыг ашиглахад дөхөмгүй байснаас, Монголын анхны үеийн Чингис, Өгөдэйн үеийн хуулийн тухай өгүүлдэггүй.

	Энэ нь Чингис өөрөөсөө тогтоосон зүйл биш байжээ. Заншлын хууль буюу бодитой үсэгчилсэн хуулийн хувиар хэрэгжүүлэгдэж байсан билээ.

	Тэр нь Хүй Бү Иу-гээс Чингис хаанд зөвлөж тогтоосон гэгддэг 5 зурвас хууль болон Фэн Та Яа-ын “Хар татаарын хэргийн товч”-д бичигдсэн 7 зурвас зэрэг байх боловч энд цухас дурдаад орхиё

	 

	Билиг

	“Яса”-тай зэрэгцээд Билиг гэгч байв. Билиг бол “Юань улсын судар” зэрэгт гардаг “Тайзугийн сургаал” буюу дээдсийн эрхэм сургаал зэрэгтэй адилхан.

	Билиг-ийг Рашид Ад Дин-ий тэмдэглээс 29 зурвас орчим уламжлагдан иржээ. Дотор нь сургаж сэрэмжлүүлсэн шинжтэй үгс ч агуулагдаж байгаа билээ.

	Эдгээр нь бараг хааны нөхөр ба сайд түшмэд нь хаан-аас сонссон тэрхүү үе үеийн үгсийн хураангуй юм.

	Билиг нь заримдаа толгой холбосон хэлбэртэй байж, жанжин цэрэг болон иргэд цээжлэхэд дөхөм хялбар болгосон байх.

	Жүвейни “Чингис сүүлийн үе болж ирээд, тэнд удаан хугацаагаар ухаан алдах болж, энэ үед хэлсэн үгсийг нь сайд түшмэд нь тэмдэглэж авсан нь билиг юм гэж байгаа нь итгэмж муу. Яагаад гэвэл Чингис нас барах болтлоо түүний бие сэтгэлд ондоо байдал илэрсэнгүй билээ.

	Бид билиг-ийн тухай хэсэг бусаг мэдээ-г зөвхөн өрнөдийн исламын түүхэн материалаас олж харж байгаа боловч, дорнодынхонд уламжлагдаагүй гэсэн үг биш. Жишээлбэл:

	
		Төр гүрнийг засах нь хэрвээ баруун гартаа юм өргөхдөө, зүүн гараараа түшвэл улам бэхжихтэй адил бөлгөө. (Юань улсын судар. Бухум-ын намтар. Сүн Шүй Чи-гийн зохиолын түүврийн 7-дугаар эвхмэл)

		Биеэ засахаас сэтгэлээ урьдаар зас. Хүнийг шүүмжлэхээс биеэ урьдаар шүүмжил.

		Хүнд өчүүхэн ч элбэрлийн сэтгэлтэй бай. Тэнгэр лавтай түүнийг нь мэдэх юм. (Гуулингийн түүх. 28-дугаар эвхмэл)



	Мөн ч Хубилай хааны үргэлжид уншиж байсан Чингисийн сургаал (”Юань улсын судар”, Худугийн намтар) гэдгийн тухай агуулгыг сайн мэдэхгүй боловч билиг болох нь лавтай.

	“Яса”, “Билиг” нь Юань улсын улс төрийн байгууламж төгөлдөржихийг дагалдан аажмаар төр баригч давхаргын төр засах ёс болохын зэрэгцээ ёс суртахууны дүрэм-ийн хувьд чухалчлагдах болжээ.

	Гэвч хэлбэрийн шинжтэй байсан гэж хэлж болно. Хятадын олон зуун жил хөгжүүлсэн Күнз Даогийн сургаалтай хэрхэн жиших билээ.

	Бэхи-ийн дүрэм

	Цэрэг дайн болон төрийн дотоодод нүүдэлчний төр-ийн шинжтэй байгууламж нэгэнт биеллээ олжээ. Гэвч энэ хоёрыг давсан үзэл санааны түшиг бас дутмаг байв. Төрөхөөс үхэх хүртлээ бөө-г итгэж байсан Чингис хаан, сайд, ноёд зэрэг тал нутгийн язгууртнууд болон нүүдэлчдийг тэнгэр шүтдэг бөө мөргөл-өөр холбох хэрэгтэй гэж бодож байжээ.

	Төрийн бөө-д түшиглэн хаан суурин, цэрэг, дайн, төрийн үйл зэрэг тэнгэрийн санаагаар болгох нь зүйтэй гэж, хаанаас үүгээр үндэс болгон эрх сүрээ бадруулж чадах болсон байна.

	Тийм ч учраас энэхүү шашны ёслолоор дамжиж, адил дээдэстэй гэсэн удмын харьцааны ухамсраа батжуулах нь түүний эзэнт улсын оршин тогтнолд үлэмж их үйлдэлтэй хэмээн сэтгэжээ.

	Энэ нь бэхи-ийн өргөмжлөх дүрэм-ийг байгуулсан шалтгаан болно.

	Бэхи гэдэг үг эртнээс байжээ. Өөрөөр хэлбэл шаман шашны бөө болно. Онцгойлон ойн иргэд болон овог аймгийн ахлагч нар бэхи цолтой байсан юм.

	Бөөгийн хувилгаан хүч болон ван гүнгийн эрх сүр-ийг хамтад нь барих гэдэг нь бусад балар эртний болон соёлжоогүйн үндэстэнтэй адил билээ. Бөө нь овог ястны өвөг дээдэс болон онгон сахиус-тай харьцаатай байв.

	Чингисээс энэхүү бэхи өргөмжлөх дүрэм-ийг буй болгож, төрөөс баталсан билээ. Хамгийн анх бэхи өргөмжлөгдсөн хүн бол Усун өвгөн байжээ.

	Чингисээс 10 үеийн өмнөх дээдэс болох Бодончрын удмын Баарин овгийн ахмад байв. Иймээс Усун өвгөн бол яриангүй боржигин овогтны холын дээдэстэй сүлбээтэй. Энэ үеийн Чингисийн өгүүлсэн үгс онцгой байдаг.

	“Усун, Хунан, Хөхчүс, Тэхэй нар энэ дөрвүүлээ үзсэн сонссоноо үлдээж нуулгүй үргэлж хэлдэг билээ. Монголын төр ёсонд бэхийн өргөмжлөх заншил буй. Ахмад хүнээ бэхи болгодог заншилтай тул, Баарин ахын ураг Усун өвгөнийг бэхи болгоё. Бэхи өргөмжлөгдөөд, цагаан дээл өмсөж, цагаан морь унаж, дээд сууринд сууж, он сарыг олж сонгож байтугай”.

	Бэхи нь монголчуудын эрхэмлэдэг цагаан дээл өмсөж, цагаан морь унан, түмний дээр суух гэдэг нь дөнгөж байгуулагдаад удаагүй тал нутгийн төр улсын шинжийг гүйцэд харуулж байна.

	Бөө мөргөлийг ашигласан явдал нь улс төрчийн хувьд Чингисийн оюун ухаан нь ер бус байсан гэдэг нь мэдэгдэж байна.

	Гэвч хааны эрх мэдэл батжихын хирээр дагалдан бөө мөргөлийн эрх үүрэг буурах тавиланд учирсан юм.

	Тэрхүү шилжилтийн хугацаанд үүссэн хэрэг бол Хөхчү бөөгийн мөхөл болно. Энэ нь Чингисийн хүчирхэгжин мандсан түүхийн тухай ярихад онцгой хэрэг учраас энд өгүүлэх хэрэгтэй юм.

	Хааны эрх хэмжээлшгүй болсон - Хөхчү бөөг сөнөөсөн нь

	1206 оны хуралдайгаас анхаарах зүйл бол Чингис бөө мөргөлийн хүчийг ашиглан, өөрийн хаан “мөнх тэнгэр”-ийн зарлигаар суурилсан гэсэн санааг ард олонд итгүүлсэн явдал болно.

	Мэнлигийн 4-дүгээр хөвгүүн (Абулгази-ийн бичсэн түүхэнд ахмад хөвгүүн гэжээ) болох Тив тэнгэр гэдэг цолтой Хөхчү нэртэй бөө байсан гэдгийг өмнө нь цухас дурдсан юм. Тэр цагаан морь хөлөглөн, тэнгэрт гарч, тэнгэртэй харилцдаг гэдэгт нийт олноороо итгэдэг байв. Чингис хаан болсон нь “Тэнгэрийн санаа болно” гэж тэр хэлснээс түмний итгэлийг олжээ.

	Тэр үүндээ ихээхэн сагсуурах болж, шашны эрхээс цааш улс төрд орж эхлэв.

	Чингис хаан сууринд суусны хэдхэн жилийн дараа, Хөхчүгээс түүнд сонин гайхамшигтай тэнгэрийн санааг мэдэгджээ.

	Энэ хэсэг үгс нь маш сонирхолтой байдаг. “Нэг удаа Тэмүжин улсын эрхийг барина.

	Нэг удаа Хасар улсын эрхийг барина.” Хасараас эс болгоомжилбоос юу болохыг мэдэхгүй.

	Чингис түүний өгүүлсэн энэ үгэнд сэжиг төрж, мөн тэр шөнөдөө мордож, Хасарыг барихаар довтолгов.

	Үүнийг сонордсон Өүлэн эх нь мөн тэр шөнө цагаан тэмээнд хөллөсөн сүйх тэргэндээ сууж шөнө турш яван нар ургах үед, хөөж гүйцэв. Үзвэл Чингис, Хасарыг хүлж, малгай бүсийг нь аваад, байцаан асууж байв.

	Эх нь уурлаж, тэрэгнээсээ буугаад, Хасарын хүлээсийг тайлж, малгай бүсийг нь Хасарт өгөөд, завилан суугаад 2 хөхөө гаргаж, 2 өвдөг дээрээ тавьж дараагийн мэт өгүүлэв. “Ээ үүнийг харж байна уу? Хөхсөн хөх чинь энэ байна. Хавиргаа хадран хазагчид, хүйгээ хүчирхэн таслагчид. Хасар яав? Тэмүжин энэ нэгэн хүүгийн сүүг хөхөж барах билээ. Хачигун Отчигин хоёулаа нэг хөхний сүүг хөхөж үл барах билээ. Хасар бол 2 хөхний минь сүүг дуустал хөхөж, цээжийг минь уужим болгож амаржуулдаг билээ. Хасар хавтай хүчтэй тул хатгалдан зайлагсдыг харваж, сумны хүчээр хамж авчирдаг билээ. Одоо дайсныг дарж төгсөв хэмээн Хасарыг үзэн ядаж байна уу?”

	Хатсан хөхөө үзүүлж сургасан эхийнхээ сургаалыг сонссон Чингис, ичиж айн гэдрэг буцав.

	Гэвч эх болон Хасар-т зөвхөн 1400 иргэн өгөв.

	Сүүлээр нь үүнийг мэдсэн эх хурдан хөгширчээ гэж буй.

	Тус бөөгийн ов мэх ийнхүү ялагдлаар дуусав.

	Гэвч зэрлэг санаагаа таягдсангүй билээ.

	Балар бүдүүлэг иргэд халдасхийвэл хааны үгнээс илүү сахиусны үгийг дагадаг.

	Есөн хэлтэн улс, Тив тэнгэрт хуралдан очсон ба Чингисийн хорооноос ч олон хүн цугларав.

	Отгон дүү Тэмүгэ отчигины харьяат иргэн ч Тив тэнгэрт очив.

	Тэмүгэ отчигин одсон иргэдээ буцаахын төлөө элч илгээсэнд, буцаад түүнийг доромжлон гутааж сөгдүүлэн, уучлал гуйлгуулжээ.

	Тэмүгэ энэ явдлыг ахдаа өгүүлсэнд, Бөртэ орон дотроосоо өндийн сууж, хөнжлийнхөө захаар өвчүүгээ бүрхэж, нулимс унагаж өгүүлрүүн: “Чамайг амьд мэнд байхад ийм мэтээр доромжлон гутааж байна. Хэзээ нэгэн өдөр үгүй болж одвоос, тэд үлдсэн их улсыг чинь үр хүүхдэд чинь мэдүүлэх үү?” гэсэн гэжээ.

	Энэ бөөг цааш нь харуулахгүй бол болохгүй гэж Чингис зориг шулуудав.

	Дараа өдөр нь Мэнлиг 7 хөвгүүнээ дагуулан гэрт ирж, Тив тэнгэр сөнгийн баруун талд суув.

	Отчигин Тив тэнгэрийн дээлийн захнаас барьж, “Өчигдөр чи намайг наманчлуулсан бил үү? Хүчээ үзэлцье” гэж гэрийн гадна чирч гарахад, бэлтгэсэн гурван бөх угтаж, нурууг нь хугалан хороов.

	Мэнлиг учрыг ухаж нулимсаа цувруулан, аюулын үндэс өөрт нь нөлөөлөхөөс эмээж, 

	“Уужим их газрыг довын төдий байхад

	Ус их мөрнийг горхины төдий байхад Монгол гэдэг нэр алдаршаагүйгээс эхлэн Хаан тантай нөхцөж зүтгэсэн билээ би

	Хойшид мөн хувирал үгүй хаандаа зүтгэе” гэж андгайлжээ.

	Чингис Хөхчүгийн хүүр биеийг нь шийдвэрлэхэд ч иргэдийн мунхаг бишрэлийг ашиглав.

	Хүүр биеийг нь тавьсан, гэрийн өрхийг нь бүтээж, үүдийг нь дарж, хүнээр сахиулбаас 3 дахь шөнө нь үүр цайж байхад, гэрийн өрх нь нээгдэж, Тив тэнгэрийн хүүр бие нь үгүй болжээ гэж хэлж тархаав.

	“Тив тэнгэр миний дүү нарт гар хөл хүрсэн ба миний дүү нарын хооронд оргүй хов үгийг хэлсний тул тэнгэрийн таалалд эс нийлж, түүний амь бие хоёулыг нь тэнгэр авч одов” гэж өгүүлэн, “хөвгүүдийнхээ авир занг ятгасангүй” Мэнлэгийг буруушаан донгодов.

	Энэ хэсэг түүхэн үлгэр нь зохиогчийн зохиосон утга зохиолын шинжтэй зохиол байж магадгүй.

	Гэвч энэ бөөгийн улс төрийн зэрлэг санаа нь үнэн байсан төдийгүй тухайн үеийн Монголын нийгмийн улс төр, шашин суртахуунаас тэргүүн байранд тавигдан, бөө хааны эрх сүрийг дэмжих ёстой шатанд орсон гэснийг илтгэсэн уламжлал гэж үзсэн ч болно.

	Хааны хэмжээлшгүй эрх аажмаар бэхжихийг дагалдан, “түмэн хүн цөм бат чанга хааныхаа төмөр мэт зориг санааны өмнө сөгдөж мөргөх” (Владимирцовын үг) болсон юм.

	 

	
 

	V бүлэг : СУУРЬШМАЛ УЛСУУДЫН ХИЙСЭН ТУЛАЛДААНУУД, ТАНГАДЫГ ДАЙЛСАН НЬ

	Умард Хятадыг довтлох анхны дайн

	Тал нутаг дахь овог аймгийн хоорондох дайн тулаан дуусаж, Монгол улс байгуулагдахад, дэлбэрэх шахсан эрч хүчээ гадаад улс руу чиглүүлэх шаардлагатай болов.

	Гэвч энэ удаа бол хот хэрмийн бэхлэлттэй суурьшмал улс, бат бэх хэрэмтэй хотууд нь тэдний өрсөлдөгч болно. Тэднийг хэрхэн довтлох вэ? гэдгийг боловсруулах хэрэгтэй болов.

	Зарим жанжнаас хотыг довтлохдоо нь зөвхөн морины нуруун дээрээс харвах нь бүтэмжтэй бус. Дүүгүүр мэтийн шинэ зэвсэгт түшиглэхгүй бол болохгүй гэж зөвлөсөн шиг.

	Байлдах ур чадварын өөрчлөлт болон эзэлсэн газар орны засаг захиргааг хэрхэх тухай улс төрийн ухаан шаардагдах болов.

	Энэ үеийн монголчууд Төв Азийн урьд урьд үеийн нүүдэлчдийн заншил ёсоор, эхлээд баруун, зүүн этгээдэд орших хөрш зэргэлдээ улсуудаа илбэн тохинуулж, найдвартай ар талтай болсны дараа өмнөшөө Цагаан хэрэм давдаг байсан тэр уламжлалаа дагав.

	Тэгвэл яг хөрш зэргэлдээ оршиж байсан Тангад гэдэг нь чухам ямаршуухан улс байсан бэ?

	Тангад улс

	Энэ үед Баруун Ся гэдэг улс байв. Тэд Төвөдтэй удам төрлийн гүн харьцаатай байжээ. Тангад гэж нэрлэгдэн хуучиндаа Даншян гэж бичигдэж байснаа сүүлдэж ирээд Тангу гэж бичигдэх болжээ. Тэдний уугуул нутаг нь Хөх нуур мужийн ойр хавиар байсан ба Сүй улсаас Тан улсын эхэн (VII зууны эхэн) болтол хүчирхэг байснаа алгуураар Гансу, Шанси-гийн умардаас, Ордост нүүжээ.

	Тан улсын сүүлчийн үе (X зууны эхэн) болж ирээд, дахин хүчирхэгжиж, цэцэглэн хөгжсөн улс болжээ.

	Х зууны сүүлчээр Ли Хи Чян гэдэг хүн “таван төрийн самуурал”-ыг ашиглан, Ляо улсаар ард түшиг болгож, Ся улсын ван болжээ.

	Энэ улсыг бас Хэши гэдэг байв. Монголчууд хэши гэснийг нь хэлэхэд хүнд байсан учир дуудлага нь гажсанаас хашин (Өгөдэй хааны хүү хашин ууж хордон залуугаараа нас барсан учир, монголчууд хашин гэх үгийг цээрлэх болжээ. Зөвхөн Тангад гэж нэрлэх болсон хэмээн Рашид Ад Дин бичсэн байдаг) гэжээ.

	Баруун Ся өрнөдийн төв хэмээн өөрийгөө бардамнаж тус нэрийг авчээ.

	Тэд эртнээс хятад соёлын нөлөөнд орж, Бурхны шашин болон Бомбын сургаалын ном судрыг олон хэвлэж байв.

	“Баруун Ся-гийн хөвгүүд охидод цэцэн мэргэд арвин бөлгөө” гэж Хубилай хаанаас эхлэн дуу алдан магтаж байсан билээ. Үнэхээр ч тэдэнд шилдэг хөвгүүд, охид арвин байсан учраас Юань улсын үеийн улс төрд зохих байр сууриа эзэлж байв.

	Энэ улсын газар нутаг нь Хатан голын дээд урсгалын уулархаг орныг хамран элсэрхэг газар арвин байсан боловч, баруун талд нь Уйгур, өмнө нь Төвд зах залгаа оршино. Худалдаа солилцооны зам, аж ахуйгаараа нэлээд баян зангилаа байв.

	Тэд соёл боловсролыг ч гэсэн анхааралдаа авч, дөнгөж улс байгуулсан үеэсээ хятад бичгийг дуурайлган өвөрмөц үсэг, бичгийг зохиож, маш арвин ном судрыг хэвлэжээ. (Тангад үсэг гэж тусдаа бие даасан ханз үсэг байдаг)

	Тэрхүү бичгийг уншиж тайлах нь оньсого шиг байсан ч 1910 онд Оросын Козловын экспедицийнхэн Хар хот гэдэг нэртэй эвдэрсэн хотын буурин дахь сүмийн номын сангаас бар хэвлэлийн бурхны номын дөч гаруй хайрцаг олов.

	Тэдгээр номын дотор Төвд-хятад хавсаргасан “Алган дахь сувд” гэсэн нэртэй тангад хэл болон хятад хэлний харьцуулан орчуулсан толь бичиг байсан юм. Үүгээр үндэс болгон эрдэмтэд судалгаа хийж ихэнхийг нь уншиж чадах болжээ.

	Ийнхүү Азид уншиж, тайлж чадаагүй бичиг зөвхөн хятан үсэг л үлдсэн билээ.

	Тангадыг довтолсон нь

	Газар зүйн байршлаас болж Хэрэйд болон Найман аймгууд эртнээс энэ улстай харилцаатай байсан ба энэхүү улс нь уйгур худалдаачдын хувьд зангилаа худалдааны зах байжээ. Уйгуруудаар дамжуулан монголчууд Баруун Ся-гийн хэрэг явдлыг алганы хээ шиг мэдэж байв.

	Монголчууд дэлбэрэх шахсан эрч хүчтэй армиа энэхүү улсын зүг чиглүүлж, 1205 онд анх удаа довтолжээ.

	“Юань улсын судар”, Рашид Ад Дин- ий зохиолд тэмдэглэснээр “Хаа байх нь үл мэдэгдэх Лигили, Килин Лоши гэдэг нэртэй 2 хотоос тоо томшгүй дайны олз болон тэмээ малыг дайны олз болгон авч явжээ.”

	Хоёр дахь удаагийн довтолгоо нь 1207 оны намраас, өвөл болтол Урхай хотоор гол чиглэл болгон явагджээ. Дараа жилийнх нь хавар буцжээ.

	Гурав дахь удаагийн довтолгооны тухай хэд хэдэн янзын таамаг байдаг.

	1209 оны хавар гэж “Юань улсын судар” болон “Доссаны түүх-нд бий.

	1210 оны намар гэж “Богд баатар биеэр дайлсан тэмдэглэл”-д болон Рашид Ад Дин-ий тэмдэглэлд бий.

	1211 он гэж “Их Алтан улсын ойллого”-т бичдэг зэрэг 3 янзын үзэлт байдаг.

	Гурав дахь довтолгоо магадгүй 1209 онд болсон нь үнэнд ойртоно гэж бодно.

	Бас тэгээд довтолсон шалтгааны хувьд гэвэл өмнөх хоёр удаа бол булааж, дээрэмдэхийг хослуулсан бэлтгэл дайн байсан бол 1211-1216 оны хоорондох довтолгоо нь “Алтан улсыг хамтаар нь дайлах тухай цэргийн гэрээ тогтоохыг шахамдуулахын төлөө байсан” гэж магадалж болно.

	Энэхүү магадлал нь Хубилай “Японыг довтлох хэргийн тухай” Гуулин (Солонгос)-гийн Ли Зан Юун-д өгүүлсэн нь:

	“Урьд Чингис хааны үед Хэши (Тангад)- ээс охиноо өгч, найрамдахыг гуйн, “Хаан хэрвээ Зүрчин (Алтан улс)-ийг дайлахад хүрвэл, би баруун гар чинь болъё. Хэрвээ Хуй хуй (Сартуул)-г дайлбал би зүүн гар нь болъё” (Гуулин улсын түүхийн 102-дугаар дэвтэр) гэсэн тэмдэглэл нь Солонгосын талын түүхийн материалд тэмдэглэгдэж байх учраас оновчтой байх.

	Юу ч гэсэн ч гурав дахь удаагийн довтолгоо нь Баруун Ся-гийн талын чанга эсэргүүцэлтэй тулгарсан юм.

	Чингис Хар хотын умар, Урхай хотын баруунаас Хэши-д орж, баруун Ся-гийн жанжин Вэй Мин Лин Гүн-ийг олзлов.

	Улсын ван Ли Ан Чүн, хөвгүүнтэйгээ хамтаар Урхай хотод эсэргүүцэн байлдаж, Жүн Шин Фү (Монгол хэлээр бол Яргай хот) усанд автсанаар, эцэстээ хүчин мөхөстөж, Чага нэрт гүнжээ өгөн бууж өгсөн байна.

	Баруун Ся улсын ванг монгол түүхэн материалд Бурхан гэж тэмдэглэдэг.

	Энэ үеийн Бурхан-ы хэлсэн үг нь сүүлээрх 1219 онд Чингисийн баруун тийш дайлах үед холбоотой мөртөө хот хэрмээр хүрээлэгдсэн суурьшил амьдралтай Тангад хүмүүсийн ахуй байдлыг харуулж байгаа учраас, МНТ-ноос эш татъя:

	 

	“Баруун гар чинь болж хүчээ өгсүү

	Чингис хааны нэр алдрыг сонсож биширч айж байв бид

	Эдүгээ сүлдэт бие чинь хүрч ирвэл сүлднээс чинь айв

	Тангад иргэн бид баруун гар чинь болж хүчээ өгсүү

	Бидний тангад бол нонж овогтон Нүдсэн балгастан буй заа

	Тэргэн аян ширүүн тулалдаанд орж эс чадна

	Хаан өршөөн соёрхвол бид тангад иргэн 

	Өндөр дэрсний нөмөрт олон тэмээ өсгөж 

	Бойжуулсан тэмээнүүдээ

	Өөрсдийн нэхэж бүтээсэн ноосон эдлэлээ 

	Агнаж тавьж сургасан шувуунуудаа

	Аль сайныг нь шилж

	Хаан танд эрхэм бэлэг болгон барьж байсугай” 

	 

	гэж өгүүлэн, тэмээ-г “дуу алдтал авчирч өргөв” гэжээ.

	Чингисийн баруун гар, зүүн гар нь болж явахаа андгайлсан боловч, суурьшмал улс нь нүүдэлчид шиг хөдөлгөөнт чанар бүхий цэргийн хамжлагыг гүйцэтгэж чадахгүй болохоор газрынхаа шим болсон бүтээгдэхүүн тэмээ болон ноосон эдлэл хийгээд анч шувууд зэргийн өргөл барьц өгч, тэсэж үлдсэн, овжин мэхтэй тангад хүний үгс энд амьдаараа тэмдэглэгдэж үлдсэн байна.

	Тангад ийнхүү түр хугацаанд энх байдлаа баталж, Чингисийн Алтан улс руу хийх довтолгооны арын хангамжийг хийсэн байна.

	Гэвч 1213 онд Тангад дахин урваснаас болж, тус жилийн намар дөрөв дэх удаагийн довтолгоонд нэрвэгдсэн байна. Рашид Ад Дин “Юу болсон ч энэ улсын мөхөл нь нэлээд хэдэн жилийн дараа болтлоо сунжирсан билээ. Тэр нь санаанаас гадуур Чингисийн үхэлтэй нэг жил байв” хэмээн бичжээ.

	 

	
 

	VI бүлэг : БЭЭЖИНГ ЧИГЛЭСЭН НЬ АЛТАН УЛСЫГ ДАЙЛАН ДАГУУЛСАН НЬ

	Алтан улсын тухай

	Алтан улс бол Түнгүсийн салааны зүрчин үндэстэн. 1115 онд Умард Манжийн зүүн өмнөх Анчуху голын урсгал дагуу оронд байгуулагдсан төр болно.

	Тэр үе болтол Умард Манжийн ой хөвчид ан агнан, тариа ногоо тарин, аж төрж байсан юм.

	Вангин гэдэг жижиг аймгийн ахлагч болох Агууда гэдэг хүн Ляо улсын хүчин суларсан тохиолыг далимдуулж, бүх зүрчин хүмүүсийг нэгтгэн, төрийн Шизү хаан болжээ.

	Аглаг эзгүй умард манжийн бөглүү газрын нэгэн ахлагч, ердөө 13 жилийн богинохон хугацаанд, өмнөш Гуулин, баруун тийш Тангадыг байлдан дагуулаад, Ляо-г мөхөөж, том гүрэн Сүн-тэй тулж, Хэнан-ы Кайфин, тухайн үеийн Бияажин-ыг эзлэн, ялзармал соёлын хорт архинд согтуурч, амгалан тайван өдөр хоногийг өнгөрүүлж байсан Чин Зүн, Хү Зүн хаанаас эхлэн хатад, хааны төрөл төрөгсөд, сайд түшмэл, цэрэг, цэцэг навч шиг үзэсгэлэнтэй ордны охид зэрэг хэдэн зуун хүнийг нь олзолжээ.

	Алс дахь Умард Манжийн Ү Хү Чин (одоогийн Сан Син орчим)-д цөлсөн байна.

	Энэ хоёр цөлөгдсөн хаад энэ газарт шавар гэрт хоригдон, өглөө үдэш нийслэл хотынхоо цэнхэр огторгуйг санагалзан дурсаж байгаад, уйтгарлаж үхсэн гэсэн харамсалтай үлгэр нь Өмнөд Сүн улсын нэргүй зохиолчийн бичсэн “Сиан Хү И Ши” гэдэг номд тэмдэглэгджээ. Одоо ч гэсэн уншигчдын харууслын нулимсыг гаргасаар байдаг алдартай зохиол билээ.

	Алтан улс нь залгаагаар газар нутгаа цаашид тэлж, нийслэлийн буй бөглүү Шанжин (Хүйнинфү)-ээс өнөөдрийн Бээжинд шилжүүлэн, Жүндү хэмээж, улс төрийн байгууламжаа бүхнийг нь хятадчилсан байгууламж болгон өөрчилж, хятад бичгийг дуурайлган, их бага хоёр янзын үсэг – зүрчин үсэг зохион, өөрийн гэсэн соёлоо баялагжуулсан байна.

	Гэвч тэд хөгжил доройтлоосоо мултарч чадаагүй билээ.

	Си Юү Шүн хэмээн алдаршсан Шизун хааны үед хөгжлийнхөө оргилд хүрснээс нааш төр засаг сулран, тариачид мөнгөний ханшийн уналт болон хүнд гааль гувчуурт нь тэлчлэх болов.

	Гантай жилүүд, ядуурал, тариачдын өлсгөлөн, тариачдын цагаачлал зэрэг нийгмийн хямралд орж, тариачны бослого дэгджээ.

	Зүрчидүүд хятад хүний газар нутгийг булаан эзэлж даралтаа чанга чангаруулжээ. Монголчуудад бол монгол хүнийг агнах зэрлэг балмад аргыг хэрэглэж байв.

	Энэ нь монголчуудыг булаан дээрэмдэх хэрэг биш, хядаж хөнөөх явдал болно.

	
	3 жилд 1 удаа хүн амын тоог нь хорогдуулах гэж Цагаан хэрмийн гадна цэрэглүүлэн таарсан монгол хүн бүхнийг хядаж байжээ.



	Юү Шүн нэртэй шизун хаан энэ явдлыг үйлдэж байв.

	Дараагийн Жанзун хаан хятад соёлд сэтгэл нь мунхарч байсан болохоор шизунгийн хэр байсангүй.

	Чингис залуудаа Алтан улсад баригдаж арван хэдэн жил боолчлогдсон гэдэг уламжлал (”Монгол татаарын тухай бүрэн тэмдэглэл”) нь иймэрхүү учир явдлаас шалтгаалж зохиогдсон болов уу?

	Алтан улс заналт дайсан байв

	Яагаад Алтан улс болоод Монгол улс өс зангидсан бэ?

	Үүний тухайд Чингисийн элэнц эцэг Хабул хааны үеийн хэрэг явдлыг мэдэх хэрэгтэй. МНТ болон “Юань улсын судар” дахь Чингисийн ургийн цадигт: зөвхөн Хабул-ын нэрийг тэмдэглэж байгаа боловч, Рашид Ад Дин Хабулын тухай олон арвин хэрэг учир болон үлгэр домгийг тусгай нэгэн бүлэгт бичин өгүүлж байна.

	Тэдгээрээс гагц нэгийг нь эш татвал: “Хабул хаан Алтан улсын шизунгийн ордонд очиж, архинд согтон Алтан хааны сахлаас нь угзарч агсан тавьжээ. Алтан улсын хаан нь нэлээд уужим багтаамжтай эзэн байсан болохоор түүний ёс бус үйлийг нь уучлах гэсэн бодолтой байв. Сайд ноёд нь үл зөвшөөрөн алах гэсэнд хаан зөвшөөрсөнгүй. Алтан хаанаас Хабулд алт, үнэт, эрдэнэсийн чулуу, хувцас хунар бэлэглэн буцаажээ.

	Гэвч хэрэг учир үүгээр дууссангүй Алтан улсын талаас элч илгээж, Хабулыг “буцаж ир” гэж дуудуулсанд, тэр тоож үзсэнгүй мөртөө элчийг нь алчихжээ.

	Үүнд нь Алтан улс ихэд хилэгнэж, цэрэг хөдөлгөсөн боловч, Хабулын гэдрэг дайралтад учирч бүх цэрэг сөнөсөн юм.

	Хабул хааны дараа нь Амбагай хаан болов. Амбагай хаан болон Алтан улсын харилцааны тухай адил бус хоёр зүйлийн тэмдэглэл бий.

	Урьдаар МНТ-ны тэмдэглэлийг үзье.

	Буйр нуур Хөлөн нуурыг холбож урсах, Оршуун мөрөнд Айргуд, Буйргуд овгийн Татар аймаг нутагладаг. Тэдэнд Амгай хаан охиноо өгч, өөрийн биеэрээ охиноо хүргэж очоод, Татарт баригдав. Татар Амбагай хааныг барьж, Алтан хаанд хүргэв. Амбагай хаан Басуд овгийн Балхачи гэх хүнийг элч болгож, Хабул хааны 7 хөвгүүний дундах Хотула-д “Миний 10 хөвгүүний дундах Хадаан тайжид чи очиж хэл. Хамгийн хаан улсын эзэн байтлаа охиноо өөрөө үдэж хүргэхийг нь надаар цээрлэл болгогтун. Би татар иргэнд баригдав. Таван хурууныхаа хумсыг тамтартал, арван хуруугаа барагдтал, миний өшөөг авахыг оролдогтун” гэж хэлүүлжээ.

	Дараа нь Рашид Ад Дин-ий уламжилж байгаа тэмдэглэлийг харъя.

	“Амбагай хаан Татарын хоёр охиноос нэгийг нь хатнаа болгох гэснээс Татарын хилэнг төрүүлж, Амбагай хааныг татаарууд тухайн үед дагаж байсан, Алтан хаанд хүргэж өгчээ. Алтан хаан тухайн үеийн дадал ёсоор Амбагай хааныг модон илжгэнд хадаж алжээ. 

	Цаазын газарт аваачсан үед Амбагай хаан өөрийн нөхөр цэрэг болох Булгачин гэдэг хүндээ Алтан хаанд хэлүүлсэн нь: “Чи намайг муухайгаар ингэж алж байгаагаараа Хадаан тайж, Хотала хан, Тудай, Есүхэй баатрын хөвгүүд Монгол улс ба төрөл аймгуудын их бага хамаатнуудын өс хонзонг дэвэргэж, өөрийн өшөөтөн болгож байна. Тэд миний өшөөг авахын төлөө босож ирэх нь эргэлзээгүй” гэжээ.

	Ийнхүү Алтан улс болон Монголын харьцаа заналт дайсан болж хувирсан юм. Хабулын 4-р хөвгүүн Хоталагийн үед хүрч ирээд, Алтан улстай байлджээ. Энэ нь Ожугийн дайн болно.”

	Эдгээр 2 янзын тэмдэглэл нь Алтан улсын умард хязгаарт бэхжүүлэхийн төлөө явуулж байсан улс төрийн бодлогыг харуулна. Овог аймгуудын хооронд яс хаяж, Татарыг өөртөө татан, Монголтой зөрчилдүүлж байсан түүхийн бодит явдлаар баримт болгосон гэж ойлгож болно.

	Иймээс Чингисийн хувьд Алтан улс нь түүний эцэг дээдсийг нь хорлосон өшөөтөн байсан байв. Цаашлаад Алтан улс нь эрдэнэсийн сан хөмрөг байсан билээ. Тал нутгийн овог аймгийн хоорондох байлдаан дуусахтай зэрэг Чингисийн шунахай харц өмнөдийг чиглэх болсон юм.

	Арван хоёр жил үргэлжилсэн Алтан улстай хийсэн дайн

	Говийн умар дахь Чингис хааны ордонд Алтан улсын оргодол маш олон байв.

	Тийм учраас Алтан улсын ахуй байдлыг алганыхаа зураас шиг мэдэж байв. Жанзун хааны үед Чингис бас Алтан Алтан улсад алба өргөж байсан юм.

	1208 онд Алтан улсын хаан Жинжү хотод, Монголын талын албыг тосуулахаар, Вэй ван Юнжи-ийг илгээжээ. Чингис Юнжи-тэй учраад, ёс ч хийсэнгүй билээ. Юнжи буцаж хариад, Алтан хаанд Монголыг довтлох тухай айлтгасан боловч, яг энэ үед нь Жан нэртэй хаан нь үхсэн болохоор довтлох төлөвлөгөөгөө таягдсан байна.

	Юнжи хаан суурин залгамжилж, сууринд суусан жуух бичиг-ийг элчээрээ авхуулан, Монголд томилсонд, Чингис “Шинэ хаан бол уулзаж байсан Вэй ван Юнжи” гэдгийг сонсохтойгоо зэрэг дороо өмнө зүгт хандан нулимж, “Би бээр Дундад орны хаан гэдэг бол тэнгэрийн хөвгүүн байх ёстой гэж санасан билээ. Иймд дорой буурай амьтан хаан болж хэрхэн тэнцэх вэ? Би юунд түүний өмнө сөгдөн бөхөлзөх билээ” гэж морио гуядан давхиж буцжээ.

	Ийнхүү хоёр улсын харьцаа нэгмөсөн тасрав.

	Юнжи сууринд гарсныхаа дараа алж хядах, садарлан шалилдахыг санаагаараа хийдэг учрыг улс төрийн цагаачдын амнаас, Чингис олонтоо сонсож байжээ.

	Тэр бээр үндэстний үзэл бодлыг урнаар ашиглаж, “Хаан миний бие цэрэг довтлуулахдаа нэрээ бодно” хэмээн хөнгөн хуудамгай хандсангүй.

	Алтан улсын цэргийг довтолж ирэхийг нь хүлээжээ.

	Чингис хаан, Алтан улсаас Үүшинбү (Цахар мужийн Чуулалт Хаалганаас умарш зуун газарт) хэмээх газарт бэхлэлт байгуулснаар шалтаг болгож, өөрийгөө хамгаалах төв ёсны дайн эхлүүлсэн юм.

	Тэр бээр дайнд мордохоосоо өмнө уулын оргилд гаран, малгайгаа авч, бүсээ тайлан хүзүүндээ өлгөж, сөгдөн мөнх тэнгэр-тээ даатгажээ. Дараа нь гэрээсээ 3 өдөр гарсангүй. Энэ хугацаанд цэргүүд нь “Тэнгэр, Тэнгэр” хэмээн уриалж байлаа.

	
	4 дэх өдөр нь тэр гэрээсээ гарч, “Мөнх тэнгэр бидэнд ялалтын эрчийг ивээ. Одоо Алтан улсыг довтолъё” хэмээн уриалжээ.



	Ийнхүү 1211 оны хавар эхэлсэн Алтан улстай хийсэн дайн нь 1223 оны 3 сард Мухулай жанжин үхтэл 12 жил үргэлжилсэн юм.

	1211 оны хавар. Туучир-т 2000 цэрэг үлдээж, голомт нутгаа хамгаалуулаад, Зүч, Цагаадай, Өгөдэй, Тулуй дөрвөн хөвгүүн болон шилдэг жанждаа авч, Хэрлэн мөрнөөс мордов.

	Тал нутгаас өмнөшилж, Цагаан хэрмийн хавь дахь Онгуд аймгаар хошуучлуулан Цавчаал боомтоор Умард Хятад руу нэвтэрчээ.

	Алтан улсын жанжин Дэншүйг сөнөөв. Хошууч цэргээр томилогдсон Зэвийн цэрэг Алтан улсын баруун бие дэх Датун-ыг эзлэв. Дэмий удсангүй Чингис хаан Үнэгэн давааг даван, Шүандэ, Пүжоу-г эзлэн, Шансигийн умард хэсгийг эзлүүлэхээр Зүч, Цагаадай, Өгөдэй гурван хөвгүүнээ томилжээ.

	1212 онд зөвхөн хоёр, гуравхан сарын хугацаанд Хатан голоос умарших газар нутгийг эзлэв.

	1213 онд Чингис Тулуй-тай хамт мужуудыг нэг нэгээр нь эзэлсээр эцэст нь Жүндү буюу Бээжинг шахамдуулав.

	Шандун, Хэбэй бараг бүхлээрээ Чингис хааны цэрэгт эзлэгдэж, бууж өгсөнгүй нь зөвхөн 11 хот үлджээ. Маш олон тосгон суурин эвдэгджээ. Тус жилийн 8 сард Жүндү-д цэргийн бослого гарч, Юнжи хааныг хороон, Вангин Сиюн-ыг хаанд өргөмжлөв.

	Хамгаалалтын зарлиг хүлээсэн Гу Чи, цэргийн цаазыг зөрчсөнөөс Хошаху цавчих гэсэнд, Алтан хааны өршөөлөөр ял нь уучлагдав.

	Тэр бээр цэрэг дайчлан байлдсан боловч ихээр ялагджээ. Ялагдсан хариуцлагаа нэхэмжлэхээс айсан тэр бээр цэргээ хотод оруулж, Хошиху-г алжээ. Алтан хаан түүнийг зүүн гарын дэд Юаншүй-ээр томилжээ.

	1214 онд Чингис Шандун-аас Жүндү-гийн умар дахь Шар хээр-т буув.

	Ялалтын эрч бадарсан жанжин сайд нар нь Жүндү-г нэгмөсөн довтолж эзэлье гэснийг Чингис зөвшөөрсөнгүй. Тэр Алтан хаанд, хоёр элч илгээж, “Чиний бүх улс Шандун Хэбэй муж минийх болов. Чиний сахиж байгаа газар зөвхөн Янжин үлдэв. Чамайг тэнгэр ивээсэнгүй. Хэрвээ намайг улам хүчтэй шахвал тэр цагт чи юу болох вэ? Би цэрэг буцахаар шийдэв. Чи миний цэргийн хоол хүнсийг хангаж, миний цэргийн дарга нарын хилэнг алдруулж чадах уу?” (Юань улсын судар) гэж хэлүүлэв.

	Чинсан Гу Чи энэ үед Алтан хаанд “Монголчуудын цэрэг агт бүгдээрээ ядарч байгаа тул үргэлжлэн байлдах хэрэгтэй” хэмээн айлтгасанд, Чинсан Вангин Пү Шин-ээс “Хэрвээ манай цэрэг хотоос гарвал азгүй явдал болж, дайнд ялагдах мэтийн явдал гарвал, цэргүүд дөрвөн зүг рүү зугтаж, нутаг буцах болно. Бас ялсан гэсэн ч тэд эмс хүүхдээ санагалзан зугтах юм. Нийслэл хотоос гарч, амар төвшнийг сүрдүүлэх үйлийг яасан ч үүсгэж болохгүй” хэмээн зөвшөөрсөнгүй.

	Ийнхүү Алтан хаан, Пү Шин-ийг найрамдлын элч болгож, Юнжигийн гүнж хөвгүүд охид тус бүр 500, 3000 агтыг өгч, Чингисийг говийн умардад буцахад нь үдэв. (4-р сар)

	Чингис Жи Юoн Гуан боомтыг давахдаа маш олон эрэгтэй, эмэгтэй олзлогдогсдыг хядсан гэдэг.

	Яагаад тэр бээр Жүндү-г эзэлсэнгүй вэ? гэвэл довтлон байлдах аюултай харь харьцуулахад, маш их хэмжээний дайны олзыг амар түвшнээр монголын уугуул нутагтаа тээн аваачих нь чухал гэж бодсоноос болсон юм.

	Хятан хүний урвалга

	Үүнээс урьтаж, Ляодун-д байсан хятан хүмүүс Алтан улсаас урважээ.

	Умард хязгаарын мянгатын Елүй Лиү Хэ, Лунан-д ирж, (1212 он) иргэдийг цуглуулан бослого дэгдээв.

	Чингис Алчи ноёныг Ляо-д томилж, Лиү Хэ-ийн цэргийн бууж өгөхийг хүлээн авхуулж, хоёр талаараа Алтан улсыг довтлох төлөвлөгөөг зөвшилцөв.

	Жин шан ууланд цагаан морь болон цагаан үхэр алж, өндөр дов дээр авиран гарч, умардыг бараалан, сум хугалж аймгийн холбоо байгуулав.

	Мөн 1213 онд Алтан улсын Вангин хоша Лиү Хэ-г довтолсон боловч, монголын талаас Алчи-г туслуулахаар мордуулснаас, Алтан улсын цэрэг ихээр ялагджээ.

	Лиү Хэ өөрийн олзолсон зэвсгээ Чингист өргөж, Ляо ван болов.

	Чингис түүнийг юаншүвэ томилон, Гуан нин (Лионин мужийн Бэжи сияан)-д суулгажээ.

	Ельүй Лиү Хэ-тэй харьцаа ингэж буй болсон юм.

	Монгол цэрэг тал нутагтаа буцаж, умард хятадын дайны гал нэгэн үе намжсан мэт байсан нь хоромхон зуурын учир байв.

	Алтан улсын хүч доройтож, маш арвин цэргээ сүйтгэн, сүр сүлд ч муудаж, Жүндү-г хамгаалж дийлэхгүйд хүрч байв.

	Монголын довтолгооноос зайлахын төлөө нийслэл хотоо Кайфин-д шилжүүлэх гэсэн зөвшилцөө хааны ордонд болов.

	Вангин Пү Шин, Му Ран Жин Жун нарт тайжийг хамгаалан үлдэхийг зарлигдаж, хаан нь өмнө зүгт нүүхээр болов.

	Бас тэгээд Монголоос өмнөд Сүн улс руу явж байсан найрамдлын элч Жавхан нарыг Алтан улс хорьж саатуулсан хэрэг гарчээ.

	Найрамдаж байгаад бас нийслэлээ шилжүүлэх гэдэг нь лав андгайгаа зөрчиж, дахин байлдахын төлөө буй? хэмээн хилэгнэсэн Чингис, морины жолоогоо дахин өмнө зүгт хандуулахаас өөр аргагүй байв.

	Алтан хааныг дагаж байсан хятан цэргийн нэг бүлэг нь бослого гаргаж, Чингист дагаар орохоо илэрхийлжээ.

	Зэв дахин Цавчаал боомтын уулын замаар довтолж, Мухулай Ляодуныг байлдан, бусад жанжин нь зүрчин цэрэг болон дагаар орсон хятан цэргийг дайчлан, Жүндү-г шахамдуулан бүсэлжээ.

	Алтан хаанаас туслах цэрэг хүргэсэн боловч, Монголын цэрэгт хиар цохигдон, 1215 оны 5-р сард Жүндү эзлэгдэв.

	Үүний дараа Чингис сүүлээр нь түүний шадар зөвлөгч болсон Елүй Чуцай-тай азаар учирсан билээ.

	Байлдааны тухай ярихаа түр орхиж, Чингисийн намтарт харьцангуй их хэсгийг эзэлдэг Чингис болон Елүй Чуцай нарын учралын тухай өгүүлье.

	Елүй Чуцай-тай учирсан нь

	“Арслан мэт хаанд барс мэт түшмэд заяах” гэдэг өвөрмөц хэллэг бий.

	Чингис болон Елүй Чуцай-гийн учрал нь Чингисийн хувьд ховор тохиолдох аз байв.

	Агтын нуруун дээрээс тэнгэрийн доорхыг засаж үл болно. Чингисийн цэргийн эрдэм нь, Елүй Чуцай-гийн бичгийн эрдэмтэй уялдан, хаант төрийн суурь анх тавигдсан юм.

	Тэрээр бичгийн өндөр чадвартан, эрдэмтэн, бурхны шашинтан, улс төрч тэгээд бас яруу найрагч байв. Елүй Чуцай аллага хядлагад улайрсан Монголын хааны ордонд ороод, гуниг хилэнтэй гуч гаруй жилийг өнгөрөөжээ. Өгөдэй хаанд ч хүчин зүтгэжээ.

	Олон түүхийн явдлын гэрч болоод гол зангилаа явсан түүний намтрыг энд бүтэн бичих нь чухал биш юм. Елүй Чуцай болон Чингис хоёрын харилцаан дээр тогтож ярья.

	 

	
 

	Елүй Чуцай өргөсөн нэр нь Чин. Ляо улсын Дүндан вангийн 8-р үеийн ач. Эцгийнх нь нэр Лиү. Тэр бээр эцгийнхээ жаран насанд төржээ. Тэр бээр 3 настай байхдаа эцгээ алдаж, өндөр боловсролтой цэцэн эх Ян овогтны энэрэнгүй асарлагаар, чанга боловч энэрэл хайраар бялхсан хүмүүжил хүртсэн байна.

	Нас биед хүрснийхээ дараа сурахад шамдан, олон янзын ном судрыг өргөнөөр уншиж, тэнгэрийн утга, газар зүй, цаг улирал, төлөг үзлэг жич бурхан шашин, бомбын суртахуун, отчийн ухаан, мэргэ төлгөд нэвтэрсэн юм.

	Алтан улсын Жанзунгийн Тай Хэ-гийн 6-р он бол 1206 он болно.

	Чингис хаан, Хэрлэн голын дээд урсгалд хаан цол өргөгдсөн тус жил Елүй Чуцай авир зан нь арай төвшрөөгүй 17 настай байв.

	Шүанзун хаан монголын цэрэгт хөөгдөж, Вин Жиү-гийн 2-р он (1214 он)-д нийслэлээ Бээжингээ Кайфин-д нүүлгэсэн үед, Елүй Чуцай-гийн Бианцай болон Шанцай хоёр ах нь хааны хөсгийг дагаж, өмнө нүүсэн боловч, тэр яасныг бүү мэд Бээжинд үлдсэн байв.

	Тэр бээр Чинсан Вангин Чэн Хуй-гийн доор зүүн баруун хэлтсийн туслагч түшмэл болжээ. Энэ үед 25 настай байв. Түүний оюун санааны амьдралд насан туршид нөлөөлсөн хүн бол Ван Сун өвгөн байсан юм. Бомбын суртахуун болон бурхны шашинд хослон нэвтэрсэн энэ хүнтэй танилцсан нь энэ үед болно. Тэр бээр Ван Сун өвгөнийг их бахдан биширч байсан тухай, сүүлийн жилүүдэд баруун хязгаарын Бухаарын дайны дунд байх үедээ, түүнийг зүүдлэн, зүүдэн дундаа өвгөний ном тавихыг сонсон, зүүднээсээ сэрсний дараа ч түүний царайг дүрслэн уянгалсан шүлгийг бичиж үлдээсэн зэргээс сайн мэдэж болох юм.

	Жин Иү-гийн 2-р оны 6-р сард Монголын цэрэг дахин Бээжингийн хотын хэрмийг бүслэв.

	Дараагийн 3-р онд энэхүү нийслэл хот нь дайсны цэргийн давхар бүслэлтэд орж, хоол хүнс дууссанаас, Елүй Чуцай 60 өдрийн турш мөхлөг будаа ч идээгүй гэдэг.

	Гэвч түүний сэтгэл санаа өчүүхэн ч бачимдсангүй. Ялагдах нь тодорхой болсон Алтан улсын түшмэл төр самуурсан энэ үед хийх ажил ч үгүй болж, зөвхөн ном судар унших, бурхан, бомбо-д мөргөн даатгаж, цаг нөхцөөхөөс өөр аргагүй байжээ.

	1215 онд Чингис Алтан улсын цэргийг дарангуйлж дуусав. Тэр бээр хүлэг морио Хуанжу-д амруулав.

	Ляо, Алтан улсын алдарт Елүй Лиүгийн хүү болох Елүй Чуцай-г өөрийн аяны ордондоо урин уулзсан нь үүнээс сүүл болсон явдал байжээ.

	Нэг хэлэх нь 1218 онд болсон ч гэж буй.

	Энэ үед Елүй Чуцай нэгэнтээ өтлөх шинж орж, биеийн өндөр нь 8 тохой, гавлын яс нь их, дууны өнгө нь яруу хүнгэнэм, урт сайхан сахал тавьсан байв.

	Чингис түүнтэй уулзмагцаа энэ залууд бахархал төржээ.

	Энэ үед “Чингис Ляо, Алтан улс хоорондоо эртнээсээ нааш өшөөтөн билээ. Би одоо таны төлөө Алтан улсыг мөхөөж, өшөөг чинь авч өглөө” гэсэнд Елүй Чуцай дараагийн мэт хариулсан билээ.

	“Өвөг эцгийн үеэс эхлэн үеийн үеэр Алтан улсад хүчээ өргөж ирсэн билээ би. Өөрийн эзэндээ яахан хар буруу санаа өвөрлөж, яахан өширхөх вэ?” (Юань улсын судар) гэжээ.

	Анхнаасаа л Елүй Чуцай-г “өөрийнхөө зөвлөгчийн нэг болгоё” гэж боджээ. Түүнд өгүүлсэн үгс санаанд нь нийцэх болов уу? гэж тооцоолсон ч тийм биш байжээ. Харин өөрийнх нь бодсоны эсрэг, төв үнэнч, түшмэлийн хувийн зүй ёсны үгсийг сонсоод Чингис түүгээр улам бахархаж, биеийнхээ хажууд шадарлуулахаар болжээ.

	Елүй Чуцай-гийн сахал нь тас хар, уртаараа өвдөг хүрэх учраас Чингис түүний нэрээр нь үл нэрлэн дандаа “Урт сахалт” гэж дууддаг байв.

	Жүндү-г эзэлсэн Чингис, Алтан хааны зугтаж очсон Кайфин-ыг довтлуулахаар

	10 000 цэрэг Самуха жанжинд захируулан мордуулжээ.

	Эдгээр цэрэг нь Хэнан-д орж, Кайфингийн хавьд хүрэн, Дунгуан боомтыг эзэлжээ. Алтан улс найрамдахыг гуйсан боловч, энэ үед монголчуудын довтолгоо нь урьдын дээрэм тонуул биш хот сууриныг эзлэх гэсэн улс төрийн зорилготой болж хувирсан байв.

	Алтан улсад Хатан голоос хойших газар нутгаа орхиж, хааны цолоо таягдан, “Хэнан ван” гэсэн жижигхэн газар орны засгийн эрх үлдээх нөхцөл шаарджээ.

	Гэвч энэ нь алтан улсын хүний хувьд тэсэхүйеэ бэрх шаардлага байв.

	Дайн байлдаан хэвээрээ үргэлжлэн, Чингисийн жанжин Мухулай удирдаж байв. Мухулай, Зүүн гарын түмний ноён - шинэ эзэлсэн газрын засаг захиргааны ноён - тайши Хүй ван - ерөнхий захирагч - засгийн хэргийг даан гүйцэтгэгч өөрөөр хэлбэл Хятад орныг захирах бүрэн эрхт ноён болов.

	Чингисээс Мухулайд захируулсан цэрэг нь 23 000. Монгол цэрэг болон өдий төдий хятад цэргээс бүрэлдэж байв.

	Ингээд Чингис Хэрлэн голын хөвөөндөө харив. Елүй Чуцай ч хамт явжээ.

	Өчигдөрхөн болтол их хотод амьдарч, ажигч хянамгай бичигтэн байсан нь тэр бээр одоо бол салхи шуурга сийгсэн, тал хээрийн унгас ноос үнэртсэн гэрт амьдрах болсон юм.

	Түүнийг амьдралын огцом ширүүн хувиралтаас гадна доромжлол болон атаа жөтөө хүлээж байсан гэдгийг дурдах хэрэгтэй. Чингисийн итгэлийг олсон нэгэн нум сум урладаг тангад хүн байсан ба тэр бээр өөрийн үг урандаа эрдэж Елүй Чуцайг зэмлэжээ.

	“Эдүгээ улс иргэн дайнд явж байна. Елүй Чуцай бичгийн хүн тул түүний хэрэг юу вэ? гэсэнд, Елүй Чуцай, “яриангүй нум хийхэд, нумч дархан хэрэгтэй. Гэвч улс иргэнийг тогтооход, улсыг засагч уран-ыг үл хэрэглэх аваас хэр болох?” гэж хичээнгүйгээр хариулав. Энэ нь зөвхөн нэг жишээ төдий.

	Иймэрхүү мэдлэг мөхөс бичиг эрдмийг үл тоогч хүмүүсийн дунд амьдрах нь ихээхэн зовлонтой байсан байх.

	Чингис, Елүй Чуцай-гийн өгүүлсэн үгсийг сонсоод улам баярлаж, түүнийг нэн их итгэх болсон гэдэг.

	Елүй Чуцай-гийн нэр монгол хэлний түүхэн материал болон исламын талын түүхэн материалд дэмий харагдахгүй байгаа нь монгол хүмүүсийн атаархлаас болсон гэж хэлэх аргагүй боловч сонирхолтой байдаг.

	Елүй Чуцай-гийн шүлэг

	Елүй Чуцай Монголд ирсний дараах анхны том хэрэг явдал бол баруун тийш дайнд мордсон явдал болно. 1219 оны 6 сарын 1-ний өдөр бол Монголын их цэрэг Хэрлэн голын хөвөөнөөс мордож, баруун тийш зүглэсэн түүхт өдөр болно.

	Цэрэг мордоход монголчууд эртний заншил ёсоор сүлд орших цэргийн тугаа тахих гэсэн үед, зуны тэргүүн сарын цаг агаар байсан хэдий ч, энэ говийн умард газрын харин ховорхон тохиолдох гэнэтийн хүйтэн уур амьсгал таарч, гурван тохой зузаан цас унажээ. 

	Тэнгэр хувирахаас эмээдэг заншилтай монголчууд тус үзэгдлийг муу ёр гэж сэжиглэжээ.

	Чингис ч үүнийг машид сэжиглэж, Елүй Чуцайгаар мэргэлүүлэв.

	“Нууц эчнээгийн агаар хүчирхэг зун үзэгдсэн нь дайсныг дийлэхийн бэлгэ болой” гэж хариулсанд, Чингис сэжгээ алдрааж, болзоо ёсоор туг хэнгэргээ авч цэргээ хөдөлгөв.

	Энэ үед Елүй Чуцай 30 настай идэр цоглог үе байв. Елүй Чуцай-гийн бийрээр татлан, ийн бичжээ.

	 

	“Тэрэг хөсөг үүлс нүүх мэт

	Хүчтэн цэргүүд үерийн ус ивлэх адил 

	Адуу мал талыг бүрхэн

	Архай зэвсэг нарнаа гялбаж 

	Утаа гал харилцан авцалдан

	Аяны майхан түмэн газар үргэлжилнэ” 

	 

	гэсэн тухайн үеийн байлдан дагуулагч монгол цэрэг армийн тухай дүрслэл бол өнөө хүртэл үлдсэн цорын ганц бодит тэмдэглэл юм.

	Монголын арми урагшилсаар Эрчис мөрний хөвөөнд цугларцгаав.

	Алтай уулыг өнгөрөх үест үзэмж байдлыг дараагийн мэт тэмдэглэж шүлэглэжээ.

	 

	Чив хэмээн зуны халуун асан ч

	Уулын оройд цас хийсэж мөс барилдана. 

	Эзэн бээр зарлиг болруун:

	Мөсийг цавчин их цэрэгт зам тавьтугай хэмээв

	Алтайн ууланд булаг горхи боргилон урсаж 

	Нарс майлс тэнгэр тулам сүглийн

	Цэцэг өвс хөндий жалгыг бүрхэнэ 

	Уулын оройгоос бараалахуйяа 

	Хад асга хөглөрөн

	Хавцал зав мушгиралдан гойд сүрлэг харагдана.”

	 

	Алс холын эх нутгаасаа холдож, төрөл садан дотно найзаасаа хагацан, хөх нүдтэй, өндөр хамартай, Ху-гийн нутаг дахь өнгөрөх өдөр бүр нь, цээжинд нь орж гарах сэтгэгдэл нь баруун хязгаарын “Хэжүн Пү (Самаканд)- ын дуулал” гэдэг шүлгийн түүвэр нь одоо ч гэсэн “Жан Ран увшийн түүвэр”-т байна.

	Шөнийн гэрэлд туссан хундаганд, амттайхан үзмийн сархдыг хундагалж, согтоод заримдаа энэ байдлаараа дэлхийн хязгаарт үлдсэн ч харамсалгүй гэсэн мэт сэтгэл баясангуй байсан шиг “Баруун хязгаарын Бухара хотод Фү Ча юаншүвэй-д хүргэсэн нь” гэдэг шүлгийн нэгэн бадагт дараагийн мэт бичжээ.

	 

	“Шилэн хундага дахь үзмийн сархад 

	Хув лонхон дахь паалан цэцэг

	Түмэн газрын алсад ийм жаргалыг олсноо 

	Өтлөх насаа өнгөрүүлэхийг ч хориглож эс чадна.”

	 

	1220 онд Монголын цэрэг Барко хотыг эзэлсэн жил болно. Өвөл нь маш их аянга дуугарав. Аянгаас туйлын их айж эмээдэг монгол хүн учир Чингис хаан мөн л Елүй Чуцай-гаас тэнгэрийн санаа-г асуув.

	“Хотон улс (Хорезм)-ын эзэн султан хээр үхэх болно” гэж хариулав.

	Энэ нь “Хорезм улсын ван Каспийн тэнгисийн өнчин арал дээр үхсэн” үнэн учиртай тохирсон юм.

	Елүй Чуцай бас баруун тийш хийсэн аян дайны тэмдэглэлийг үлдээжээ.

	Тэр бол “Баруунш аялсан тэмдэглэл” гэдэг богино зохиол болно.

	 

	Жиюдуван хэмээх гайхамшигт гөрөөс

	1225 онд урьд хожид долоон жил үргэлжилсэн их аян дайн дууссан боловч, чухам яаж төгсгөлийн цэг тавьсан бол.

	Чингис хаан баруун Энэтхэгийн Төмөр хаалга-нд сууж байсан үед (1224 он зарим номд 5 сарын хорины үдэш гэж буй) хүний хэлийг мэддэг, бие нь буга адил, морины сүүлтэй, ногоон өнгөтэй домогт гардаг Жиюдуван гэгч амьтан илэрч, хүний хэлээр цэргийн ардад: “хааныг цэргээ хураан хурдан буц” гэж өгүүлсэн гэжээ.

	Үүнийг сонссон Чингис хаан гайхаш төрөн, Елүй Чуцай-гаас энэхүү явдлыг асуув.

	“Энэ бол билигт гөрөөс байжээ. Нэрийг нь Жиюдуван хэмээмүй. Өдөртөө 1 түм 8000 газар аялж, тухайн улсынхаа хэлээр өгүүлж чадна. Энэ амьтан амьдыг бахархаж, алж хядахыг жигшинэ. Үүнийг тэнгэр зарж илгээн, хаантанд хэлсэн хэмээн бодном. Язгуураасаа хаантан болбоос тэнгэрийн хөвгүүн болохоор тэнгэрийн доорх ард бүгдээрээ хаантны хүүхдүүд болно. Хаантан тэнгэрийн сэтгэл лүгээ нийлүүлж энэ улсын ард иргэдийн амь насыг хамгаалах болов уу? Ингэвэл хаантан хязгаарлашгүй их буян хишгийг хүртэх болно.”

	Энэ бол Елүй Чуцай-гийн хариулт болно.

	Цадиг бичигт тэмдэглэснээр: “Тус өдөртөө зарлиг буулган цэрэг буцсан” гэж буй.

	Жиюдуван гэдэг бол хятад хүн эртнээс шүтэж ирсэн домгийн амьтны нэр болно. Ийм амьтан хүний ертөнцөд байх бололцоогүй. Бурхны шашныг гүн итгэсэн энэхүү мэргэн хүмүүн тус тохиолыг ашиглажээ. Байлдан дагуулагчид зөвхөн аллага хядлага, дээрэм тонуулд л улайрч байсан ч, шударга сайдын тайлал аян дайныхаа жолоог татахад нөлөөлжээ.

	Бас түүний санаа бодлын гүнд, Хэрлэн мөрний хөвөөн дэх өнгө үзэмжийг санан мөрөөдөх сэтгэл буй болж байсан хэмээн төсөөлж ч бас болно.

	Ийнхүү долоон жилийн аян дайн дуусгавар болж, цэргүүд зүүн зүгт нутаг буцах болжээ.

	Харамсалтай нь Чингис болон Елүй Чуцай хоёрын хоорондох харьцаа 10 жил ч үргэлжилж чадсангүй.

	Хэтийдсэн бичгийн мэргэн болох түүнийг Чингис маш өндөр үнэлж, Өгөдэйд “Энэ хүнийг тэнгэр надад ивээсэн болой. Хожмын хаант улсын алба төрийн үйлийг түүнд найдаарай” гэж ч хэлж байжээ.

	Тэр бас Елүй Чуцай-д “Чи тэнгэрийн утгад нэвтэрч байгаагийн учир ертөнцийн үйлийг юу ярих вэ?” хэмээн дуу алдаж байжээ.

	Гэвч Чуцай улс төр, засаг захиргаа, аж ахуй, соёл гэгээрэл зэрэг өргөн салбарт өөрийн чадвараа илтгэсэн нь голдуу Өгөдэй хааны үеэс эхэлсэн юм. Энд хүртэл өгүүлээд бид түүний намтрыг таслахаас өөр аргагүй.

	Чингис өрнөдийн газрыг захирахын тулд, хятад орны засаг захиргааг анхаарч, тэнд аливаа хяналтын бүтэц байгуулах боломжгүй байжээ. Гэтэл тохоон томилсон колонийн дарга нар дураараа дургиж, охид бүсгүйг булаан, эд бодис ба газар нутгийг дээрэмдэж, харгис хэрцгий улс төр явагджээ.

	Үүний дотор Ян (Хэбэй муж), Жи (Шанси муж)-ын ноён Ши Мүй Сягдув нэн шунахай бөгөөд харгис хэрцгий байж, “алсан хүн нь зээл дүүрсэн” гэдэг.

	Елүй Чуцай үүнийг сонсоод уйлж, ордонд орон, хаанд өргөдөл дэвшүүлэн, “Жиү Жуан (эзлэгдсэн колони нутгийг удирдах захиргаа)-ы засгаас тамга бичиггүй болбоос дураар иргэдийг албадан яллаж болохгүй болсон” гэж онцгойлон тэмдэглэгдэж байна.

	Феодалын шинж бүхий дур зоргоороо аашлах үзэгдэл-ийг бага ч болов намдаасан гавьяа нь мартагдашгүй. Түүний Өгөдэй хаанд үйлчилж байсан тухай “Юань улсын нэрт түшмэдийн намтар” болон “Юань улсын судар”-т нарийн өгүүлж буй.

	Тэр урьдаар ордны дүрмийг тогтоож, эзэн түшмэл мөргөн золгох ёслолыг тогтоожээ. Феодалын байгууллагын суурь болох 5 өрхийн албан татвар болон газар тариалангийн албан татвар, худалдааны албан татварыг ч тэр тогтоосон байна.

	1234 онд оны хөх морин жил хүн амын тооллого хийж, хүн амын тоонд үндэслэсэн татварын системийг өрхийн албан татвар болговол зохино гэж шаардаж, энэхүү шаардлага нь эцэстээ биелэгджээ.

	Түүний шалтгаан гэвэл хүн зугтвал гувчуур хураах аргагүй болно.

	Өрхөөр нэгж болгон тогтоох чухалтай. Үүний тухай олонтоо маргасны эцэст “өрхөөр нэгж болгон гувчуур тогтоохоор тогтов” гэж өгүүлж байгаа нь бичгийн мэргэн болох түүний цэцэн ухаан ба итгэл бишрэлийг харуулсан уламжлал болно.

	 

	Елүй Чуцай-гийн чигч шударга

	1244 оны 5 сарын 14-ний өдөр энэхүү агуу их улс төрч нас баржээ. Насан хутаг 55-тай байв. Монгол хятад, хөгшин залуу, эрэгтэй эмэгтэй бүгдээрээ түүний хойноос уйлан гашуудаж, төрөл төрөгсдөөсөө хагацсан мэт болж, Хархорин хотод худалдаа зогсон, дуу хөгжим тасарч, хэдэн өдөр уй гашуу үргэлжилсэн гэж буй.

	Тэр бээр амьд ахуй цагтаа, Хатан голын зүүн хөвөө, Гансу мужийн Лин Ү эзлэгдэн үед, цэргийн жанжид бусдын хөвгүүд охид ба алт мөнгийг тэмцэлдэн булаалдаж, тонон дээрэмдэж байхад, тэр ганцаараа зөвхөн үлдсэн ном бичиг цуглуулж байжээ. Дахун хэмээх өвсөн эмийг тун удалгүй үүссэн тахал өвчинд нэрвэгдэгсдэд уулгажээ.

	Ариун чигч шударга байсан боловч дөнгөж үхсэнийх нь дараа нь зарим хүмүүс түүнийг чинсан байх үедээ тэнгэрийн доорх алба гувчуурын хагасыг шамшигдуулсан гэж гүтгэжээ.

	Турхина хатнаас ойр түшмэд гүтгэлэгт нь зарлиг буулган байцаалгасанд, хэдэн хуур чавхдаст хөгжим болон эрт эдүгээгийн бичиг дэвтэр, зураг, нэрт чулуу, гар бичмэлүүд нь хэдэн мянган боть байжээ.

	Тийнхүү чигч шударга нь дахин гэрчлэгдэв.

	Миний бие Елүй Чуцай-гийн тухай олон үг үйлдсэн байж магадгүй. Гэвч Монголын хаант төр байгуулагдахад түүний оруулсан гавьяа зүтгэл болон нөлөөг бодвол өгүүлж баршгүй тул хэтрүүлж байгаа биш юм.

	Миний биеэ бийрийн үзүүрээ өөр тийш чиглүүлж, Монголоос Алтан улсыг дайлан дагуулсан түүхийг тэмдэглэх чухалтай болж байна.

	 

	Мухулайн үхэл

	Жүндү эзлэгдсэн 1215 оны зун. Чингис хаан хэрмийн гадуур Татар аймгийн нутаг болох Ү Эл Ли нуурын хавьд зусаж, Жүндү хотын дайны олзыг тоолуулахаар, Шихихутаг, Өнхөр болон Архай Хасар гурвуулыг томилов. Алтан улсын хааны ордны эд агуурсыг хамаардаг хүнээс эдгээр элч нарт их хэмжээний эд агуурсыг өргөх гэсэнд, 

	Шихихутаг “эдгээр эд агуурс бол Чингис хааных” гэж эс авав.

	Гэвч нөгөө хоёр нь авав. Үүнийг сонсоод, Чингис тэр хоёрыг чанга донгодож, Шихихутагт “Их ёсыг сэтгэжээ чи. Үзэхийн минь нүд, сонсохын минь чих болж бай” гэж маш ихээр соёрхжээ.

	1216 онд Мухулай, Жинжү газрын Жан Жингийн дүүгийн бослогыг дарахаар довтолж, Чингис Монголын тал нутагтаа буцжээ.

	Дараа жил 1217 онд Чингис говийн умар дахь Туул голын хөвөөнд олон жил цэрэг дайнд гавьяа байгуулж явсан жанжин сайдуудаа шагнан хөхүүлж, цэрэг армиа дахин цэгцэлжээ.

	Энэ үед Мухулай-г Хүй ван болгосон билээ.

	Чингисээс “Тайхан-аас умарших нутгийг хаан би өөрөө захирч, Тайханаас өмнөших нутгийг сайд чи чармайн харьяалтугай” гэж өгүүлжээ.

	Мөн их захиргаанд нь 9 хасын унжлагат их туг соёрхсон бөгөөд жанжин нарт “Мухулай энэ тугийг даллаж, зарлиг буулгаваас, хаан би биеэрээ хүрсэнтэй адил болой” гэж зарлиг болж, гүн итгэж бүхэнд байгаагаа илэрхийлсэн үлгэр нь алдартай билээ.

	1219 онд өрнө зүгт урьд өмнө гараагүй дайнд мордохдоо Чингис аливаа хэргээ Мухулайд даалгаж, агтын нуруун дээр түмэн газрын алсыг туулах хэрэгтэй болжээ.

	Энэ үеэс эхлэн Мухулайн ганц хүний тайз эхэлсэн юм.

	Гэвч энэхүү чадал төгс баатар зоригтой жанжин 1223 оны 3 сард Жинжүгийн байлдааны дунд дүү Дайсан-даа: “Би төрд туслан их үйлийг бүтээхийн төлөө хуяг дуулга өмсөж, илд барин, байлдаад 40 жил болох гэж буй. Зүүнийг байлдан, барууныг төвшитгөж, гомдох явдал өчүүхэн ч үгүй болой. Гагцхүү Биянжин-ийг эзлээгүйд хорсном. Чи сайтар хүчилсүгэй” гэж гэрээслээд, 54 насандаа өөд болжээ.

	Тэр бээр орондоо орох завгүй зүтгэсэн боловч, Алтан улсын мөхлийг амьдадаа харж чадсангүй. Мухулайн хорсол нь мөн ч Чингисийн хорсол байв. Хосгүй баатар амьсгалаа тасартал сэтгэл зүрхнээсээ нь салгаагүй мөрөөдөл нь Алтан улсын мөхөл байв. Энэхүү мөрөөдөл нь Өгөдэйн үед сая биелэгджээ.

	 

	Дайн байлдаанаас авсан сургамж

	Дайны явцыг он дарааллаар нь өгүүлэх шаардлагагүй. Бидний авч үзэх чухал зүйл гэвэл Алтан улстай хийсэн дайн нь монгол хүнд ямар сургамж болсон бэ? гэдэг асуудал болно.

	Монголчуудын дайн байлдааныг морьгүйгээр төсөөлөхийн аргагүй.

	Тэдний дайн байлдаан хийх цаг нь ихэнхдээ намар байв.

	Яагаад гэвэл хавар агт морь туранхай учир байлдахад ашиггүй байдаг.

	Намар бол өвс бордоо элбэг дэлбэг, агт морь тарга авдаг улирал болохоор байлдахад ашигтай байдаг.

	“Аливаа дайн байлдаан хийхэд 3-4-р сарын үеэр зөвлөлдөн тогтож, олон түмэнд зарлаад, бас 5 сарын 5-д цугларч, найр хурим хийж, мөн намар хааш мордохоо зөвлөлдөн тогтоод, тус бүр нутагтаа буцацгааж, зуны халууныг өнгөртөл бэлчээрлүүлэн, 8 сар болмогц, Янжин хотод цугларцгааж, тэгээд цэрэг хөдөлгөнө.” (Монгол татаарын тухай бүрэн тэмдэглэл) гэдэг шигээр Монголын байлдаан хийх тухай үйл нь эртнээсээ хятад хүний анхаарлыг татаж байжээ.

	Морины хөл хөдлөх чанарт түшиглэн, догшин шуурга шиг довтолж, тэдний гол зорилго болох булаан дээрэмдэхээ биелүүлбэл, дахин догшин шуурга шиг эргээд алга болдог хэвшсэн дайны аргатай байв.

	“Урьд бид бидний улс дайлан байлдаж хот балгадыг авбаас, цэргээр үл сахиулан орхиж ирэх бөлгөө. Эдүгээ жил бүр дайлан байлдахын шалтгаан нь тэр буюу” гэж өгүүлсэн нь Хубилай хааны үг маш алдартай билээ.

	Тэдний дайн нь зорилго чиг баримжаа ч байхгүй бүдүүлэг дайн байжээ.

	Гэвч иймэрхүү хэлбэрийн дайн нь хотын иргэдийн баялгийг нэг удаа л дээрэмдэхээс бус байнгын амьдралын эх ундарга болгоход хүчир байв.

	Дахин Хубилайн ярианаас эш татвал: “Улсыг эзлэх нь газар нутаг ба иргэнийг эзлэхийн төлөө болой. Хэрвээ газар нутгийг эзлээд, иргэнгүй болбоос ямар тус вэ? Эдүгээ шинээр эзэлсэн хот сууриныг сахиж суусугай хэмээвээс, олон иргэнийг тогтуун тарианы үйлэнд хичээлгэх хэрэгтэй. Монгол хүн өнөө болтлоо үүнд хашир болоогүй. Хэзээ ухах амуй хүчлэгтүн” Монгол цэрэг Алтан улсыг довтлохоосоо өмнө Алтан улсын оргодол улс төрчид ба эрдэмтэд болон Уйгурын худалдаачид зэргээр дамжин бүрэн бэлтгэл хийсэн боловч, эзэлсэн газар орноо хэрхэн засах бодлогын тухайд бэлтгэлгүй байв.

	Газар нутаг эзлэх явдал нь тэдний дайны төсөөлөлд ч ороогүй байжээ. Гэвч дайн байлдаан сунжрахыг дагалдан энэхүү явдлыг сэрж мэдэв.

	Дайн эхэлснээс хойш 4 дэх жил буюу 1214 он болоход Хэбэй, Шандунгийн бууж өгөөгүй хот балгадын бууж өгөхийг шаардаж, 1222 он болоход Анчир жанжны дайчилсан цэрэг Сижоу (Шанси мужийн Жие сянь)-ы Элжоу-г довтолж, цаашлан Шанси мужийн хязгаарт хүрчээ.

	Тухайн үеийн монгол цэргийн тухай түүхийн материалд: “цаг нэгэнтээ халуун болсон боловч, цэрэг эргэх санаа алга” гэж тэмдэглэгджээ. Бусад түүхийн материалд: “Хатан голоос умаршхи орон нь жил бүр дайн байлдаанд тэлчилж байна. Урьд монгол цэрэг намар ирээд, хавар эргэдэг юм. Гэтэл өнөө бол халуун зун ч буцахгүй болжээ гэж” тэмдэглэж буй.

	Монгол цэрэг анх довтолж орох үед, тэднийг хашсан Алтан улсын бэхлэлт эвдэрч, Хэбэй, Шанси, Шандунгийн оршин суугчид нь өөрийгөө хамгаалах шаардлагатай болжээ.

	Өөрийгөө хамгаалах цэрэг байгуулагдан, тэрхүү цэрэг нь тосгоноо хамгаалах цэргээсээ, сянь-аар нэгж болгосон цэрэг арми болтлоо өргөжив.

	Монгол цэрэг довтлох үед байгуулагдсан өөрийгөө хамгаалах цэрэг нь орон нутгийн баячууд, цэргийн эрхтний эрхэнд хэсэг нь орж, монголчуудыг эсэргүүцсэн бол, нөгөө хэсэг нь монголчуудтай нэгдэн өөрийн газар орны ялзарсан шударга бус ноёдынхоо эсрэг байлдах хоёр сонголттой тулгарч байв.

	Эрдэмтдийн нэгэнтээ зааж гаргасан шиг монгол цэрэг ухаалгаар, Алтан улсын бууж өгсөн хятад түшмэдийн байр суурийг амар түвшин болгож өөрөөр хэлбэл ноёрхсон газар нутгийн аюулгүй байдлыг хангажээ.

	Тэдэнд онцгой анхаарал харгалзал хүртээжээ.

	Энэ нь нөгөө талаар монгол хүний түрэн ороход дөхөм болсон юм.

	Алтан улс нь нийслэлээ Кайфин-д шилжүүлсний дараа, Чингисээс бууж өгсөн уугуул ноёдын ноёны зэргийг нь хэвээр нь үлдээж, ялтнуудыг нь дураараа цаазалж болох хуулийн эрх олгож, эзэлсэн цэрэг болон орон нутгийн цэргийн эрхтнийг зэрэгцэн оршиж, орон нутгийн цэргийн эрхтэнд гувчуур татах, алж цаазлах жич дээрэмдэх эрхийг ч хүртээжээ.

	Алтан улсын бууж өгөгчид нь иймэрхүү орон нутгийн эрх баригчдаас бүрэлджээ. У Сян, Ян Ши, Жан Рун зэрэг бол тэдний төлөөлөгчид болно. Алтан улстай харьцуулбал илүү өндөр зэрэг хүртээж, Хятад орныг эзлэхэд идэвхтэй хамжилцсан хятад ноёдын тооны тухай зарим бүртгэлийг үндэслэвэл:

	Шанси мужид, 1222 онд элсэн дагасан Лю Фү Лин-гээр толгойлуулсан 17 хүн, Хэбэй мужид, 1213 онд элсэн дагасан Ши Тан Ни зэрэг 23 хүн, Шандун мужид адилхан тус жил элсэн дагасан Ү Түн Ши Ян зэрэг 8 хүн байна.

	Эзэлсэн газрыг зөвхөн малын бэлчээр болгох-оос бусдыг бодоогүй монголчууд, гааль гувчуурын хэлбэрээр байнгын чанартайгаар мөнгө ба эд агуурс зэргийг суурьшмал иргэнээс хураах нь ашигтай гэдгийг мэдэх болсон нь нэг зүйлийн дэвшил болно.

	Ийнхүү даргач-ийн системийг явуулах болжээ.

	Даргач гэдэг бол говийн хойд зүг дэх монгол төрийн үеийн хааныг орлогч ноён болно. Эрхэлсэн ажлынх нь тухай Бартольд ийн бичжээ.

	
		Хүн амын бүртгэл

		Цэрэг татах

		Өртөө улаа байгуулах

		Гааль гувчуур хураах

		Өргөл барьцыг хааны ордонд хүргэх зэрэг болно. Үүнийг нэг л үгээр хэлбэл цэрэг хамаарах ба гааль гувчуур хураах ноён гэж ойлгож болно.



	1215 онд Чингис, Алтан улсын Жүндү хотыг эзэлж, шадар сайд Жавар хожа (хожа гэдэг бол түрэг хэлний номлогч буюу эрдэмтэй номлогчийг заасан үг юм.)-г энд үлдээж, “Хатан голоос умаршхи, Төмөр хаалга (Жү Юн Гуан боомт)-аас наашхи газар нутгийг эрх мэдэх Даргач-аар томилон, гааль гувчуур хураах дарга болгов.

	Умард Хятад, Монгол Хятадын хил залгаж байгаа газар нутгийг баталбал, сая өргөн уудам Жү Юн газар нутгийг эзлэх бололцоотой болох учраас, Алтан улсад хийсэн дайн нь монголчуудад энэхүү учрыг хэрхэн шийдвэрлэх чухалтай гэдгийг сургамжилсан байна.

	Тус дайнаас олсон сургамжийг нэг л үгээр хэлбэл тал нутгийн цэргүүд дээрэм тонуулаас илүүтэй, хот балгад суурьшмал иргэдийг захирах улс төр, аж ахуйн ухаан руу монгол хүний харааг тэлсэн явдал болно гэж өгүүлж болно.

	 

	
 

	 VII бүлэг : ӨРНӨ ТИЙШ ДАЙЛСАН НЬ, АЗИЙН ШУУРГА

	Алсын аян дайны шалтгаан

	Монголчуудын Европыг дайлсан дайн нь үнэндээ дундад зууны үеийн дэлхийг цочоосон их хэрэг явдал байв.

	1219 онд Чингис хааны өрнө зүгт дайлсан дайнаас эхлэн, 

	Өгөдэйн төр барьж байх үед явагдсан 1240- 41 он хүртэлх, 

	Батын анхдугаар удаа Европт түрэн орсон дайн, 

	Үлэгү-гийн Баруун Азийг дайлан дагуулсан дайн, 

	1258-59 он хүртэлх Ногай болон Тэлэбуга-гийн хоёр дахь удаагийн Европт түрэн орсон дайны аль нь ч гэсэн түүний хэмжээний сүр жавхаа, нөлөөлөх хүчээр маш их байдгийг нэг дэвтэр ном болгосон ч дуусахгүй юм.

	Түүхэн материалын хувьд алсын аян дайн нь хэдий нарийн нягт боловсруулж, хэдий чинээ оновчтой ялалтууд байсан ч гэсэн, бидний хувьд тэрхүү дайны шалтгаан хийгээд үр дүн нь хамгийн чухал билээ.

	Алсын аян дайн хэрхэн үүссэн бэ? Тэр нь дан ганц аллага болон дээрмийн төлөө гэж үү? Эсвэл найрамдах гэсэн санааг нь ёс бусаар эвдсэнээс шалтгаантай шударга дайн уу?

	Дайн хийх этгээдэд авч хэлбэл ямарваа дайн гээд шударга дайн биш бол зөвтгөх боломжгүй.

	Чингисийн Европыг дайлсан дайны тухай түүхчдийн үзэхээр, Чингисээс Хорезмын шахтай найрамдлын арилжаа солилцооны харилцааг байгуулах гэж томилсон худалдааны элчийг нөгөө талынхан нь хууль бусаар хядсанаас өшөө авах нь шалтгаан болсон гэж байна.

	Зөвхөн Хаант Оросын дэслэгч генерал асан А. И. Иванин: “Чингис бол арга баширтай эр байсан бөгөөд эдгээр элч нарыг тагнуулаар томилсон. Тэд ямар хувь тавилан учрахыг барагцаалж байсан. Тэд эд агуурсаа булаагдаж, амь насаа алдвал, төрөл төрөгсөд, сайд жанжин нь хилэнгээ дарж ядан, хуралдаад даруй түргэн дайлах шийдвэрийг гаргана гэдгийг мэдэж байсан. Иймээс анхнаасаа өрнөдийн их улс болох Хорезмын шах-ыг “би таныг хөвгүүнтэйгээ адил үзэж байна” гэсэн ихэрхүү авирыг илэрхийлж байсан” гэж өгүүлж байна.

	Өнөөдөр А. И. Иванин-ы саналыг үл хайхарч болох боловч, бүрмөсөн үгүйсгэж чадахгүй. Зөвхөн ганц шалтгаанаар дайн байлдааныг сэтгэж болохгүй. Түгшүүрт доройтлын замд орсон Хорезмийн шах элчийг алсан нь дайн үүссэн шалтгаан яг мөн үү?

	 

	Шалтгаан

	1216 онд Чингис хаан Алтан улсын нийслэлээс тал нутагтаа буцжээ.

	Тэр бээр Бээжинд байх үед алс холын Хорезмын шах-ын элч иржээ.

	Учир нь Хятадын баян элбэг байдал нь исламын худалдаачдын амаар дамжиж тэдний вангийн сонорт хүрч байсан юм.

	Дорно зүгийн хязгаарлашгүй баян улсыг дайран дагуулах гэсэн хүсэлтэй байсан тэр бээр Монголчууд түүнээс урьтаад эрхэндээ оруулсан гэсэн цуурхлын үнэн худлыг мэдэх гэж элч томилсон байна.

	Баха Ад Дин, Ражи хэмээх элч нар нь очсон газар болгондоо, дайны ул мөрийг харсан гэжээ. Өмхийрч ялзарсан үхдэлээс хижиг тахал дэлгэрч, хамт явагсад нь харж тэсэлгүй өвдөг нугаран унасан ч бий.

	Бээжин хотын дотор ясан овоо уул шиг овоорч, 60 000 хөвгүүд охид монгол цэргийн галзуу савраас мултрахын төлөө хэрмээсээ харайн үхсэн гэж мэдүүлжээ.

	Чингис хаан элч нарыг хүндэтгэлтэйгээр хүлээн авч уулзжээ.

	“Би болбоос дорно зүгийн эзэн, Шах болбоос өрнө зүгийн эзэмшигч болно. Өөр хоорондоо эв найрамдлын харьцааг баталж, худалдаачдыг эрх дураараа аялуулцгаая” гэж санал дэвшүүлжээ.

	Энэ үед Чингис хаан далд санаа өвөрлөөгүй байсан байх.

	Нүүдэлчдийн хувьд суурьшмал иргэдээс хувцас болон будаа хүнсийг л шаарддаг.

	Газар нутгийг дэлхийн хэмжээнд өргөтгөх мэтийн хүсэл эрмэлзэл ч үгүй байсан нь үнэн байх.

	Гэвч Алтан улстай хийсэн дайнаас авсан сургамж, тал нутаг дахь лут их цэргийн хүч, Зэвийн Хар Хятантай хийсэн дайнаас мэдэрсэн баруун хязгаарын гайхамшиг болон эдгээрт чиглүүлсэн хүчний итгэл зэрэг нь 1218 оны үед Чингис хааны сэтгэл зүрхэнд нэлээд хувиралтыг авчирсан боловч, тэр нь үсрэлтийн чанартай бодлого яасан ч биш юм.

	Хорезмын шах-ын элч нар хариу ёс гүйцэтгэхийн төлөө, Чингис хаанаас элч бүхий худалдааны ангийг илгээх болов.

	Назави-гийн тэмдэглэлд үндэслэвэл: “Хорезмын иргэн Махмуд, Бухаарын Али хожа, Отрарын Есүп Хана нар элч нарын ахлагч байв.

	Шах-д хүргэсэн бэлэг сэлтэд, тэмээний бөхний хиртэй алт болон алт мөнгө, эрдэнэ, сувд, тэмээний унгасаар нэхсэн даруул зэрэг ховор нандин ховор үнэт зүйлс байв.

	1218 оны хавар, Хорезмын шах Бухарт Монголын элч нарын уулзалтыг хүлээсэн шиг байна. Элч нараас хоёр улсын хооронд эв найрамдал болон амар түвшин худалдааны харьцааг байгуулах нь хоёр талуудад бүр ашигтай гэдгийг онцлон шаарджээ.

	Үүний хариуд Шах юу ярьсан гэдгийг түүхчид мэдээлээгүй.

	Дараа өдрийнх нь үдэш Хорезмын шах-аас зөвхөн элч нарын ахлагчдын нэг болох Махмудтай уулзан, нууцаар ярилцжээ. Хоёр хүний ярианы агуулга нь бараг л шах-аас Хорезмын иргэн болох Махмуд-д өөрийн тагнуул болж, Чингисийн ордонд ажиллахыг үүрэгдсэн шиг байна.

	Яриангүй Махмуд-д бүх боломжийг амлаж, алмас чулуу өгч, тэр зөвшөөрсөн гэдэг. Шах бас, Чингис үнэхээр Хятадыг байлдан дагуулсан эсэхийг асуужээ. Тэр бээр, энэхүү явдал бол үнэн гэж хариулжээ. Шах-ын хилэнгээс эмээсэн учир, Чингисийн цэрэг нь тоогоор ч, зэвсгээр ч Шах-ын цэрэгтэй харьцуулахын аргагүй дорой буурай юм гэж хариулжээ.

	Шах эдгээрийг сонсоод сэтгэл ханамжтай болж, Чингистэй эвийн гэрээ байгуулахыг зөвшөөрчээ.

	Элч нар амар түвшнээр албаа биелүүлж, Чингисийн дэргэд буцав.

	Тэгээд дэмий удалгүй өөр худалдааны бүлгэм томилжээ. Мэдээж хэрэг энэ бол Отрарын эмгэнэлт явдал. Азийн шуурга дэгдэх цаг болжээ.

	 

	Цаазлагдсан худалдаачид

	Худалдаачдын бүлэг нь бүгдээрээ муслимчүүдээс бүрэлдэж, 4 ахлагчийн доор

	450 хүн байв. 500-аад тэмээнд алт, мөнгө, торго, даруул, минжний арьс, булга зэрэг эд агуурсыг ачсан байв.

	Худалдаачид Отрарт хүрсэнд, тэндхийн захирагч ноён болох Иналчук (Каир хан)-ын зарлигаар эдгээр хүмүүсийг барьж хорин, эд агуурсыг нь дээрэмдэж, худалдаачдыг цаазалжээ.

	Энэ хэний хариуцлага вэ? Захирагч ноён зөвхөн худалдаачдын эд агуурсыг дээрэмдэх гэсэн шуналын сэтгэлээсээ ийм явдал үйлдсэнээс хэтрэхгүй юм.

	Тэр бээр Султан шах-д, “Худалдаачид тагнуулын ажиллагаа хийж байна” гэж үг илгээсэн үед, шах-аас зөвхөн “барьж хорих”-ыг зарлигдсан байжээ.

	Цаазлах үйлийг захирагч ноён өөрийн санаагаараа үйлдэн, эд агуурсыг нь тэр бүхлээр нь залгисан гэсэн яриа ч бий. (Назави) Бас худалдаачдыг цаазлахыг шууд зарлигдаж, эд агуурсыг нь өөртөө хүргэж авчрахыг зарлигдсан хүн бол Шах өөрөө байжээ. Тэр бээр эд барааг нь Бухар болон Самаркандын худалдаачдад худалдаж орхисон гэж ярьдаг. (Ибан Ару Ачиру)

	Бас нэгэн энэтхэг гаралтай худалдаачин нь Иналчукын эртний танил байсан болохоор, түүнийг “хаан” гэж дуудалгүй, шууд нэрээр нь дуудсанд, Иналчук “өөрийг нь үл хүндэтгэв” гэж хилэгнэн, эд барааг нь хурааж, барьж хорин, “Чингисийн тагнуул” гэж мэдүүлсэнд, Султанаас бүгдийг нь цаазлах ба эд барааг нь хураамжлахыг зарлигдсан гэж тэмдэглэсэн ч бий.

	Жувейни эдгээр мэдээг хооронд нь нэгтгээгүй боловч, худалдаачид захирагч ноёны шунал болон султаны сэжиглэлээс болж үрэгдсэн гэдэг нь үнэнтэй ойртох магадлалтай.

	Чингисээс худалдаачдад “тагнуулын ажиллагаа хий” гэж зарлигдсан эсэх нь өөр хэрэг. Мухамедаас Алтан улсад худалдаачдыг томилсон нь “дорно дахины байдлыг тагнан мэдэх” зорилготой байсан. Монголын талаас томилогдсон тэмээн жин ч адилхан зорилготой гэж сэжиглэх нь яриангүй.

	Бас Мухамед-аас худалдаачдыг цаазлахыг зарлигдсан эсэх нь тодорхойгүй боловч, ховор үнэт эд агуурсыг хуваалцсан нь үнэн.

	Цаазлагдсан хүний тооны тухайд гэвэл бүх хүн, өөрөөр хэлбэл 449 хүн (Зугтаж амжсан нэг тэмээ хөтлөгчөөс мэдсэн тоо) цаазлуулжээ. Энэхүү явдал нь монголчуудаас Европ руу цэрэглэх шалтаг болсон юм.

	Хятадын түүхийн материалд товчхоноор “Энэ хотын (Отрарын) захирагч ноён их төрийн элч хэдэн арван хүн, худалдаачин хэдэн зуун хүнийг алж эд агуурсыг нь дээрэмдэв. Өрнөдийг дайлах дайн үүнээс үүсэв” гэж бичжээ.

	МНТ-нд нэн товчоор зөвхөн “түүний хойно Чингис хаан Сартуул иргэнд явуулсан Ухна тэргүүтэй зуун элч алагдсанд, өшил-ийг өшиж, хяслыг хясаж, Сартуул улсыг байлдъя” гэж бичжээ.

	 

	Хорезмын вант улс

	Миний бие энэ хүртэл ямар ч тайлбаргүйгээр Хорезм улс буюу Хорезмын шах гэж өгүүлсээр иржээ.

	Монголчууд Сартуул гэдэг, хятадууд Хуй хуй гэж нэрлэдэг энэхүү вант улсын тухай ойлгохгүй бол болохгүй.

	Монголын газар нутаг нь тэрхүү өргөн уудам хээр талаас баруун тийш өргөжин, Такламаканы элсэн цөл, Памирийн өндөрлөгийг даван, Зөвлөлтийн нутаг болох Туркменистантай хил залгах болжээ.

	Тухайн үед хүчирхэгжин мандсан Хорезм улс нь баруун тийш Каспийн тэнгис болон Уралын тэнгис, өмнө тийш Персийн булан, Зүүн тийш Индүс мөрөн хүртэл өргөжсөн том вант улс байв.

	Хорезмын шахын уг гарвал бол анхандаа селжук төрд үйлчилж байсан түрэг угсааны боол болох Анусия тигин-ээс гаралтай нэгэн билээ.

	Аму мөрний уд улиас, зэгс хулс эгцэрсэн гурвалжин хойг бол эртний Хорезм улсын суурь болно.

	Хэдэн зууны туршид Үргэнчи-д нийслэллэн, Хорезмын шах гэсэн цолтой ноёрхогчийн доор аж төрсөөр иржээ.

	Анусия тигин-ий 5-р үеийн ач Аладдины үед Хорасаны бүх нутгийг эзэлж, Хар Хятаны ноёрхлоос мултран, Трансоксани (Аму мөрний тэртээ гэсэн утгатай, араб хэлний Арапуна гэсэнтэй ижил)-г эзлэн, Үзкэнд Курачи (1210 он), дараа нь 1211 онд Самарканд-д нүүж, Хелти-гээс баруун хойд Энэтхэг хүртэл нутаг дэвсгэрийг ноёрхож байсан, Хүр вант улсыг нэгтгэн захирч, Газани-ийг эзлэн хүчирхэгжин манджээ.

	Хорезмын вант улсын жинхэнэ байгуулагч бол Атизи болно. Тэр бээр 1128 онд Хорасан жэү-гийн ноёрхох эрхийг залгамжлан, 1241 онд Султан Санжар Хар Хятанд ялагдаж, Бухар эзлэгдсэн үед тусгаар тогтнохоо зарлажээ.

	Санжар олон жил тэнүүчилж байгаад, эцэстээ баригдаж, 1157 онд Мирувэй-д үхэв. Гэвч XII зууны сүүлч болтол, Шах нь Хорасан болон Хорезмд олигтойхон хөл тогтож чадаагүй байсан билээ.

	1194 онд Шах тигин баруун Персийн Селжук төрийн эцсийн султан болох Тохролыг Персийн Рай гэдэг газарт алжээ.

	Гэвч Хар Хятаныг мөхөөж чадалгүй эцэслэв.

	Сарта - худалдаачны улсын дотоод байдал

	Энэхүү улс бол дорно-өрнийн худалдаа арилжааны замд байснаар үл барам, эртнээсээ наймаа хийхэд мэргэшсэнээрээ алдаршсан иран угсааны согд хүний нутаг болно.

	Хорезмын худалдаачид Төв Азийн ил хотын захад харагдаж байжээ. Одоо ч гэсэн монголчууд Аму мөрөн, Хорезмын газар нутгийг Сарта гэж нэрлэдэг. Энэ нь худалдаачин гэсэн утгатай үг болно.

	Сартуул (сарта гул-ын гул гэдэг нь бүлэг гэсэн утгатай) гэдэг нь Худалдаачдын бүлэг гэсэн утгатай. Сарта хүний царай төрх нь иран угсаа болон түрэг угсааны эрлийз шинжийг хадгалж байна. Энэ улс нь олон үндэстнээс бүрэлдсэн улс байжээ. Эе эвээр тааруухан, төрийн ухамсар дорой иргэд нь туркмен хүн болон канкиль хүнээр бүрэлджээ.

	Онцгойлон канкиль хүн цэргийн голлох байр суурийг эзэлж, цэргийн эрх болон төрийн эрхийг тэдний удирдагч атгаж, улсын вантайгаа дайсагнаснаас, вангийн эрх суларчээ.

	Улсын ван Мухамед муслимчуудын шашны сэтгэлгээг сэвтээж, санваартан нарыг дайснаар үзэв.

	Иргэдийн олонх нь худалдаачнаар бүрдэж байсан болохоор, энэхүү феодалын ноёрхох байгууламжийг дамжин хамгаалдаг нь зөвхөн газрын эзэн (тигин), нутаг орны язгууртан байв.

	Тэдэнтэй нэгдсэн ноён-цэрэг (цэрэг нь голдуу боол болон хөлсний цэргээс бүрэлдэж байв)-ээс бүрэлдсэн дарангуйлагч засаг байв.

	Тус улсын иргэд нь зөвхөн гааль тушаагч төдий л юм. Жижигхэн хот хэрмийн улсад баялаг хөрөнгөтэй худалдаачны анги буй болж, өндөр хүүтэй зээллэгийн мөлжлөг явагдаж байв.

	Эндхийн исламын шашны чанар бүхий холбоос нь өөр шашинтан болох монголчуудад жихад (ариун дайн) явуулах шаардлагатай байсан боловч биелэгдсэнгүй юм.

	Чингис яагаад маш хялбараар өрнөдийн ертөнцийг дайлан даган дагуулж чадсан бэ? гэдэг асуултад хариулахын тулд урьдаар XIII зууны эхэн үед, Чингистэй анх харилцсан үеийн Хорезм улсын томоохон боловч доройтсон байдлыг ойлгох хэрэгтэй.

	 

	Өрнө зүгт дайлах бэлтгэл

	Отрарын эмгэнэлт чимээг сонссон Чингис хилэнгийн нулимс асгаруулан, зуршил ёсоор уулын оройд авирч, малгайгаа аван, бүсээ хүзүүндээ эгэлдэргэж, мөнх тэнгэр-т хандан, аврал гуйн даатгаж, 3 өдөр 3 шөнө наманчилсан гэж буй.

	Хэдийгээр ийм байдалд байсан боловч, өөрийн сэтгэлийг эзэмдэн тайван байв.

	Тэр бээр уур хилэн бадарсан сэтгэлээ дарж, Ибуг Капаражи Бахра гэдэг хүнийг хоёр монгол хүнтэй хамт элч болгон, Хорезмын шах руу илгээж, эсэргүүцэл илэрхийлэхийн хамт хэргийн гол эзэн болох Еналчук-ийг тушаан өгөхийг шаарджээ.

	Гэвч Шах энэхүү шаардлагыг хүлээн авсангүйгээр үл барам, тэднийг цаазлахыг зарлигдсан юм. Эдгээр элч сахлаа хусуулаад сая суллагдав.

	Муслимийн шашинтанд сахал бол нэр хүндийн бэлгэ тэмдэг байжээ. Сахлыг нь хусах явдал бол байж болшгүй гутаал доромжлол болно. Бидний амиараа батлах гэдгийг, тэд сахлаараа батлах гэж хэлдэг билээ.

	Ингэснээр Чингис Хорезмын шах-ыг дайлах нь татгалзахын аргагүй хэрэг болжээ. Алсын аян дайны төлөө хуралдай хуралдуулж, бэлтгэл ажлаа гүйцээжээ.

	Отгон хөвгүүн Тулуй-г их хааны орлогч захирагчаар томилон, Монголын голомт нутагт үлдээж, Мухулайгаар зүүн гарын цэргийг дайчлуулан, Хятад газарт үлдээж, Алтан улсыг мөхөөх дайныг үргэлжлүүлжээ.

	2-р ордны Хулан хатныг биедээ дагуулахаар болов.

	Хаан бас Тангадын Бурхан хаанд туслах цэрэг гаргахыг шаардав.

	“Баруун гар чинь болсу гэлээ чи. Сартуул иргэнд алтан аргамжаагаа таслагдаж, хариу авахаар морилов би. Баруун гар минь болж морил”

	Энэ үед Бурхан хаан үг хэлэхээс урьд, түшмэл Аша хамбу хажуугаас нь “хүч хүрэхгүй бол юунд хан болов” гэж өгүүлсэнд, Бурхан энэ үгэнд нь орж, цэрэг эс гаргав.

	Энэхүү гутаал доромжлол нь түүний нэр төр, өөрийгөө хүндлэх сэтгэлд хүнд байсан боловч, “одоо бол том үйлсийг биелүүлэх чухал цаг болохоор болно тэсэж хүлцье” гэж боджээ.

	Дайнд мордох үед, Есүй хатны зөвлөгөөгөөр залгамжлагчаа тогтоожээ.

	МНТ-ны зохиогчоос энэ хэсгийг нэлээд нарийн тодорхой бичиж байгаа ба МНТ-г зохиосон шалтгаантай холбоотой гэж сэтгэгдэнэ. Есүй

	 

	“Хаан өндөр даваа даван 

	Өргөн мөрөн гатлан

	Олон цуур цууран

	Олон улсыг захирахаар сэтгэв 

	Төрсөн амьтдад мөнх үгүй ажээ

	Нигүүлэ мэт биес чинь нөхөс одвол 

	Нитгэл мэт улсаа хэнд хэмээмүй?

	Тулгуур мэт биес чинь толбис одвол 

	Туяал мэт улсаа хэнд хэмээмүй?

	Төрсөн дөрвөн эрэмгий хөвгүүдийнхээ хэнийг нь хэмээмүй?

	Хөвгүүд, дүү нар, олон харцас бид төдий ухтугай

	Ухаагүй байхад ухсанаасаа дурдсан болов? 

	Хааны зарлиг мэдтүгэй?” 

	 

	гэж айлтгасанд, 

	Чингис хаан:

	 

	“Хатан хүн боловч Есүгийн үг зөвөөс зөв.

	Дүү нар, хөвгүүд, Боорчи, Мухлай та нарын хэн нь ч ийн эс дуртгав

	Би мөн өтгөсийн хойноос үл дагах шиг умартаж 

	Үхэлд эрсдэхгүй мэт унтаж явжээ” 

	 

	гэж өгүүлэн, залгамжлагчийн тухай Зүчээс эхлэн хөвгүүдийнхээ саналыг асуужээ.

	Энэ хэсэгт зохиогч нь Зүчийн гарлын тухай, Цагадайтай зөрчилдөөнийг хавсаргахын зэргээр хамгийн сүүлд нь Чингисийн үнэн санааг дараагийн мэт тэмдэглэжээ.

	 

	“Өгөдэйн урагт

	Өлөнд хучваас үхэр идэхгүй

	Өөхөн хучваас нохойд идэхгүй юм төрвөл 

	Миний урагт хэн нэгэн сайн төрөхгүй гэж үү” 

	 

	гэж өгүүлэн, Өгөдэй болон түүний үр хүүхдийг залгамжлагчаар тогтоосон байна.

	Гэвч энэхүү “Өлөнд хучвааас үхэр идэхгүй” гэсэн хэллэгийг Өгөдэйгийн өөрөө өгүүлсэн:

	 

	“Хойд үеийн ач нарын ач нар минь 

	Өлөнд хучваас үхэр идэхгүй

	Өөхөнд хучваас нохой идэхгүй 

	Бүтэлгүй ураг төрвөл яах билээ? 

	Хандгайг хөндлүүлж

	Хулганыг голлуулах

	Бүтэл үгүй ураг төрвөл яах билээ?” 

	 

	гэсэн үгнээс эшилж байгаа билээ.

	Энэхүү оньсого мэт хэллэгийг “миний урагт бүтэлгүй юм төрвөл, залгамжилж чадахгүй болов уу?” гэж хэлсэн гэж тайлбарлагдана.

	Гэвч Доссанаас: “Өгөдэй Монголын хоёр дахь хаан өргөмжлөгдөх үест, ургийнх нь ван гүнгүүдээс түүнд, шударга зүтгэхээ амласан тангарагт:

	 

	Үр хөвгүүд чинь

	Өвсөнд хаяад үхэр долоохгүй

	Өөхөнд боогоод нохой шиншихгүй 

	Нэгэн хэсэг мах байлаа ч гэсэн

	Бусад ургийн гүнтнийг

	Хааны сэнтийд хэрхсэн ч залахгүйгээ амласугай” 

	 

	гэж өгүүлж байгаа юм.

	Энэ нь бидний ярьдаг шиг “савханд ч, шийдэмд ч үл өлгөгдөх өөдгүй юм” гэсэн үгний тал нутгийн хувилбар өвөрмөц хэллэг байх.

	Юу ч гэсэн Чингисээс Өгөдэйг залгамжлагчаа болгож, өөрийн бие нь өөд болсны дараах учрыг тогтоосон билээ.

	Гэвч энэхүү битүү хатуу үгс нь Өгөдэйн ураг болон Тулуйн ургийн хаан суурины төлөөх тэмцлийг эхлүүлсэн юм.

	1219 оны 6-р сард Чингис, Эрчис мөрний хөвөөнд буудаллан, агт таргалахыг хүлээж, намар болоод өмнөш чиглэжээ.

	Алтайн нурууг давах үеийн байдлыг дагаж явсан шүлэгч Елүй Чуцай бийрээр бичсэнийг нэгэн цухас дурдсан билээ.

	“Өн шимлэг өвс бэлчээрээрээ хосгүй тал газар” гэж алдаршсан Каяалиг-т, Алмалин хотын Сохтах тигин, Уйгурын ван Балчиг, Харлигийн Арслан хаан болон бусад цэргийг нэмж, Хорезмыг дайрах дайнд бэлтгэсэн бүх цэрэг энэ газарт цугларчээ.

	Хэдий олон цэрэг байсан бол? Зарим исламын түүхчдээс 600 000 буюу 700 000 гэж бичсэн нь бий. Рашид Ад Дин, Чингисийн нас нөгчсөн үеийн хүн амыг үндэслэн, 200 000 гэж буй. Гэвч итгэж болох тоо гэвэл 150 000 орчим, олондоо 200 000-ийг хэтрэхгүй шиг юм.

	Гэвч ган төмөр шиг цэргийн сахилга, мянгат, түмтийн цэрэг нь олноос хэтийдсэн алдарт жанждын удирдлагын доор байсан мөртөө, ерөнхийлөн захирдаг хүмүүс нь хорвоод хосгүй цэргийн авьяастан байжээ.

	Эсрэгээрээ Хорезмын шах-ын цэрэг тооны талаар тэдний давуу байсан боловч шилдэг гэж хэлэхийн аргагүй байв.

	Цэрэг нь олон төрлийн угсаатан, арьстнаар бүрэлдэж, боловсрол дасгалжуулалт үл хүрэлцэн, сүр сүлд нь ч дорой байжээ. Гарах ганц нэг баатар байсан боловч, том цэргийн ангийг удирдахад, хүчин хомсдож байв.

	Хорезмийнхан монгол цэргийн өрнөш дайлсан чимээг сонсоод, тэдэнтэй хэрхэн байлдах тухай хуралдаан хуралдуулж, султанаас цэргээ Сырдарьяа мөрний хөвөөнд төвлөрүүлж, энд монгол цэргийг угтан байлдаж, алсын аянд эцэж турж ядарсан үед нь далимдуулан бут цохих гэсэн нэг санал гаргав. Нөгөө нь бол дайсныг Трансоксани-д хуурч оруулан, газрын байцыг ашиглан сөнөөх гэсэн 2 зүйлийн санал дурдагдав.

	Үүнээс гадна бас Трансоксани-г урьдаар орхиж, Амударьяа мөрний олмыг хамгаалах гэсэн санал гарав.

	Хамгийн аймтгай саналын хувиар цэргээ Газани-д төвлөрүүлж, тэндээс Энэтхэг болтол ухрах гэсэн санал дэвшүүлцгээжээ.

	Шах-аас нэгдүгээр саналыг авч, нэлээд хэмжээний хамгаалах цэргийг Трансоксани-ийн энэ хотод байрлуулав.

	Гэвч дэмий удалгүй энэхүү төслөө орхиж, цэргээ Барко хотод төвлөрүүлж эхлэв. Самаркандаас салж явахынхаа урьд энэ хотыг тойруулан 12 парсик (уртын хэмжээ) урт хэрмийг байгуулах гэжээ.

	Үүний төлөө 1 жилийн хооронд иргэдээсээ 3 удаагийн гувчуур хураажээ.

	Тэгсэн боловч монгол цэрэг түрэн орох үед, барилга дуусах байтугай эхлүүлж ч амжаагүй байв.

	Зөвхөн шах аймтгай мөртөө мунхгаар үл барам жанжин нар нь ч хоорондоо эв эегүй байснаас, өнгөрсөнд хэдийгээр чадал төгс ялалтын эрч хурайлж байсан юу магад боловч, тэр нь түүхэн дэх хэрвээ гэсэн л үг байжээ.

	Бодит явдал гэвэл шах ч, вант төр ч гэсэн мөхөх тийш хандсан байлаа.

	Шах, эх Туркан хатантай харьцааг тийм ч нягт байгаагүй.

	Жүвейни-гийн номд үндэслэвэл: “Эх хатан болон тэдний хоорондох тэмцэлдээний дараа шах Амударьяа мөрний хөвөөнд байх үес түүнийг нууцаар хорлох төсөл цэргийнхний дунд нь үүссэн мэт сахилга дүрэм самуурч байжээ.”

	Монголын цэрэг болон Хорезм шахын цэргийн дайны гал байлдааны шалтгаан болсон газар болох Отрар хотод эхэлсэн юм.

	 

	Отрар хотыг эзэлсэн нь

	Исламын түүхэнд тус байлдаан нь туйлын чухал ч гэсэн, монгол цэрэг хэзээ Отрар хотын хаалганд ирсэн он сарыг бичээгүй юм.

	Түүхчид нэг номд: “Отрар хотыг 5 сар бэхлэн хамгаалж, хотын цайзаа үргэлжлэн 1 сар тэссэн, бүсэлсэн цэрэг нь Чингис, 1200 оны 3 сард сараас эхлүүлсэн Самаркандын бүслэлтэд оролцсон” гэж буй.

	Гэвч Жүвэйни бүслэлтийн хугацааг өсгөөн төсгөөнтэй хэлж байгаа юм.

	Чингис урьдаар Отрар хотын хавьд бүх цэргээ 4 анги болгон хуваажээ.

	Нэгдүгээр ангийг Өгөдэй, Цагаадай удирдаж, Отрарын өмнө талын талд хүлээн, 

	Хоёрдугаар ангийг Зүчи удирдан баруун жигүүр болж, Сырдарьяа руу чиглэв.

	Гуравдугаар ангийг Алаг, Сүхт, Тугай удирдан зүүн жигүүр болж, (5000 цэрэг) Пинекти хотыг довтлов.

	Хаан өөрөө Тулуйтай хамт их цэргээ дайчлан, Бухаарыг чиглэн, Мухамед болон Трансоксани-ийн холбоог таслахаар болжээ.

	Юу ч гэсэн Отрарын бүслэлт маш эрчтэй ширүүн явагдав.

	Довтлох талынхан хилэн хорсол өвөрлөн, хамгаалах талынхан ч чадамгай байлдав. Дотор хэрмийн бэхлэлт туйлын бат бэх байж, хүрэлцэхүйц будаа хадгалагдан, Каир хаан байлдааныг жолоодож, Хаража хаан нэгэн түмэн морьт цэргийг дайчлан хажуугаас нь туслав.

	Хэдэн сар бүсэлсний дараа Хаража хаан шөнөөр түшмэдтэйгээ хаалгаар гарах гээд монгол цэрэгт баригдав.

	Дотор хэрэмд үргэлжлэн тэмцэлдэв. Сум дууссанаас, шивээчний хэрэм дээрээс авч өгсөн, тоосго чулуугаар чулуудаж хамгаалсан гэж бий.

	Каир хаан олзлогдож, Самарканд-д байсан хааны дэргэд хүргэгдэв.

	Чингис түүнийг өмнөө аваачиж, зарлигаар мөнгө хайлуулан, түүний нүд чихэнд нь цутгуулж, зуурдаар эрсэдсэн худалдаачдын өшөөг авчээ.

	Монгол цэрэг хядлагаас мултарсан, хотын иргэдийг Бухарт дагуулан очжээ. Отрар хот эзлэгдэхээс өмнөхөн, тус хотын ноён Батур Ад Дин хотынхоо ардыг дагуулан Чингисийн дэргэд ирж бууж өгөв.

	Энэ ноёны эцэг болон авга эцэг нь урьд энэ хотын кадин (шүүгч түшмэл) байжээ.

	Шах тус хотыг эзлэх үед түүний төрөл садантай нь хамт цаазалсан юм.

	Чингис энэхүү бууж өгсөн ноёноос, Хорезмын улс төрийн байдал болон Шах хийгээд эх Туркан хатантайгаа ямар муутай харьцаатайг жич, цэргийн байдал зэргийг нарийн ойлгосон байна.

	Чингис, Сырдарьяа мөрний хөвөөн дэх хамгийн эцсийн суурин болох Царунука хотод ойртон, монгол цэргийг өчүүхэн ч бэрхшээлгүйгээр хөлдсөн мөрнийг гатлуулжээ.

	 

	Бухар хотыг эзэлсэн нь

	1220 оны 2 сар (3 сар гэдэг нь буруу)-д Чингис, Бухар хотын хаалганд хүрэв.

	Энэ хот бол “Самаркандаас баруун тийш 600-700 газар явбал Бухар хотод хүрнэ. Нутгийн гаралт нь элбэг юм” (Елүй Чуцай “Баруунш аялсан тэмдэглэл”)

	Бухар хэмээгч нь төв Азийн том хот байв. Хотыг сахигчид нь бүхнээрээ морьт цэрэг байжээ. Тэдний тоог 12 000, 20 000, 30 000 байсан гэх мэтээр янз янзаар бичдэг.

	Монгол цэрэг урьдаар бүслэн бууж, хэдэн өдрийн хооронд залгаагаар довтолж, хоёр талаасаа ширүүн байлджээ.

	Хот дотроос гэнэдүүлэн, довтолж ирсэн цэргийг монгол цэрэг Аму мөрний хөвөөнд гүйцэж бүхнийг сөнөөжээ.

	Дараа өдөр нь шашны хэргэмтэн болон язгууртнуудаар бүрэлдсэн элч нар хотоос гарч хаанд үнэнч байхаа илтгэжээ.

	Яг энэ үед Чингис, Исламын шашны их сүмийн хажуугаар өнгөрөхдөө, моринд мордсон хэвээрээ сүмд орж, “Энэ орд харш мөн үү” гэж асуусанд, “Аллахын ордон” гэж зарим нь хариулав.

	Тахилгын тавцангийн өмнө хүрснийхээ дараа, мориноосоо бууж, номлолын индрийг даван, “хээрийн юм барагдаж гүйцэв. Өвс бордоо авчран бидний агтыг тэжээгээрэй” гэж зарлигджээ.

	Монголын цэрэг исламын шашны ном болох коран судрыг хадгалдаг хайрцгийг сүмийн хашаанд аваачин, онгоц хийж, морио тэжээн, судруудыг нь морины хөлд гишгэлүүлжээ.

	Архины туламаан сүм дотор авч орон, хотын дуучин эмсээр үйлчлүүлж, өндөр дуугаар дуу дуулан, дур зоргоороо найрлан цэнгэлдэв.

	Энэ үед шашны номлогч ба хуулийн ноёд тэдний боол зарц болж, морийг нь тэжээж усалсан гэж буй.

	Энэхүү зэрлэг барал балмад хүчирхийлэл нь муслимчүүдийн цээжинд өнөд үлдэж, өнөө болтол уламжлагдан буруушаагдаж буй.

	2-р сарын 10-ы өдөр хотод орсон боловч дотор цайз эзлэгдсэн нь 12-ны өдөр болно. Хотын суугуул иргэдийг өмсөж байгаа хувцаснаас өөр юу ч авч болохгүй гэж зарлигдан, иргэд хотоос ухарч гарахтай зэрэг цэргүүд хотын дотор самууран орж, дур зоригоороо булаан дээрэмджээ.

	Хотоос ухарч гараагүй иргэдийг нь үлдээлгүй хядав.

	Арабын түүхчдээс, тухайн өдрийн харамсалт байдлыг нүдэнд үзэгдмээр бичин үлдээжээ.

	“Тэр өдөр тун ёрын өдөр байлаа. Тэнд эр эм, хөгшин залуусын эмгэнэн гаслах дуу сонстож, зэрлэг амьтад эдгээр зовлонт хүмүүсийн нүдний өмнө, эмс охидыг нь доромжлоход эмс охид нь эсэргүүцэхийн аргагүй уйлалдаж л байв. Энэхүү харуусалт байдлыг үзэн ядаж, өөрийнхөө амыг золин тэмцсэн хүн цөөн бус байлаа.

	Жишээлбэл: шүүгч түшмэл Бидар Ад Дин, имам (шашны зүтгэлтэн) Рук Над Дин хийгээд түүний хөвгүүн нь гэргий охидоо доромжлогдож байхыг үзээд, тэсэж ядан, цөм амь цөлөн тэмцэж байгаад дайсанд алагджээ. (Доссаны номоос эшлэв)

	Баячууд эд агуурсаа хураалган, бүх хотоороо үнс болон галдагджээ.

	Чингис тэнгэрт утаа манарсан Бухар хотыг орхиж, 5 өдрийн зайд байгаа Самарканд хотыг чиглэв.

	Замдаа тун олон олзлогдогсдыг дагуулан явсан ба тэднийг морины ард явганаар явуулан, явж туулахгүйг нь алж орхив. 3-р сард Самаркандад хүрч, Хөх Сарай (Хөх ордон гэсэн утгатай)-д цэргээ буудаллуулав.

	 

	Самаркандыг довтолсон нь

	Самарканд бол (үржил шимтэй хот гэсэн утгатай) утгаараа баян тансаг хот байв.

	
	IV зууны дунд үеэс эхлэн энэ газар цаас үйлдвэрлэлээрээ алдартай байжээ.



	Елүй Чуцай, энэ хотын өнгө үзэмж, хөгжөөнтэй байдал, баян тансгийг нь үзгээ хурцлан тэмдэглэжээ. (”Баруунш аялсан тэмдэглэл”)

	“Цэргүүд нь ч Согд голын хөвөөн дэх өнгө үзэмжид согтууран, байлдааны гаслан зовлонг түр цаг мартсан шуухан байна.”

	Хорезмын талынхан энэхүү чухал хотын хамгаалалтыг тийм ч чухалчилж үзээгүй юм шиг.

	Тухайн үед 110 000 цэрэг цугларч, үүний дотор түрэг цэрэг 60 000, 20 заантай тажик цэрэг 50 000 байсан гэж бичиж байгаа боловч энэ нь итгэмжгүй.

	40 000 (Назави), 50 000 (Ибон Ару Атияр), 

	60 000 (Жиүзи Ани) гэгдэж байгаагаас 40 000 буюу 50 000 цэрэг гэдэг нь итгэмжтэй тоо мөн.

	Чингисийн талынхан эдгээр цэргээс болгоомжилж, өөрсдийн цэргээ олон болгож үзүүлэхийн төлөө, олзлогдогсдыг байлдааны ангидаа оруулсан байна.

	Энэ хотын ноён нь Туркан хатны дүү Дугай хаан гэгч байв.

	Нэгдүгээр ангийн Цагаадай болон Өгөдэйн цэрэг Отрарын олзлогдогсдыг дагуулан хүрч ирэв.

	Гуравдугаар анги ч хүрч ирэв.

	Дөрөвдүгээр сард, бүслэгдсэнийхээ дараа тав дахь өдөр Самарканд эзлэгдэв.

	Эндхийн ширүүн байлдаан болон монгол цэргийн балмад харгис ажиллагаа зэрэг нь тэмдэглэгдэн үлджээ.

	Хотын цайз эвдэгдэн суугуул ард нь хөөгдөж, гэр орон нь галдагджээ.

	Суугуул ард нь тоо томшгүй хядагдан, зөвхөн урчууд, дархнууд зэрэг 30 000 хүнийг хөвгүүд, хатад, жанжиддаа хуваан өгчээ.

	Үлдсэн 51 000 олзлогдогсдыг нь 20 түмэн динарын золиосоор суллаж, хотод буцаахыг зөвшөөрөв.

	Энд анхаарууштай зүйл бол түрэг цэргүүд бараг үлдсэнгүй хядагдаж, тэднийг жолоодсон жанжид нь ч бүгдээрээ цаазлагдах ялд унасан явдал болно.

	Энэ бол Хорезмын шах-ыг дэмждэг түрэг хүмүүсийн дайчин чанарыг муужруулахын төлөө байв.

	 

	Хоженд хотыг довтолсон нь

	Самарканд эзлэгдэхэд цэргийн ангийн нэг бүлэг нь Хоженд хот руу томилогджээ.

	Энд Монголын цэрэг тус газрын ноён болох Тимур Маликийн ширүүн эсэргүүцэлтэй тулгарав. 20 000 монгол цэрэг болон 50 000 олзлогдогсод тус хотыг бүслэх дайнд оролцов. Ийм янзын цэрэг дайны арга бол монгол цэргийн ердийн хэрэглэдэг арга.

	Энэ нь нутгийн тариачдаас албадан элсүүлсэн хүмүүс буюу дайсны цэргийн олзлогдогсдыг өөрийн цэргийнхээ бамбай болгосон явдал болно.

	Иймэрхүү байлдах арга нь XIII зууны хятад хүний анхааралд ч орж, тэдний ардыг өмнөө хөөж, хотыг нь эвджээ.

	“Хар татаарын тухай товч тэмдэглэл”-д ингэж тэмдэглэсэн байна.

	 

	Монгол цэрэг Сигник хотыг чиглэсэн нь

	Самарканд хотыг эзэлсний дараа Чингис довтолгоо түр зогсоожээ.

	Зүчийн удирдсан Нэгдүгээр ангийн цэрэг нь урьдаар Отрар-аас Шар гол уруудан, ялалт олж, дараа нь Сигник хот (Отрар-аас 24 парси зайтай газар)-ыг чиглэжээ.

	Зүчээс хотын иргэдийг бууж өгөхийг ятгах хэлэлцээрийг эхлүүлж, исламын худалдаачид болох Хасан хажийг элчээр сонгон, хотын хаалгыг нээлгэжээ. Энэ Хасан хажи бол Балжун нуурын шалбааг уснаас ууж, тангараг өргөж байгаа үед уулзсан хүн болно.

	Тэр үеэс эхлэн монгол цэргийг дагаж байв. Хасан хотын иргэдийг анхааруулж, тэдний сэтгэлийг тайтгаруулъя гэж байтал, хашхиран шуугилдсан хотын иргэд түүнийг алж орхив. Долоон өдрийн ширүүн байлдааны дараа Сигник хот эзлэгдэн, хотын иргэд бүгдээрээ хядагджээ.

	Чингис Хасаны нэг хөвгүүнийг энэ нутгийн ноёноор томилов.

	Залгаад Үзкенд, Барчик-Кэнди, Ашнас зэрэг хотыг эзлэв.

	Монгол цэрэг үүлэн шат хэрэглэн, Жанти хотод оров.

	Суугуул иргэд нь эсэргүүцсэнгүй учраас, амь нас нь аврагдсан боловч, урьд хожид есөн өдрийн булаан дээрэм үргэлжлэв.

	Бухаарын Али хожа-аар тус хотыг захируулжээ.

	Зүч өөр нэгэн хэсэг цэрэг гаргаж, Яркендийг довтлуулжээ.

	Уйгурын нэг түмэн цэргийг улсад нь хариулж, туркмен хүнээс түмэн цэрэг элсүүлэн, тэднийг орлуулав.

	Алаг, Сүхт, Тугайн удирдсан гуравдугаар ангийн цэрэг нь Пиникит хотыг чиглэж, өмнө нэгэнтээ өгүүлсэн шигээр энэхүү цэрэг анги нь зөвхөн 5000 хүнтэй байв. Пиникит хотын сахигч цэрэг гурван өдрийн дараа бууж өгөхийг гуйсанд, монгол цэрэг өршөөхийг зөвшөөрсөн боловч, иргэдийг хотоос гаргахтай зэрэг сахигч цэргүүдийг нь сэлэм болон зэвээрээ бүхнийг хядсан нүгэлт үйлийг хийжээ.

	Уран дархнууд аврагдан, хүдэр эрчүүд дайнд мордох болов.

	 

	 

	Сыр мөрний хөвөөн дэх тулалдаан

	Энэ цэргийн анги үргэлжлэн Коженд хотыг чиглэн довтлов.

	Тус хотын баатар жанжин болох Төмөр Мэлиг (Мэлиг гэдэг нь араб хэлний ванг заасан утгатай) цөөн мянган шилдэг цэргээ дайчлан, Сыр мөрний дундах аралд сахин суужээ.

	Довтлох цэрэг нь Отрар ба бусад газраас ирсэн монгол цэрэг 25 000 нутгийн цэргээр бүрэлдсэн туслах цэрэг байв. Мөрний хөвөөнд хуран цугларч, чулуу ба гал зэргээр ширүүн тулалдсанд, Төмөр Мэлиг арга мухардаж, доорх хүмүүстэйгээ хамт гол уруудан зугтаажээ.

	Зам дундаа онгоцоо хаяж, моринд мордон хэдэн өдөр байлдсанд, цэргүүд нь залгаагаар алагдсаар үзсээр байтал ганцаараа болж хоцров.

	Тэгээд бас хойноос нь 3 монгол цэрэг нэхэж байлаа. Түүнд гуравхан сум үлдсэн боловч, нэг сум нь зэвгүй байв. Тэр бээр ойртож ирсэн нэг цэргийн нүдийг нь харваж, харвахын зэргээр нөгөө 2 цэрэгт нь хандан, “Надад бас 2 сум байна. Буцаж амиа авар” гэж хашхирсанд, дайсны цэрэг сүрдэн айж буцжээ.

	Төмөр Мэлиг ийнхүү Хорезмын хотод хүрч очин, Желал Ад Дин-ий харьяанд орж, үхэн үхтлээ түүнд зүтгэжээ.

	Энэ баатарлаг үйл явдал утга зохиол аргаар бүтээсэн дүр л юм.

	 

	Аргаа барсан Хорезмын шах

	Монгол цэрэг Туркистаны газрыг аянга ниргэх мэт довтолж байгаа үед, Хорезмын шах айн дагжиж, ухаан алдан балартаж байв.

	Монгол цэрэг түрэн ирсэн үед тэр Самарканд хотод байсан боловч, чимээ сонсохтойгоо зэрэг энэхүү хотыг орхиж, Накшав-т зугтав.

	Зам зуур иргэддээ “төрийн цэрэг нэгэнтээ та нарыг хамгаалж чадахгүй болсон тул өөрөө өөртөө арга авч, амар төвшнөө хамгаалаарай” гэж зарлигджээ.

	Балха хотод зугтаан хүрч, зайсан Амати Ол Мэлигийн ятгалгаар, Ирак Ажим-д ухрахаар шийдэв.

	Султан Мухамед Балха хотоос хөдлөхөөс өмнө, Термиз болон Самаркандын дунд нь байгаа Панжаб руу нэгэн салаа цэрэг томилсон боловч, энэ үед Бухар нэгэнтээ монгол цэрэгт эзлэгдсэн мэдээг сонсож, үргэлжлэн Самарканд бас эзлэгдсэн гэдгийг сонсоод, тэр даруй Иракийг чиглэн хөдлөв.

	Тэр бээр турк цэргийн урвасныг мэдээд нэн сандран балмагдаж, сэргийлэлтээ чангатгаж, Нишапур хот руу давхиулжээ. (1220 оны 4-р сарын 18-ны өдөр)

	Энд буудалласан шалтгаан бол монгол цэрэг Аму мөрнийг тийм түргэн гаталж чадахгүй гэж итгэснээс болжээ.

	Гэвч 3 долоо хоногийн дараа монгол цэрэг Хорасаныг довтолсон чимээг сонсоод, хэлмэгдэн цочиж, ав хийх нэрээр цөөн тооны дагагсадаа дагуулан, Нишапураас хөдөлж, Казвиныг чиглэжээ. (5-р сарын 12-ны өдөр)

	Хүмүүсийн сэтгэл тайван байдлаа нэгмөсөн алдсан байв.

	Самарканд хотод хуарагнан буудалласан Чингис, Мухамедын зугтаасныг сонсоод, Зэв, Сүбэдэйгээр түүнийг нэхүүлэв.

	Энэ 2 жанжин Панжавт хүрээд, Аму мөрнийг гаталж, холын аяныг туулан, Хорасанд шууд оржээ.

	Тухайн үеийн Хорасан нь эд агуурс баян элбэг олон хот балгадтай.

	Түүний дотор Мерв, Хират, Нишапур, Балха 4 хот нь нэн алдартай байв.

	Балха хот нь монгол цэргийн түргэн ирснийг мэдэхтэй зэрэг элч томилон, өргөл барьж, бууж өгөхийг гуйсан болохоор аюулаас хэтэрчээ.

	Зэвийн цэрэг Нишапураас Мазандаран-ыг чиглэв.

	Сүбээдэй Хомос-оор дамжин Туус ба бусад хотыг нь эвдэн уулгалсны дараа, Дамаган болон Семнан-аар дамжин, Ирак Азем-ыг дайран, Тегеран хавийн Рви-д хүрч, Зэвийн цэрэгтэй нийлэв.

	Рви хот нь ширүүн довтлолтод учирч, эрс нь хядагдаж, эмс хүүхэд нь олзлогдон боолчлогдож, урьд өмнө нь гараагүй балмад үйлэнд дайрагджээ.

	 

	Мухамед-ын зугтсан ба түүний үхэл

	Энэ үед Мухамед Нишапурыг орхин, Казвин-д хүрч, цаашаа Карун-д шилжин дөнгөж нэг өдөр болоод, хэдэн шилдэг агт сольж унаад, Багдадыг чиглэн давхив.

	Түүнийг амьдаар нь барих гэсэн монгол цэргийн нэхэлт ч түргэн байлаа.

	Тэр бээр Казвин-ээс баруун хойш хэдэн арван газар дахь өндөр уулын оройд байгуулсан, Сэржихан цайзыг чиглэн энд амь зулбав.

	Гэвч энд удаан сууж чадалгүйгээр дөнгөж

	7 өдөр болоод, Гилияан зүгт явж, эргээд Гилияан-аас Мазандаран руу зугтаажээ.

	Энд хүрэх үед нь гоонь ганцаараа болж, биед нь юу ч үлдсэнгүй байв.

	Тэнгэрийн дор бие далдлах газар ч үгүй болсон Мухамед тус газрын имам нарын ятгалыг дагаж, Каспийн тэнгисийн нэгэн бяцхан арал (Курган-аас 3 өдрийн зайд байх Абисгун арал мөн гэгдэж буй. Одоогийн Ашиуро Ад болно)-д зугтаж гарахаар болов.

	Мухамед энэ газарт өдөр бүр лалын сүмд шударга сүсэгтэй муслимын хувиар шашны сахилыг сахиж, өдөр бүр 5 удаа даатгадаг ба имам-аар коран судар уншуулж, түүнийг сонсон нүдэндээ нулимс бөмбөрүүлэн гэмших болжээ. “Хэрвээ төрөө сэргээвэл заавал улс даяар үнэн ёсыг дэлгэрүүлнэ” гэж амласан хэмээн түүхчид өгүүлж буй.

	Гэвч буянаа барсан түүний гэмшил нэгэнтээ оройтсон байв.

	Өнчин аралд хавирган хальс үрэвсэл олсон тэр хэчнээн улс орон гүрнийг эзлэн захирсан эзэн хаан болох миний бие боловч, үхэхийн цагт ясаа тавих алгын чинээ газар ч үгүй болсон минь харамсалтай гэж гүн гунигт автагдан үхсэн байна.

	Үхсэн оновчтой өдрийг мэдэхгүй. 1220 оны 12-р сар юм уу, 1221 оны 1-р сарын 11-ний өдөр гэсэн мэдээнүүдээс өмнөх нь үнэн байх.

	Үхсэний дараа оршуулгын хувцас ч үгүй болохоор зөвхөн нэг дотуур цамцаар нь түүний шарилыг цуглаж оршуулсан гэдэг.

	Тэгвэл Чингисийн их цэрэг яасан бол?

	 

	Чингис цэргээ амруулсан нь

	Самарканд эзлэгдсэний дараа, Чингис 1220 оны хавар зуны уулзвараар энэ газар болон Нишапурын хооронд байгаа Нагшаби-гийн хавьд өнөөдрийн Карши хотын орчинд өнгөрөөв.

	Энэ газар нь нүүдэлчдэд авч хэлбэл өвсний соргог, усны тунгалаг бүрдсэн зуслан байв. Энэ газарт цэргийнхээ чилээг тайлж, агт морио таргалуулав.

	Намар болоход байлдаан дахин эхэлсэн юм.

	 

	Үргенч балгасны байлдаан

	Зүч, Өгөдэй, Цагадайгаар Үргэнч-ийг довтлуулав.

	Урьд энд байсан Мухамед-ийн хөвгүүн Желаладдин доорх хүмүүсийнхээ урвалгад тулгарч, түшмэл Төмөр Мэлигтэйгээ хамт Газани зүг явснаас эндхийг захирах сахиул жанжин байсангүй. Түрэг хүн болох Хумар тигин гэгч Туркан хатны садан гэх шалтагаар эндхийг сахиж байв.

	Тэд эсэргүүцэл гаргалгүйгээр ялагдсан байна.

	Гэвч хот дотор цэргийн гол хүч ялалт байгуулсан болохоор, монгол цэрэг эндхийг

	6 сар бүсэлсэн байна. Нийслэл хотыг эзлэх явдал ингэж удсан шалтгаан бол дайсны хатуу ширүүн эсэргүүцлээс шалтгаалсан бус, харин Зүч, Цагаадай хоёрын зөрчил хагарлаас болжээ.

	Зүч энэхүү баян тансаг хот (сүүлээр нь түүний эзэмшил нутаг болжээ)-ыг эвдэж сүйтгэхгүйн төлөө арга бүхнийг сүвэгчилжээ. Мөн ч хотын иргэдийн доторх байдлыг үзэж гарсан зарим нь Зүчийн ятгалгыг дагах хэрэгтэй гэдгийг баримталж байв.

	Гэвч зөрүүд этгээд нь ялав. Зүчийн зөөлнөөр орсон явдал Цагаадайг хилэгнүүлжээ. Афганы хязгаар дахь Хорасанд байсан Чингис тус учрыг мэдээд, Өгөдэйг ерөнхийлөн захирагч болгон илгээв.

	Тэр бээр хоёр ахаа эвсүүлэн цэргийн сахилгыг чангатгаж, ерөнхий дайралт явуулав.

	Энэхүү гудамжны дайн нь өнгөрсөн Дэлхийн II дайны Сталинградын байлдаан шиг гудамжнаас гудамж, айлаас айлд гэх мэт алд газар орхилгүйгээр ширүүн тулалджээ.

	Эмс хүүхэд ч хүртэл оролцсон энэхүү байлдаан 9 өдөр үргэлжилж, 1222 оны 4-р сард хотыг эзлэв.

	Энэ нь довтлох ба сэргийлэхийг уялдуулсан түүхэнд ховор тохиолдох дайн байв. 10 000 уран дархнуудыг дорно зүгт хүргэв.

	Хот эзлэгдсэний дараа монгол цэрэг хашлагыг нь эвдэн, балгасыг усанд живүүлснээс маш олон хүн үхжээ.

	Үхдэл овоорч, сүүлдээ ясан овоо болжээ.

	Энд нэг талбар эмгэнэлт хэрэг явдлыг хавчуулъя.

	Зүч болон Цагаадайн цэрэг Үргэнч балгасанд ойртсон гэсэн чимээг сонссон үед, Мухамедаас, эх Туркан хатныг ятган, Мазандаран зүг зугтаалгав.

	Туркан хатан барьцааны селжук хүмүүсийг халахыг зарлигдаж, Омар хааны дагуулгаар нийслэлээс салав.

	Тэр Мазандаран уулан дахь Илал цайзад нуугдсан боловч дэмий удалгүй баригдаж, Талиханыг бүслэн байлдаж байсан, Чингисийн хуаранд Мухамедийн хатад хөвгүүдтэй хамтаар хүргэгджээ.

	Эршүүхэн шунахай санаат Туркан хатан сүүлээр нь, Чингисийг даган салхи шуурга хатгасан Монголын нутагт хүрч байлдан дагуулагчийн гэрт, байлдан дагуулагчаас ч урт наслан, хорвоод нэгмөсөн мартагдаж, 1233 онд Хар хоромд уйтгартайгаар нэг насаа дуусгасан гэдэг.

	 

	Чингис Термез хотыг довтолсон нь

	Чингис гол цэргээ дайчлан өмнөшилж Аму мөрний хойд хөвөөн дэх Термез (Зөвлөлт болон Афганистаны хязгаарт бий)-ийг довтлов.

	Сахиул жанжин бууж өгөхөөс татгалзаж, чанга эсэргүүцэн, хэдэн өдрийн турш хоёр талаасаа чулуу харван байлджээ.

	Эцэст нь монгол цэрэг дайснаа доройтуулж, 11 өдөр бүсэлсний дараа цайз эвдэгдэн, хот эзлэгдэж, иргэд нь хядагдав.

	Чингис 1220-21 он болтол, Аму мөрний хөвөөн дэх Шуман-д өвөлжив.

	Энэ газар нь өвлийн бэлчээрээр алдаршин сүүлдээ Цагаадайн нийслэл Сарай гэж нэрлэгдсэн газар болно.

	Бусад цэргүүдээрээ Бадахшаныг довтлуулжээ.

	 

	 

	Балха-г эзэлсэн нь

	1221 оны хавар болоход Чингис Аму мөрний умард эргийн бүх хот балгадыг буулгаж авсан буюу эвдэж орхижээ.

	Тэд Аму мөрнийг гатлан, Балха хотыг эзлэв.

	Хотын ноёд эзэлсэн цэргийг угтаж, шударгаа илэрхийлэн, үнэ өртөгтэй өргөл барив.

	Чингисээс, Газини-д хоргодож байсан, Желаладдин-ыг цохихын төлөө, өөрийнх нь ар талд хүн ихтэй хот байх нь ашиггүй гэж үзэн, хүн амын тооллого нэрээр хотын иргэдийг үлдээлгүй хядаж, хотыг үнсэн товрог болгожээ.

	Ингээд Талихан уулын дундах Нусрат Коб цайзыг довтлов.

	Энэ уул бартаа ихтэй болохоор, цайз нь бараг 6 сарын бүслэлтийг тэсжээ.

	7 сарын дараа энэ цайзыг сая эзлэх үед, дотор нь амьд хүн үлдээгүй гэдэг.

	 

	 

	Монгол цэрэг Хорасаны газрыг талхидсан нь

	Энэ хооронд Тулуй эцгийнхээ зарлигаар Хорасан-д орж, Тогочар жанжнаар хошууч болгон, Нисса-г довтлуулав.

	Эндхийг эзлээд цааш 1220 оны 11-р сард жадны үзүүрээ Нишапур луу чиглүүлэв. Довтолсны дараа 3 дахь өдөр нь харьяат нь жанжин дайсны суманд өртөж үрэгджээ.

	Бусад жанжин нь түүнийг орлон цэрэг удирдаж, бэхлэлтийг эвдэн, нэг бүлэг цэрэг нь Сабзавар-ыг эзэлж 70 000 суугуул иргэдийг нь хядан, өөр бүлэг цэрэг нь Кар болон Сукан 2 хотыг нь талхидан, суугаал иргэдийг нь хядаж дуусгажээ.

	Тулуй Хорасан-д ороод урьдаар довтолсон газар бол Мерб Шахажин болно.

	2021 оны 2-р сард эндхийг эзлэв. Мерб хотын хядлага болон хүчирхийлэл нь түүхэнд алдартай билээ.

	Энд хэдэн сүрлэг гоёмсог номын сан байсан ба түүний нэгэнд нь 12 000 дэвтэр номын хадгаламжтай, 10 000 уран дархнуудын байгуулсан барилга бүхлээрээ эвдэгджээ. Мургаб голын их хашлага ч эвдрэв. XIV зууны их жуулчин Иван Батута энүүгээр өнгөрөх үест, энэхүү хот нь “элсэн дундах намаг газарт үлдсэн буурь болж, тухайн байлдааны үеийн хэдэн түмээр тоологдох үхдэлүүд хот дотроо хэвтэж байсан” гэдэг.

	 

	 

	Персийн тулалдаан

	Тулуй Нишапурыг чиглэн 4 сард эзлээд, Хиратыг довтлов.

	Энд цэргүүд нь Исламын халиф нарын онгоныг уудалсан нүгэлт үйлийг үйлдсэн гэж ярьдаг.

	Тэр бээр Кухистаныг талхиад, Хиратад хуарангаа байгуулжээ.

	Энэ хот нь 7 хоногийн ширүүн дайралтад учраад бууж өгөв.

	Хотын иргэдийн амь нас аврагдсан боловч, Желаладдин-ий 12000 цэрэг хядагджээ.

	Тулуй монгол жанжин томилон эндхийг дарангуйлаад, Талиханд байгаа эцэг хаантайгаа нийлэв.

	 

	 

	Желаладдин-ийг нэхэн довтолсон байлдаан

	1221 онд Чингис Талихан ууланд зусжээ.

	Тэр бээр Желаладдин олон цэрэг цуглуулж байгаа гэсэн чимээг сонсоод, Газини-ийг чиглэн цэрэг хөдөлгөв.

	Зам зуур нэг сар хэрэглэн Киртован-ыг довтлон эзлээд, Хиндүкүш уулыг даван, Бамян-ыг довтлов. Бүслэн байлдах дунд Цагаадайн хөвгүүн Мугадуган суманд оногдон эндэв.

	Байлдан дагуулагч өөрийн ач хөвгүүнээ алдсан гаслан зовлонгийн улмаас, хилэнгийн гал дүрэлзүүлж, тэр хэсэг газрын амьд юм бүхэн эр ч бол, эм ч бол, араатан ч бол, жигүүртэн ч бол бүгдийг нь хядаж, цөмийг нь үнсэн товрог болгож орхижээ.

	Энэхүү золгүй хот нь Муу Балиг гэж нэр нэрлэгдэх болов.

	Тэгэхэд Желаладдин 30 000 цэрэг дайчлан Газини-д хүрч иржээ.

	Тэр үед Чингисийн өргөмөл дүү болох их заргач Шихихутаг Кабул болон Цибилстаны ууланд буудаллаж, Желаладдин-ы хөдлөл байдлыг цагдан, Чингисийн дайн байлдаанд сүр түшиг нь болох үүргийг хариуцаж байв.

	Санаанаас гадуур түүний доорх нэгэн бүлэг цэрэг нь Валиян хотын хажууд Бараан хээр-ээс довтолсон дайсны цэрэгт ялагджээ.

	Үлдсэн цэргээ цуглуулан Чингисийн хуаранд буцсан, Шихихутагийг Чингис, “Одоо болтол чи ялалтад заншсан болохоор, хувь заяаны бүдрэлийг үл мэдэх билээ. Энэ удаа анх ялагдсан учир өнгөрөөе, үүнээс хойшдоо цээрлэл болгогтун” гэж зөөлөн донгоджээ.

	Чингис довтлох зориг зарлиг буулгаж, Газини-ийг чиглэв.

	2 өдрийн турш өл хоол золгуулахын завгүйгээр түргэн урагшилжээ.

	Бараан хээр-ийн дайны талбараар өнгөрөхдөө, Шихихутаг болон бусад жанжнаа “жагсаалын газрын байцыг сонгож чадсангүй” гэж зэмлэн, дайнд ялагдсан хариуцлага үүргэлэхийг шаардав.

	Желаладдин Чингисийн гол цэрэг хүрч ирэхээс урьтаж, Индүс мөрөнд ухарсан байв.

	Шийдвэрлэх дайн нь 1221 оны 11-р сарын 24-ний өдөр энэхүү мөрний хөвөөнд явагджээ.

	Монгол цэрэг болон Хорезмын цэргийн эсрэгэн байрласан байдал нь Тян Му Шан уул шиг байлаа. (Зохиогчоос энэхүү байдлыг Тян Му Шан уулаар зүйрлэж байна.)

	 

	 

	Монгол цэрэг Төмөр Мэлигийг алав

	Желаладдин хагас өдөр байлдаад, дайсны жагсаалыг эвдэж дийлэхгүйгээ мэдэрч, сайн агт солин унаж, эцсийн дайралт хийв.

	Тэр бээр монгол цэргийн санаандгүй байсныг далимдуулан, морины жолоогоо эргүүлж, хуягаа тайлан урсгал даган, давхиж

	20 фунтийн өндрөөс морьтойгоо мөрөнд харайн, цаад хөвөө хүртэл умбан гарч зугтаажээ.

	Монголын жанжин цэрэг түүнийг нэхэх гэснийг Чингис хориглон зогсоож, хөвгүүдээ дэргэдээ дуудан, “Эцгийн хөвгүүн ийм л байх ёстой” гэж өгүүлэв.

	Эзнээ даган мөрөнд харайсан, олон арван хорезмын цэрэг рүү бороо шиг сум тавьснаас болж, мөрний ус улаанаар будагдсан гэдэг.

	Султаны гэр бүлийнхэн олзлогдож, үлдсэн цэргүүд нь хядагдав.

	Желаладдин-ий бүх алт мөнгө эрдэнэс мөрөнд хаягдсан учраас, хаан усчин хүмүүсийг зарлигдан, шүүж гаргасан гэдэг.

	Желаладдин урсгалыг сөрөн, цаад эрэгт гарч, араас нь ирсэн дагагсдаа цуглуулан өмнө зүгт Дели руу зугтжээ.

	 

	
 

	Чингис, Бала болон Дүртэй хоёр жанжнаар түүнийг нэхүүлэв.

	Хоёр жанжин Мулитан хот (Пакистанд байна)-ыг бүсэлсэн боловч, халуунд тэсэж ядсанаас Мулитан, Лахор, Першүр, Мелипур зэрэг газрыг булаан талхидсаар, Индүс мөрнийг гатлан, дахин Газини-д буцаж, Монгол нутаг руугаа буцах гэж байсан их цэрэгтэйгээ нийлэв.

	 

	 

	Газини хотыг эвдсэн нь

	Бала болон Дүртэй хоёр жанжныг томилсны дараа, Чингис Индүс мөрний баруун эргийг өгсөж, 1222 оны хавар болоход, Өгөдэйгөөр Газини-ийг довтлуулав.

	Өгөдэй хүн амын тооллого нэрээр суугуул иргэдийг нь хотын гадна үлдэн гаргаж, зөвхөн уран дархнуудыг үлдээгээд, бусдыг нь цөмийг нь алж, олзолсон уран дархнуудыг Монгол нутгийн зүг хүргэжээ.

	Ийнхүү 200 илүү жил цэцэглэн хөгжсөн, Газини хот үнсэн товрог болжээ.

	 

	 

	Херат хот эзлэгдсэн нь

	Чингис, Илжигдэй-г томилж, Херат хотыг довтлуулав.

	Бүх Хорасан нутгийн дотроос зөвхөн энэ хот одоо болтол, цэрэг дайны аюулд өртөөгүй байснаа, Желаладдин Шихихутаг-ийг ялсан гэсэн чимээг сонсоод, урвасан байна.

	Хагас жилийн бүслэлтэд тэсэж, үхэн хамгаалж байсан энэ хот 1222 оны 6-р сарын 14-ний өдөр монгол цэрэгт эзлэгдэв.

	Хотын иргэд цөмөөрөө хядагдаж, монгол цэрэг 7 хоногийн турш цөлбөн дээрэмдэж, галдан шатаажээ.

	Алагдсан иргэдийн тоо 1 600 000 хүрсэн гэдэг. Яриангүй энэ тоо бол давуулал боловч тэрхүү харуусалт байдлыг төсөөлж болно.

	 

	 

	Мербийг дахин довтолсон нь

	Мерб хотыг дахин довтлов. Шалтгаан нь гэвэл өнгөрсөн жил суугуул иргэд нь ялагдсан боловч, буцаж ирэгсэд нь алгуураар нэмэгдэн, Мухамед-ийн доорх нэг захирагч нэлээд тооны цэрэг дайчлан хотод орж, Тулуйн томилсон перс ноёныг цаазалснаас болжээ.

	5000 монгол цэрэг дахин хотын хаалгыг эвдлэн, суугуул иргэдийг нь хэдхэн хүн үлдтэл хядсан гэдэг.

	Газини талхигдсаны дараа Өгөдэй эцэг хаандаа түргэн элч довтлуулж, Систан-ыг байлдан дагуулахыг гуйв. Гэвч хаан халуунаас болгоомжлон буцахыг зарлигджээ.

	Ийнхүү хаан өөрөө 1222 оны халууныг Гиндүкүш уулын нуруун дахь Кабул-аас умарших Бараан хээр-т өнгөрөөж, ойр хавийн газар нутгийг эзлэв.

	Энд тэр Желаладдин-ийг нэхүүлэхээр томилсон, Бала болон Дүртэй хоёулыг хүлээж, цэргээ хөдөлгөн, Гуна-ын горхи нь цайз орчим хүрэхэд, Өгөдэй ирж нийлэв.

	Тэр өвөл Индүс мөрний эх орчмын Буяа-Кадур хавьд өнгөрөөсөн боловч цэргийн дунд хижиг дэлгэрч бэрхшээлд тулгарсан юм.

	 

	 

	Байлдан дагуулагч цэрэг Монгол нутагтаа буцсан нь

	1223 оны хавар, хижиг өвчин дөнгөж намдахад, Чингис Энэтхэгийн Хималай, Төвдөөр дамжин, Монгол нутагтаа буцахаар шийдэв.

	Хөдлөхөөс урьдаж цацар бүрд 10 буюу 20 олзлогдогсдыг хуваарилж, цэргийн будаа тариаг нүдүүлжээ.

	Энэхүү ажил 7 хоног болоод дуусахад, нэг шөнийн дотор эдгээр олзлогдогсдыг цөмийг нь хядаж орхисон гэдэг. (Доссан)

	Ямар шалтгаанаас ингэснийг мэдэхгүй бараг буруу уламжлал байх.

	Бартаат уул нуруу, эгц сахлаг ой мод үргэлжилсэн зузаан цаст замд үл тэсэх Монголын их цэрэг энүүгээр туулахад бэрх гэдгийг мэдээд, Елүй Чуцай-гийн сануулгаар, Чингис Першурт буцав.

	Бамян-д уул даван, 1223 оны зуныг Баглан-д өнгөрүүлж, энэ газарт хөсөг тэрэг хүнд ачаагаа хаяжээ.

	Намар оройтоход дахин эндээсээ хөдөлж, Балах хотын орчмоор өнгөрөхдөө, дахин хотын иргэдийг хядав.

	Золоор амь үлдсэн иргэд ч жилийн турш нохой, муурны махаар өл залгаж амьдрав. Аму мөрнийг гатлан, Бухарт буцав.

	Энд байхдаа Чингис шүүгч ноён, шашны багшийг урьж ирүүлэн, исламын шашны дүрэм ёсыг тайлбарлуулж, зөвхөн “Мекка-д очиж мөргөл үйлдэх” гэсэн ганц зурвасаас бусдыг нь “зөв” гэж сайшаан, “дэлхий ертөнц бол Аллахынх” гэж өгүүлсэн гэдгийг нь онцгойлон тэмдэглэе.

	Тэр 1223 оны өвөл Самарканд-д байв.

	Хавар болж цэргээ үргэлжлэн аялуулж, Сыр мөрний хөвөөнд хүрэхэд, Цагаадай болон Өгөдэй хоёулаа ирж уулзав.

	Үүнээс өмнө энэ хоёулаа Бухар орчимд авлаж, өвөлдөө ангийн олзоо эцэг хаандаа хүргэдэг байв.

	1224 онд Хулан Таши-д зусжээ.

	Энд байхдаа тэр урьдын дайн байлдааныг үл санан, ан ав хийн, тайванхан өнгөрүүлжээ.

	Тус жилийн зунаас өвөл болтол, нутаг буцах аяны дунд байв.

	Ач нь болох Хубилай болон Хүлэгү хоёулаа Найман аймаг болон Уйгурын хуучин хязгаараас ойр байдаг, Амир голын хөвөөнд Чингис хааныг угтав.

	Сүүлээр нь Дундад орны Юань улсыг байгуулсан, Хубилай энэ үед 11 настай байв.

	Тэр нэгэн туулай агнажээ.

	Ил хаант улсын хаан болсон Хүлэгү энэ үед 9 настай байжээ.

	Тэр нэгэн буга агнажээ.

	Монголын эртний заншлаар хүүхэд анх авд гарахад мах тосоор дунд хурууг нь мялаадаг болохоор, Чингис өөрийн хоёр хайртай ачаа мялаажээ.

	Ууган хөвгүүн Зүч Кипчакийн тал нутагт үлдэв.

	1225 оны 2-р сард урьд хожид 7 жил үргэлжилсэн баруунш дайлсан түүхт дайн төгсөж, салж одсон Монгол нутагтаа буцжээ.

	 

	 

	Гашуун заяатай Зүч

	Зүч яагаад эцгийгээ дагаж нутаг буцсангүй Кипчак-т үлдсэн бэ?

	Түүний нэг насыг бараан сүүдэр бүрхэж байв.

	Тухайлбал тэр эцгийнхээ хайр хамгаалалд байсан боловч багаас нь ах дүү нар нь түүнийг дайсны хүүхэд гэж ялган үздэг байсан билээ.

	Олон жилийн дайн байлдаан төгссөний дараа ч Монгол нутагтаа буцсангүй. Шалтгааны тухайд нэг домог нь Зүч Кипчакийн өргөн уудам тал нутгийг бахархдаг болохоор, энэ улсыг дайн байлдааны талхидлаас аврахаар шийдсэн гэдэг. Өнгөрсөн удаа дагагсдадаа “Чингис дайнд улайрснаасаа олон улс иргэдийг мөхөөсөн” гэж өгүүлэн, ав хийж байсан “эцгийгээ алах” гэж исламчуудтай хуйвалдав. Энэ төлөвлөгөөг нь Цагаадай олж мэдээд, эцэгтээ түргэн мэдүүлснээс, Чингис түүнийг “хор өгч алах”-ыг зарлигдсан гэж өгүүлж буй. (Жувейни)

	Бас нэг домог бол Чингис өрнөдөөс ирсэн нэгэн монгол хүнээс, Зүчийн өвчний тухай асуусанд, энэ хүн “Зүчийн ав хийж байгааг үзсэн, өвдсөн гэдгийг нь сонсоогүй” гэж хариулсан гэдэг.

	Үүнд Чингис маш их хилэгнэж, Цагаадай болон Өгөдэйг томилон, ял асуулгахаар явуулах гэсэн үед Зүч нас барсан тухай гашуудлын чимээ иржээ.

	Түүнийг сонссон Чингис туйлын ихээр энэлэн гашуудаж, урьдын худал хэлсэн монгол хүнийг цаазлах гэсэнд, тэр хүн зугтаачихсан байв.

	Отчигин ноёныг зарлигдан гашуудуулахаар явуулсан гэж буй. (Рашид Ад Дин)

	Бас Зүч, Хулан Баши-д эцэг хаандаа бараалхсаны дараа Кипчак дахь өөрийн эзэмшил нутаг руугаа буцах замдаа нас барсан гэж буй. (Жувейни)

	Дээр ярьсан шиг олон зүйлийн домог таамаг байгаа боловч түүний нас барсан цагийн тухай Рашид Ад Дин огтхон ч тэмдэглээгүй.

	Бусад түүхэн материалд: эцэг хаанаасаа 6 сарын өмнө буюу өөрөөр хэлбэл 1227 оны 2-р сард нас барсан гэж буй.

	Хэрвээ тийм бол Чингис гашуудлын чимээг, Тангадыг дайлж байх үед сонссон байж таарна.

	Хятадын түүхэн материалд: 1226 оны хавар гэж буй.

	Ийнхүү түүний нас барсан жилийн тухай мэдээ адилгүй. (Бартольд)

	Их байлдан дагуулагчийн ууган хөвгүүн боловч ямар ч түүх үлдээгүй.

	Бараг өөрийн нутгаасаа алс дахь, эзэмшил нутагтаа Монголын ван ноёдын нүдний өргөс болж гадуурчлагдан нэгэн насаа дуусгасан шиг байна.

	 

	 

	Оросыг дайлсан нь

	“Орос хүний арьсыг сайн маажвал татар хүн болно” гэдэг хэлц үг нь зөвхөн орос хүн ба монгол хүний нутаг усны онцлогийн адилавтар талаас хэлсэн бус. Харин 250 жилийн туршид Орос нь Алтан Ордот хаант улсын ноёрхол доор байснаас болсон юм.

	Чингис өөрийн биеэр Оросыг дайлсангүй. Харин Зэв болон Сүбээдэй дайлжээ. Энэхүү алсын аян дайн нь шуурга шиг босож, шуурга шиг замхарсан баруун зүгт дайлсан зам дагуу дахь дайн байв.

	Дараагийн хааны үе болоход Оросын бүх газар нутгаас, алс хол Европ хүртэлх газар нутгийг эзэлсэн нь мартагдашгүй түүх болно. Хорезмын шах Каспийн тэнгисийн нэгэн арал дээр үхсэн гэдгийг мэдэхтэй зэрэг, түүнийг нэхэн довтолгож байсан Зэв, Сүбээдэй хоёр жанжин Ираны хил газар Рви, Ком, Хамадан, Казвин, Цинжан зэрэг хотуудыг булаан талхидаж, хэдэн түмэн суугуул иргэдийг нь хядан, орон сууцыг нь галдаад, баруун тийш Азербайжаны нийслэл Тбилиси-т чиглэв.

	Тухайн үед түрэг угсааны Өзбек гэдэг ноён энэ газрыг ноёрхож байжээ.

	Тэр ноён нас өтөлсөн, архинд шуначихсан тул байлдах санаа огт байсан байсангүй болохоор монгол цэрэгт их хэмжээний эд эрдэнэс, адуу өргөж, найрамдахыг гуйжээ.

	Монгол цэрэг энд дайн шиг дайн хийж чадалгүйгээр, энэ газраас ухарч, Каспийн тэнгисийн хөвөөн дэх Муганы талд өвөлжив.

	1221 онд гэнэтээр цэрэг довтлоод, Гүржид түрэн орж, гал тавин, хядлага хийж явсаар, тэрхүү үзэсгэлэнт нийслэл Тбилиси-ийн ойр хүрч, тэнд Гүржийн цэргийг бут ниргэж, ихэнхийг нь сөнөөв.

	Ингээд дахин Тебризийг чиглэн, тэнд хүнд бэлэг гардаж, Мирага-г бүслэн эзэлжээ. (3 сар) Мирага-аас Эрбил рүү довтолсон боловч, уулын замаар Ирак, Араб өөд чиглэлээ хувирган, зам дунд тааралдсан дайснуудыг сөнөөсөөр, цэргээ урагшлуулав.

	Энэ үед Хамадан-д сууж байсан, Монголын захирагч ноёныг хотын иргэд алсан гэдэг чимээг сонссон болохоор тэндхийг довтлов.

	Ширүүн байлдааны дараа хэдэн өдрийн турш аллага хядлага үргэлжилж, хот балгасыг нь галджээ.

	Эндээс монгол цэрэг умарш буцаж, Рви-ийг эзлэн, удалгүй Тбилиси-ийг шахамдуулав.

	Хөгшин Өзбек цочин балмагдаж, Начиван-д зугтсанд, сахих жанжны бат бэх хамгаалалтыг тагнан мэдсэн монгол цэрэг алтан зоос эд бараа татварлан аваад явжээ.

	Эндээс монгол цэрэг Сирабыг довтлон иргэдийг нь цөмийг нь хядаж, Ираны Байликан эмс охидод харгис хэрцгий нүд халтирам явдлыг үйлджээ. (10 сар)

	Тэндхийн нийслэл Ганжа-гийн иргэд нь Гүржтэй байлдаж байсан болохоор, монгол цэрэг эндхийг довтолсонгүйгээр, дахин Гүржид түрэн орж, 30 000 гүрж цэргийн их хагасыг нь сөнөөжээ.

	Гэвч газрын байршлын ашиггүйг мэдээд, Ширваныг цөлөн дээрэмдэхээр мордож, тэндхийн нийслэл Шамхи-г дайран эзлэв.

	Ширваны ван Рашид нь Дербент рүү зугтаажээ.

	Хот нь эзлэгдсэн боловч, дотор хотыг нь эзэлж чадаагүй юм.

	Зэв болон Сүбээдэй нар үргэлжлэн, Кавказын уул нурууг давж, умарш аялах гэсэн боловч, бартаатай уулыг туулахад, замч хэрэгтэй байсан учраас, Рашид-ын арван элчээс нэгийнх нь толгойг авч, үлдсэн 9 элчийг нь сүрдүүлэн замчлуулжээ.

	Гэвч эдгээр 9 элч нь тэдэнд буруу зам зааж, бартаат хавцалд оруулсан болохоор Кавказын аймаг-асу хүн, дагестан хүн, кипчак хүмүүсийн довтлолтод учрав.

	Гэвч Сүбэдэйн уран үг нь хэрэгт хүрч, дөнгөж аюулт газраасаа салан, Дербентийн давааг даван, тал газарт гарч чадсан байна.

	Ийнхүү Кавказын бартааг туулан Өмнөд Оросоос аялж, Оросын ван ноёны холбоот цэргийг бут ниргэсэн юм.

	Монгол цэрэг Кавказын уул нурууг туулаад, кипчак аймгийг дайрч, тус аймгийн түрүү Юрий Котян-ыг ялаад, дахин Азовын тэнгист хүрч ирэн, энд орос цэрэгтэй тулалдах болжээ.

	 

	 

	Калка голын тулалдаан

	Кипчак хүмүүс, түрэн ирсэн монгол цэргээс зайлж, эм охид, мал сүрэг, эд агуурсаа авч, Киев улс руу зугтаажээ.

	Тэдгээр зугтаагсдад Котян гэдэг хаан байсан батэр бээр өөрийн охиноо Галицийн ван Митислав-т ураглуулсан байв.

	Тэр бээр тэмээ, морь, үхэр, эрэгтэй, эмэгтэй боол, зарц зэргийг инж болгон хүргэндээ бэлэглэж, түүнээс тусламж гуйн, “Монголчууд өнөөдөр бидний газар нутгийг булааж байна. Маргааш танай газар нутгийг булаах болно” гэсэнд, Митислав ван өмнөд Оросын бүх ноёдыг цуглуулж, чуулган хийв.

	Хуралд, монгол цэргийн түрэмгийллийн аюул түгшүүрийг танилцуулан, кипчак хүмүүстэй хамт тулалдахаар зэвсгээ бэлдэх хэрэгтэй гэсэн шийдвэр гарав.

	Суздал зүг элч илгээж, их гүн Георгийн тусламжийг гуйжээ.

	Энэхүү шийдвэрт кипчакууд ихээр баярлаж, христосын шашныг шүтэх болов.

	Орос цэрэг, кипчакуудтай нэгдэн, монгол цэргийг угтан байлдахаар, урагшилж Днепр мөрний нэгэн аралд буудаллаж байх үед, монгол цэргийн элч хүрч ирэн, ирсэн зорилгоо мэдүүлэв.

	“Та нар кипчакуудын үгэнд орж, бидний эсрэг илдийн ирээ чиглүүлж байгааг сонслоо. Гэвч бид оросуудыг хилэгнүүлэх явдал нэг ч үйлдээгүй билээ. Бид та нарын хот суурин тосгодыг түрэмгийлсэн үйлийг хийгээгүй. Харин бид зөвхөн өөрсдийнхөө боол зарц болох половчуудыг залхаах зорилттой юм. Урт хугацааны туршид половчууд бол орос хүмүүсийн өшөөтөн дайсан байсан гэдгийг бид мэднэ. Иймээс та нар энэ тохиолыг ашиглан, тэр зэрлэгүүдээс өшөөгөө авч, тэднийг бүгдийг нь сөнөө. Тэдний эд агуурсыг нь булаах хэрэгтэй юм” гэжээ.

	Орос цэрэг тус элчийг алж, Днепр мөрний баруун эргээс 17 өдрийн турш алгуур урагшлав.

	“Половчуудын үгэнд орж, та нар бидний элчийг хөнөөв. Энэ нь та нар байлдахаар горьдож байгаагийн тэмдэг. За тэгвэл байлдъя. Бид өнөөдөр болтол та нарт ямарваа хөнөөлийг учруулсангүй билээ. Гэвч одоо бүх ертөнцийг эрхшээгч эзнээс бидний хоорондох байлдааныг шүүх юм” хэмээн элч илгээж, хэлэв. Кипчак цэрэг элчийг алах гэсэнд, орос цэрэг хэвээр нь буцааж, холбоот цэргийн нэмэлт хүч ирэхийг хүлээжээ.

	Орос цэргээс 82 000 цэрэг болон 10 000 морьт цэрэг гол гэтлэн, Монголын хошууч цэргийг ялж, Днепр мөрнийг өнгөрөв.

	Монгол цэрэг нь зорилготойгоор хойд тал руу ухарчээ.

	Орос цэрэг 9 өдөр явж Калка голд хүрч энд Монголын цэрэгтэй тулалдаан эхэлжээ. Галич-ийн ван Митислав, кипчакийн хан Елон, Владимир жич Коласкийн ван Даниер-ыг гол гаталж, монгол цэргийг барихыг зарлигдан, өөрсдөө монгол цэргийн бэхлэлтийг тагнаж, байлдаан эхлэв.

	Энэ бол даруй түүхэнд алдартай Калка голын тулалдааны эхлэлт болно.

	Эрэлхэг баатарлагаараа хосгүй Даниров ширүүн байлдсан боловч, Оросын ялагдлаар дуусав.

	Монголын цэрэг ялагдсан дайсны араас нь нэхэж, Днепр мөрний хөвөөнд хүрэв. Оросын 6 ван зэрэг бүх цэргийн 90 хувь нь алагджээ.

	Оросын он дараалсан тэмдэглэлд, Калк голын тулалдааныг “Оросын түүхэнд огт гараагүй ялагдал” хэмээн тэмдэглэжээ.

	Эрэлхэг баатарлаг их цэрэг нь энэхүү байлдаанд сүүдэр шиг арилсан хэмээн шүүрс алдаж буй.

	Амьд үлдсэн нь зөвхөн 10% хувь нь хэмээгдэж, байлдааны талбарт зөвхөн кипчак цэргийн үхдэл нь 10 600 байсан гэгдэж буй.

	Кипчакууд байлдаанд ялагдсаныг мэдмэгцээ, оросуудыг алаад зугтаажээ.

	Ялсан эрчдээ монгол цэрэг оросуудын туйлд нь тултал хядаж, олзолсон гурван орос ноёныг модон шалан доор хүлэн, дээр нь найрлан хуримлаж гишгэж алжээ.

	Калка голын тулалдааны тухай өдий төдий тэмдэглэл байгаа боловч, 1223 оны 5 сарын 31-ний өдөр эхэлсэн гэж үзэх нь зөв. Энэ тулалдаан нь үнэндээ Оросын хувь заяаг шийдсэн тулалдаан байв.

	Монголын цэрэг Орост орсны дараа өчүүхэн эсэргүүцэл ч хүлээсэнгүйгээр бүх хотыг нь булаан талхидаж суугуул иргэдийг нь хядан, салхи шуурга шиг өнгөрч одов.

	Галицын ван улсдаа буцав. Владимир Өмнөд Оросын л гүнгийн гуйлтаар цэрэг гаргасан боловч ялагдсаныг мэдээд буцав.

	Монголын цэрэг өмнөд Оросыг үнс болгож, түмэн хүнийг хядан, Днепр мөрнөөр цэргээ урагшлуулан, Азовын тэнгисийн хөвөөгөөр талхидаж, Крымийн хойгт түрэн оров.

	Тухайн үеийн цэцэглэн хөгжиж байсан Хар тэнгисийн хойд эрэг, өмнө эрэг дэх улс хоорондын арилжаа худалдааны хүйс байсан Жинова хүний колонийн газар Сатакийг эзлэв. 1223 оны сүүлчээр, Монголын цэрэг Волга Кама голын урсгал дагуу оронд илэрч, Слав удмын болгар хүний нутагт түрэн оров.

	Эрэлхэг баатарлаг болгарчууд зэвсэг атган, түрэн орсон дайсны цэрэгтэй тулалдсан боловч, бүгсэн цэрэгт бүслэгдэж, олонх нь хядагдав.

	Ийнхүү Зэв болон Сүбээдэй хоёр жанжин ялалтын эрч хурайлан Балхаш нуурын өмнүүр урагшлан өрнөж, дайлах дайныг дуусгаад, нутаг буцаж байсан Чингисийн их цэрэгтэй нийлсэн юм.

	Өрнө зүгт дайлсан дайны тэмдэглэлээр цөөхөн “Юань улсын судар”-т зөвхөн Сүбээдэй болон Исманы цадиг зэрэг хэсэгт, Монголын цэргийн Оросыг дайлсан тухай өгүүлж, судлагчдын лавлалт болж байгаа юм.

	 

	 

	Эзлэгдсэн орны засаг захиргаа

	Монголын их цэрэг түрэн орсон үе буюу зүүн тийш нь цэргээ эргүүлсний дараах эзлэгдсэн орны засаг захиргаа-ны тухай МНТ-нд зөвхөн “Бас сартуул иргэнийг эзэлж бараад, Чингис хаан зарлиг болж, балгад балгадад даргач тавихад, Үргенч хотоос Ялавач, Масхуд нэртэй эцэг хөвгүүн хоёр хурумш овогтон сартуул ирж, хот газрын заншлыг Чингис хаан танилцуулав.

	Тэд ёсонд адилаар мэдэж хэлэхийн тулд, хөвгүүн хурумш Масхудыг нь монгол даргач нартай хамт, Бухар, Шамисхэн, Үргэнч, Үдан, Хисхар, Үриан, Кусандрил тэргүүтэн балгадыг эрх мэдүүлэн томилов” гэж тэмдэглэн, зүүн баруун Туркестан дахь эзэлсэн хотуудад дарга томилсон явдал, “даргач нь л балгадын хуучин заншлыг дагаж ноёрхох” хэрэгтэй гэсэн зэргийг зарлигдсан гэж буй.

	Чингис эзлэгдсэн орны иргэдийн заншлыг хүндэтгэж байсан мөртөө ислам-д онцгойлон өршөөнгүйгээр хандаж байжээ.

	Даргач нь өмнө нэгэнтээ өгүүлсэн шиг, цэрэг засаг иргэний явдал зэрэг хааны орлогч байгууламжийн ноён байв.

	Сүүлээр болж ирээд, заргач нь зөвхөн зарга шүүх бус, иргэний аливаа үйл явдлыг эрхшээн хамаарах ноёны хувиар томилогдсон учрыг ч цухас дурдъя.

	Эдгээр даргач (заримдаа заргач) нарын ноёрхлын арга барилыг өмнө нэгэнтээ өгүүлсэн билээ. Тухайлбал: тэднийг хүчтэй эсэргүүцсэн хотын иргэдийг ялгүй ч гэсэн цаазалж, урчуудыг нь шигшин гаргаж, Монголын нутагт хүргэн, тэнд үйлдвэрлэлийн боол болгож зардаг байна.

	Үүнээс гадна баян эрхэм хүмүүс, тухайлбал Ялавачи мэтийн хүмүүсийг зүүнш дагуулж очин, Хятад газрыг ноёрхжээ. (Ялавачи-ийг Янжин-д аваачин эдийн засгийг хамааруулсан гэдэг. МНТ-ны тэмдэглэлд сэжиглэлтэй зүйл ч бий (Бартольд). Жүвейни-гийн өгүүлэхээр Ялавачийг Газини-гийн ноёноор томилсон гэж байгаа боловч тодорхойгүй.)

	 

	 

	Догшин шуурганы дараа

	1227 онд Монголын гол цэрэг зүүнш буцахад, шуурганы дараах нам гүм байдал эзлэгдсэн орныг бүрхэв.

	Энэхүү дорно зүгийн сонин гайхамшигт үндэстний алсын аян дайн нь эзлэгдсэн оронд ямаршуухан нөлөөг үзүүлсэн бол гэдэг нь туйлын чухал.

	Үнэндээ Өгөдэйн хаанчлалын үед холбогдох Европт хийсэн аян дайны бүх түүхийг дараа өгүүлэх болно.

	Дорно өрнийн хоорондох эдийн засаг, шашин, соёлын харилцаанд урьд хожид үзэгдээгүй өөрчлөлт, хөгжил дэвшил ирснийг тоочоод барахгүй. Европын улсууд хамгийн их үр шимийг нь хүртэж, дэлхийн хөгжилд огцом үсрэлтийн шинжтэй өөрчлөлтүүд хийсэн бол дорно дахинд юу болсон бэ? Энэ бүхнийг түр орхиод, Чингис хаан бомбын суртахууны арш Чанчун-ыг алсын өрнө нутагт залж, мөнхрөхийн шидийг асуусан тухай сонирхоцгооё.

	 

	 

	Чанчун бомбо өрнө зүгт аялсан нь

	Урьж залсан хүн бол тал нутагт төрж, цэрэг дайны дунд өсөж томоожин, хот сууриныг эвдэж, хүнийг хядах явдлыг ерийн явдал шиг үйлдэн, өөрийн биеийнхээ өтөлж, үхэх зэргийг өчүүхэн ч бодсонгүй юм шиг байлдан дагуулагч байхад, залагдаж очих хүн нь бомбын суртахууны төлөө далан насаа зориулсан, хөгшин биеэ авч, Шандун мужийн Лай Жэу (Жэ сянь)-аас түмэн газрын уул мөрнийг туулан, төв Азид хүрч, Хиндукүш уулын ард, байлдан дагуулагчид бараалхсан гэдэг нь их л сонирхолтой үйл болно.

	Энэхүү бомбыг дагаж явсан, шавь нь болох Ли Хи Чангийн бичиж үлдээсэн аяллын тэмдэглэл болох “Чанчун бомбын баруунш зорчсон тэмдэглэл” бол мөн ч XIII зууны үеийн төв Азийн газар зүй, зан заншил, онцгойлон монголчуудын дайлан дагуулсны дараах ахуй байдлыг ойлгоход, маш их үнэ цэнтэй материал болно.

	 

	
 

	 

	Мөнхжүүлэх эм

	Чингис говийн умрын нутгаас салсан 3 дахь жил болох 1221 оны 5-р сард нэгэнтээ 60 насны давааг давсан байлаа.

	Энэ нь “Найманы орд” хэмээсэн Найман аймгийн Таян хааны хуучин бууц байсан Ар Монголын Сэлэнгэ мөрний дээд урсгалд сууж байсан үе болно.

	Тамир тэнхээ нь урьдахтайгаа дэмий зөрөөгүй байсан боловч, махан биед нь өтлөхийн шинж орсон гэдгээ мэдэхгүй байхын аргагүй байв.

	Одоогоос эхлэн дайн байлдаан хэчнээн жил үргэлжлэхийг бүү мэд. Болдог бол өтлөхгүйгээр амьдрахыг хүснэ.

	Ингэж бодох болсон нь нэлээд урьдаас сонсож байсан Чанчун бомбын нэр болно. Энэхүү бомбын суртахууны мөнхжүүлэх эм-ийг олчихвол юутай жаргал билээ.

	Бомбыг залахын төлөө Лю Жин Лү-д 20 монгол цэрэг дагуулан, Шандунгийн далайн эргийн хөдөө газарт томилов.

	74 настай бомбо аянд гарах үед шавь нар нь “хэзээ буцаж ирэх”-ийг асуусанд, “гурван жилийн дараа буцаж ирнэ” гэж хэлээд, хэлсэн янзаараа 1224 оны цагаан сард, хамт явсан шавь нар 18 хүнтэйгээ амар түвшнээр алсын аянаа дуусгасан байна.

	Аяны зам дахь хүчир бэрхшээлийг үсгээр бичиж, үгээр илтгэж чадахгүй байсан боловч, замд тааралдсан уул усны өнгө үзэмжийг бахархан, шүлэг найраг уянгалж, инээдэм шог хийн, хахир хүйтэн, аагим халууныг туулан аянаа үргэлжлүүлнэ.

	Найман аймгийн ордыг нэгэнтээ өнгөрч, баруун зүгт одсон Чингисийн араас аялан, 1222 оны 4-р сарын 5-ы өдөр тухайн үед Хиндүкүш уулын энгэрт байсан хааны аяны ордонд хүрч буужээ.

	Хаан их сайд Геа-г томилон угтуулав.

	Орон сууцыг нь тохируулаад, Чингис хаанд бараалхахад, хаанаас тэрхүү гал аяны хүмүүсээс аян замынх нь алжаалыг болгоон асуув.

	“Бусад улс залахад үл зөвшөөрсөн бөлгөө. Эдүгээ түмэн газрын алсаас морилон саатсанд хаан би машид баярлаж байна” гэж өгүүлсэнд, Чанчун бомбо:

	“Хөдөөгийн бомбо би бээр зарлигийг хүлээн ирсэн нь тэнгэрийн санаа ажгуу” гэж хариулав.

	Ийнхүү Чанчун бомбод суудал хайрлан, идээ ундаагаар дайлах зуураа бас асуулт тавив.

	“Арш алс холын холоос морилсон билээ. Мөнхжүүлэх ямар эм байх вэ?” Бомбын хариулт нь санаанаас гадуур байв.

	“Амийг хамгаалах ёс байхаас биш мөнхжүүлэх эм гэж байхгүй” гэжээ.

	Хэрвээ энгийн хүн байсан бол энэ үгэнд ихэд урам хугарч, хилэгнэх байсан байх. Гэвч Чингис энэхүү үнэнч шулуун занг нь сайшаан бахархсан билээ.

	Хаан, 4 сарын 14-нд дахин уулзаж ёсыг асуухаар, болзож байсан боловч, ойрын уулын дунд уйгурын дээрэм урвасан учир, 10-р сар болтол хойшлуулжээ.

	Бомбо арга бус Самарканд-д буцаж хүлээх болов. 5-р сарын 5-ны өдөр олон ноёдын угтлагыг хүлээж буудалд буув.

	Намрын 8 сарын 22-ны өдөр, дайнд үнсэн товрог болж, нохойн дуунаас өөр юм сонсогдохгүй болсон Балиг хотоос зүүнш хэдэн арван газрыг өнгөрөн, умарш урссан урсгалыг гаталсан үед, Уйгурын Чингай угтаж очсонтой таарав.

	“Хаантай одоогоороо бараалах уу? Жаахан амрах уу?” гэж асуусанд, бомбо “одоогоороо бараалхъя” гээд бараалхахаар болов.

	Дараа өдрийн орой Чингис түшмэлээ Чанчун бомбын тэнд томилон очуулж “Арш өдөр бүр миний энд ирж надтай хамт идээ зоогловол ямар вэ?” гэж үг илгээн, үзмийн архи, гуа, ногоо зэргийг соёрхжээ.

	9-р сарын 15-ны шөнө хаан өргөө майхан босгож, зарц охидыг зайлуулан, дэн зул асаан гэрэлтүүлж, Чингай болон Лю Жүн Лү-г майхны гадна зогсоож, майхан дотор зөвхөн Самаркандын ноён, хар хятан хүн болох тайш Ахай болон Арацан-ыг өргөөн дотор суулгажээ. Ингэх нь аршийн дараагийн өгүүлсэн айлтгалаас болсон юм.

	“Жүн Лү түмэн газрын алсын аяныг надтай хамт туулсан, Чингай хэдэн мянган газрын үзүүрээс надыг угтаж тоссон болохоор, тэд хоёулыг өргөөнд оруулж, ёсыг өгүүлэхийг хамт сонсговол зохино. Энэ шөнийн ёсыг өгүүлсэн зүйлүүдийг Ахай монгол хэлээр орчуулан хаанд айлтгажээ.

	19-ний өдөр дахин аршийг залж ёсыг сонсон машид баясжээ.

	23-ны өдөр аршийг бас залж, өргөө майхны дотор эхнээс төгстлөө өөд сайхан царайлж, ёсны тайлбарыг сэтгэлээсээ сонсон, гар доорх хүмүүсээрээ тэмдэглүүлжээ. Үл мартахын төлөө хятад хэлээр тэмдэглүүлэв.

	“Арш миний төлөө гурван ёсыг тайлбарлажээ.

	Сэтгэлдээ цээжилж, гадагш задруулж үл болно” гэж зарлиг болов.

	Үүний дараа Чанчун бомбо Чингистэй зүүнш хамт аялж, замын турш ёсны тухай ярилцав.

	Цэрэг анги үргэлжлэн аялсаар байлаа. Тэд дахин Самарканд-д буцав.

	 

	 

	Аянгын дуунаас эмээсэн нь

	12-р сарын сүүлчийн нэг өдөр, Чингис монголчуудын их эмээдэг аянгын дуу-ны тухай бомбо-оос асуув.

	“Хөдөөх би бээр улсын доторх хүмүүсийн өгүүлэхийг сонсвол, зуны цагт битгий голд умба. Хувцас угаа. Исэг хий. Хээрийн мөөгийг түү хэмээмүй. Энэ нь тэнгэрийн ёсоор явах бус харин тэнгэрийн сүрээс эмээх нь бөлгөө. Миний сонссон 3000 зүйлийн ял дотроос, элбэрэл үгүйгээс эх нь үгүй буй зээ. Тийнхүү тэнгэрээс сэрэмжлүүлэх нь тэр буюу.

	Эдүгээ сонсвол улс гүрний зан суртал нь эцэг эхийг олонх нь үл элбэрмүй хэмээмүй. Эзэн та сүр эрдмийг хэрэглэн, түүгээр олныг сургаваас аянгын дуу зэргээс эмээх хэрэг алга” гэж бомбо хариулав.

	Тус хариулт онцгой сонирхолтой юм. Монголчууд аянгын дуунаас эмээдэг тухай Рашид Ад Дин ч бичсэн байдаг. Ялангуяа эмээх байдал нь инээдэмтэй байдаг тухай XIII зууны хятад хүний аяллын тэмдэглэлд ингэж бичсэн байна.

	“Татар хүн аянгын дууг сонсмогц, чихээ бөглөж, биеэ бөхийлгөсөөр, газарт унаад зайлсхийх байдал гаргадаг” гэж байгаа нь тийм ч сонин явдал биш боловч, “аянга ба түймэрт үхэгсдийн эд малыг бүрэн орхиж зайлаад, эрхбиш ой (жил) болсны хойно сая буцан ирмүй” гэж тэмдэглэгджээ.

	Тийм агуу хүн ч үндэстнийхээ бүдүүлэг мухар бишрэлээс салж чадахгүй байсан юм.

	“Одоогийн монголчууд элбэрэл үгүй” гэсэн буруушаалыг баясан байж сонссон Чингис, “аршийн үг миний бодсонтой адил” гэж өгүүлэн доорх хүмүүсээрээ уйгур үсгээр тэмдэглүүлжээ.

	Чанчун бомбо-оос “үүгээр ард иргэдээ сургана уу” гэсэн билээ.

	Энэ явдал ч шууд шулуухан хэрэгжүүлэгдэв. 

	Бас нэгэн өдөр хөвгүүд, ноёд түшмэдээ цуглуулан зарлиг болж, “Хятад иргэн аршийг хүндэтгэх нь манай тэнгэрийг бишрэх лүгээ адил. Эдүгээ би бээр улмаар түүнийг тэнгэрийн хүн хэмээн бишрэх бөлгөө” гэж өгүүлэн бомбыг урьд хожид хариулан нийлүүлсэн үгсийг нь тэдэнд нарийн өгүүлж, дараагийн мэт зарлиг болов. “Тэнгэрээс аршийг томилон ирүүлж, эдгээр үгсийг надад уламжлуулав. Та нар тус тусдаа сайтар тогтоо” гэжээ.

	 

	 

	Чанчун бомбын үнэнч ятгалга

	Тус жилийн өвлийг өнгөрөөгөөд, дараа жилийнх нь цагаан сар болоход, Чингис хаан Сырдарьяа мөрний баруун эргээр цэргээ урагшлуулав.

	2-р сард Сийлэн хотоос 3 өдрийн зайтай, их голын хөвөө, бараглаваас Чирчиг голын хөвөөн дэх тал нутагт агтаа амруулав.

	Тус сарын 8-ы өдөр заримдаа бол 10-ны өдөр ч гэж бий. Ойр хавийн зүүн ууланд ав авлаж, нэгэн бодонг намнах гэтэл, морь нь бүдэрч, эзэн хаан мориноосоо ойчиж, амиа алдахад хүрэв.

	Чанчун бараг энэ тохиолыг хүлээж байсан шиг дороо Чингисийг ятган өгүүлж, 

	“Тэнгэрийн ёс нь амьтныг хайрлана. Эдүгээ Богд эзэн таны насан хутаг өндөр болсон тул, авд цөөн явбаас зохино. Мориноосоо ойчсон нь тэнгэрээс сэрэмжлүүлж амуй. Бодон өмнөшө үл дайрах нь тэнгэрийн аврал буй заа” гэв.

	Чингис хариу өгүүлрүүн:

	“Би бээр гүн бодолхийлжээ. Аршын ятгах машид зөв. Манай монголчуудын харваж намнах нь багаасаа сурсан заншил бөлгөө. Түүнийг үтэр халж, үл чадна. Хэдий тийм авч, аршийн ятгал миний сэтгэлд амуй” гэсэн ба Хишилэг дарханд “Аршийн ятгалаар хойшид явсугай” гэж өгүүлэн 2 сар авд гарсангүй гэж буй.

	Тус сарын 24-ний өдөр Чанчун бомбын буцахыг зөвшөөрчээ.

	1223 оны 3-р сарын 24-ний өдөр ноёд түшмэд үзмийн архи, ховор нандин жимснүүдийг авч, хотын гадна хэдэн арван газар хүртэл үдэж, нулимс бөмбөрүүлэн салалцав.

	Тус аяныхан ингэж хүчир бэрхшээлт алсын аянд дахин гарч, санагалзаж удсан нутаг руугаа чиглэсэн билээ.

	Энэ нь дайн дажин самуурлын дунд тайвуухнаар ёсыг сонссон харьцуулшгүй баатар хийгээд Чанчун бомбын амьдадаа дахин уулзаж чадаагүй мөнхийн хагацал байв. аа.

	 

	 

	Чанчун бомбо болон Елүй Чуцай

	Энд жаахан сэдвээсээ салах боловч, Чанчун бомбо болон Елүй Чуцай-гийн ер бусын харьцааны тухай өгүүлье.

	Чанчун бомбо-ыг залсан урилгын бичгийг бичсэн хүн бол өөр хэн ч биш Елүй Чуцай юм. Тэр бээр түүний шүлгийн түүвэр “Жа Ран увшийн түүвэр” дэх өрнөдөд бичсэн найраг шүлэгтээ Чан Чун лугаа маш олон удаа шүлэглэж, уулцан, эзгүй зэлүүд өрөөлийн нутагт эрхэмсэг нөхрийн хувиар хоорондоо хүндлэлцэж байсан гэж бичсэн байна. “Баруун зорчсон тэмдэглэл”-д Елүй Чуцай-гийн нэр нэг ч удаа гараагүй билээ.

	Бас Елүй Чацай-гийн “Баруунш аялсан тэмдэглэл”-д 10 зурвасаар очиж, Чанчун бомбо-ыг буруушааж байгаа юм.

	Энэ нь юунаас болов? Тэр бол хоёр хүний хувийн харьцааны таарамж муутай зөрчлөөс болсон бус. Харин тухайн үеийн бомбо-ын сургаал хийгээд бурхны шашинтны тэмцлээс болсон юм.

	 

	
 

	VIII БҮЛЭГ : ЧИНГИС ХААН НАС НӨГЧСӨН НЬ

	 

	Дахин Тангад руу довтолсон нь

	Долоон жил үргэлжилсэн аян дайн дуусаж, байлдан дагуулагчийн хувьд хэмжээлшгүй ханамжтай сэтгэлийг өвөрлөсөн Чингис хаан, 1225 оны зуныг санан мөрөөдсөөр ирж, Монголын Туул голын хөвөөн дэх ордондоо өнгөрөөв.

	Шинээр эзлэн дагуулсан Туркестанд яриангүй Монголын ноёрхол батжиж, орлогч даргын засаг захиргаа буй болжээ.

	Хэдийгээр тийм боловч өрнө тийш дайлах үед баруун гар нь болж туслах учиртай байсан тангадын тэрхүү омгорхог бардам түшмэл Аша хамбугийн “хүч хүрэхгүй бөгөөтөл юунд хаан болов” гэж их үг хэлж, туслах цэрэг гаргаагүй ялыг яасан ч нэхэхгүй байж чадахгүй.

	Тухайн үед өрнө тийш дайлах гэсэн том учир тулгарснаас, хилэнгийн галаа дарж, түр орхих хэрэгтэй байсан билээ.

	Гэвч эдүгээ энэ цаг ирсэн байв. Дээр нь Мухулай жанжны бүх хүчээ шавхан Алтан улстай хийсэн дайн нь байлдан дагуулагчдад нэгэн сургамжийг олгожээ.

	Тэр бол Алтан улсын Жүндү-г бүрэн эзэлж авахад, хил заагийн газар орны улс төр, аж ахуйг чанга атгах явдал чухал байв.

	Үлдсэний дээр алсын аян дайны алжаалыг үл хайхран, дахинтай өөрийн биеэрээ агтын жолоог Хэши зүг чиглүүлсэн шалтгаан бол үнэндээ ийм байв.

	Хэдийгээр тийм боловч байлдан дагуулагчийн зориг санаанд гайхууштай зүйл бий.

	Цэрэг хөдөлгөсөн жил 1226 он гэх нь оновчтой биш.

	Өмнө жилийнх нь намар Чингис, хатан Есүйг авч, цэрэг мордов.

	Аяны дунд өвөл болж, Ар Бух-д хулан авлаж байгаад, мориноосоо унаж шархдав.

	Ингэснээс Цуурхад-д буух хэрэгтэй болжээ. Санаа зовсон хөвгүүд болон ноёдын цугларсан хуралдаанд “хот балгадад суурьшин суух нүдсэн балгастай, нонж нутагт тангад иргэн хэр хаашаа орхиж хэрхэн одох билээ. Бид түр харьж суугаад, хааны бие илаарь болсны хойно, дахиж ирж байлдъя” гэж нэг нь өгүүлэхэд, бүгдээрээ үүнийг зөвшөөрсөн боловч, Чингисээс, “Тангад иргэн биднийг зүрх алдаж харив гэх болно. Бид элч илгээж, энэ Цуурхад-нд биеэ сувилж, элчийн авчрах үгийг ухаж, буцвал болох буй за” гэж өгүүлсэн гэдэг.

	Эцэстээ элч илгээж, тэднээс андгайгаа зөрчсөн явдлыг тулган асуув.

	Бурхан (Зүншигийн хөвгүүн Ли Сян) “Дайруулах үгийг би эс өгүүлэв” гэж хэмээн өгүүлж, хариуцлагаас зайлсанд, оморхог бардам Аша хамбу бас л

	 

	“Дайрангуй үгсийг би өгүүлэв 

	Эдүгээ бас адилхан тэр үгээ хэлнэ

	Танай монголчууд хатгалдаа хийж сурчээ 

	Хатгалдсугай гэвэл

	Би Алшаа нутагт тэрэм гэртэй тэмээний ачаатай буюу

	Алшааг зорьж ирэгтүн, тэнд хатгалдъя 

	Алт мөнгө, эд агуурс, тавар олох гэвэл

	Яргай (Нинься), Эржоу (Гансу мужийн Юнчан сянь) хотыг зоригтун” 

	 

	гэж маш омгорхгоор хэлэв.

	Энэ үгийг нь элчээс сонссон Чингис, биеийн халуунаа ч умартан “За тэр биш үү? Тэд ийм их үг өгүүлж байхад, бид хэрхэн буцах вэ? Үхэвч энэ их үгийг мохоож байлдъя. Мөнх тэнгэр чи мэд” гэжээ. Ингээд өвчнөө тэсвэрлэн, Алшаа-д зорьж цэрэг хөдөлгөжээ. Аша хамбу-г дарж, түүнийг барин их хэмжээний дайны олз олж, иргэдийг нь “үнсээр нь хийстэл талж сүйтгэв.”

	“Эр омогтой эрх сүртэй” тангадыг хядан дуусгаж, бусад ийм тийм тангадуудыг нь жанжин сайдууд барьсаар барьж, олсоор олж авч болохоор соёрхогдов.

	1226 оны намар Яргай хотоос Түрэмгий балгас руу довтолгоо эхлэв.

	Хот эвдэгдэхэд улсын ван Бурхан Чингистэй уулзахаар ирэв.

	Тэр бээр алтан сүм, алт мөнгөн аяга таваг есөн ес (81 ш), хөвгүүд охид есөн ес, агт морь, тэмээ есөн ес, элдэв эд эрдэнэ есөн ес-ийг авч бараалхах гэсэнд, Чингис хаан түүнийг үүдний гаднаас бараалхуулав. Ес гэдэг тоо бол монголчуудын эрхэмлэдэг өлзий билигт тоо болно.

	МНТ-нд тэмдэглэснээр, энэ үед Чингисийн дотор муухай болж, гурав дахь өдөр нь улсын ван Ялгуу-д Шударга (Шударга гэдэг нь тангад хэл болон монгол хэлэнд үнэнч шударга-ыг заадаг утгатай. Шударга бус хүнийг цээрлэхийн төлөө тусгайлан тус нэрийг өгсөн гэж тайлбарлах ба бас нэг салаа утга нь “ууль шувуу муу ёрын шувуу” гэсэн утгатай гэж тайлбарладаг) нэрийг өгч, Долон-оор түүнийг алуулан, өргөсөн өргөл барьцыг нь Долон-д соёрхсон гэж буй

	Гэвч МНТ-ы энэ хэсгийн тэмдэглэлд товчилсон зүйлс нэлээд арвин байна. Үнэндээ намар нь Чингис, Хатан голыг гатлан, 12-р сард Линжү-д довтолжээ.

	Баруун Ся-гийн талаас Хүй Мин Лин гүнгээр Жүн Син Пү-гээс 500 000 цэргийг дайчлуулж, хураалгуулсан боловч, Чингис үүнийг Хатан голын эргийн нэг талд, тал газарт сөнөөжээ.

	“Юань улсын судар”-ын Цагаан цадигт: Баруун Ся-г довтолсон тухай “Хаан тангад иргэнийг бүгдийг нь хядсугай гэсэнд Цагаан айлтган, “бусдад юуны хамаа, ер 36 хүнд гэм буй за” гэж үргэлжлэн Линжү-г довтолжээ. Тангад улс 100 000 иргэд гаргаж эсэргүүцэлдэв. Хаан өөрөө цэрэг дайчилж тэднийг ихээр ялав. Буцаад Лю Фан Шан ууланд буув” гэж тэмдэглэж байгаа боловч, энэ нь Линжү-г довтолсон учрын хувьд 500 000 туслах цэрэг гэсэнтэй авцалдахгүй байна.

	Мөн ч Лю Фан Шан ууланд буув гэсэн нь дараа жилийнх нь 1227 оны зуны учир болохоор энэ тэмдэглэл зөв биш.

	1227 оны хавар, Чингис цэргээ байрлуулж, Зөн Шин Пү-г довтолж байна.

	Хатан голын өмнө эргийг даган, зун Лю Фан Шан ууланд зусав.

	Энэхүү урьд хожид явагдсан, Баруун Ся-тай хийсэн дайнд тангадын эсэргүүцэл ч маш ширүүн байв.

	Тангадууд гүүрийг эвдлэн хориглосонд, монгол цэрэг урагшилж чадахгүй болов. Чингис бүх жанжин сайдаасаа арга ухаан сүвэгчлүүлсэн боловч, хэн нь ч гээд сайн арга гаргаж чадсангүй.

	Шөнө нь Ванжи хэмээгч гэгч хүн цэргээ зарлигдан, мод чулуу зөөлгөж, үүр цайхын үеэр дөнгөж гүүрийг дэвсэн, цэргүүд довтолж чадах болсон гэж байна.

	Тангадын цэрэг монгол цэргийн ширүүн дайралтад учирч, ар араасаа унаж, сүйдэн үхдэл талыг бүрхсэн гэгдэж байв.

	Зөн Шин Пү урт хугацааны туршид монгол цэрэгт бүслэгдсэнд, улсын эзэн нь үхэн үхтлээ сахихаар зориг шулуудаж, “Юань улсын судар”-т тэмдэглэснээр бол Чингис хаан, Цагааныг хотод элчлүүлэн, ашиг хорын талаар айлтгуулсанд, сая Баруун Ся-гийнхан бууж өгөхийг зөвшөөрчээ.

	Яг тэр 8 сард Чингис тэнгэрт халив.

	Жанжин сайд нь Тангад улсын эзнийг барьж алан, дараа нь Зөн Шин Пүгийн иргэнийг бүгдийг нь хядахаар зөвдөлцжээ.

	Гэвч Цагаан үүнийг хориглож, үлдсэн иргэдийг хамгаалсан гэж буй.

	Доссаны хэллэгийг дахин эшилбэл: “Энэ оны 7 сард Тангадын эзэн Ли Сян элч явуулан бууж өгөхийг гуйв. Гагцхүү хотоо өргөх цагийг 1 сар уртатгахыг гуйжээ. Үүнийг Чингис хаан зөвшөөрсөн бөгөөд хойшид түүнийг “хөвгүүнтэйгээ адил үзнэ” гэж хэлжээ.

	Дараа нь Хаан Чин Жэү-гээс зүүн тийш бараг 12 буудлын газарт буй Си Жан гэдэг газарт хүрэв.

	Хаан энд хүнд чилээрхэв. Энэ үед хаан өөрийн насан хутаг ойртсоноо мэдэж, 3-р хөвгүүн Өгөдэй болон отгон хөвгүүн Тулуйгаа дэрнийхээ хажууд дуудан ирүүлж, ах дүү хоорондоо эе эвээ сахиж, хүчээ хамтатган, харийн дайсныг аргацаах болон Өгөдэйгөөр хаан сэнтийг залгамжлуулах зэрэг гэрээсийг үлдээжээ.

	Дараа нь бүх жанжин сайддаа “тангадын эзэн хэрвээ болзооны хугацаандаа хотоос гарч ирвэл, түүнийг алж, Нинсягийн иргэдийг бүгдийг нь хядах тухай зарлигджээ.

	Энэхүү зарлигийг нь тэд ёсоор нь гүйцэтгэсэн юм гэжээ.

	Тэр бээр бас нас барахынхаа өмнөхөн Тулуй болон гол болох жанжин түшмэдээ дуудан ирүүлж, сэтгэл зүрхэнд нь харамсал болон үлдсэн, Алтан улсыг бүрмөсөн эзлэх тухай бодлогыг уламжилжээ.

	Алтан улсын шилдэг цэрэг Дунгуан боомтод хүрч, өмнө нь уул бартаа үргэлжилж, умар нь их мөрөн халхалжээ.

	“Түргэн эвдэхэд эрх буй. Сүн улс Алтан улс хоёр эртнээсээ өшөөтэй. Сүн улсаас зам гуйваас саадгүй манд өгмүй за. Бид Хэнаны өмнөх Тэнжоу болон Дэнжоу-гаас цэргээрээ уруудаж, нэвт Даляан-аар орвоос Алтан улс шахамдаж, Дунгуаны цэргийг саар үгүй хурааж одно. Тийн үйлдвээс хэдэн түмэн цэрэг мянган бээрийн газраас өмлөн одохдоо, хүн морь мэнчүүрч хатгалдан үл чадна. Бид саадгүй дармуй заа. (Юань улсын судар)

	МНТ болон “Юань улсын судар” болон Доссан зэрэг 3 сурвалжаас уул хэвээр нь тэмдэглэж орхиё.

	Энэ гурвын аль нь үнэнийг уламжилж байх эсэх тухай энд өгүүлэхгүй.

	Ийнхүү “тангад иргэнийг үнсийг нь хийстэл сөнөөсөн” билээ.

	Энэ улсын иргэдийн олонхыг Есүй хатанд соёрхов.

	Ийнхүү баруун хойдын газар дахь соёлт гүрэн болох Тангад улс түүхийн тавцангаас ор мөргүй арилсан ба Чингисийн түүхт нэг нас эцэслэсэн нь адилхан 1227 оны явдал байв.

	Зөвхөн зун намрын л зөрөөтэй юм.

	 

	 

	Хоёр хэрэг явдал

	1226 он. Энэ жил түүний цэргийн дунд онцгойлон дурдах чухалтай хоёр хэрэг явдал үүсжээ.

	Нэгдүгээр хэрэг нь: 1220 онд үхсэн Ляодун-ы ван Елүй Лү Хэ-гийн гэргий Ёо Ли Сэ эрийнхээ үхсэний дараа Чингисийн дүү - ахыгаа өрнө зүгт дайлсан хугацаанд Монголын голомт нутгаа хамгаалж байсан Тэмүгэ отчигиноос зөвшөөрөл авч, засаг барьж байснаа орхиод, Чингис хаанд бараалхахын тулд, 3 хөвгүүн болон ачаа дагуулж, алс холын Алижэу-гийн газар хүрч иржээ.

	Чингис, “харцгай шувуу нисэж үл хүрэх хүрч ирэх газарт, эм хөвгүүн та нар яахан ирэв” хэмээн зарлиг болж, сархад соёрхож, алжаалыг нь тайлав. Ёо Ли Сэ-гийн ирсэн зорилго бол “Эр минь Елүй Лү Хэ өнгөрөв. Эдүгээ иргэдэд толгойлогч үгүй. Ууган хүү минь Сүвэй Шэ хааныг дагаж баруун хязгаарт байх болохоор түүнийг хариулж, эцгийнх нь цолыг залгамжлуулж, дүү нь болох Сан Хү түүнийг орлон хааны дэргэд явтугай” гэсэн явдал байв.

	Үүнийг сонссоны дараа Чингис, “Сүвэй Ши эдүгээ монгол хүн-ээс ялгаагүй болжээ. Трансоксани-д байгуулсан хэд хэдэн дайны гавьяа - Сартуулын цэрэг их тайжийг Хамиган хотод хаагдсаныг Сүвэй Ши 1000 цэргээрээ хатгалдаж гаргаад, биеэ жадлуулав.

	Бас Бухар болон Самарканд-д хатгалдаанд суманд шархадсан зэргийг нь дурдаж, тийм сайн явсны тул, би баатар цол соёрхов. Түүнийг илгээж үл болох, тул дүү Сан Хү-д эцгийнх нь цолыг залгамжлуулбаас зохих буй” гэжээ.

	Ёо Ли Сэ үүнийг сонсоод уйлан айлтгаруун: “Сүвэй Ши нь Лү Хэ-гийн урьдах гэргийгээс төрсөн хөвгүүн буй. Тийн атал нас нь ах. Сан Хү надаас төрсөн болой. Хэрвээ Сан Хү-г суулгаваас, хувиа хичээж, хөвгүүнээ хайрлаж, тэнгэрийн ёс-ноос давсан болмуй за” гэжээ.

	Хэвлий өөр хөвгүүнийхээ төлөө эмгэнэн гуйжээ.

	Чингис энэ эмэгтэйн сэцэн мэргэн үнэнч сэтгэлийг бахархан сайшааж, улаа өртөөний морь 40, тангадын олзлогдогсод 9 хүн, 9 морь, цагаан алт 9 дэн, бусад эд хэрэгслийг цөм есөн ес шагнаж, Ёо Лү Сэ-г алс дорно зүгт нь хариулжээ.

	 

	Хоёрдугаар хэрэг нь: Алтан улсаас Ванян Хэ Жу, Оодон Аху-г монгол цэргийн тэнд элчлүүлж, найрамдахыг гуйсан нь яг энэ үе үеийн учир болно.

	Алтан улсын хааны өргөл барьцад, хараа булаам таваг дүүрэн сувд эрдэнэ байсан ба Чингис эдгээр сувд эрдэнийг жанжин түшмэддээ “ээмэг хий” гэж хуваажээ.

	Тэр бээр эд эрдэнэсийг газарт хаяж, хүмүүсээр түүлгэв.

	Жанжин цэргүүд нь үүнийг булаалдан түүж, урьд ээмэг зүүдэггүй байсан хүмүүс ч чихээ цоолох болсон гэдэг.

	 

	 

	Нас нөгчсөн нь

	Энэ бие нөгчсөн ч их үг өгүүлсэн тангадаас эрх биш ял асуумуй гэж өгүүлж байсан явдал нь ёсоор болжээ.

	Дайснаа дарсан боловч, өөрөө ургамал өвс халиурсан, усны тунгалаг Хэрлэн мөрнийхөө хөвөөнд өсөж, төрсөн нутагтаа буцаж чадалгүй, баатар хүний шинжтэйгээр ээдрээ будилаантай нэгэн насаа байлдааны дунд дуусгасан юм.

	Монголын үгээр хэлбэл тэнгэрт хальсан байна.

	Цэрэг морины хооронд өнгөрүүлсэн жар гаруй жилийг нь эргэцүүлж үзвэл, Тоёо Тайкугийн санаа бодолтой адилхан “зүүд зэрэглээ” шиг байсан байх.

	Нас нөгчсөн газар болон шалтгааны тухай олон зүйлийн мэдээ буй.

	Гэвч 1227 оны 8-р сарын 18-ны өдөр Гансү мужийн Чиншүй сянь, эртний Чинжоу хотын зүүнтээ орших Сижяаны хөвөөнд гэдэг нь хамгийн итгэмжтэй болно.

	Гансү мужийн Лю Фан Шан ууланд нас нөгчсөн гэдэг нь түгээмэл яригддаг ч, Линжү хотод нас бар нөгчсөн гэж бичиж байгаа ном ч бий.

	Нас барсан шалтгааны тухай дараах хэд хэдэн таамаг байдаг.

	 

	1. 1226 оны өвөл гэдэг тэмдэглэл - үнэндээ 1225 он гэх нь зөв гэж нотлогдож буй. (”Богд баатар биеэр дайсан тэмдэглэл”) Хэрвээ тийм бол Чингис 1 жилийн дараа 8 сард өвчтөний орон дээрээ хэвтсэн явдал байж - Доссаны хэлсэн шиг “Бие чилээрхээд 7 хоногийн дараа үхсэн” гэдэгтэй нийцэхгүй - Ар буха-д хулан авлаж байхад унасан морь нь хулангаас үргэж мориноосоо ойчин, арьсаа гэмтээснээс болж, халуураад нас барсан гэж буй.

	 

	2. Аянгад дайрагдаж нас барсан гэдэг уламжлал ч байна. (Плано Карпини)

	 

	3. Кахи гэгч хотыг довтолж байх үед, өвдөгт нь сумны зэв тусч, шарх олж, нас эцэслэсэн гэж бий. (Марко Поло)

	 

	4. Ардын дундах аман яриа сонирхолтой. Эш татвал: Чингис, Тангадыг дарж, үзэсгэлэнт Гурвалжин гуа-г биедээ авав. Гэвч энэ хатан шөнө унтсаных нь хойно, Чингисийн биед гэм хийж, өөрөө Хар мөрөнд харайж үхжээ. Ийнхүү Хар мөрнийг Хатан гол гэж нэрлэх болсон гэсэн газрын нэрийн домог ч бий. (Эрдэнийн товч)

	 

	Нэн сонирхолтой нэг зүйлийн мэдээ бол Оросын аялагч Потанин Баруун Монголоос цуглуулсан домог болно. Энд зөвхөн гэм хүргэсэн гэснийг нь “энэ хатан гэрийнхийхээ өшөөг авахын төлөө Чингисийн бие эрхтнээс огтлон аваад Хатан голд харайсан” гэж буй.

	Чингисийг “Богд шүтээн” болгон шүтэхийн дагуу, иймэрхүү энгийн уламжлалыг үлдээж байгаа нь бүрмөсөн монголын онцлогтой.

	Гэвч хаашдаа л МНТ-нд итгэх нь зөв болов уу?

	Морины нуруун дээр өсөж томоожсон тэр бээр мориноосоо ойчсон гэдэг нь тамир тэнхээ муудсаны шинж байсан байх.

	1223 оны 2-р сард баруун хязгаар дахь Сайрам-аас зүүн хойшоо гурван өдөрчийн зайтай газар дахь Дуншан гэдэг уулнаас хормойд ав тавьж байх үедээ Чингис их толгойтой бодонг намнасанд морь нь бүдэрснээс, мориноосоо ойчжээ.

	Үүний дээр залуугаараа нас нөгчсөн ахмад хөвгүүн Зүчийн төлөө маш их гашуудаж, шаналсан нь түүнийг маш түргэн хөгшрүүлсэн шалтгаан.

	 

	 

	Хөдөөлүүлсэн нь

	Чингис өөрийгөө нас барсны дараа нууцыг чанга сахих тухай гэрээсэлсэн гэдэг. Үүний шарилыг Монголын нутагт хүргэх зам зуур тохиолдсон, бүх амьд амьтныг бүр алсан гэдэг.

	Чингис хааны шарилыг хүргэгсэд Хэрлэн голын хөвөө Их орд хүрээд, сая гашуудал зарласан гэж буй.

	Энэ үед хан хөвгүүд, хатад ноёд бүх газраас цугларч, зарим нь их хол байсан нь 3 сарын хугацаа зарцуулан ирж гашуудал илэрхийлсэн гэжээ.

	Хүмүүс энэ үед хальж одсон, байлдан дагуулагчийг гашуудан уйлав.

	Гашуудлын ёслолын дараа шарилыг нь Онон, Хэрлэн, Туул 3 голын эх болсон онгон дархан Бурхан Халдун ууланд хөдөөлүүлсэн гэж буй.

	Чингис амьд байхдаа энэ газарт ирээд, энд ургасан ганц модыг харж, ихээр бахархан тэр модны доор очин амарч, баярлаж тайвшрах мэт болсноо дагагсдадаа, “Энэ чинь намайг хөдөөлүүлэхэд таарах газар байна” гэж хэлсэн гэдэг.

	Түүнийг хөдөөлүүлсний дараа энэ газарт удалгүй ихээр өвс мод ургаж, их сахлаг ой шугуй болж хувирснаас, Чингисийн шарилыг нь аль модны доор байх нь ялгагдахаа больсон байна.

	“Намрын 7 сар, хар морь өдөр чилээрхэж, шарагчин үхэр өдөр Сайр хээрийн Харилт дахь аяны ордондоо халив. Чи Нянкү-д онголов” гэж “Юань улсын судар”-т бичсэн нь зөв тэмдэглэл тэмдэглэл болов уу.

	 

	 

	Онголсон газар

	Цаг үеийг донсолгосон энэхүү баатар хүнийг онголсон газрын тухай ч янз бүрийн мэдээ байна.

	Хатан голын тахирласан газрын өмнөх Ордосын Их Зуу аймагт одоо ч гэсэн цомцог орд, гэрээсийн эд нь байна. Эдгээр нь XVII зууны эхэн үеийн сурвалж бичигт:

	 

	“Хан зайсангуудын тулх болж 

	Хамаг улсын шүтээн болоод 

	Хамгийн мөнх хадаасан

	Найман цагаан гэр болов заа” 

	 

	гэж тэмдэглэгдэн, Найман цагаан гэрийн шүтлэгээр алдартай билээ.

	Энэхүү “Найман цагаан цомцог ордон”, “Найман цагаан гэр” гэдэг нь бараг Мин улсын үед буй болсон шүтлэг байж, Хааны эш удмыг нүүдэлчин түмэнд хүлээн зөвшөөрүүлэхийн төлөө тус газрыг Хааны онгон гэж үзэн, түүний гэрээс дурсгал болох эд агуурсыг хадгалдаг “Найман цагаан цомцог”-т сөгдөн мөргөж, хааны сэнтийд заларсан гэдгээ тунхаглахгүй бол болохгүй байжээ.

	Энэ газрыг булаалдсан тулалдаан сурвалж бичигт арвин тэмдэглэгдэж байгаа шалтгаан нь үүнээс болсон юм.

	Тэгвэл яагаад Чингисийг онголсон газар нь тодорхойгүй юм бэ? Чингисийг онголсон газар байтугай, Юань улсын бүх хаадын онгоны газар ч тодорхойгүй байгаагийн шалтгааныг мэдвэл бас сонирхолтой.

	Энэ нь нүүдэлчин монголчуудад авч хэлбэл эртнээсээ онгон хөшөө босгодоггүй зан үйлтэй байснаас болсон юм.

	Өгөдэйн үеийн хятад хүний бичсэн аяллын тэмдэглэлд: “тэд хүүр оршуулахдаа онго бумба гаргахгүй. Харин адуугаар гишгүүлж тэгш газар адил болгох юм. Тэмүжиний онгон булшийг тойруулан”, сум шорон хатгаж, хүрээ болгоод, морьтой харуул манаагаар хамгаалуулж буй” гэсэн ба энд ирсэн бас нэгэн хятад хүн “энэ нь Чингисийн бумба хүүр мөн эсэхийг мэдэхгүй” гэж тэмдэглэснээс үзвэл нас бараад, дэмий удсангүй үед ч гэсэн онголсон газар нь мэдэгдэхгүй болжээ.

	XV зууны эхэнд Монголын тухай нэвтэрсэн хүн бичсэн номд, “Юань улсын ордны хүмүүсийн онгон булш нь хойш хандуулан, гүн оршуулсны дараа, түмэн агтаар гишгэлүүлэн, тэгш болгож, өвс ногоо хөхөрсний дараа сая харуул манаагаа татдаг. Тэр цагт нэгэнтээ тэгш дөлгөөхөн газар болсон тул, түүний мөрийг дахин шинжин олж чадахгүй болно” гэж тэмдэглэн, “энэ ингэж хийдгийн шалтгаан нь онгон булшийг уудлахаас сэргийлж байхаас болов” гэжээ.

	Гэвч энэ зөв биш юм. Монголчууд одоо ч гэсэн ван, гүн, лам хуврагаас бусад хүнийг хөдөөлүүлэхээс биш онгон булш байгуулдаггүй.

	Монголын заншлаар бол ван гүн болон сайд ноёд нь нас барвал тэдгээрийг оршуулсан газарт 3 жилийн дотор хүн оруулахыг хориглодог гэдэг тэмдэглэл байдаг нь Доссаны бичсэн, “Бусад хүн тэнд (онгонд) ойртож болдоггүй. Чингис нас бараад зуу жил болсны дараа ч дөрвөн их ордтой адилхан онгон дархнаараа шүтээнчлэгдэж байв” гэсэн тэмдэглэлтэй адил байна.

	 

	 

	Гашуудлын шүлэг

	Чингисийн “алтан хүүр”-ийг хасаг тэргэнд тээж, агт морио хөлөглөөд өөд болон явахад, хасаг тэрэг нь гэнэт хөдлөхөө болив.

	Энэ үед Сөнөдийн Гэлгүдэй баатар өнгөрсөн хааныхаа алдарт гавьяаг магтсан шүлгийг өгүүлсэнд, хасаг тэрэг хангинан хөдөлсөн гэдэг.

	Энэ үед өгүүлсэн гашуудлын шүлэг нь Монголын хаант төрийн хамгийн сүүлчийн хаан болох Тогоонтөмөр Мин улсын цэрэгт шахагдаж, Дайду Шандугаас зугтахдаа шүлэглэсэн гэгддэг.

	Тогоонтөмөр хааны гэмшлийн шүлэгтэй хамт Монголын утга зохиолын түүхийг чимэглэж буй монгол шүлгийн тогтсон хэлбэр болох толгой холбосон дөрвөн мөрт шүлэг биш боловч, чухал болохоор зөвхөн нэгдүгээр хэсгийн 3 бадгийг нь ишлэн танилцуулъя.

	 

	 

	Чингис хааны гашуудлын шүлэг

	Халих харцагайн жигүүр болон одов уу чи, Эзэн минь

	Хангинах тэрэгний тээш болон болов уу чи, Эзэн минь

	 

	Туулах харцагайн жигүүр болон одов уу чи, Эзэн минь

	Тойрох тэрэгний тээш болов уу чи, Эзэн минь

	 

	Жиргэх шувууны жигүүр болон одов уу, чи эзэн минь

	Жирхэрэх тэрэгний тээш болов уу чи, Эзэн минь байна

	 

	 

	 

	IX БҮЛЭГ : ДЭЛХИЙГ БАЙЛДАН ДАГУУЛАХЫГ БОЛОМЖТОЙ БОЛГОСОН ЗҮЙЛ

	 

	Ганц хүний хүч үү?

	Чингисийн нэг насыг хоёр хэсэгт хуваавал:

	
	- 1206 он хүртэлх хүчирхэгжин мандахын бэлтгэл шат

	- 1206-1227 он Дэлхийг байлдан дагуулсан хугацаа болно.



	Тэгвэл яагаад 21-хэн жилийн хугацаанд дэлхийг дайлан дагуулж чадсан бэ?

	“Эзэн хаан, гүн чамбай бодлого агуу, цэрэг хэрэглэхэд сахиус мэт, тийнхүү дөчин улсыг мөхөөгөөд...” гэсэн “Юань улсын судар”-ын тоймлон өгүүлсэн үнэлэлтээр дээрх асуултыг хариулж чадахгүй.

	Гүн чамбай бодлого агуу, цэрэг хэрэглэхэд сахиус мэт гэдэг бол зөвхөн зөв хэллэг мөн.

	Учир нь Чингисийн олноос цолгорсон авьяас чадвар, сахиус шиг байлдах арга нь дэлхийг эзэлсэн үндсэн шалтгаан болсон гэдгийг хэн ч няцааж чадахгүй.

	Доссан-аас, Чингис хааны дайн байлдаанд мэргэшсэн бүх зүйлийн шалтгаан цэрэг ангийнх нь шинж чанар, цэргийн тогтолцооны ерөнхий байдал, хувь хүнийх нь чанарын тухай тусгайлан нэг бүлэг болгон өгүүлж байна. М. И. Иванин (оросын генерал, түүхч, газарзүйч) ч цэрэг хүний байр сууринаас, “Тэмүжин төмөр цэрэг хэрэглэх арга”-ыг зохиожээ.

	Гэвч зөвхөн ээдгээр дүгнэлтээр асуултыг шийдвэрлэж чадах уу?

	Түүхийн хувьд хүний хүчин чадлыг хэтэрхий өчүүхнээр үнэлж болохгүй боловч, ганцхан хүн ийм богино хугацаанд дэлхийн шинж чанартай аугаа үйлсийг биелүүлж чадахгүй гэвэл өөр бас ямар нөхцөлийг шаардах хэрэгтэй юм бэ?

	 

	 

	Тал нутгийн үйлдвэрлэлийн хүчин

	Бид урьдаар үйлдвэрлэл байхгүй, эд бараа хомс тал нутагт цэрэг дайны хүч хэрхэн хадгалагдаж байсан бэ? гэдгийн тухай мэдэх хэрэгтэй байна.

	Монголын тал нутаг бол эртнээсээ согд худалдаачин – сүүлээр нь уйгур худалдаачин (монголчуудын сартуул хэмээн нэрлэдэг түрэгжсэн иран удмын худалдаачдыг заана) арилжаа худалдаа хийхэд тохиромжтой газар байв.

	Тэдний жингийн цуваа Памирын өндөрлөгийг туулж, Торгоны замыг гэтлэн, шинээр мандсан Монголын хааны ордонд ирж, өрнөдийн ховор чухаг эд барааг арилжаалдаг байв.

	Дагууд нь тэд өөрийн хүрсэн газар болгоныхоо, зүүн тийшээ Хятад, баруун тийш Перс хүртэлх газар орны улс төр буюу цэрэг дайны байдлыг монголчуудад мэдээлж, ашиг олдог байв.

	Тэр нь Монголын хааны өөрөө илгээсэн тагнуулын мэдээгээр гэрчлэгдэж улам итгэгдэх болов. (Худалдаачин болон хэсүүл хүмүүсээр халхлагдсан тагнуул хэдий хол газарт ч илгээж байсан тухай сонирхолтой мэдээ Бохеми-ийн дундад зууны дуунд дуулагдаж буй)

	Хаан төрийн эрх батжин тогтворжихыг дагалдан, Монголын талын булаан дээрэмдсэн алт мөнгөө хэрхэн хадгалах, арвижуулах, эдийн засгийн эргэлтэд оруулах шаардлага гарч иржээ. Тал нутагт асар их мөнгө баялаг буй болохын зэрэгцээ уламжлалт арьс шир, ноос ноолуур, малын ашиг шимийн үйлдвэрлэл, борлуулалтаас хуримтлал үүссээр.

	Орд хэмээгдэх ван, гүн язгууртнуудын эзэмшиж байгаа алт мөнгөөр хөрөнгө болгосон өндөр хүүтэй зээллэг Хятадаас бусад газарт ч харагдах болжээ.

	Зоос цутгалт эхлээгүй байсан тал нутагт булаан дээрэмдэж олсон алт мөнгийг зарах газаргүй байв.

	Тийм учраас уйгур худалдаачдын хэрэглээнд найдсан явдал бол эртнээс байсан явдал байх.

	Сүүлээр нь Монголын овог аймгийн хоорондох дайн болон алсын аян дайн дуусаж, энх тайван цаг хүрч ирэн, Хятад газрыг ноёрхож эхлэхэд, энэхүү алт мөнгөөрөө Хятадад өндөр хүүтэй зээллэг тавих болж, ван ноён сууж байгаад ашиг орлого олдог байв.

	Монголчууд Уйгур худалдаачидтай дотносож, бусад улсын улс төр, цэрэг дайны мэдээллийг олж, эд бараа болон ашиг орлогыг нь хоёр талаараа хамт эдэлдэг байжээ.

	 

	
 

	 

	Цэрэг дайны уян хатан шинж чанар

	Уйгур худалдаачдаас авсан мэдээлэл, хятадын дүрвэгсэд, өөрсдөө томилсон тагнуулаас ч мэдээлэл цуглуулж байв. Өрнө дахины шилдэг цэргийн технологи ба өөрсдөө булаасан зүйлс бүхэн нь онцгой бэрхшээлийг тэсвэрлэн хязгаартай зарцуулдаг цэрэг болон морьт байлдаанд сурамгай цэргийг хөдөлгөх хүчин болжээ.

	Үүгээр үл барам газар зүйн талаар ч ашигтай байранд байв.

	Орчин үеийн дайнтай ялгаатай нь гэвэл морь унаж, нум сум хэрэглэх нь тал нутаг болон номин бүрдийн хот суурины улстай байлдаанд давамгайлж байв.

	Ил тодорхой цэрэг дайны уян хатан шинж чанарт нь “эзгүй хээрээр довтлох” тактик оршиж үүнийг хориглох юм гэж үгүй.

	Гэвч Хятад мэтийн хот суурины улсад авч хэлбэл чулуун буу, галт буунд түшиглэхгүй байж чадахгүй мөртөө, сүүлээр нь хуйхуй буу (өрнө дахины буу)-г хэрэглэх болжээ.

	Хараа алдам уудам талд мориор довтлон гэнэдүүлэн дайрах нь тэдний хамгийн сурцтай тактик байв.

	Энэхүү газар зүйн ашигтай нөхцөлөөс гадна монголчууд урт удаан хугацаанд үргэлжилсэн дайн байлдаан, хот суурины улсыг довтлох үес ар талаасаа дайснаар дайруулахгүй ба цэргийн хангамжаа батлахын төлөө хязгаарын газар орныг эрхшээх үйлээ хойшлуулсангүй.

	Энэхүү хязгаарын газар орон нь Алтан улсад чиглэсэн дайны үед Тангадыг довтлох, өрнө тийш дайлах үед Тангад болон Алтан улсыг довтлох явдал байв.

	Юу ч гэсэн Монголын голомт нутгаа тайван байлгахын тулд хөрш зэргэлдээ улсуудын доторх улс төр эдийн засгийн байдлыг байнга тагнах, ноёд язгууртныг биедээ татаж, худалдаа наймааг чөлөөтэй байлгах зэрэг бүхий арга чаргыг хэрэглэж байжээ.

	 

	 

	Цаг үеийн тохиол

	Гэвч зөвхөн эдгээр хүчин зүйлээр дэлхийг байлдан дагуулах боломжгүй.

	Иймээс тухайн цаг үеийн тохиолыг атгах хэрэгтэй юм. Чингис хаанд яг ийм тохиол таарсан билээ.

	Урьдаар өмнөдийн Алтан улсыг харж, дараа нь өрнөдийн Хорезм улсыг үзье.

	“Түүний (Чингис хааны) Монголыг нэгтгэсэн нь гэнэтийн тохиолдол бус. Харин нүүдэлчин дайчин үндэстний феодалын байгууллын хөгжилтийн явц дахь зайлшгүй өнгөрөх шат байв.

	Нүүдэлчид, хятадын соёл иргэншлийн хоорондох харьцаа ч гэнэтийн тохиолдол биш мөртөө тогтворгүй үр дүн биш. Харин аж ахуй амьдралын зайлшгүй үр дүн болно.

	Хэрвээ Хятад нь аж ахуй тогтвортой, бат бэх нэгдсэн улс байсан бол Чингис хаан хэдийгээр цэрэг хэрэглэхдээ сахиус шиг ч, Хятадыг байлдан дагуулж чадахгүй байсан байх.

	Төв Ази ч гэсэн адил байв. Хятад болон Түрэг Иран гэсэн хоёр их нийгмийн доройтол нь туйлдаа хүрсэнгүй бол Тэмүжин нь төрж өссөн тал нутгаасаа гаднах ертөнцийг өчүүхэн ч мэдэхгүйгээр нэг насаа өнгөрөөх байсан байх. (Чингис хааны цадиг)

	Энэ хэллэг маш зөв байгаа юм.

	Хүний нэгдэл, газар зүйн ашигтай байрлал олсон монгол цэрэг, энэхүү түүхэн цаг үеийн тохиолыг чадамгай ашиглаж, тухайлбал өвчилсөн улсыг довтолсон байна. Ялангуяа Алтан улсыг бүрмөсөн эзлэхийн төлөө түүнийг нас барсны дараа бас хэдэн жил сунжирсан ч гэсэн эцэстээ эзэлсэн юм.

	Тэгвэл Чингис нь ямар шиг дүр төрхтэй хүн байсан бэ?

	 

	
 

	Х БҮЛЭГ : ТАЛ НУТГИЙН ШИНЖ БҮХИЙ ДҮР ТӨРХ

	 

	Чингисийн хөрөг

	Чингис ямаршуу царай зүстэй хүн байсан бэ?

	Бага насны Чингис нь нүдэндээ галтай, нүүрэндээ цогтой, цог заль бадарсан хүүхэд байсан гэдгийг өмнө нэгэнтээ өгүүлж өнгөрсөн билээ.

	Гэвч өтлөх насных нь дүр төрхийг уламжилсан хэд хэдэн тэмдэглэл бий.

	Бээжингийн хааны ордны музейд хадгалагдаж байсан “Юань улсын хаадын хөргийн дэвтэр”-т байгаа Чингисийн хөргийг үзэцгээе.

	Жарын давааны хязгаарыг давсан гэж бодогдмоор, өргөн царай, буянтай чих, энэрэнгүйн чанадад хурц гярхай мэлмий, эелдэг уруул ам, шингэн цагаан сахалтай хөрөг аж.

	Үүнийг дэлхий ертөнцийг айдсын мананд бүрхүүлсэн байлдан дагуулагчийн дүр төрх гэж бодогдмооргүй юм.

	Чингисийн жараад насны дундаж үеийн байдал гэж магадлагдаж байгаа Жү Хунгийн уламжилсан тэмдэглэл бий.

	Жү Хун: “Тэмүжин гэгч бие бялдар сайтай бөгөөд өргөн магнай, урт сахалтай, хүн нь баатарлаг хүчирхэг, гайхалтай сонин юм” гэжээ.

	Чингис Хорасан хотод ирсэн үеийн 65 насны дүр төрхийг үзсэн хүний яриаг исламын түүх нь дараа мэт бичиж үлдээжээ.

	“Чингис хаан бие нуруугаар өндөр, хүдэр чийрэг бие бялдартай, шингэн цагаан сахалтай, муур шиг нүдтэй, оюун ухаан авхаалж мэргэнээрээ шалгарсан хүн” гэж буй. 

	Энэ нь өнөөдөр олдож байгаа хөрөг зурагтай бүрмөсөн адил юм.

	 

	 

	Хүмүүжил боловсрол

	Тэр нэг насандаа үсэг бичиг сурсангүй. Ганц үсэгч нүдлээгүй хүн байсан гэгдэж буй. Тэгвэл Могул вант улсын алдарт эзэн Акбар шиг байсан гэж үү? Гэвч үүний тухай гэрчлэх тэмдэглэл байгаа юм.

	Хубилай хааны үе (1271 оны үе)-д хэрэгжүүлсэн Шонхорт шошгот “Тулгар урьдас хааны бичээс”-ийг хэрэглэмүй гэж буй.

	Энэ нь Чингисийн эрх сүрийг бэхжүүлэхийн төлөө зохиосон зүйл гэж үзэх хүн байх магадгүй боловч, хэрвээ үүнийг үнэн гэвэл өөрийн нэрийн төдий бичгийг бичиж чадах байсан гэж үзэх хэрэгтэй юм.

	Юу ч гэсэн 1204 онд тэр бээр Найман аймгийг мөхөөж, Тататунгааг олзолсон үеийн үлгэр нь хүмүүсийн анхаарлыг ихээр татдаг. Тататунгаа, өөрийн улсынхаа уйгур бичигт гүн нэвтэрсэн хүн байсан болохоор, Чингис түүнийг ашиглан зарлигийн бичигтээ анх удаа тамга хэрэглэхийн дагуу тайж болон хан хөвгүүддээ зарлигаар уйгур бичиг хэл бичихийг сургажээ.

	Гэвч үүнээс гадна нэн их мэдлэгтэй уйгур хүнээр ордны хөвгүүд, дүү нартаа үсэг бичиг заалгаж байсан мэдээ “Юань улсын судар”-т бий. Найман аймаг бол түрэг угсааны үндэстэн байж, Уйгурын соёлын нөлөөг хүртсэн, бусад аймгууд дундаа хамгийн соёлжсон аймаг байв.

	Монгол үсэг бичгийн үүслийн асуудал нь монгол үсэг бичгийн түүхэнд хүчир төвөгтэй асуудлын нэг байжээ. Анхандаа Найман аймгаас үүсэлтэй гэж байсан боловч тус аймаг нь түрэг угсаатай болохоор бололцоо бага гэгдэж, сүүлээр нь монгол угсааны Хэрэйдээс эх үүслийг мөрджээ.

	Гэвч эдгээрийн аль нь зөв гэдгийг энд асуудал болгохгүй. Найман аймгийг эзлэн Тататунгаа хэрэглэснээр, монгол үндэстэн жинхэнээсээ үсэг бичиг хэрэглэх болсон хэмээн мэдвэл болчихно.

	Тэгвэл хятад үсгийн тухайд ямар байсан бэ? Нэлээд эртнээс Хятадын улс төрийн цагаачид, дүрвэгсдийг хүлээж авсан, говийн умрын төрийн ордонд хятад үсэг нь албан бичигт хэрэглэгдэж байсан боловч, үсгийн бүтэц нь будилаантай монгол хэлтэй, хэл зүйн талаар адилгүй тул монгол хэлийг тэмдэглэхэд хэрэглэгдээгүй, мөртөө авиаг илтгэхэд ч маш их дутагдалтай байв.

	Уйгур үсгийг авснаас, уйгуржин монгол үсэг зохиогдож, өргөнөөр хэрэглэгдэх болжээ.

	Гэвч уйгур үсгийг ч сураагүй Чингис хаанд авч хэлбэл, хятад үсэг бичгийг сурна гэдгийг ярих ч хэрэг алга. Тэр өөрийн нэрээ бичиж чадсан. Тэгээд л бол оо.

	 

	 

	Зан чанар

	Дэлхий ертөнц дээр баатар хэмээгдсэн хүмүүсийн зан чанар шиг будилаантай юм гэж үгүй.

	Нэг талаас нь харвал олноос хэтийдсэн суу заль, төгс төгөлдөр боловч бас нөгөө талаас нь харвал ёс суртахуунаас тэрсэлсэн, харгис хэрцгий, зарим зэрлэг догшин чанар ч бий.

	Онцгойлон Ази Европын их хуурай газрыг дамнуулж, дундад зууны дэлхийг донсолгосон байлдан дагуулагчийн зан чанар нь ялагдагсдын дүгнэлтээр бол өчүүхэн ч гэсэн нигүүлсэнгүй сэтгэлгүй харгис хэрцгий, цусанд унасан буг чөтгөр шиг байхад, ялагсдын байр сууринаас авч хэлбэл, үг үнэнхүү уужим багтаамжтай мөртөө нигүүлсэнгүй сэтгэлтэй гэж үнэлэгдэх юм.

	Ямартай ч бид түүхэн хүмүүсийн үйл ажиллагааг үнэлье гэвэл тухайн цаг үеийг нь төсөөлж, өөрийгөө тэр орчин тойронд нь аваачиж тавин бодолхийлэх гээд үзье.

	Одоо Чингист эртнээс тамгалсан харгис хэрцгий, жаргал хөөцөлдөгч гэх нэр хочноос эхэлье.

	Тэр жаргал хөөцөлдсөн хүн байсан гэж үү?

	Урьдаар Рашид Ад Дин юу гэж вэ? эш татаж үзье.

	“Чингис хаан нэг удаа өрлөг Боорчи ноёноос, “Эр хүний дээдийн баяр цэнгэл гэж юу вэ?” гэж асуужээ.

	Боорчи хэлсэн нь: “Эрийн жаргал цэнгэл гэдэг бол өвөлд нь гуужиж хаяад одоо өдөлчихсөн, эдүгээ ногооны үеэр хөхөмдөг толгойтой шувуу агнаж явах бас сайхан хувцасласан байхыг хэлнэ” гэжээ.

	Тэнгис бас Буурал болон бусад жанжин ноёдод хандаж, адилхан асуултыг тавив. Тэгсэн тэдний асуулт бүгдээрээ Боорчитой адил маягтай байжээ. Чингэхэд Чингис хаан айлдсан нь: “Та нар онож хэлсэнгүй. Эр хүний хамгийн цэнгэл жаргал бол хилэгнэгчдийн үймээнийг дарж, дайснаа ялж, уг үндсийг нь тастаж, байгаа бүхнийг нь авах, авааль авгайг нь нус нулимсыг нь асгаруулж, хондлой дүүрэн сайхан явдалтай морийг нь унах, тэдний охид бүсгүйчүүдийг ордондоо буулгах явдал болой” гэжээ.

	Үүнээс харвал цус нулимс ч үгүй эр байсан байна.

	Гэвч түүний билиг сургаал хэмээн уламжлагдаж байгаа бусад нэгэн тэмдэглэлийг үзэхэд, 

	 

	“Агтын сайн, хацартны гоо-д 

	Хэн ч дурладаг

	Гэвч үүнд шунаж ташуурч явбаас 

	Нэрээ барж, нүүрээ гээмүй” 

	 

	гэж буй.

	Энд хүний сул талыг бодолхийлж байгаагийн зэргээр, өөрийгөө эзэмдэх чухал чанарыг сургаж байгаа юм.

	Тэр бээр архи сархдад ч, хацар гоо охидод ч, армаг хүлэг моринд ч дуртай байсан нь яриангүй.

	Онцгойлон ан авд маш дуртай байв.

	Хэдий тийм боловч хэмжээ дамжаатай байсан билээ.

	 

	 

	Ордны байгууламж

	Эртнээсээ баатар хүмүүс өнгөнд дуртай гэцгээдэг. Тэр бээр 500 хатад татвартай байсан ба тэд нар нь зөвхөн монгол охид биш, эзлэгдсэн орны олзлогдогсод, иран угсааны хацар гоо охидоос эхлэн арьсны өнгө нь монголтой адилхан солонгос охид бүсгүйчүүд байв.

	Гоо үзэсгэлэнт охидыг сонгон хаанд өргөх заншил ч байсан гэгдэж буй.

	Гэвч эдгээр нь итгэгдэшгүй юм. “Юань улсын судар”-ын Сул хатан-ы цадигт, 39 хүний нэрийг жагсааж байгаа боловч, энэ нь хэтэрхий давуулал гэж бодогдоно.

	Үнэн байдлыг мэдье гэвэл, Монголын ордны байгууламжийн тухай ойлгочих чухал юм.

	Чингисийн гол хатад, татвар нь голдуу дөрвөн хүнээр төлөөлүүлж байдаг. Тухайлбал Дөрвөн их орд хэмээн уламжилсан зүйлүүд болно.

	Тэдгээр ордуудын эзний хувиар тэр доороо хатад, эмтэй байв.

	Их хатан нь Хонгариадын Бөртэ байж Их орд-ын эзний хувиар 6 хатан, 1 татварын дээр нь байжээ.

	Энэ орд Хэрлэн мөрний дунд урсгалд байв. 

	Хоёрдугаар орд - Гуравдугаар хатан болох Хулан тус ордны эзэн байжээ. Түүнтэй 4 татвар хамт амьдардаг. Энэ орд Сайр хээрийн Халиутай Омо нуурын хавьд байжээ.

	Гуравдугаар орд - Эзэн нь Есүй хатан. Доороо 6 хатан, 3 татвартай. Ван ханы ордон байсан Туул голын дээд урсгал дахь Хар Түнэ одоогийн Туул голын өмнөх Зүүн хүрээ орчим буюу түүний өмнөх Хан уулын газарт байв.

	Дөрөвдүгээр орд - Эзэн нь Есүгэн. Энэ нь Чанчун бомбын “Баруунш зорьсон тэмдэглэл”-д тэмдэглэгдэж байгаа, Найман орд байжээ. Таян хааны хуучин бууц байсан газар болно. Оросын Потанин бол Сэлэнгэ мөрний дээд урсгалын нэг болох Идэр голд байсан гэжээ.

	Эдгээр орд нь хожим болтол чухалчлагдаж байсан ба Чингис хаан ордондоо байх үед эдгээр гоо үзэсгэлэнт бүсгүйчүүдээр хүрээлүүлж, дайнд мордох үедээ хатнаасаа нэг буюу 2-оос дээшийг нь дагуулдаг байв.

	Үүний тухай Жу Хүн дараа мэт бичжээ. “Бид умар газар элчнээр одсонд, Хүй ван золгоод архи авчруулан, түүний хатан 8 гүнж жич сувилагч хатан гэгч 8 хүнтэй хамт уулзав. Аливаа найр хуримд хамт суудаг. Сувилагч хатад гэгч бүр гэгээн цагаан гоо зүстэй. Үүний 4 нь дайсан Алтан улсын хааны ордны охид бөгөөд бусад 4 нь татар хүн буюу. Түүний дунд 4 хатан гэдэг нь туйлын үзэсгэлэнтэй сайхан бөгөөд их л хайртай. Тэдгээр бүр ар газрын татар, монгол хувцас малгайг эдэлж байх юм” гэжээ. Тэр бээр бас:

	“Хүй ван дайнд мордохдоо бас охид хөгжимтэйгөө авч дагалцан явна. Бараг 17, 18 настай маш хурц сэргэлэн охидыг дагуулж, “14 утас” гэх ятгаар, Да гуан юу гэх төрийн их хөгжмийг чавхдахын хамтад, гараа алгадаж, хэмжээ хэмнэл, цохилго болгож дуу нь маш богино, бүжиглэх нь маш гайхамшигтай” гэж тэмдэглэсэн байна.

	 

	 

	Өнгө ба сархад

	Өнөөдрийн нэг эхнэрт ёсонд дассан хүмүүсийн үзлээр бол өнгөч тачаангуй мэт харагдах боловч, Чингис хаан нь баатар хүний хувьд онцгойлон зоримог эгэл борог талын нүүдэлчний хувьд садар самуун хүн яасан ч биш юм.

	Тухайн үеийн баатруудын толгойлогч болсонтэр бээр гавьяа зүтгэлтэй сайд түшмэлдээ эмэгтэй хүнийг хишиг болгон хайрлаж байсан явдал ч арвин байгааг бодолхийлэх чухалтай юм.

	Тэр ямар үед ч гэсэн өөрийгөө эзэмдэж чаддаг байсан юм.

	Хэрвээ тийм биш бол Владимирцовын өгүүлсэн шиг, “Жарын давааг давсны дараа бас нас барахаасаа өмнөхөн болтол, ан авд мордож чадахгүй юм.”

	Чингис хааныг өнгөнд дуртай биш гэдгийг, түүний үлдээсэн дараагийн билиг сургаалаас мэдэж болно. “Биеэ засахаас сэтгэлээ зас. Хүнийг шүүмжлэхээс биеэ шүүмжил.”

	Архи уух тухай ч адилхан зүйлийг хэлж байна.

	Түүний яса-гийн нэгийг эш татвал, “Хэрвээ архи уухыг зогсоож чадахгүй бол сард 3 удаа ууж болно. 3 удаагаас хэтэрвээс зөрчсөнөөр нь бодно. 2 удаа уух нь 3 удаагаас дээр. 1 л удаа болбоос энэ сайн. Яг дуршихгүй бол хамгийн сайн. Гэтэл яг уухгүй хүн гэж хаанаас олдох аж” гэжээ.

	Бас архины хор хөнөөлийг олонтоо дурдаж, эзэн хаан, жанжин, сайд архинд орвол эрүүл мэндэд нөлөөлнө. Ажил үйлс ч саарна. Доорх хүнээ засаж чадахгүй болно хэмээн сэрэмжлүүлж байна.

	Чингис хаан болон архины тухай нэгэн үлгэрийг энд тэмдэглэе.

	Си Ан мужийн Далан хар уулын хавиар нутаглаж байсан Онгуд аймгийн түрүү Алхуши тигин Хори гэгч хүн байв. Найман аймгийн Таян хаанаас түүнд элч илгээж, хамтаар Монголын газрыг дайлах тухай зөвлөсөнд, Алхуши тигин Хори тус саналыг үл ойшоон, 6 бодон дарс авч, Чингисийн тэнд очин, Найманы санааг бүрэн өгүүлэв.

	Тэр үед Монголын газар дарсгүй байж, хаанд тэр данснаас 3 цөгц зооглоод зарлиг болсон нь:

	“Үүнийг өчүүхэн ууваас сэтгэлийг хөдөлгөн Их ууваас сэтгэлийг самууруулна” гэжээ. Тухайн үеийн монголчууд будаагаар нэрсэн дарсыг мэдэхгүй байсан гэдэг нь үнэнтэй нийцэхгүй юм. Нүүдэлчид Хан улсаас үеийн үед нэрмэл дарсыг авч хэрэглэдэг байсан. Энд 3 цөгц уугаад, “их уувал сэтгэлийг самууруулна” гэж өгүүлэн, өөрийгөө эзэмдсэн явдал нь ямарваа үйлийг ч хэтрүүлж үл болох гэсэн түүний зан чанарыг харуулах нэг баримт билээ.

	 

	 

	Харгис хэрцгий зан чанар

	Чингис хааны харгис хэрцгий зан чанар ч энд тэндгүй яригдаж байдаг.

	МНТ-нд уламжлагдаж байгаа шиг, тэр бага байхдаа эцэг нэг эх өөр ах Бэгтэрээ ангийн олзны төлөө зөрчилдөж, түүнийг харваж алсан явдлаас эхэлж болно.

	Өрнө зүгт дайлах аян дайны дунд махан овоо, цусан далайн харамсалт байдлуудыг буй болгосон нь түүний харгис хэрцгий зан чанарын баримт болсоор иржээ.

	Гэвч дайн байлдаан гэдэг хэвийн бус байдал дахь хүн чанараас тэрсэлсэн үйл ажиллагаа нь өнөө ч, эрт ч гэсэн эгээ адилхан билээ.

	Иймээс дундад зууны үеийн эгэл борог нүүдэлчдийг харгис хэрцгий гэж ямар хүн зүй бусаар буруушаах эрхтэй вэ?

	Бас тэгээд Чингис бол урьдаар бууж өгөхийг ятгаж, эцсийн эцэс болтлоо эсэргүүцэгчдийг л хяддаг байсан юм.

	Хэрвээ хот суурины газар эсэргүүцэл тулгарвал, заавал алах гэдэг нь Монголын эртнээс уламжлагдаж байсан заншил ажээ. (”Юань улсын судар”-т Елүй Чуцай-гийн намтар.)

	Чингис хаан зөвхөн л энэхүү заншилаа баримталсан төдий юм.

	Үнэндээ зэвсгээр эсэргүүцэхгүй олон хүн амиа хамгаалж чаджээ.

	Уйгур хүн Таван түүнийг дагаж Янжиныг довтолсон үед цэргүүд нь хорио цээргүй хүн алсан явдал үүссэнд, Таван Үүнийг сэрэмжлүүлж, “улсын үндэс болбоос иргэд болой. Хүнийг нь алаад газрыг нь олсон ч улсад ямар ашиг байх вэ? Ямар ч ял нүгэлгүй хүнийг алаад, дайсны хорслыг дэгдээх нь хаантны зорилт бус болой” гэсэнд, энэ үгийг нь сонссон, Чингис маш их таалсан гэдэг. (”Юань улсын судар”. Тавангийн намтар)

	Хэрвээ Чингис хэрцгий балмад бурангуй ноёрхогч байсан бол Тавангийн саналыг огтхон ч хайхрахгүй байсан байх.

	Тэр бээр хилэнгийн галаа ч дарж чаддаг ажээ.

	Тийм жишээ олон юм.

	“Авга эцэг Даридай түүний заналт дайсан Ван ханы талд зогсож, түүнийг эсэргүүцсэнд, Даридайг алах гэсэн билээ. Энэ үед өрлөг сайд Боорчи “өөрийн голомтоо сөнөөх мэт өөрийн гэрийг эвдэх мэт болох биш үү. Сайн эцгийн чинь гэрээс болж үлдсэн ганц авга чинь биш үү. Түүнийг үгүй хийж яаж болно” гэж ятгаснаас, Чингис Даридайг уучилсан байна.

	Бас нэгэн жишээ гэвэл Бартольдын эш татсан, Жүвэйни-ийн тэмдэглэл болно.

	“Нэгэн өдөр Исламын шашны шүүгч Ноён Вахиди Ад Дин Пшивази болон Чингис хоёулаа Исламын тухай хэлэлцжээ. Ярилцлага нь Чингисийн худалдааны элч нарыг алсан Хорезмын шах-ын ёс бус ажиллагаатай холбогдож, түүнээс өшөөгөө авсан Чингис миний алдар нэр хойчийн түүхэнд дуурьсагдахгүй гэж үү? хэмээн шүүгчид хэлэв.

	Вахиди Ад Дин Пшивази: “Хэрвээ хаантан миний амийг яах ч үгүй гэвэл би тус асуултыг хариулъя” гэв ээ.

	Чингисээс, түүний амийг яах ч үгүйгээ баталъя гэсэнд, шүүгчээс: “Монголын хааны нэрийг ч дурдах хүнгүй байх. Яагаад гэвэл хааны өрлөг жанжид ард иргэдийг хядаж дууссан учраас” гэжээ. Үүнийг сонссон, Чингис гартаа атгаж байсан нум сумаа хөсөр шидэж, хилэгнэхийн туйлд хүрч, салж явжээ.

	Энэ үед шүүгч ноён бараг цаазлагдах болсон гэж бодож байтал, Чингис шүүгч ноён руу хандан, “Мухамед-ийг өмгөөлөх хүмүүс бүгд талхигдалд учрах биз. Гэвч харийн иргэд болон харийн ван ноёд Чингис хааны алдар нэрийг өнөд цээжлэх юм” гэж хэлсэн гэдэг.

	 

	 

	Тал нутгийн хүний зан чанар

	Чингисийг бид яаж үнэлбэл зохих вэ?

	Нэг л үгээр хэлбэл тал нутгийн шинжийг хадгалсан хүний амьдралаар нэг насаа өнгөрөөсөн гэж үзэх хэрэгтэй.

	Чингис зах залгаа Хятадын соёл иргэншилд татагдсангүй, Уйгурын арилжаа наймаанд ч ууссангүй, Ираны зузаан түүх, мэдлэг ухаанд ч автсангүй.

	Нас бартлаа харийн хэл сурсангүй, төрөлхийн бөө мөргөлдөөн итгэж, мөнх тэнгэрээс эмээж байв. Тал нутгийн хүний хувиар энэ нь ямар янзын хүн гэж сэтгэгдэх вэ?

	Уулаасаа монгол хүний заншил нь эгэл борог, сэтгэл нь шулуун, андгайнаасаа буцдаггүй, худал хэлэгчдийг алдаг хуультай.

	Иймээс худал хуурмаг зүйл үгүй... “Хар татаарын хэргийн товч”-д ингэж тэмдэглэжээ. Монголчуудыг хорсон дайсагнадаг бага Азийн түүхчид ч гэсэн тэдний сайн зан заншлыг магтан өгүүлж байна.

	“Тэд хулгай дээрмийг жигшдэгээс хулгай дээрэм үйлдсэн хэнийг ч уучлалгүйгээр алдаг.” (Киракус)

	“Бурхан ч цээрч үгүй боловч, тэд байгалийн хуультай байдаг. Тэд аливаа муу муухай ял нүгэл болон хайр энэрэлгүй ажиллагааг жигшдэг. Тэд өөр хоорондоо эе эвтэй байж, эзэндээ үнэнч шударга байв. (Рубрук) гэх мэтээр сайшааж байна.

	Рашид Ад Дин-ий өгүүлсэн нь “Хулгай дээрэм худал хуурмаг нь хамгийн ичгүүргүй ажиллагаа гэгддэг” гэдгийг ордны түүхчийн үгийн хувиар сэжиглэлтэй боловч, монголчууд хулгай дээрмийг занаж, худал хуурмагийг жигшин, эзэндээ үнэнч шударга байсан явдал бол нүүдэлчдийн нийтлэг зан чанар болно.

	Тэнгэрийг шүтэн, зочныг эрхэмлэн, амьдралдаа нээлттэй байдаг эдгээр зан чанар бүхэн Чингист байсан байна.

	Суурьшмал нийгмийн хүн шиг “ёслол ёс - 300, байдалт ёс - 3000” гэсэн хэлбэрийн үзэл тал нутагт байгаагүй.

	Үүний тухай Чингис өрнө тийш дайлахын өмнөх тэмдэглэл болох, Сүн улсын жанжин Жу Хун-ыг угтсан байдлыг үзвэл мэдэж болно.

	Нэгэн өдөр Жу Хун-ы дэргэд, Чингисийн элч ирж, “Энэ өдөр бөмбөг наадах байтал юунд та ирсэнгүй вэ бэ” гэж асуусанд, “Таны зарлиггүй болохоор аймшиггүй эс очив” гэсэнд, Чингис өгүүлрүүн, “Та манай улсад ирсэн болохоор нэг гэрийн хүнтэй адил билээ. Аливаа найр хурим ба бөмбөг наадах буюу ан ав хийх хийхэд ч эрээлэлгүй ирж хамт цэнгээрэй. Тусгай хүн зарж залуулах учиргүй” гэж гэж хэлэн, их л инээгээд, 6 хундага архиар торгож, ихээр согтохыг нь үзээд сая баясав.

	 

	 

	Эгэл борог тал нутгийн хүн

	Бас Сүн улсын элч говийн умраас буцах үед, Чингис мордуулах элч-дээ “Аливаа сайн хот балгадад илүү хэдэн өдөр суулга. Сайн архинаасаа уулга. Сайн цай хоолноосоо идүүл. Сайн бишгүүрчин, хэнгэрэгчнийг олж тэднээр үлээн дэлдүүлж зочлоорой” гэж тушааж өгүүлсэн гэдэг.

	Иймэрхүү эгэл борог чанарыг тал нутагт аж төрөн амьдрах хүнээс л харж чадна.

	“Өглөө хэлснээ үдэд няцааж, үдэш хийснээ өглөө няцааж явбаас ичгүүртэй биш үү” гэж Хөхчү бөөгийн эцгийг донгодсон үгс нь тэр бээр андгай тангаргийг хатуу баримталдаг гэдэг нь харагдаж байна.

	Тэмүжин хаан дээл, морио бусдад соёрхсон гэдэг нь яасан ч тэр ганц хүний эрхэм суртал биш байжээ. Ийм өгөөмөр зан нь монгол хүний онцлог болно.

	Тэр бээр эзнээсээ урвасан хүнд хандсан нь: Наяа өөрийн эзэн Таргудай Хирилтуг-ийг тавьж явуулсан явдлыг сайшааж, Жамухын доорх хүмүүс нь түүнийг барьж, Чингист авчирсанд, “Хаан эзэндээ халдсан хүнийг яаж орхих вэ? Хаан эзэндээ халдсан харц ардыг ураг төрөл нь хүртэл устга” гэж хилэгнэн хэлсэн явдал зэрэг феодалын цэрэг дайнд улсын хатуу чанга хууль шаардагдаж байснаар үл барам, хаан эзэндээ үнэнч шударга байх ёсыг хэвшил болгосон тал нутгийн шинж бүхий зан чанараас үүсэлтэй буюу.

	Бас түүнтэй адил цаг үеийн хятад хүн “Тэр хүн баатарлаг бөгөөд эрс шуурхай, чигч уудам, олныг дагуулж чадна. Тэнгэр газарт сүсэгтэй. Бат журмыг хүндэтгэмүй” гэж тэмдэглэж байна.

	Эрс шуурхай биш, итгэл журамгүйгээр, зөвхөн хар хүчинд түшиглэсэн бол тийм том цэрэг дайны улсыг байгуулж чадахгүй юм.

	Чингис өөрийн охин дүү Тэмүүлэнг Буту-тай ураглуулах үед “Буту-ын мал хэдий чинээ вэ?” гэж асуужээ. Энэ үед Жибүжайдай өгүүлрүүн: “Адуу нь гуч буй. Хагасыг нь бэлэг барьсугай” гэсэнд Чингис хилэгнэн өгүүлрүүн, “Ураглахад, худалдаа хийх мэт, эд малыг дурдах бус болой. Нэг эетэй болохуйяа маш бэрх хэмээн эртний үгэнд буй ажгуу. Эдүгээ би дэлхий дахиныг хамтатгасугай” хэмээсэн уламжлал бол хүний хуурмаггүй шударга журмын илрэл мөртөө тал нутгийн олон хүмүүсийн санаа бодол болно.

	 

	 

	Улс төрийн дүрвэгсэд ба цэцэн мэргэдийн нөлөө

	Чингис хааны ая занг бүрдүүлэхэд, эртнээс говийн умардын хааны ордонд ирсэн соёлтой боловсролтой улс төрийн дүрвэгч эрдэмтэд маш их нөлөөлсөн гэдгийг мартаж болохгүй.

	Түүнээс Хубилайн үе хүртэл хятад, хятан, уйгур зэрэг маш олон хүн говийн ард ирсэн ба тэд нүүдэлчдийн эзэнт гүрэнд бичиг цэргийн эрдмээ өргөх болсныг тухайн үеийн тэмдэглэлээс харж болно.

	“Орчмын онуудад зүрчидээс урваж орсон түшмэд” “ойрын хоёр оноос нааш, Алтан улсаас урваж дагасан түшмэлүүд орших газаргүй болж, дуртайяа түүнд зарцлагдаад, бичиг үсэг зааж өгөх болсноос нааш Алтан улс лугаа харилцахад харин хятад үсгийг хэрэглэх болжээ.” (”Монгол татаарын тухай бүрэн тэмдэглэл”)-д бичсэн шиг дүрвэлтийн хэсэг бүлгийг тэмдэглэж байна.

	Энэ нь Хубилай хааны үе хүрэхэд нэн тодорхой тэмдэглэгдэх болжээ.

	Тухайлбал, Цайшан хэмээгдэх нь Илжигдэй (хар татаарын хүн), Елүй Чуцай (хятан хүн), Ниян Хэ Зүн Шан (зүрчид хүн), Жинхай (ердөө уйгур хүн гэгддэг) зэрэг дөрвөн хүн байжээ. Чуцай-г хятад маягаар Жүншү Ши Лан хэмээн дууддаг. Жүн Ши-г жанжин гэдэг. Өмнө 3 хүн нь хятад хүний явдлыг шийтгэж, Жанхай тусгай уйгурын хэргийг шийтгэдэг” гэж буй. (Хар татаарын хэргийн товч)

	Төрөлхийн сэцэн мэргэн Чингис, эдгээр уйгурын худалдаачид, хятад, хятан хүмүүсээс үл мэдэх газар зүйн тухай мэдлэгээ олсон байв.

	Юу ч гэсэн тэр мэдлэг нь Елүй Чуцай-гаар тэргүүлүүлсэн нэгэн бүлэг Алтан улсын дүрвэгч түшмэдээс биедээ шингээсэн, Хятадын улс төрийн ёс суртахуун жам ёс байв хэмээн магадалж болно.

	Одоо Елүй Чуцайгийн бусад хүмүүсийн тухай 2 жишээ өгүүлье.

	Өмнө тэмдэглэсэн Ниян Хэ Зүн Шан гэдэг нь зүрчидийн язгууртан гаралтай хүн байжээ. Алтан улсын мөхөх шахсаныг мэдээд, говийн ард очиж, Чингист үйлчилсэн байна.

	Тэр бээр Чингист, “Би сонсвоос тэнгэрийн хөвгүүн дэлхий дахины тул зовнимуй” хэмээжээ.

	 

	“Зовнивоос эс засагдах нь үгүй

	зовнихыг умартваас засаж чадахгүй нь үгүй болой

	Архи базааж цэнгэлдэх нь

	Энэ нь зовнихыг умартсан ёс болой” 

	 

	гэж өгүүлэн найр цэнгэлийг хөөцөлдөхийг хориглож ятгасанд, Чингис хаан түүнийг нь их л сайшаасан гэдэг.

	Мөн ч Елүй ахай айлтгаж өгүүлрүүн, 

	 

	“Түрүүлэхэд дуртай нь

	Богд хүний их эрдэм болой 

	Үүсгэн байгуулах

	Анханд алах уулгалахыг байлгаж

	Тэнгэрийн сэтгэл-д нийцүүлэх болов уу?” 

	 

	гэсэнд хаан эзэн сайшааж авчээ.

	Эдгээр нь цөөн жишээ төдий юм.

	Түүний баатар цэргүүддээ сургасан билиг нь эртнээс монголчуудын дунд уламжлагдсаар иржээ. Энэ нь тал нутгийн эзэн хааны билиг сургаалын өнгө будгаар гүн, харьцууллаар бүтэж байгаа болохоор энд эш татъя.

	 

	Өтөл явахад

	Ядруу бяруу мэт яв

	Идэвхийлж туулах үйлст 

	Идлэг шувуу мэт яв 

	Наадан цэнгэн явахдаа 

	Нялх унага мэт яв

	Наад цаад лугаа цавчилдахдаа

	Начин шувуу мэт туулан довтлон явагтун 

	Суун байн явахдаа

	Солонго бяруу мэт явагтун

	Сорвхийлэх идэвхийлэх үйлсэд

	Шонхор шувуу мэт довтлон явагтун 

	Ханьсан элдэн явахдаа

	Хашин бяруу мэт ханилан явагтун 

	Харьтан дайсан лугаа харвалдахдаа 

	Харцгай шувуу мэт довтлон явагтун

	Өлссөн барс, өеөрхсэн бүргэд мэт явахдаа 

	Гэгээн өдөр гэтэх чоно мэт явагтун

	Харанхуй шөнө хар хэрээ мэт

	Хатуужин явагтун...

	 

	Цаг газар, жич илтгэсэн байдлаас үзвэл үүнийг сүүлчийн үеийн хүмүүс бичсэн гэдэг нь тодорхой ч Чингисийн зан чанарыг нэлээд үнэн мөнөөр нь тусгасан байдаг.

	Владимирцовтой адилхан ганц өгүүлбэрээр Чингисийг дүгнэвэл, “Тал нутгаас хүмүүжсэн авьяас билиг бүхий зэрлэг хүн” гэж хэлж болно.

	 

	
 

	XI БҮЛЭГ : БАЙЛДАН ДАГУУЛАГЧ ЭЗЭНТ ТӨРИЙН ХУВЬ ТАВИЛАН

	 

	Байлдан дагуулагч Эзэнт төр “Юань гүрэн”

	1227 оны 8 сард энэхүү агуу их байлдан дагуулагч “тэнгэрт халив”.

	Өргөн уудам эзэнт төр нь түүний “алтан урагтны өв хөрөнгө” болж үлдэв.

	4 дэх Хубилай хааны үе болоход, нутгаасаа цагаан хэрмийг давж, умард Хятадын тал газар дахь Бээжинг нийслэлээ болгон, Карл Август Витфогел-ын өгүүлсэн “Байлдан дагуулагчийн эзэнт гүрэн” Юань улс-ыг байгуулжээ.

	Гэвч Чингис Онон мөрний хөвөөнд хаан ор сууснаас хойш 15 дахь үе, 162 жил өнгөрөөд шинээр байгуулагдсан Мин улс орыг нь залган, хамгийн сүүлчийн хаан болох Тогоонтөмөр нь Мин улсын жанжин Чан Юү Чан-д хөөгдөж, өвөг дээдсийнхээ нутаг салхи шуурга хатгасан тал нутагтаа буцсан байна.

	Тэгвэл Чингис юу үлдээсэн бэ?

	Эзэнт гүрэн нь яагаад ийм богинохон хугацаанд мөхсөн бэ?

	Энэ асуултад хариулахаас урьтаж, Чингисийн дараа үеийн энэхүү эзэнт төрийн түүхийг товч өгүүлэх хэрэгтэй байна.

	Чингисийн 3-р хөвгүүн Өгөдэй эцгийнхээ орыг залгамжлав.

	Тэр бээр өнгөрсөн эцгийнх нь улс төрийн зөвлөгч байсан Елүй Чуцайгийн зөвлөгөөгөөр төр барих ёс горимыг тогтоожээ. Төр баригч болон түшмэдтэйгээ хятад маягаар яршиг төвөгтэй ёслол хурим жич дүрэм дэглэм тогтож, тал нутгийн үеийнх шиг эрх дураараа биш, түшмэлийн харьцаа хязгаартай болжээ.

	Улс төр дээр ч, эзлэгдсэн орнуудыг захирахад ч, “хүнийг бүгдийг нь алж хоосруулан, бэлчээрийн газар болгосугай” хэмээн Бадайгийн айлтгасан шиг тал нутгийн нүүдэлчний амаар ярьж үйлддэг зүйлсийг тэвчиж, өрхийн тоогоор албан татвар авахаар дамжин, орлогоо батжуулжээ.

	Нүүдэлчдийн феодалын тогтолцоо ч төгөлдөржин, алгуураар хятад маягийн улс төрийн тогтолцоо руу хэлбийж эхлэв.

	1236 онд Өгөдэй Волга мөрнөөс баруун зүг дэх орныг айлгахаар шийдэж, Бат-аар ерөнхий захирагч болгосон их цэргийг дахин өрнө зүгт цэрэглүүлэв.

	Энэхүү их цэргийн төмөр туурай Кипчак, Орос, Польш, Тран, Трансилвани, Герман, Унгар зэрэг улсыг талхлагджээ.

	Залгаад Мөнх хааны үед 1252 онд, Үлэгү-г ерөнхий захирагч болгосон, баруун Ази руу цэрэглэх аян дайныг хийжээ. Багдад (1258 онд мөхөв) Месопатами, Сири ч эзлэгджээ. Үүнээс Үлүгийн Ил хаант улс, Батын Пипчакийн хаант улс, Цагаадайн улс мэндэлсэн байна.

	Анхандаа өрнийн Ил хаант улс болон төвийн улс болох Юань гүрэн цусан төрлөөр хэлхээ холбоотой байсан боловч, дэмий удалгүй Хубилай хаан сууринд суусан үеэс харьцаа суларч, өөр өөрийн гэсэн тусгаар улсын үзэлттэй болов. Хэдий тийм боловч 40 жил хэвийн харьцаатай байв.

	Цөөхөн монголчууд болон олон эзлэгдсэн орны иргэдийн хооронд соёл шашин өөр иргэдийг захирах явцад ч исламжсан нь яриангүй туулж өнгөрөөх явц байв.

	Гэвч улс төр, аж ахуйн шаардлагаас үүсэж байгуулагдсан дорно болон өрнөдийг холбосон өртөө улаа нь соёлын харьцааг ихээр ахиулжээ.

	Перс хэл олон улсын нийтлэг хэл болж, Арабын соёл ч персжин орж ирэв.

	Нэлээд хэдэн удаагийн аян дайн дуусаж, энх тайван өөрөөр хэлбэл татаарын энх тайван байдал буй болоход худалдаачид ба христосын шашны зүүн тийших тэлэлт, Рубрук, Карпини онцгойлон Марко Поло залгаад, Мариноли, Иван Батута зэрэг хүмүүсийн дорнын соёлыг Европт танилцуулав.

	Соёлын харьцаа нь монголчуудын цус ба илдийн төлөөсийг нөхсөн байна.

	 

	 

	Монголыг дээдлэх үзэл

	Байлдан дагуулалтаас болж, өргөжин тэлсэн энэхүү эзэнт гүрэнд төрийн дотоодод орших хагацлын хэдэн шалтгаан байв аа?

	Мөнх хааны үхлээр зааглан, Монголын хаан залгамжлах уламжлал дуусаж, “ууган хөвгүүнээс бусад хөвгүүн нь суурин залгамжилж болохгүй” хэмээн тунхаглаж, улсын цолоо Юань гэсэн хятад маягаар цоллож, Жүнтүн гэсэн оны цолыг Хубилай хаан хэрэглэв.

	Хятад эрдэмтдээр зөвлөхөө болгож, хятад маягийн улс төрийн байгууламжийг байгуулан эрчимжүүлэхэд хүчээ тавьж, улс төрийн үндсэн чиг нь “Монгол хүн нэгдүгээр”-т хэмээн хуульчилсан явдал болно. Тэгвэл яагаад “Монгол хүн нэгдүгээрт”

	хэмээх хуульчилсан бэ?

	Энэ нь монголчууд цэрэг дайны талаар давамгай байранд байж, байлдан дагуулж, хятад хүнийг ноёрхсоноос болсон гэсэн шалтгаан биш юм.

	Тэр бол монголчууд болон суурьшмал иргэншлийн хоорондох зөрчлийг намжаах гэсэн засаг баригчдын чармайлтын илрэл гэж үзэх хэрэгтэй юм. Хятад оронд орж очин, хот хэрэм суурьшсан цөөн тооны монголчууд болон говийн ард хоцорч үлдсэн уугуул монголчуудын хооронд яриангүй зөрчил эсэргүүцэл үүснэ.

	Өмнөх нь эрх сүртэй баян эрхэм амьдрал эдэлж, соёлын талаар алгуур аажмаар хятаджих, эсрэгээрээ хойнох нь эгэл жирийн амьдрал эдэлж улам ядуурна.

	Энэхүү хямрал тэмцлийг намдуулж арилгахгүй бол болохгүй. Хамгийн анх илэрсэн явдал бол Хубилай хууль бусаар хаан сууринд гарсныг эсэргүүцсэн Аригбөхын тэмцэл юм.

	Хятадын зүүн хойд оронд үүссэн Наянгийн бослого цаашлаад гуч гаруй жил үргэлжилсэн Хайдавын тэмцлүүдийг нэрлэж болно.

	Эдгээр нь дан хаан ширээний төлөөх бослого тэмцэл гэж үзэх нь зөв ойлголт биш юм.

	Хайду нь Өгөдэйн залгамжлагч гуч гаруй жилийн турш олныг хамарсан бослого гаргасан гэдэг нь хаан суурины ёс уламжлалын төлөө гэсэн Күнзийн суртахууны нэр төрийн онол биш юм.

	Харин цөл газрын нүүдэлчний ядуурал, өнгөрсөн үеийн амьдралтай адилгүй монгол бус засаглалын хэв маяг улс төрийн тогтолцоог эвдэхийг дэмжсэн олны дэмжлэг байсныг зөвшөөрөх хэрэгтэй билээ.

	“Манай улсын хуучин суртал, хятадын хуулиас өөр тул, эдүгээ хятадын хуульд үлдэж, нийслэл хот байгуулан, хот дүүрэг ёслол янз хууль дүрэмд хятадын хуулийг дагаж хэрэглэвээс түүний учир ямар?” (”Юань улсын судар”. Гү Ди Юүгийн шастир) гэж баруун хойдын Хайгуулын ван Хубилайгаас тулган асуусан асуултад, Нүүдэлчний амьдралаа орхиод, хот суурины амьдралд шилжсэн хятад газрын ноёрхогчдод өгсөн эсэргүүцэл, Төв-ийн улсаас тусгаарлах гэсэн ил тангараг байв.

	Гэвч нөгөө талаар байлдан дагуулагч төр Хятад орныг нэгтгэн ноёрхсон монгол хүнд авч хэлбэл Күнзийн сургаалтны санал зөвлөгөөг авч, өөрчлөлтийг туйлбартай явуулахгүй бол болохгүй байв.

	“Умар дахины угсаатан Жунюан орныг эрхшээхэд эрхбиш Хятад дүрмийг хэрэгжүүлнэ. Хэрэгжүүлж байж сая ноёрхлоо урт удаан хугацаанд тогтоож чадна.” (Сүй Хэн) гэсэн хятад маягийн өөрчлөлтийг чухалчилсан үгийг эрхбиш дагах хэрэгтэй байв.

	 

	 

	Хятадажсан нь

	Дээр өгүүлсэн Монгол нутгийн ван гүнгийн баримтлал болон Сүй Хэн мэтийн хятад маягийн өөрчлөлтийн хоорондох зөрчлийг хэрхэн даван гарч, зохицуулах вэ? гэдэг нь хаадад тулгарсан чухал асуудал байсан байх.

	Уулаасаа байлдан дагуулагч омогшил бахархал болон бат чанга өөрийн итгэл нь “монгол хүн нэгдүгээрт” хэмээх үзлийн нэг шалтгаан болсон гэдгийг хэн ч үгүйсгэж чадахгүй.

	Нөгөө талаар хятад маягийн улс төрийн байгууламжийн төгөлдөржилтэй хамт аяндаа төрсөн монгол хүний хятаджихыг хориглох-ыг говийн арын ван гүнгүүдэд төр баригчид илтгэхгүй бол болохгүй байсан гэдгийг өгүүлэх хэрэгтэй юм.

	Суурьшмал болон нүүдэлчдийн зөрчил нь байлдан дагуулагч төрийн задралын нэгэн шалтгаан байв.

	Ийнхүү Монголын язгуур соёл уламжлал ёс дүрмээ баталсаар байсан ч гэсэн алгуураар хятаджиж эхэлсэн нь тодорхой болсон боловч, Манж Чин улсынх шиг бүрмөсөн уусах хэмжээнд хүрэлгүйгээр мөхсөн билээ.

	Бичиг соёлгүй цөөн тооны ноёрхогч болох монголчууд - үнэндээ хоёр гуравхан хаадаас бусад нь хятад бичиг, хятад утга зохиол өчүүхэн ч мэдэхгүй.

	Түшмэдийн зарим нь наад зах нь “долоо” гэсэн хятад үсгийг ч зөв бичиж чадахгүй, гарын үсэг ч зурж чадахгүй байсан хэмээн уламжлагдаж буйгаар ноёрхуулжээ.

	Хоёрдугаар зэрэгт: Сартуул, перс, түрэг, араб хүмүүсээр хань хамсаа болгож байв.

	Гуравдугаар зэрэгт: Соёл боловсрол өндөр хятад хүн болон нангиад хүнийг нийгмийн хамгийн доор дэсэд тавьж, Шалгуурын дүрэм хэмээх хятад төрийн түшмэл сонгодог дүрмийг нэгэн үед зогсоож, нийгэм даяар хамгийн их хүндлэгддэг бичигтнийг нь үл ойшоон, тэднийг гуйлгачдаас бага дээр үзсэн шиг доромжлон гутаажээ.

	Бартольд, “Яса-гийн зөрчил нүүдэлчдийн нийгмийн хэв дүрмийг, суурьшмал нийгэмд ашиглах үгүй ч гэсэн, (үнэндээ Юань улсын харьяат иргэний үзэл санааны хууль дүрмийг хэрэгжүүлж байв.)

	Чингис хаант төрийг өөрийн овог ястны хувийн эд хөрөнгө хэмээн үзэж, зөвхөн өөрийн бие жич үр хойчис, ойр дотнын сайд түшмэдийн төлөө ажиллах ёстой гэсэн үзэл бодол нь хүчтэй байв.

	Тэгвэл Юань улсын мөхлийн шалтгааныг юу юу бүрэлдүүлж байв.

	Уйгар, сартуул худалдаачин татвар хураагч, мөнгө хүүлэгчид, хятадын ард түмнийг ясанд нь тултал мөлжсөнөөс болсон гэж хэлж болно.

	Иймээс сурах бичигт бичдэгчлэн “Юань улсын мөхлийн шалтгаан нь ламын шашны ялзрал байсан” гэж ойлгох шаардлагагүй юм.

	 

	 

	Эзлэгдсэн үндэстний эсэргүүцэл

	Мөхөх хандлагыг Тангийн тайзун хаан лугаа мөр зэрэгцмээр алдартай Хубилайн хүчээр ч сэргийлж чадсангүй.

	Хэдийгээр сайн засаглал явууллаа ч гэсэн, бусад үндэстнийг эзлэн ноёрхож, амжилтад хүрэхгүй гэдгийг түүх гэрчилсээр ирсэн билээ.

	Эзлэгдсэн үндэстний хүч нь төгөлдөржих үед чөлөөлөлт, эрх чөлөө тусгаарлахыг хүсдэг. Хубилай нас барсан (1294 он)-ы хойш 74 дэх жил, 

	Чингис хаан нүүдэлчний эзэнт төрийн хаан болсноос хойших 162 дахь жилд Юань-ы эцсийн хаан Тогоонтөмөр Мин улсын цэрэгт хөөгдөн, Дайдугаас зугтаж (1368 онд), Чуулалт хаалганы зүүн хойнох Далай нуурт ирж суун, харамсалтайгаар нас барав.

	Тал нутагтаа буцсаны дараах “Умард Юань-ы түүх”-ийн тухай эрдэмтэд ч судалсангүй, бичсэнгүй, тэрхүү мандал мөхөл мартагдсан юм.

	Мин улсыг үүсгэн байгуулагч Жү Юн Жан нь туйлбартай үндэстний үзэлтэн байсан учраас бүхий л монгол маягийн зүйлсийг бүрмөсөн хориглож устгажээ.

	Хятад дахь Монголын ноёрхлын ул мөргүй арилав.

	Монголын дарлал зөвхөн Еэвэн сарын баяр, ардын дуунд л үлджээ.

	Монголчууд ч өөрсдөө Буддын шашин, Манж Чин улсын төрийн бодлоготой нийлж, өнгөрсөн үеийн баатар зориг-оо алдсан юм.

	Чингисийн алдар нэр дээр үеийн үндэстний баатар, байлдан дагуулагч хэмээн цээжлэгдэн үүндээ омогших явдал байсан ч, ард түмэн нь түүний нэг насан дахь нарийн зүйлсийг мэдэхгүй болсон билээ.

	 

	
 

	Төгсгөлийн тэмдэглэл

	 

	 

	Тайшэгийн сүүлчээр Ояаби Зиничиро-гийн “Чингис хаан болбоос Минамото но Ёшикүни (Minamoto no Yoshikuni) мөн болой” гэсэн ном, Дэндай Доши-ийн оршилтой “Тайхно хааны гэгээн мэлмийд зориулав” гэсэн тамгатайгаар хэвлэгдэж тархаагдсаныг цээжилж байгаа хүн одоо ховор боловч, түүний нөлөөний их явдал нь үнэнхүү гайхмаар юм.

	Чингис хаан болон Минамото но Ёшикүни бол адил нэгэн хүн болно гэсэн үзэлд нь “үндэсний баатрын үл үхэх”-ийг мөрөөдөх хүмүүсийн сэтгэлийг хөндсөнөөс, түүхчдийн чанга эсэргүүцлийг үл хамааран, албаар тохож зохиосон зүйл нь үнэн зүйл болж хувирчээ.

	Нэлээд сайн эрдэмтэн надаас “Чингис хааныг Минамото но Ёшикүни мөн гэдэг нь үнэн үү?” гэж асуусан юм.

	Бага наснаасаа тоож бахархдаг энэхүү Азийн хорвоод хосгүй баатрын тухай ерийн хүмүүсийн мэдлэг төдий л юм.

	Ар Монголын Онон гол, Хэрлэн мөрний хооронд төрсөн Тэмүжин балчир наснаасаа эцгээ алдаж, ядуу тарчиг, дорой буурайг тэсвэрлэн, олон удаагийн овог аймгийн хооронд дайн дажинд ялсны дараа, эсгий туургатан хэмээгдсэн Монголын өндөрлөгийн бүх овог аймгийг нэгтгэж, хаан сууринд сууж алсын Европыг агтын туурайгаараа няцалж, Евроазийн хуурай газрыг сундалсан нүүдэлчдийн эзэнт гүрэн байгуулсан хүртэлх нэг нас бол бүгдийг нь бичвэл нэгэн том роман болно.

	Иймийн тулд түүний тухай түүх болон уламжлал, утга зохиолын бүтээл нэлээд арвин буй.

	Эдгээр олон арвин судар дээр миний энэхүү өчүүхэн бүтээлийг нэмэх нь ямар ч ашиггүй байж магадгүй боловч, миний бие үүнийг бичсэн нь өөрийн гэсэн шалтгаантай юм.

	1935 оны хавар би Өвөр Монголд очсон юм. Тухайн үед Өвөр Монголын нэг хэсэгт нь үндэстний хөдөлгөөний гал дүрэлзэж эхэлж байсан боловч, ихэнх малчид хэвээрээ.

	“Ум ма ни бад мэ хум”-аа уншин, харанхуй мунхгаар тайван амьдарч байсныг хараад, яагаад энэ үндэстэн дэлхийг байлдан дагуулж чадсан бэ? Байлдан дагуулагч эзэнт гүрэн Юань нь яагаад богинохон хугацаанд мөхсөн бэ? гэдэг гүн бодлогошролыг төрүүлсэн билээ. Нэн ялангуяа 1942 оны 8-р сард, Төв Азид жуулчилж, Ташкент, Амударья мөрөн, Самарканд зэрэг газруудад Чингис хааны өрнө тийш дайлсан ул мөр сийлэгдэж байгааг харсан үед энэхүү бодлогошрол дахин төрсөн юм.

	Ийнхүү хэзээ нэгэн цагт энэ асуудлыг оролдож үзье хэмээн бодсон юм.

	Арван хэдэн жил өнгөрч цаг үе ч их хувирчээ.

	Ар Монгол эртнээсээ тусгаар тогтнолоо олж, Өвөр Монгол нь одоо БНХАУ-ын Өөртөө Засах Орон болов.

	Монголчууд мөн л түүхэн агуу хүн Чингис хаан-ыг дурсан санагалзсаар байгаа юм.

	Энэ нь Чингис хааны тухай дахин үнэлэх шаардлагатай гэдгийг харуулж байгаа байхгүй юу.

	Одоо надад энэхүү тохиолдол таарсан боловч энэхүү бүтээл минь зөв хариулт өгч чадсан эсэхэд нэлээд сэтгэл амаргүй байна.

	Тус номыг бичихэд дараагийн ном судруудыг ашигласан юм. Тухайлбал:

	Дорно дахинд бичигдсэн:

	Монголын нууц товчоо МНТ гэж товчилсон Юань улсын судар

	Богд баатар биеэ дайсан тэмдэглэл

	Үүний дээр Чингис хаанаас өмнө хойно бичигдсэн хэд хэдэн хятад хэлний түүхэн материал.

	Өрнө дахины бичсэн:

	Рашид Ад Дин-ий “Судрын чуулган”

	Жүвейни-гийн “Дэлхийг байлдан дагуулагчдийн түүх” болон бусад материалд суурилж бичив.

	Нэвтэрхий түүх Доссан-ы “Монголын түүх” Бартольдын “Туркестаны түүх”

	Владимирцовын “Монголын нийгмийн байгуулал” хийгээд Ар, Өвөр Монголын олон арвин монгол түүхчдийн бүтээлийг ашиглав.

	Чадахын дотор товч авсаархан өгүүлэхээр чармайсан юм.

	Гэвч ядруухан бичсэн зүйлд нь ойлгогдошгүй зүйл арвин байх нь дамжиггүй.

	Хэдийгээр тийм боловч энэхүү бүтээлээр минь дамжиж, дундад зууны үеийн байлдан дагуулагчийг төрүүлсэн нийгмийн ахуй болон түүний дүр төрхийг бага ч гэсэн ойлгож чадсан бол санаандгүй аз гэж тэр.

	Мөн ч “Чингис хаан болбоос Минамото Ёшикүни мөн болой” гэсэн төөрөгдлийг одоо таягдаж болмоор юм.

	Дахиад анхааруулах чухалтай учрал гэвэл тус ном бол шин сео (уншихад дөхөм авч явахад амар олон түмэнд зориулагдсан Японы ном хэвлэлийн нэгэн зүйл) болох учраас эшилсэн ном сэтгүүлийг нэг нэгээр нь тэмдэглэсэнгүй. Мөн ч Чингис хааны биеийг Чингис хаан гэж бич бичих нь зөв ч гэсэн, манай улсын дадлаар Жингис хаан гэж бичсэн номд шууд эшлээд, номын нэрийг нь тэмдэглэсэнгүй хэсэг нь голдуу МНТ-ноос авсан агуулгууд болно.

	Хамгийн сүүлд тус номыг бичихэд тусалж дэмжсэн, Иванами хэвлэлийн хороо, нэн ч харамгүй дэмжлэг үзүүлсэн Тамура авгайд гүн талархал дэвшүүлж байна.

	 

	1960 оны нэгдүгээр сард. 

	Кобаяаши Такаширо

	 


Чингис хааны он дараалсан хүснэгт

	 

	1155 он. хөхөгчин гахай жил. Тэмүжин Чингис мэндлэв. (Рашид Ад Дин)

	1162 он. Хар морин жил. Тэмүжин Чингис мэндлэв. (Юань улсын судар) (Эрдэнийн товч)

	1165 он. хөхөгчин тахиа жил. Чингисийн эцэг Есүхэй баатар татарт хорлогдов. (Владимирцов)

	1167 он. Улаагчин гахай жил. Тэмүжин мэндлэв. (Ян Вэй Вэн-ий тэмдэглэл)

	1188 он. Шар бичин жил. Тайчуудыг мөхөөв. 1189 он. Шарагчин тахиа жил. Анх удаа

	сууринд сууж, овог аймгийн холбооны түрүү болов.

	1194 он. Хөх барс жил. Тэмүжин Хэрэйд аймагтай холбогдож, Алтан улсын цэрэгтэй хамтаар татаарыг цохив. (Рашид Ад Дин. Гэвч Чин улсын Хунжу ёны тэмдэглэлд 1196 он гэж буй)

	1195 он. Хөхөгчин туулай жил. Мэргэдийг довтлов. (Рашид Ад Дин)

	1196 он. Улаан луу жил. Татарыг довтлов.

	1201 он. Цагаагчин тахиа жил. Хүйтний байлдаан.

	1202 он. Хар нохой жил. Хүйтнийг байлдаан. (Рашид Ад Дин)

	1203 он. Харагчин гахай жил. Хавар нь Тэмүжин болон Жамухын байлдаан. Зун нь Балжун нуурын тангараг. (Доссан)

	1204 он. Хөх хулгана жил. Хавар нь Найманыг Тэмээн хээрт цохиж, Тататунгааг олзлон, Уйгур бичгийг албанд хэрэглэх болов. Намар нь Мэргэдийг довтлов.

	1205 он. Хөхөгчин үхэр жил. Анх удаа тангадыг довтлов.

	1206 он. Улаан барс жил. Онон мөрний эхэнд хуралдай болж хаан сууринд сууж, 

	2 дахь удаагаа хаан болсон. Чингис хаан хэмээгдэв.

	1207 он. Улаагчин туулай жил. Намраас өвөл болтол 2 дахь удаа Тангадыг довтлов.

	1208 он. Шар луу жил. Хавар нь Тангадаас цэргээ эргүүлэв. Хүчлэг Баруун Ляо улс Хар хятанд зугтав. Алтан улсын Жан Зун хаан үхэж, Юн Жи хаан сууринд залгамжлан, Вей Жү ван болов.

	1209 он. Шарагчин могой жил. 3 дахь удаагаа Тангадыг дайлав. (Юань улсын судар), (Доссан)

	1211 он. Цагаагчин хонин жил. Хавар нь Алтан улсыг дайлав. Хүчлэг Хар хятаны Гүр хааныг баривчлав. Зарим хэллэгээр 1212 онд гэж буй. Харлаг аймгийнхан дагаар оров

	1213 он. Харагчин тахиа жил. Алтан улсын Бээжинд урвалга гарч, Вей Жү ван алагдав.

	1214 он. Хөх нохой жил. Алтан улсыг дайлав.

	1215 он. Хөхөгчин гахай жил. 5 сард Монголын цэрэг Жүндү оров.

	1216 он. Улаан хулгана жил. Мэргэдийг бүрмөсөн сөнөөв.

	1218 он. Шар барс жил. Хорезмын Шах лугаа худалдааны гэрээ байгуулахаар болов. 6 сард Отрарт найрамдлын элч алагдав. Зэв 20 000 цэрэг дайчилж Хүчлэгийг нэхэв. Елүй Чуцай-тай уулзав.

	1219 он. Шарагчин туулай жил. Баруунш дайлав. 6 сард Эрчис мөрний хөвөөнд буув. Намар болоод өмнөш чиглэжээ.

	1220 он. Цагаан луу жил. Отрарыг эзлэв. 2 сар (3 сар гэдэг нь буруу)-д Бухаарыг эзлэв. 4 сард Самарканд, Хоженд, Нишапур, Хорасаны ил хотыг эзлэв. Хорезмын шах Каспийн тэнгисийн өнчин арал дээр үхэв. 12 сард.

	1221 он. Цагаагчин могой жил. Хавар нь Балха хотыг эзлэв. 11 сард Желаладдин лугаа Индүс голд байлдаж, Желаладдин Афганистан руу зугтав. Сүбээдэй Кавказыг дайлав.

	1222 он. Хар морин жил. 4 сард Чанчун бомбо Чингисийн хуаранд хүрч, Гиндукүшийн хормойд Чингистэй уулзав. 10 сард Самаркандад уулзав. Үргэнчийг эзлэв. Газини үнсэн товрог болов. 6 сард Хиратыг эзлэв. Мербийг дахин дайлж, зун нь Бараан хээр зусав.

	1223 он. Харагчин хонин жил. Мухулайн нас барав. 3 сард. Зун нь Балха хавьд зусав. Намар нь хөдөлж, Балха хотыг өнгөрөөд, Мерб хотыг дахин эзлэв. Өвөл нь Самаркандад өвөлжив. Сүбээдэй Калка голын хөвөөнд Оросын цэргүүдийг ялав. 5 сард. Чанчун бомбо нутаг буцав. 3 сард.

	1224 он. Хөх бичин жил. Сүбээдэй Оросоос буцав. зун нь Хар Дашийн хээрт зусав.

	1225 он. Хөхөгчин тахиа жил. Чингис нутаг буцах аяндаа гарч, 10-дугаар сард Тангадыг дайлав.

	1226 он. Улаан нохой жил. Тангадын Линжу-г довтлов. Елүй Локагийн гэргий Ёоли ирэв.

	1227 он. Улаагчин гахай жил. Хавар нь тангадын Жүншин Пү-г эзлэв. Зун нь Лю Фан Шан ууланд зусав. 8 сарын 18-ны өдөр Гансү мужийн Чиншүй сианы Си жин-д нас барав. Хэрлэн мөрний дээд урсгал дахь Сайр хээрийн Харилт-д хөдөөлүүлэв. Онгон нь тодорхойгүй. Ахмад хөвгүүн Зүч нас барав.

	1229 он. Шарагчин үхэр жил. 8 сард 3-р хөвгүүн Өгөдэй Тайзун хааны суурин залгамжлав.

	 

	 


Хавсралт

	 

	Зохиогчийн тухай : Кобаяши Такаширо (1905-1987)

	1905.05 сард Нигата мужид төрсөн. 1933 онд Бээжинд монгол хэл сурахаар очсон. 1935-1939 онд Өвөр Монголын Харчин хошуунд сууж, монгол хэл бичиг, ёс заншилд суралцсан. 1939 онд Японы Гадаад явдлын яаманд Манж, Монголтой холбоотой алба хаших болсон. 1942-46 онд Туркийн Анкара хотод дипломат албанд ажилласан. 1949-1971 Ёокохама улсын их сургуульд багшилсан. 1953 онд Киото их сургуульд “Монголын Нууц Товчооны судлал” сэдвээр докторын зэрэг хамгаалсан.

	1936 онд Б. Я. Владимирцов “Монголчуудын нийгмийн байгуулал”

	1939 онд “Алтан товч”

	1940 онд “Монголын нууц товчоо”

	1941 онд “Их Алтан товч” сурвалжуудыг тус тус япон хэлэнд орчуулан хэвлүүлсэн.

	1960 онд “Чингис хаан” хэмээх шинжлэх ухааны хялбаршуулсан ном бичсэнийг нь Iwanami Shoten хэвлэлийн газраас хэвлэн гаргажээ.

	 

	 

	Кобаяши Такаширо-ийн “Чингис хаан” номын онцлог нь Чингис хааны түүхийг хятад, орос, араб, перс хэлний олон сурвалжуудын доторх мэдээ баримтуудыг ашиглан бичсэн учир өнөөдрийн монголчуудад сонирхолтой, шинэ юм.

	Мөн япон хүний нүдээр харж бичсэн учир заримдаа гайхширмаар санагдаж магад.

	Хамгийн гол нь одоогоос 63 жилийн өмнө буюу 1960 онд гарсан ном юм.

	Японы ид хөгжил цэцэглэлийн үед метроны ном pocket book маягаар хэвлэгдэж, олон хүнд “Дэлхийг байлдан дагуулах” урам зориг өгч, тухай үедээ хамгийн олон удаа хэвлэгдэж байжээ.

	Энэхүү номыг япон хэлнээс Харагтан овгийн Мөнгөнтуухайн Даланбаяр орчуулжээ. Япон хүний маш товч цэгцтэй тоочилт, сонгодог монгол бичгийн хэлний амт шимтийг нь хадгалахын тулд аль болох үг үсгийн засвар хийсэнгүй болно. Нэр томьёоны хувьд урьд гарсан олон номтой харьцуулан үзсэн бөгөөд нэгдсэн нэг дүрэмгүй явсаар ирсэн тул орчуулагчийн бичсэнийг баримталсан болно.

	 


Хавсралт

	 

	Чингис хааны тахилга гэж юу вэ?

	1227 онд Чингис хаан нас барсан цагаас хойш 2027 онд 800 жилийн ой нь тохиох гэж байна. Энэ 800 жилийн турш Чингис хааныг монголчууд нэг ч өдөр мартаагүй. Мартаагүйгээр үл барам “дахин төрж, эргэн ирнэ” гэж итгэдэг. Энэ бол монголчуудын мөнхийн хүсэл юм. Энэ 800 жилийн туршид энэ зорилгынхоо төлөө маш олон яруу найргийн болон биет бус соёлын өв бүтээж үлдээжээ.

	Зарим нь цаасан дээр сурвалж болон бичигдэж үлдсэн бол зарим нь амнаас ам дамжин дуулагдаж иржээ.

	“Эзэн сан” бол 1368 онд Юань гүрэн мөхсөний дараа монголчууд эх нутагтаа ирэх үед зохиогджээ. Тэд зэр зэвсэггүй, дээл хувцасгүй, хүлэг морьгүй, цэрэггүй туйлын ядуу дорой байв. Энэ үед зохиогдсон “төрийн дуулал” гэж хэлж болох бөгөөд өглөө бүр монгол хүн бүр уншдаг байжээ. Одоо ч тэр Өвөр Монголд дунд сургуулийн сурагчид хичээл эхлэхийн өмнө, “сурсан мэдсэнээ Чингис хаандаа зориулна” гэсэн итгэл үнэмшлээр уншиж байна. Ордост бол хамгийн өргөн дэлгэр найман настай балчраас наян настай буурал хүртэл бүгд уншиж байна.

	Монгол улсын Үндэсний Номын Сан-д “Чингис хааны Эзэн сан” болон олон сан тахилгын яруу найргийн гар бичмэлүүд хадгалагдаж байна. Монгол улсад 1930-аад оноос хойш хориглосон учраас бүрэн мартагджээ. Ингээд Монгол улсад дахин сэргэж байгаа “биет бус соёлын өв”-үүдийг хавсралт болгон танилцуулж байна.

	 

	Монгол цэргийн цусан тангараг

	Нар сараан барин тангараглая 

	Няцаж буцсанаа харван алья 

	Нэгэн эцгийн хөвгүүд мэт 

	Найртай сайхан явцгаая

	Хураая хураая хураая

	 

	Авсан амнаасаа буцаж

	Тавьсан тангаргаасаа няцвал 

	Атга яс минь хэмхрэг

	Аяга цус минь асгараг

	Хураая хураая хураая

	 

	“Тэнгэрийн салхи” монгол цэргийн дуу

	Тэнгэрийн салхи нь 

	Тэгш үгүй

	Төрсөн бие минь 

	Мөнхрөш үгүй

	Дах: Мөнхийн рашааныг 

	Хэн маань ч уулаа 

	Мөнөөхөн чөлөөндөө 

	Цэнгэн жаргая аа

	 

	Огторгуйн салхи нь 

	Оосор үгүй

	Олдсон бие минь 

	Мөнхрөш үгүй

	Дах: Мөнхийн рашааныг 

	Хэн маань ч уулаа 

	Мөнөөхөн чөлөөндөө 

	Цэнгэн жаргая аа

	 

	Цаст цагаан уул

	(монгол цэргийн дуу)

	 

	Цаст цагаан уулын орой дээрээ

	Цагаан арслан1 сүртэй бөгөөд жавхлантай даа хө

	Цагийн ерөөлөөр учирсан ах дүү нартаа

	Цайныхаа дээжээ барин барин зооглуулъя аа

	 

	Баруун булгийн (далайн) ус мэт тунгалаг 

	Бадмаа лянхуа цэцэг мэт сэргэлэн

	Багын ерөөлөөр учирсан ах дүү та нартаа 

	Баярын хэмээн барин барин зооглуулъя аа

	 

	Хойд булгийн (далайн) ус мэт тунгалаг 

	Хонгорзул цэцэг мэт сэргэлэн

	Хувийн ерөөлөөр учирсан ах дүү та нартаа 

	Хундагатай архиа барин барин зооглуулъя аа

	 

	Зүүн булгийн (далайн) ус мэт тунгалаг 

	Зүлэгт ургасан цэцэг мэт сэргэлэн

	Зөвийн ерөөлөөр учирсан ах дүү та нартаа 

	Зөөлөн хэмээн барин барин зооглуулъя аа

	 

	Урд булгийн (далайн) ус мэт тунгалаг 

	Удамбар лянхуа цэцэг мэт сэргэлэн

	Урьдын ерөөлөөр учирсан ах дүү нартаа 

	Үзмийн сархдаа барин барин зооглуулъя аа

	 

	4 далайн уснаас ууж буюу 4 далайн усаар бие биенээ дайлж, дэлхийг эзэлж байгаа гэсэн ёгт далд утгатай.

	 

	Эзэн сан

	Ум аа хум, Ум аа хум Ум аа хум

	Зээ... Лам ядам гурван чухаг дээдээр эхлэн 

	Суут Богд Чингис хааны дотоод нөхөдлөөрөө 

	Жаргалант сударсан орд харшаасаа

	Заяат түшмэд ба нөхөд сэлт бүгд

	Ямар бас алин энд оршсон тэнгэр лус

	Ягча рагча газар усан эзэд догшид бүгд ээ 

	Үйлс хүсэл хангаху яа урин энд залар аа 

	Үлшгүй эрдэнээр бэлтгэсэн тавцан дор 

	Найман бадмын үзэсгэлэнт дэвсгэрийн

	дээр ээ Найраг төгс сахиулсан их цагаан увш

	Бүрэн нөхөд дотоод түшмэд ба тэнгэр лус 

	Бүгдээр баясаад бат суун соёрх оо

	Ариун тахил сэтгэл лүгээ зохилдохын үүн лүгээ

	Зуун амт бүрдэгсэн идээний дээж

	Сүүний амт бүрдсэн рашааны шимээр

	Суут Богд Чингис хаан нөхөд өөрийг тахимуй 

	Бадрангуйн галын цогцыг маш сайтар бадар аа 

	Бадрангуй зул бөгөөд зулсаар тахимуй

	Зандан гүгэл арц хүж түлсний үнэдээр 

	Сангийн их үлэмжит үнэдээр тахимуй

	 

	Зээ

	Суут Богд Чингис хаан нөхөд лүгээ нэгнээ 

	Бүгдээр ариун их тахилаа зоогло оо

	Хамаг түйтгэр амарлихын шидийг өгөн соёрх оо 

	Эмгэг ад амарлихын шидийг өгөн соёрх оо 

	Буруу тэмцэл амарлихын шидийг өгөн соёрх оо 

	Буян хишиг дэлгэрэхийн шидийг өгөн соёрх оо 

	Оюун билиг нэмэгдүүлэхийн шидийг өгөн соёрх оо

	Омог хүчин бадрахын шидийг өгөн соёрх оо 

	Тэнгэрийн хааны зарлигаар эдийг барин тэтгэгч

	Төгс хүчин үйлдэгч түргэн ридийн хүчинээр 

	Тэрс номт хаадын дайныг талхан товрог болгоод 

	Таван өнгө, дөрвөн харийн улс-ияан товчлон 

	Найман түмэн дөрвөн мянган хаадын эрхэн болсон 

	Номын хүрдэн хаан мэт их аугаа хүчнээр 

	Тэрс номт догшин тотгорыг хорлогчдыг чадагч

	Төгс хүчит сахиулсан таныг магтан мөргөмүү 

	Эзэн юугаан тахин магтан шүтсэний хүчээр

	Аяа миний нөхөд хийгээд эдлэл малыг арвитга аа 

	Урт нас, амар жаргал эрхшээлийг бататга аа 

	Онц хүсэл бүтэхүйн үйлс бүгдийг зохьё оо

	 

	Зээ

	Хүмүүн хийгээд хүмүүн бусын хорлолуудыг хариул аа 

	Хэл ам ширүүн ба улианыг хариул аа

	Цэрэг аян дайсан хорлолуудыг хариул аа

	Чуулганд хорлол хийгч өст дайсныг хариул аа 

	Бурхан багшийн шашин лугаа харшлагч дайсанд 

	Бат очир мэсээр нэвт нэвт мэсэлье ээ

	Амин голын судсыг тас тас огтлон 

	Очир дарийн шашныг арван зүгт дэлгэрүүл ээ

	Тангаргаасаа буцагсдыг хүлэн хүлэн эцэлгээд 

	Догшин тотгор шуламсууд чилиясун буулга аа 

	Догшин хур, салхи, мөндөр хярууг хариул аа 

	Догшин газар усны зохистой засагтун

	Тансаг гурван дээдсийн адистидын хүчинээр 

	Төгс хүчин сахиулсан их цагаан увш

	Түшмэд ба бүхүй хамаг нөхөд сэлт бүгдээ 

	Түүнчлэн хүссэнийг хүслээр хангагтун 

	Лам Ядам гурван чухаг дээдсийн аврал

	Ялангуяа тангараг сахиулсан эздээр

	Зохилдохын үйлсүүдийг маш сайтар бүтээ 

	Зүг зүгтээ жаргалангийн өлзий хутаг орш оо

	 

	Цагаан сүлдний сан

	Ум аа хум 

	Ум аа хум 

	Ум аа хум 

	 

	Зээ

	Эрт цагийн эсруа хурмаст тэнгэрийн шүтээн 

	Тахилын эзэн

	Их сүлд тэнгэрийн

	Нөхөр сэлт бүгдээр

	Энэ өдөр огторгуйд ажаарч ирэгтүн. 

	Сүлд таны биеийн өнгө

	Цагаан гэрэл цацран

	Цагаан мөнгөн дуулгаан 

	Тэргүүндээ чимсэн

	Эрдэнэсийн алтан хуяг 

	Биедээ өмсөн

	Хурц сум барс дээл 

	Бие лүгээ төрсөн 

	Жолоот нумын бие

	Хөх лууны шөрмөсөөр хөвчилсөн 

	Хүчин төгс хороон эгэлдэргэлдэн 

	Хурц мэсээ гялсуулан

	Ташаандаа сойж

	Хорт дайныг эцэлгэхийн шинжээр 

	Гурван үет хулсан ташуур бариад 

	Хун цагаан морин дээрээ

	Жавхлантай саатаж 

	Зүүн мөрөн дээрээ

	Цагаан сэнгэ (арслан) дэвхцүүлэн 

	Баруун мөрөн дээрээ

	Их барс үсэргэн

	Улаан хар нохой өтгийг 

	Өмнө хойноо гүйлгэж

	Цагаан зүгийн есөн сахиус

	Есөн хиур босгож 

	Ахуй их эрдэнэст 

	Үзэсгэлэн тавцанд 

	Ариунаа бэлтгэсэн

	Сангийн эдийг түлж

	Утааны үүлээр огторгуйг дүүргэн 

	Есөн сүлдний тэнгэрсийг

	Ариулан тахимуй

	Шашин номын дайсан нугуудыг 

	Ор тас үгүйсгэ

	Саад түйтгэр зовлонг 

	Салхин мэт хийсгэн 

	Санал бодол хүслэнг 

	Сэтгэлчлэн бүтээ 

	Хээр ба сууринд

	Үргэлжид сахигтун

	Таван өнгө дөрвөн харь 

	Товчилсон улсдаа 

	Тансаг их амгаланг

	Авчран соёрх

	Лавай эзэн багш шавь 

	Ерөнхийдөөн жаргаж 

	Есөн сүлдний тэнгэрс 

	Өлзий хутаг орш.

	 

	 

	Сүлд тэнгэрийн сан оршвой

	Цагаан азарганд шүтэж 

	Сүлд тэнгэрт залбирах нь: 

	Сүлд тэнгэрийн нүдний үзэмжит хуяг мэс Талх тос архины дээж хивт сум эмээлт морь дарвалга тэргүүтнийг бэлдээд, модны зүйл хийгээд хүжсийн зүйлийг түлсэн утаа лугаа сэлтэс цагаан азарганд шүтэж, Сүлд тэнгэрт залбирах нь ийн хэмээрүүн:

	 

	Аяа эрт урьд цагт эрхт тэнгэр Хурмаст бээр 

	Эгнэгт шүтээд тахисан

	Их хүчит Сүлд тэнгэрийг

	Энэ өдөр шалтгаан барилдсан 

	Өглөгийн эзэн би бээр энхрэн 

	Сүлд тэнгэрээн дуудмуй

	Шүтээнд батад оршигтун.

	Аврагч тэнгэр таны биеийн өнгө цагаан бөгөөд

	Гэгээн гэрэл цацарсан

	Аянгын бат чийрэг дуулгыг тэргүүнээ чимсэн 

	Алт эрдэнэсийн их хуягийг биедээ өмссөн

	Асар үзэсгэлэнтэй саарин гутлыг өлмийдөө асаасан 

	Үлэмж хурц сумаар дүүргэсэн барс саадгийг баруундаа агссан

	Үнэхээр чийрэг нумыг дүрсэн

	Ирвэсэн хоромсогыг зүүндээ эрээлүүлсэн 

	Үлгэрлэшгүй хурцлан гүйцээсэн илдийг бэлхүүсэндээ зүүсэн

	Үзэсгэлэнтэй гурван үет хулсан ташуурыг мутартаа зайдсан

	Аливаа эрдэнэсийн эмээл хазаараар чимсэн моринд хөлөглөсөн

	Аймшигт төмөр харцгай бүргэдийг тэргүүндээ нисгэсэн

	Асар баатар цагаан арсланг баруун эгэмдээ хэнхэлзүүлсэн

	Аугаа хүчит эрээн барсыг зүүн эгэмдээ хатиран дүүлүүлсэн

	Хар нохой хар шар өтгөсийг урд хойноо гүйлгэсэн

	Хатуу зөөлөн хувилгаадаар газар бүхнийг түгээсэн

	Хамт бүгд ч цагаан зүгийг тэтгэгч хиураа босгосон

	Хайрлан ивээгч шашны сахиусан 

	Сүлд тэнгэр нөхөр лүгээ сэлтэс

	Та нугуудын суух орон хотын үзүүр энэ мөн 

	Эрхэм та нугуудын шүтээн орон нүдний үзэмжит энэ нугууд мөн

	Энэ орон хийгээд шүтээний эд нугуудад бат оршоод

	Эгүүрд шалтгаан барилдсан өглөгийн эзний хамсаа нөхөр зохион соёрх

	Тэнгэр таныг баясгахуй зохилдохын эдийг өргөх нь:

	Тэнцэл үгүй тийн ялгуусан сайн байшин мэтийн орд харш хийгээд

	Тэгш сацуу тарьсан тариа зун төрсөн хүлгэсийн эрхэс жигдэлсэн

	Тийн ариун гурван цаг гурван амтат талх тос жимс үр

	Ариун цэвэр найруулсан идээ Амтат архины дээж цагаан цай

	Аливаа эрдэнэ эд агуурс хив торго элдэв зүйлийг овоолсон

	Амь биеийг авран сахигч бат хуяг хийгээд

	Алимад чинадасыг дарахын хурц ирт мэсийн зүйл

	Маш үзэсгэлэнтэй чимэг төгссөн дээд морь хий мэт дүүлэгч

	Муу буртаг бүхнийг арилгагч сан тахил нугуудыг

	Маха шидорма дэва нөхөр лүгээ сэлтэст өргөмүй

	Маш баясгалан үүсгэж шүтээнд бат оршигтун

	Аяа хөх огторгуйн төвд хөх оюу луу мэт

	Сүлд тэнгэр нөхөр лугаа сэлт хүмүүн лүгээ бүү хагацагтун

	Цаст уулын оргилд цагаан арслан дүүлсэн мэт 

	Сүлд тэнгэр нөхөр сэлт хүмүүн лүгээ бүү хагацагтун

	Арван салаат буга асга зүлэгт оршсон мэт 

	Сүлд тэнгэр нөхөр сэлт хүмүүн лүгээ бүү хагацагтун

	Гийгүүлэгч наран саран гэгээн цог лугаа нөхөрлөх мэт

	Сүлд тэнгэр нөхөр сэлт хүмүүн лүгээ бүү хагацагтун

	Хүслийг хангагч чандмань хүссэн эрдмийг төгсгөх мэт

	Сүлд тэнгэр нөхөр сэлт хүмүүн лүгээ бүү хагацагтун

	Хамаг хуяг мэс эд эрдэнэ нүдний үзэмжит орон хотод хайрлагч

	Хүчит Сүлд тэнгэр цэргийн чуулган шүтээн засаж

	Хан Сүмбэр уул мэт дээшид өрнүүл

	Хар санаат дайсны байлдаанаас тийн дийлэн зохио

	Ертөнцийн харанхуйг арилгагч наран сарны хишгийг

	Өлзийт энэ оронд энэ өдөр буян хишиг дуудмуй

	Сэтгэлчлэн чандмань хэрэг хүсэл хотол чуулганы санг

	Өлзийт энэ оронд энэ өдөр буян хишиг дуудмуй

	Эсрүүн хурмаст тэргүүтэн тэнгэрийн хишгийг 

	Өлзийт энэ оронд энэ өдөр буян хишгийг дуудмуй

	Хүрдэн орчуулагч хаан тэргүүтэн хүний хишгийг

	Өлзийт энэ оронд энэ өдөр буян хишгийг дуудмуй

	Нанди Увананди тэргүүтэн лусын хишгийг 

	Өлзийт энэ оронд энэ өдөр буян хишгийг дуудмуй

	Ягчсын чуулганыг барагдашгүй баялгийн хишгийг

	Өлзийт энэ оронд энэ өдөр буян хишгийг дуудмуй

	Хасарын баатар зориг бүрдсэн цэргийн хишгийг

	Өлзийт энэ оронд энэ өдөр буян хишгийг дуудмуй

	Язгуур үндэс хөвгүүн ач нарыг тоолшгүй арвижуулах буян хишгийг

	Өлзийт энэ оронд энэ өдөр буян хишгийг дуудмуй

	Мэсээр үл даагдах бат бэх хуягийн хишгийг 

	Өлзийт энэ оронд энэ өдөр буян хишгийг дуудмуй

	Аливаа санасан газар агшин зуур зорчих морины хишгийг

	Өлзийт энэ оронд энэ өдөр буян хишгийг дуудмуй

	Зүгээс тийн дайлагч хотол чуулганы хишгийг 

	Өлзийт энэ оронд энэ өдөр буян хишгийг дуудтугай

	Хүчит Сүлд тэнгэр нөхөр сэлт нугуудаар 

	Өдөр гурвантаа харуулдан

	Шөнө гурвантаа тагнуулдан Араас минь түш

	Өмнөөс минь тул

	Чинагш явахад хүргүүл

	Янагш ирэхэд угтуул болон зохио

	Өвчин ад их гай зэтгэрлэгч бүхнээс авар 

	Аливаа санасан хэрэг аяндаа бүтэхийн өлзий хутаг орших болтугай хэмээн

	Шашныг баригч номын хаан цагаан азарганд шүтэж, 

	Сүлд тэнгэр тахихын ...

	Нэгэн хэрэгтэй хэмээн Сумади Шасана Бала бээр найруулсанд шүтэж

	Сахорын банди бээр найруулсны бичээч нь Найшир Жамьян болой.

	Буян хишиг орших болтугай. 

	Ум мани бадмэ хум

	 

	Хар сүлдний сан

	Богд Чингис хааны Алтан сүлдний сан сэржим оршвой

	Ум Аа Хум

	Ум Аа Хум

	Ум Аа Хум

	 

	Алины эзэн бээр их жаргаланг аваад 

	Огоот нэгэн агшинд олгуулагч

	Ариун эрдэнэ дээд Богдын

	Ангижрал үгүй очирт хөлийн өлмийд залбиран сөгдмүй би.

	Ламд мөргөмүй 

	Бурханд мөргөмүй 

	Номд мөргөмүй

	Бурсан хуврагуудад мөргөмүй 

	Алтан сүлд хэмээн нэрийдсэн

	Ямарваа бэрх шуламсын дайсан хулгайг дарсан

	Хараа ихт Хар сүлд

	Яарамтгай дуугаар дуудсан 

	Богд сүлд чамд мөргөмүй

	Залман очирт жадаа барин хилэгнэсэн

	Залуу царай нүүрт

	Зайдсан үснэрээ дээшид сэрвэсэн

	Залуу Богд сүлд чамд тахин мөргөмүй 

	Нүүрэндээ мянган хар нүдтэй

	Нууцын үйлсийг нэгээхэн бээр үл андагч 

	Нүүрэндээ дугариг чимэгтэй

	Богд чамд тахин мөргөмүй 

	Сүлдэр их хүчтийн тулд 

	Сүмбэр уулын оргил дээр

	Сударасун эзэн хан хурмаст тэнгэрийг 

	Өмнөө сөгдүүлэн байсан

	Богд сүлд чамд тахин мөргөмүй 

	Саарал үгүй зоригтойн тулд 

	Сансарт явах амьтан

	Самуугийн тулд сахитугай хэмээсэн 

	Богд сүлд чамд тахин мөргөмүй

	Өөр өөрийн шуламсын дайсан хулгай дээрэм 

	Олны тулд олны ридийн хувилгааныг хувилгаж

	Илүү дутуу үгүй шуламсын дайсан хулгай дээрмийг

	Үнэн хийд бутартал хядагч 

	Богд сүлд чамд тахин мөргөмүй 

	Мятал үгүй зоригтын тулд

	Мянган хар нүдээр хялайн хилэгнэн харж

	Мөн үгүй олон шуламсын дайсан хулгай дээрмийг

	Хөлдөөн мөлхүүлэн гишгэсэн 

	Богд сүлд чамд тахин мөргөмүй 

	Догшин сэтгэлтэйн тулд

	Тонгорог жадаа барин хилэгнэж

	Түг түмэн шуламсын дайсан хулгай дээрмийг 

	Тэргүүн толгойг огтчин молцоглон эрих болгон зүүсэн

	Богд сүлд чамд тахин мөргөмүй

	Олон зовлонтон амьтныг өршөөн сахихын тулд

	Үнэн дээд рид хувилгааныг хувилгаж өршөөн 

	Богд сүлд чамд тахин мөргөмүй

	Зарлиг болон яваад

	Буруу муу явдалтныг эцэлгэн дарагч 

	Богд сүлд чамд тахин мөргөмүй 

	Богд сүлдний зарлигаар үл явагч

	Бүхүй номд үл хичээгч

	Бурангуй муу явдалтан омогтныг доройтуулан дарагч

	Богд сүлд чамд тахин мөргөмүй 

	Эдүгээ шашин төрийн

	Этгээд муу үйлдэгч гэмтэн олон болов 

	Эрдэмтэн сайд цөөдөв

	Энх шашин төрийг амарлиулагч 

	Богд сүлд чамд тахин мөргөмүй

	Хамаг дайсан хулгай дээрмийг үнсэн товрог болгон дарагч

	Догшин хүчит богд сүлд чамд тахин мөргөмүй

	Үж ядуу хар зүрхтний омгийг дарагч 

	Богд сүлд чамд тахин мөргөмүй

	Тус сайтын хуримыг мандуулагч 

	Богд сүлд чамд тахин мөргөмүй

	Үүнийг өдрийн нэгэнтээ тахин чадваас 

	Өвчингүй эрүүл энх жаргаж

	Зовлонгүй жаргалангаар жаргаюу. 

	Зуд үгүй зун намраар жаргаж

	Үүнийг өдрийн нэгэнтээ тахиваас 

	Ууралт дайсан хулгай дээрмийг

	Мянган бээрийн газар буруудуулж

	Хамаг амьтны харанхуй сансраас гаргахын тулд

	Хамаг номоор тонилгогч, 

	Гайхамшигт шидэт 

	Богд сүлд чамд тахин мөргөмүй.

	Хямрах тэмцэлдэхийг амаржуулагч 

	Хилэнтэн дайсан хулгай дээрмийг 

	Харин чирхэртэл хядагч

	Богд сүлд чамд тахин мөргөмүй.

	 

	... (нэрээ хэлнэ) ийм нэрт хэмээн 

	 

	Амь насаа даатган залбирмуй

	Ер дэлхийн эзэн болсон

	Ерөнх улсын шүтээн болсон

	Ертөнцийн улсын сахиус болсон 

	Сүр ихт Богд Чингис хаан эзний

	Хараа ихт Хар сүлд гэгээн нь оршиж 

	Хан үрс хийгээд

	Харц албат улс ба

	Хамаг түмнээ хайрлан соёрх.

	 


Энэ сан сэржмийг тахиж өргөхийн ёс нь:

	Сар бүрийн шинийн 3, 8, 15-ы эдгээр өдрийг эрхэлж, сүслэн тахиж өргөх хүн, ганцаар өндөр уулын оргил дээр гарч, Чингис богд хааны алтан сүлднээ ёсчлон мөргөөд, аль зорьсон хэргийг даатган санаж залбираад өргөтүгэй.

	 

	Мөн тахилганы зай нь:

	 

	Галзуурсан гүүний зүрхний цусаар усгүй хар архинд хийж өргөнө.

	Бас ган төмөр, алтны үртсээр хар цайнд хийж тус тусаар өргөнө.

	Мөн энэ нууц увдисын судрыг олонд дэмий бүү тархаа хэмээн Чингис хааны соёрхсон алтан зарлиг бөлгөө хэмээжээ.

	 

	 

	“4 шадны мантра” болоод “1 шадны мантра”

	Чингис хааны зүрхэн тарни 

	 

	“Ум маха дева рааза сарва сиддхи заа”

	 

	Ум – тарнийн толгой хөрөнгө үсэг 

	Маха – их

	Дева – тэнгэр 

	Рааза – хаан 

	Сарва – түргэн

	Сиддхи – ид шид, рид хувилгаан

	Заа – ир, залар, саатагтун гэсэн ийм утгатай. 

	 

	4 шадны мантра

	Эзэн богд Чингис хаан Рид хувилгааны хүчинээр Эндээ түргэн залар аа

	Эндээ түргэн залар аа

	Ум маха дева рааза сарва сиддхи заа Ум маха дева рааза сарва сиддхи заа

	 

	1 шадны мантра

	 

	Ум маха дева рааза сарва сиддхи заа

	 

	
 

	⁂

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах, 

	- цахимд оруулсан номыг ариутган шүүх, 

	- цахим технологийн тоног төхөөрөмж авах, 

	- цахим номын санг өргөжүүлэх, 

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	“Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

